
СӨЗДҮН БАШЫ 

 
 
Илимде оозеки тарых деген түшүнүк, термин бар. Оозеки 

тарых ХХ кылымдын орто чендеринде калыптанган жаңы 
илимий сабак катары университеттерде окутулат. Сабактын 
аныктамасы, окуп үйрөнүү предмети катары пикирлер көп. 
Мисалы, “оозеки тарых” ар кандай формада оозеки айтылган 
маалыматтар, эскерүүлөр, аңгемеден эпосторго чейин десе, 
башкалары “оозеки тарыхты” тарыхый изилдөөлөрдүн жаңы 
ыкмасы (методу), жаңы багыты, жаңы тарых дешет. 

Оозеки тарых адамдан адамга, муундан-муунга өткөн 
маалымат берүүнүн формасы. Оозеки сүйлөшүү изилдөө 
тажрыйбасында биринчи тарыхый булак катары колдонулуп 
келген. Ар кандай окуялардын күбөлөрүнүн айкандарын 
байыркы грек тарыхчылары Геродот, Плиний, Тацит ж.б. өз 
эмгектеринде колдонушкан, пайдаланышкан. Жазуунун пайда 
болушу менен китеп басып чыгаруу өнүгүп, маалыматтарды 
архивдештирүү башталганда оозеки тарых маалыматынын 
мааниси жоголуп, коомдо экинчи планга сүрүлүп калган. 

Атактуу илимпоз Томпсондун пикиринде оозеки тарых (oral 
history) - тарыхты изилдөөнүн ыкмасы, өткөн доордо жашаган 
адамдардын эскерүүлөрү аркылуу чогултулган өзгөчө социалдык 
тарых. Советтик- тарыхчы Сигурд Шмитдттин аныктамасы 
боюнча оозеки тарых окуялардын катышуучулары же 
күбөлөрүнүн айткандарын атайын адистер аркылуу жазып 
алууну, иликтөөнү уюштурган илимий тажрыйба. 

Оозеки тарыхты даңазалоонун башталышы 1940-жылдарда 
америкалык журналист Джо Гулддун “Биздин мезгилдин оозеки 
тарыхы” деген китебинин жарыкка чыгышы менен байланыштуу. 
Ал китеп ар кандай адамдардын айтып бергендери менен жарык 
көргөн. 1948-жылы Колумб университетинде оозеки тарых 
борбору ачылган. 1967-жылы АКШда оозеки тарыхтын 
ассоциациясы түзүлгөн, ушундай эле борбор Англияда иштей 
баштаган. 1977-жылы Пол Омпсонанын “Өткөндүн үнү” деген 
китеби жарыкка чыккан. 2000-жылы үчүнчү жолу басылган.  

Ошентип ХХ кылымдын экинчи жарымында оозеки тарых 
тарых илиминин бир тармагы катары өз алдынча калыптана 
баштады. Кээде тарыхчылар бул мезгилди оозеки тарыхтын 
“ренессансы” же “ кайра жаралуусу” деп аташат. Тарыхый 
изилдөөлөрдүн булактары, метедологиясы, теориясы, 
принциптери, предметтери кайрадан каралып, лингивистика, 
социология, антропология илимдери менен аралаш карала 
баштаган.  

Оозеки тарыхтын изилдөө аймагынын бир эле учурда 
кеңейиши жана ар түрдүүлүгү менен гуманитардык жана 
социалдык илимдер менен тарых илиминин байланышы 
жакшырууда. Айталы, оозеки тарыхтын жардамы менен кыргыз 
тарыхына байланыштуу жарандык согуш 1919-1922-жылдар, 
1916-жылдагы Үркүн, 1930-жылдардагы кулакка тартуу, 
репрессиялар, Улуу атамекендик согуш жөнүндө жаңы 
маалыматтар чыгууда. Салыштырууга жакшы шарттар болууда. 
Ошондон улам айтсак, оозеки тарых салттуу тарыхты байытат, 
жаңы кырын ачат, жаңы көз караштарды айтат. Орус тарыхчысы 
А. И. Филюшкин айткандай “оозеки тарых – кайсы бир доордо 
жашаган адамдын жеке көргөн-билгенин, көз карашын, ойлорун, 
санаасын интервью ж.б. ыкмалар менен жазып алып, иликтеген 
илимдин бир тармагы”. 

Оозеки тарых – адам коомун үйрөнгөн социогуманитардык 
изилдөөлөрдүн тармагы. Оозеки тарых – коомдун өткөнүн 
изилдеп үйрөнөт, кайсы бир доордогу коомчулуктарды же 
социумдарды иликтейт. Оозеки тарых жеке адамдарды эле эмес, 
алар жашаган тарыхый мезгилди, кырдаалды, окуяларды 
талдоого алат. Оозеки тарых аркылуу адамдарга, алар жашаган 
мезгилдерге атайын ыкмалар менен баа берилет. 

Оозеки тарыхтын негизги базасы - оозеки маалымат 
булактарды пайдалануу. Ар бир булак өз алдынча мааниге ээ. 
Ошондуктан ар бир айтылган оозеки маалыматка өтө аяр мамиле 
кылуу зарыл деп эсептейбиз. Өткөн замандын бардык күбөлөрү, 
окуялар, ар кандай образдар, изилдөөгө алынган мезгилдин өзү 
тарыхый булак катары эсептелет. Оозеки тарыхый булактардын 
жардамы менен мурдагы замандардын образы түзүлөт, ал 
замандарды түшүнүүгө, өздөштүрүүгө шарт түзүлөт. 

Жогоруда айткандарга таянып, биз бул убакка чейин 
Кыргыз-Түрк “Манас” университетинде “СССР деген кандай 
мамлекет болгон?” деген суроого жооп табууга аракет кылганбыз. 
Ал аракетибизди өзүнчө китеп кылып да чыгарганбыз. Эми ошол 
тажрыйбаны улантуу максатында “СОВЕТТИК КЫРГЫЗ 
ЖУРНАЛИСТИКАСЫ күбөлөрдүн сөзү менен” деген оозеки тарых 
китебин сунуп жатабыз. 

 Биз бул эмгекти жаратуу алдында Кыргызстандын совет 
доорунда (1950-1990-жылдары) Бишкекте, облустарда, район-
шаарларда, ар кандай маалымат каражаттарында, ар кандай 
тилде көп жылдар эмгектенген кесипкөй журналисттерди кепке 
тартып, 22 сурооого ачык, кенен жооп берүүнү өтүндүк. Алар 
пикирлерин өз ыктыярлары менен жазып беришти, шарты 
жокторун жаздырып алдык. 

Биз жыйнаган оозеки тарыхый булактардын башкы 
айырмачылыгы - маалыматтын индивидуалдуулугу жана 
субъективдүүлүгү, б.а. жеке адамдын советтик журналистика 
боюнча ою, сөзү, көз карашы, өзү күбө болгон доорду билимине, 
тарбиясына, талантына жараша кабыл алганы, көргөнү, талдоосу, 
баасы. 

Бул китеп советтик кыргыз журналисттеринин бизге берген 
маалыматтары аркылуу ири алдыда Кыргызстандын тарыхы, 
анын ичинде журналистиканын тарыхы катылганы, анын жаңы 
кырлары ачылганы менен да баалуу. 

Коммунисттик идеология өкүмүн жүргүзүп турган учурдагы 
маалымат каражаттарынын жалпы абалы, бийлик менен 
мамилеси, жазылбаган этикалык эрежелер, журналисттин 
эркиндиги, коом алдындагы жоопкерчилиги, улуттук 
баалуулуктарды чагылдуруу, адабий тилдин өнүгүшү ж.б. 
маселелердин күңгөй-тескейин ушул эмгектен тапсак болот.  

Оозеки тарыхтын бүгүнкү заманга таасири, тажрыйбасын 
үйрөнүү чоң маселе экенин эске алганда бул эмгектин болочок 
журналисттер үчүн, жалпы эле тарыхка кызыккандар үчүн 
мааниси чоң. 

Бакыт Орунбеков, 
Кыргыз Республикасынын билим берүүсүнө эмгек 

сиңирген кызматкер, саясий илимдеринин кандидаты. 

Тилектеш ИШЕНКУЛОВ: 
“Мен Кыргызстандын башкы цензору болуп 
иштегем” 

Тилектеш Ишемкулов 1939-жылы 
Ысык-Көл облусунун Жети-Өгүз 
районунун Ырдык айылында туулган.  
Прежевальск мамлекеттик педагогика-
лык институтту бүтүргөн. Эмгек 
жолун 1962-жылы Барскоон орто 
мектебинде мугалим болуп баштап, 
кийин комсомолдун Жети-Өгүз 

райкомунун 1-секретары, Кыргызстан ЛКСМ БКнын секретары, 
Кыргызстан КП БКнын маданият бөлүмүнүн башчысынын орун 
басары, партиянын Нарын, Ысык-Көл обкомдорунун секретары 
(1980–84) кызматтарын аркалаган. 1984-1986-жылдары Басма 
сөздөгү мамлекеттик сырларды сактоо боюнча Кыргыз 
Республикасынын министрлер советинин алдындагы башкы 
башкармасынын (главлит) жетекчиси болгон. 

1986-93-жылдары «Советтик Кыргызстан» («Кыргыз 
туусу») гезитинин башкы редактору болуп иштеген. Ушул 
жылдары Кыргызстан журналисттер союзунун төрагасы 
болгон. 

Тилектеш Ишемкулов Кыргыз Республикасынын Жогорку 
Кеңешинин депутаты (1986–95), Казакстандагы атайын жана 
толук ыйгарым укуктуу элчиси (1993–96), Кыргызстан 
Пакистан достук коомунун президенти (1986) болуп 
эмгектенген. 1999-жылдан бери Бишкек гуманитардык 
университетинин профессору катары болочок 
журналисттерге сабак берет. 

Коомдук жана саясий ишмер, Кыргыз Республикасынын 
маданиятына эмгек сиңирген ишмер.  Кыргызстан жазуучулар 
жана журналисттер союздарынын мүчөсү. Бир нече илимий-
педогогикалык, публицисттик китептердин автору. 

-Өзүңүздүн журналисттик жолуңузду кыскача айтып 
берсеңиз? 

- Өзүм Ысык-Көлдөн болом, Таласта тайжездемдин 
колунда тарбиялангам. Биринчи жолу, 1949-жылы (10 
жашымда), айылдык мектептен «Чыйырчыктын уясын 



11 

салдык» аттуу макаламды «Кыргызстан пионери» гезитине 
жөнөткөнмүн. Ал жарыяланып чыгып, макалам үчүн 1 сом 12 
тыйын калем акы (гонорар) алгам. Чөнтөгүмө акча батпай, бир 
чөнтөк момпосуй сатып алып, классташтарым менен жегем. 
Өзүмдү тажрыйбалуу журналисттей сезип, кубанычым 
кучагыма батпай сүйүнгөнүм эсимде. Убакыт өткөн соң 
«Ленинчил жаш» гезитине жаздым. 1952-жылы 5-майда Талас 
областтык комсомол комитетинин «Колючка» гезитине 
корреспондент кылып ишке орноштурушту, ошол күбөлүгүмдү 
азыркыга чейин сактап келем. Андан кийин көптөгөн гезит, 
журналдарга жаздым, ырларым чыкты... Аягында бүткүл 
республика боюнча журналисттерди башкарып калдым. 

- Журналист катары иштеп баштаган күндөрүӊүздү 
эстеп көрсөңүз. Ал учурда шарттар кандай эле? 

- Ал учурдун бир жаман жери - сөз эркинди жок болчу. 
Азыр болсо журналисттин мойнуна көтөрүп жүргөн үч көздүү 
куржуну бар. Алар: укугу, милдети, жоопкерчилиги. Ушунун 
баарын сактасаң, жазган макалаң, репортажың, дил маегиң өз 
ордунда болот. Мурда мындай талаптар болгон эмес. Жалгыз 
гана цензура (өкмөткө, партияга, мамлекетке, идеологияга 
советтик ички жана тышкы саясатка жакпаган маселелерди 
көтөрбөө) болчу. 

Мен 1984-1986-жылдары «Кыргызстандын №1 цензору» 
болдум. «Басма сөздөгү мамлекеттик сырларды сактоо боюнча 
Кыргыз Республикасынын министрлер советинин алдындагы 
башкы башкармасы» деп аталчу. Цензура боюнча жободо 27 
пункт бар болчу. Анын бирин бузсаң гезит чыкпайт, ката 
кетирген журналист катуу жазага тартылчу. 1989-жылы жылы 
СССРдин басма сөз жөнүндө мыйзамын жазууга катыштым, 
анын 4-пункту менин сунушум менен кирген…  

- Гезитти башкарып турган учурда өзгөчө эмнеден 
кыйналдыңыз эле? 

- Кызмат учурунда маалыматтардын, тиешелүү 
фактылардын, далилдердин жоктугунан кыйналчубуз. 
Облустардан, айылдардан келген маалыматтардын аздыгы, 
кабарчылардын көпчүлүгүнүн жакшы жаза албагандыгы. 
Азыркы учурда маалыматтын бардыгын интернеттен алса 

болот, ал учурда компьютер дагы жок, бардыгы кол менен 
жазылчу. Азыр компьютер-корректор, редактор, журналист 
дагы. Мен «Советтик Кыргызстан» гезитинде башкы редактор 
болуп жүргөндө, беш машинист иштечү. Ката кетип калбасын 
деп, таң аткыча типографияда жүрчүбүз. Демек, ал учурда 
бизге техниканын жоктугу кыйынчылык алып келчү. Бирок, эч 
кандай техника колго жазган калемди алмаштыра албайт 
болчу, журналисттин жеке жооперчилиги абдан жогору болчу. 

- Журналисттерге элдин мамилеси кандай эле? 
- Элдин журналисттерге, гезиттерге, басма сөзгө болгон 

мамилеси эң жогору болчу, анткени гезиттин күчү укмуш эле. 
Соттун, прокурордун, партиянын райондук, облустук 
комитетинин күчүнөн дагы жогору эле. Гезитке начар иштеген 
кызматкерлерди (райкомду же болбосо обкомдун 
кызматкерлерин) калыс фактылар менен жазып койсок, 
партиялык уюмдардан кат келчү. Ал катта аталган 
кызматкерге кандай жаза жарыялангандыгы боюнча жазылчу. 
Гезитке чыккан материал үчүн мамлекеттик кызматкерлер 
жумуштан бошотулуп, компартиянын катарынан чыгарылган 
учурлар болгон. Мактап жазгандардын зоболосу көтөрүлүп, 
мактоо баракчасын алып, акчалай сыйлыктар менен сыйланчу. 
Совет учурунда Кыргызстанда болгону 117 гезит-журнал бар 
болчу. Эгемендүүлүктөн кийин ар ким гезит ача берип саны 
2800дөн ашып кетти. 

- Журналисттер менен бийлик адамдарынын 
ортосундагы мамилеси кандай эле? 

- Журналисттер менен бийлик адамдардын мамилеси 
абдан күчтүү болгон. Анткени бардык гезиттер мамлекеттик 
болгондуктан, мамлекет өзү тейлеп акча бөлүп берчү. Ал 
акчаны акташ үчүн өтө жогорку жоопкерчилик менен 
иштегенбиз. Мүмкүн болушунча ката кетирбегенге аракет 
кылчубуз. Эң мыкты иштегендерге ай сайын сыйлык берилген, 
азыр болсо «саясий эркиндик, сөз эркиндиги жана 
чыгармачылык эркиндик» деген үч куралыбыз бар. Бирөө 
тапанча, бирөө кылыч, бирөө мылтык деп койсок болот. 
Ушуларды туура колдонгондо гана биз эч качан ката 
кетирбейбиз. 



13 

- Совет учурунда кыргыз журналисттери менен башка 
өлкөнүн журналисттеринин мамилеси кандай эле? 

- Абдан жакшы болгон, анткени бизде СССРдин бирдиктүү 
журналисттер союзу бар болчу. Жыл сайын төрт жолу 
Москвада журналисттердин пленуму уюштурулчу. Азыркыча 
айтканда мастер-класс, тренинг көп өткөрүлүп турчу эле. 
Талаптарды жазып калып, аларды чечкенге аракет кылышчу. 
“Кыргыз-Туусу” гезити Коммунисттик партиянын, Министрлер 
советинин, Жогорку советтин (парламент) органы болчу, басма 
сөз бетинде үч бийликти колубузга кармап турчубуз. 

- Совет учурунда журналисттердин маянасы 
керектөөнү канааттандырчу беле? 

- Баарына жетчү. Орто эсеп менен республикалык 
«Советтик Кыргызстан», ж.б. гезиттерде иштегендердин 
туруктуу маянасы бар болчу. 120-150 сом, андан тышкары 
жазган макала үчүн гонорар берилип турчу (50-80 сом). Акча 
жетпей жатат дегендер сейрек болчу. Мен мисалы 425 сом 
маяна алчумун. Москвага барганда өзүлөрү төлөп беришчү. 
Москвага кетип баратканда «Фрунзе-Москва 608» деген рейс, 
төрт моторлуу «ИЛ-18» деген учак уччу, барганың 42 сом, 
келишиң дагы 42 сом, мейманканага жатсаң полу-люкс 4 сом 20 
тыйын, такси 1сом, ал эми аэропортко чейин 5 сом. Ал учурда 
бардык нерсе арзан жана жеткиликтүү эле да. 

- Мамлекет журналисттерди социалдык жактан 
колдоп, жардам берчү беле? 

-Журналисттерге мамлекет жардам берчү. Ар бир адамдын 
50-60 жашка чыккан учурларында СССР журналисттер 
союзунун мактоо грамотасы менен же болбосо Кыргыз 
ССРинин Жогорку советинин Ардак грамотасы менен 
сыйланчу. Ал кезде Кыргызстанда өз алдынча орден, 
медалдары жок болгон, Москвада чечилчү да. Ташкентке, 
Алматыга эс алууга жөнөтүп, курорттун акчасын төлөп 
беришчү. 

- Совет учурундакы журналистика менен азыркы 
учурдагы журналистиканын айырмачылыктары эмнеде? 

- Бир сөз менен айтканда, бүгүнкү эгемендүүлүк 
заманындагы журналистика менен совет учурундагы 

журналистиканы салыштырууга болбойт. Экөөнүн айырмасы, 
асман менен жердей, муз менен оттой десек болот. Анткени, 
совет заманында бизде рыноктук базар экономикасы жок 
болчу. Пландуу экономика гана болгон. Ар бир республиканын 
гезиттерине, маданиятына, адабиятына Москва акча бөлүп 
турчу, алар көрсөтмө берип турган. Азыр болсо маалымат 
каражаттары өзүн-өзү багып жатпайбы, реклама менен акча 
табышат. Ал учурда болсо, баарын мамлекет каржылачу. 

 
Суроо берген Бактыгүл Бекирова 

Станбек УСУПОВ:  
“Совет мезгилинде гезиттин да, гезитчилердин 
дагы баркы жогору болчу”. 
 
- Алгач, өзүӊүз жөнүндө кыскача айтып өтсөңүз? 

1934-жылы Ысык-Көл областынын 
Жети-Өгүз районундагы Боз-Бешик деген 
айылда төрөлгөм. 1943-жылы Улуу Ата 
Мекендик согуш жүрүп жаткан мезгилде 
айылдык мектепке 1-класска кирип, Боз-
Бешик айылдык 7 жылдык мектепти 1950-
жылы бүткөм. Андан соң Фрунзе 
шаарындагы №5 мектебинде окуумду 
уланттым. 1953-жылы болсо Кыргыз 
Мамлекеттик университетинин филология 

факультетине, бир жылдан кийин кайра Алматыдагы Казак 
Мамлекеттик Университетинин журналистика факультетине 
тапшырдым. Анткени бала чагымдан бери журналист болсом 
деп ушул кесипке кызыгып, ушул максат менен билим алып 
жүргөн элем. Ал учурда Фрунзе шаарында журналистика 
бөлүмү же факультети жок болчу. Жогорку окуу жайды 
аяктаган соң, Фрунзе шаарына келип, өзүмдүн журналисттик 
ишмердүүлүгүмдү баштадым. Кийинчерээк окуумду 
жогорулатуу үчүн КПСС Борбордук Комитетинин алдындагы 
Коомдук илимдер академиясынын аспирантурасында 3 жыл 
окудум.  1970-жылы ал жерде кандидаттык диссертациямды 
коргогондон кийин кайрадан Фрунзе шаарына келип 
журналисттик жолумду андан ары уланттым.  

- Эмгек жолуңуз качан, кандай шартта башталды эле? 
- Адегенде жаштардын “Ленинчил жаш” гезитинде адабий 

кызматкер, кийин бөлүм башчы болуп эмгектендим. Андан соң 
редактордун орун басары, кийин редактордук кызматка 
көтөрүлдүм.  Жалпысынан “Ленинчил жашта” баш-аягы болуп 
10 жыл эмгектениптирмин. Фрунзедеги “Коммунист” 
журналында иштеп калдым. Андан кийин Ысык-Көл областтык 
гезитин уюштурууга тапшырма алдым. 1970-жылдын 1-
майынан тарта “Ысык-Көл Правдасы” гезитин чыгара 
баштадык. Ал жерде редактор болуп 3 жыл иштедим. Андан 

кийин Ысык-Көл областтык партия комитетинин пропаганда 
жана агитация бөлүмүнүн жетекчиси катары 1974-жылга 
чейин эмгектендим. Кийинчерээк Фрунзедеги “Советтик 
Кыргызстан” гезитинин редакторунун орун басары, андан соң 
“Коммунист” журналында башкы редакторлук кызматты 
аркаладым. 1986-жылдан баштап Кыргыз ТАГда (азыркы 
“Кабар” агенттиги) директор болуп иштеп калдым. Ал жерде 14 
жыл эмгектенгенден кийин өзүмдүн жаш курагыма 
байланыштуу пенсияга чыктым. Пенсияга чыккандан кийин 
дагы жөн отурбастан Бишкек Гуманитардык университетинин 
журналистика факультетинде 2015-жылга чейин 15 жыл 
доцент катары сабак бердим. 

- Совет заманында редактор берген тапшырмадан 
журналист баш тарта алчу беле? Журналистте эркиндик 
бар беле? 

- Эгерде талаптагыдай жазбай койсоң, кайра бу жерин 
оңдо деп берет, ал материалды кайрадан толуктап берчүбүз. 
Кээ бир материалдар “Ленинчил жашка” тиешелүү болсо ага 
жазчубуз, мугалимдерге, мектепке тиешелүү болсо мугалим 
газетасына берчүбүз. Эркиндик маселесине келе турган болсок, 
эгер ал таланттуу, жооптуу журналист болсо “мен муну жаза 
албайм” деп айтышчу эмес. Командировкага жибергенде да 
тиешелүү адамды тиешелүү маселе боюнча жиберет эле. Эгер 
журналист жакпаган бир маселеге баргысы келбесе, ал жакка 
барбайм деген учурлар дагы кездешчү. Барсаң дагы барасың, 
барбасаң дагы барасың деген маселе жок эле. Адегенде 
редакторлор да карашып, өз түшүнүктөрүн айтып, 
кеңешкенден кийин гана журналисттерди жиберишчү. 

- Ал кезде маалымат алуу укугу кандай болгон? 
- Ал убакта партиялык комсомолдук тартиптин өзү 

ушундай болгон, кабарчылар, журналисттер талап кылган 
нерсени бербей баш тарткан учур болсо дагы өтө сейрек болчу. 
Анткени алар тапшырманы аткара турган жооптуу адамдар 
экенин билишчү. Журналист өтө жооптуу элдик кызматкер деп 
кабыл алынчу. Гезиттер да абдан жогору бааланчу. Эл, 
материал гезитке чыкты дегенде “аа бул болду, же тиешелүү 
жаза алат, же бул факты текшерилет, жыйынтык чыгарылат” 

деп түшүнүшчү. Ал убакта гезиттин да, гезитчилердин дагы 
баркы өтө жогору болчу. 

- Журналисттерди чакырып чай берип, акча сунуштоо 
болчу беле? 

- Ал убакта гезиттер бир уюмдун органы эле. Азыр 
уюштурулуп, өз алдынча гезиттер чыгып атпайбы, ал учурда 
бир мамлекеттик мекеменин, жетекчи орундун, бир 
жетекчиликтин органы болуп эсептелчү. “Ленинчил жаш” 
Кыргызстандын ЛКСМ Комсомолдук Борбордук комитетинин 
органы, “Советтик Кыргызстан” Советтик Компартиянын 
органы, “Мугалимдер” газетасы Билим берүү 
министирлигинин органы, “Кыргызстан маданияты” болсо 
Маданият министирлигинин органы болчу. Ал органдарга 
жетекчилер дагы, журналисттер дагы баш ийет. Журналист өз 
каалаганын жазгандан мурун арыз түшсө эмне болот деп 
ойлочу. Жанагыдай чайга чакырып, журналисттерди мас 
кылып койгон учурлар болгон. Бирок акча берип сатып алган 
учур, фактылар эсимде жок. Биз журналисттерди 
командировкага жиберип атканда “ай абайлагын, бул факты 
ушундай,  ал кой союп, үйүнө чакырса барба” деп айтып 
эскерткен учурлар болгон.  

- Журналисттердин айлык маянасы кандай эле?  
 - Совет мезгилинде адабий кызматкерлердики 80, 85 

рубль болчу. Жетекчилердики андан чоңураак. Ал учурда 
акчанын баркы да жогору эле. Журналист кедей да, ашып-
ташып кеткен дүнүйөдө да жашачу эмес. Өзүнүн жазганына 
жараша гонорар алчу. Өзүнүн ишин бүтүрүп, башка 
редакцияларга да жазып гонорар алгандар да болчу. Айлык 
менен байып, машина алгандар болчу эмес. Жупунураак, дурус 
эле жашашчу. Негизи Совет мезгилинде кыйналып жашадык 
деп айта албайм, ал убакта арзанчылык болчу.  

- Советтик Кыргызстандагы журналистика менен 
эгемендүүлүк алгандан кийинки кыргыз журналисти-
касынын өзгөчөлүктөрү менен айырмачылыктарын айтып 
берсеңиз? 

 - Совет мезгилинин өзүнүн саясаты болгон. Мисалы, 
диний ишенимдерге каршы, аш-той, көп чыгым колдонулуучу 
ысырапкорчулукка каршы болчу. Андай нерселерди гезитке 

жазууга да болгон эмес, жазса сындап жазыш керек болгон. 
Бирок, бийликти сындоо азыркыдай болчу эмес. Ал убакта 
этияттык деген бар эле. Азыр кээ бир сындар үстүртөн эле 
болуп калып жатпайбы. Ал учурда фактыга жараша болчу. 
Албетте, кээ бир жетекчилер мыйзамга каршы иш жасаса 
сындалчу, орой сөздөр менен эмес, тиешелүү сөздөр менен 
сындалчу. Факты деген өжөр нерсе да.  Фактынын негизинде 
кылмыш кылгандар жазага тартылчу. Кемчиликтерди жазууда, 
кылмышкерлерди жазууда журналисттерге эч кандай чектөө 
болгон эмес. Совет мезгилинде тартип катуураак болчу.  
Калпты жазган журналист жазасыз калчу эмес. Эң аз дегенде 
эскертүү алчу. Азыр андай тартип жоктой сезилет. Карасаң кээ 
бир материалдар үстүртөн эле жазылат. Эркиндиктин алгачкы 
жылдарында болсо журналисттер өзүлөрүн өтө эркин сезип, 
жоопкерчиликсиз мамиле кылган учурлары да болгон. 

 Суроо салган: Жанара Кайыпбекова 

Токтосун САМУДИНОВ: 
“Көрөңгөсүндө адабиятка жакындыгы бар адам 
чыныгы кесипкөй журналист боло алат” 

Токтосун Самудинов Сокулук 
районунун Сокулук кыштагында 1941-
жылы 5-сентябрда туулган. 1963-
жылы Кыргыз Мамлекеттик уни-
верситетинин журналистика бөлү-
мүн бүтүрүп, журналисттик кесипке 
ээ болот. Н.Г.Чернышевский атын-
дагы Республикалык китепкананын 
басма бөлүмүндө редактор, Кыргыз 

телестудиясында редактор, “Ленинчил жаш” гезитинде башкы 
редакторлук кызматтарында иштеген. 1977-жылы негиз-
делгенден бери балдар журналы “Байчечекейдин” башкы 
редактору болуп эмгектенип келет. Ал СССР Жазуучулар жана 
журналисттер союздарынын мүчөсү. А. Осмонов жана Т. Молдо 
атындагы сыйлыктардын лауреаты, “Даңк” медалынын ээси. 
Кыргыз Республикасынын маданиятына эмгек сиңирген ишмер 
жана Кыргыз Республикасынын эл акыны. 

 
 - Өзүңүздүн журналисттик жолуңузду кыскача айтып 

берсеңиз?  
- Журналисттик жолумду айтардан мурун журналистикага 

бир аз токтолгум келип турат. Журналистика деген өнөрбү же 
кесиппи деген суроо туулат. Анткени кесипти үйрөнүп алса 
болот. Дүйнөдө көптөгөн кесиптер бар, аларды бир жыл 
окуйбу, эки жыл окуйбу айтор, өзү үйрөнүп алат. Көрөңгөсүндө 
адабиятка жакындыгы бар адам чыныгы профессионалдуу, 
кесипкөй журналист боло алат. Журналистикага жакын эмес 
адам бул тармакта узак кызмат көрсөтө албай калышы мүмкүн. 
Табиятынан “чымыны бар”, жазуучулукка шыктуу башка эле 
кесиптин ээлери да журналист боло алат. Мисалы улуу жазуучу 
Ч.Айтматов да зоотехник кесибин бүтүргөн. Бирок 
журналисттик, жазуучулук таланты менен чоң журналист да 
жазуучу да болду.  

Өзүмдүн өмүр таржымалыма токтолсом, айылда билим 
алып чоңойгом. Айылдагы, мектептеги кызыктуу окуяларды, 
көргөн билгендеримди жазып, аларды Москва райондук 
гезитине 7-8-классымдан тартып эле жарыялап жүрдүм. 10-
классты бүтүргөндөн кийин, 17 жашымда Кыргыз 
Мамлекеттик университетинин журналистика бөлүмүнө 
тапшырып калдым. Ал учурда журналистика бөлүмү үчүнчү 
ирет ачылып жаткан. Окуумду аяктаган соң дароо эле 
журналистика тармагында эмгектенип калдым. Чернышевский 
деген азыркы К.Баялинов атындагы китепкананын 
“Кыргызстандын китепканачысы” деген журналы чыгып турчу. 
Ал журналда мен жооптуу катчы болуп иштедим. Кийинчерээк 
телевидениеде эки жылдай иштедим. “Ленинчил жаш” деген 
жаштар гезитинде 9 жыл кызмат кылдым. Андан кийин 
“Байчечекей” балдар журналы ачылып калды. Университеттен 
башталган кесиптик жолум ушундайча уланып келе жатат.  

- Журналист болуп жумушка орношуунун талаптары 
кандай эле? 

- Ал кезде деле жумушка кабыл алуу үчүн атайын 
сынактар жарыяланчу. Бирок, азыркы замандагы кастинг 
сыяктуу өтчү эмес. Эгер кызматкер керек болуп калса, 
факультетке чейин телефон чалып издечү. Журналистикага 
“чымыны бар” адам, тандоо учурунда эле билинип калат. Ар 
ким өзүнүн талантын, шыгын, жоопкерчилигин көрсөтсө, 
жумушун улантат. Төмөнкү корректордон баштап, башкы 
редакторго чейин көтөрүлгөн кесиптештерибиз бар.  
“Карышкырды буту багат” дегендей эле, журналистти деле 
буту багат. Анткени, журналист окуяны ыкчам, адилет, калыс 
чагылдырып, талыкпай иштеши керек. Эгерде журналист 
жогорудагыдай сапаттарга ээ болсо, келечеги кенен, тагдыры 
да жакшы болот. Апыртып, калпты көбүртүп жазган 
журналисттер мурун деле болгон. Азыр деле андайлар көп. 
Бирок, алардын журналисттик жолу кыска болот.  

- Журналист катары иш баштаган биринчи күндөрдү 
эстеп көрсөңүз, кандай шарт, кандай абал эле? 

- Азыркыдай даяр транспорт жок эле, учурда 
журналисттердин өзүнүн унаасы болуп жатпайбы. Ал кезде 
кээде ат минүүгө, кээде жөө жүрүүгө туура келчү. Ысык-суукка 

карабай жайлоолорго, колхоздордун талааларына барчубуз. 
Журналисттин иши азыркыга караганда бир топ эле 
түйшүктүү болчу. Азыр болсо журналисттерге түрдүү 
техникалар, камералар жардамчы болуп, ишин дагы 
жеңилдетип жатат. Ал учурда фельетон, очерк, репортаж 
сыяктуу көптөгөн жанрлар иштечү. Журналисттин жазган 
очерки жакшы болбой калса, редактордун жана 
окурмандардын сынына кабылып калчу. Жанр боюнча 
иштөөдө өзүнүн профессионалдык, кесиптик өнөрүн 
өркүндөтүү кыйыныраак болчу. Ошого карабастан өзүн-өзү 
тарбиялаганга, өнүктүрүүгө далалат кылгандар көп эле. Ал 
тургай башка редакцияларга гана эмес, союздагы 
республикалардын редакцияларына Казакстандын, 
Өзбекстандын гезит-журналдарына барып тажрыйба алмашып 
келчүбүз. Мындай тажрыйба алмашуу жаш журналист үчүн баа 
жеткис пайдалуу нерсе болчу.  Казакстанда “Ленинчи жас”, 
Өзбекстанда “Йош Ленинчи” деп чыкчу. Жумушчу, аскер, 
студент, колхоз жаштарынын өзүнчө бир көйгөйлөрү, дүйнөсү 
бар болчу. “Ленинчил жаш” чоң нуска менен чыгаар эле. Азыр 
150 миңдеген нусканы айтсаң бул массалык рекорд болуп 
эсептелет. Журналисттик такшалуум “Ленинчил жаш” 
гезитинде башталды.  

- Басылманын редактору журналисттик ишиңизде 
чектөө койчу беле? 

- Муну жаз, тигини жазба деген кесиптик чектөө жок 
болгон. Бирок цензура бар болчу. Бир гана райондук гезит 
менен балдар журналы цензурадан өтчү эмес. Булардан башка 
баардык гезиттер, телевидение жана радиолор дагы 
цензурадан өтүп турган. Даярдалган материалдар “Главлид” 
деген кишилердин колунан өтчү. Алар кароодон өткөрүп, 
андан кийин уруксат колун коюп берчү. Көбүнчө 
“Бийликтегилерди сындабаш керек, өкмөткө таш ыргыткандай 
макала жазбаш керек”- деген өңдүү саясий цензура болчу. 
Анткен менен азыркы мезгилдегидей эле катуу сын айтылган 
макалалар чыгаар эле. Саясий-сатира “Чалкан” журналы 
бекеринен чыккан эмес. Чектөөлөргө карабастан 
журналисттин эркиндиги дагы бар болчу. Алар өз сунуш-
пикирлерин редакторго билдирип, материалдарды 

даярдашкан. Совет доорунда “Нарын правдасы”, “Ысык-Көл 
правдасы” деген гезиттер чыккан. Өзбекстанда   “Өзбекстан 
акыйкаты” деп өз тилинде эле чыкчу. Бизде эле чочулап, 
“правдасы” деп чыгарышчу. Унутулган эзелки сөздөрдү 
чогултуп, “Чаң баспасын сөздөрдү” деген китеп чыгаргам. Эмне 
деген касиеттүү сөздөрүбүз бар экенин кийинки муун билүүгө 
тийиш. Журналисттин эң башкы куралы тил. Азыркы 
журналисттерге кичинекей доом да бар. Анткени тил жагына 
келгенде, стиль жагына келгенде бир аз келегейирээк болуп 
жатат. Көркөм сөздүү К.Жантөшөвдүн, ширин сөздүү 
Т.Сыдыкбековдун чыгармаларын окубай жатышат. Башка оңой 
стилге өтүп кетишти.  Туура эмес сөздөр, одоно сөздөр да 
жарыяланып калууда.  

-   Журналист редактор берген тапшырмадан баш тарта 
алчу беле?  

- Жогоруда айтып кеткендей журналисттин өзүнүн 
эркиндиги бар болчу. Редакторго өзүнүн темасын сунуштачу 
жана редколлегиядан кароодон өтүп, талкууланчу. “Летучка”, 
“Планерка” деген жума сайын катуу тартиптеги жыйындар 
өткөрүлчү. Эфирге кеткен материал эмнеси менен кызыктуу, 
маанилүү болду, деп талкууга алынчу. Журналисттин мактай 
турчу материалын мактап, сындай турганы сындалчу. 
Алтургай мыкты материалдарга сыйлыктарды берчү. 
“Летучканы” азыр дагы колдонсо жакшы болмок. “Летучканы” 
редакциянын башчысы өткөрчү. Кезек менен бирден 
журналистти тизмеге алып, бул журналист мындай ката кетир-
ди, ал кесиптешибиз мындай даражага жетти деп айтып турчу. 
Элден түшкөн сындарды жана мактоолорду кабардар кылып 
турган. Аны менен катар бир жуманын иши анализге алынчу. 
“Летучка” бир гана орус тилинде өтөр эле. Кыргыз тилинде 
өткөрүүдөн чочулашып, орус тилинде өткөрчү окшойт. Кыргыз 
болуп туруп эне тилинде кылбаганыбыз туура эмес эле.  

- Журналисттин бир айлык маянасы эмне алууга 
жетчү?  

-100-150 рубль алгандар бар болчу. Айына эки жолу айлык 
берилер эле. 15 күндө бирден калем акы алчубуз. Чындап 
келгенде үй-бүлөнү багууга аздык кылчу, жер кыдырып 
саякаттоого жете тургандай маяна эмес болчу. Бирок, бир 



23 

нерсени эске алышыбыз керек. Арзанчылык мезгил болгон, 
медицина, билим берүү бекер болчу. Коомдук транспорт да 
арзан эле тыйын болгон. Кошумча берилген калем акы 
жардамчы болчу. Баарынан да үйдүн бекер берилиши чоң 
жетишкендик болчу. Материалдык жетишпестик ар дайым эле 
болуп келет.  

- Журналисттин милдеттери кандай эле? 
-Журналисттин бир блокноту менен калем сабы эле болор 

эле. Бардык макала, кабарларды өзү издеп барып, эмгектенип 
колго жазчу. Азыр журналистиканын мүмкүнчүлүктөрү 
көбөйүп, канаты кеңири жайылды.  

- Журналисттик кесиптин калк арасындагы кадыр-
баркы кандай болгон?  

- Журналисттин кадыр-баркы жогору болчу. Тартип, 
мыйзам катуу иштеген. Азыркыдай журналистке кол салуу 
деген жок эле. Адамдын кадыр-баркын билген заман болчу. 
Кабарчы деген сөз эле ушунчалык кадырлуу болгон. Айылдык 
кабарчы, жумушчу кабарчы дегендер бар эле. Жумушчу 
кабарчы заводдо иштеген ошол эле учурда жумуштагы 
кабарларды жазып турган. Алардын да өзүнчө 
конференциялары, жыйналыштары өтчү. Айылга кабарчы 
келиптир десе, элдин баары чогулуп көйгөйүн айтканга 
келишчү. Журналист эл кызыга турган, кадыры бийик, баалуу-
барктуу кесип болчу. Жаштар арасында юрист, экономист жана 
журналисттик кесипте окуган студенттер көп болгон.   

- Журналисттин жазган макаласы же кабары коомдо 
талкуу жаратчу беле?  

-Камбаралы Бобулов деген атактуу жазуучунун 
“Ыманбайчылык жана зыяндуу ата-салттар” деген макаласы 
чыкканда коомчулукта катуу талкууга алынып, талашка 
түшкөн. “Халтура” тууралуу чыккан “Халтуранын жолун 
бөгөөгө болобу” деген сыяктуу макалалар талкууга алынган. 
М.Алыбаевдин “Ак чүч” деген байлардын аялдарына арналган 
ыры чыккан. Ошол кезде деле сын жагы жаман эмес болчу. 
Кадимкидей эле сындар айтылчу. Бирок саясий сын дегенди 
эстешибиз керек. Өкмөткө, мамлекеттик бийликтеги 
кишилерге асылуу болчу эмес. Азыр коркпой жазып жатышат. 
Бул дагы демократиянын бир жакшы жагы десек болчудай. 

Совет заманында коркоктук, кошоматчылык деген өнүгүп 
кеткен.  

- Журналисттер арасында кароо-сынактар өткөрүлчү 
беле? Кандай сыйлык, наамдар берилген?  

- Ар түрдүү конкурстар өткөрүлүп грамота, акчалай 
сыйлыктар берилген.  

- Сиз ушундай конкурстарга катыштыңыз беле? 
-Мен көбүнчө уюштуруу иштерине катышып калдым. 

Анткени мен “Ленинчил жаш” гезитинде бөлүм башчы болуп 
иштеп калдым. Кийин редактордун орун басары болгонумда, 
жалаң гана уюштуруу иштерин аткарып конкурстарды, 
талкууларды уюштуруп жүрдүм. Сыйлыктарыбызды алган бир 
топ калемдештерибиздин азыр да көзү тирүү. Силер 
уюштурган конкурстан сыйлык алганбыз деп азыр дагы айтып 
калышат. Кабарчылык өнөрдүн маарекелери болуп калат, 
ушундай шартта сынактар өткөрүлүп, сыйлыктар берилчү.   

- Советтик Кыргызстанда журналист эркек менен 
журналист аялга бирдей укук берилип, окшош талаптар 
коюлганбы?  

- Учурда кыз-келин журналисттер көбөйдү. Бул дагы абдан 
жакшы нерсе. Мыкты журналист кыздарыбызды көрүп абдан 
сыймыктанам. Сөз өнөрү жакшы болгон киши гана мыкты 
сүйлөй алат, бул дагы өзгөчө бир өнөр. Совет мезгилинде кыз-
келин журналисттер абдан аз болчу. Биздин редакциябызда 
15ке жакын киши болсок, бир гана Жамийла деген кабарчы 
кызыбыз болгон. “Ленинчил жаш”, “Советтик Кыргызстан” 
деген гезитте көп жылдар бою иштедим.  Мен билгенден ошол 
кезде 10-15тей журналист кыз-келиндер иштечү.  

- Эмнеге журналист кыздар аз болгон? 
- Менин оюмча ал кезде кыздар көбүнчө башка кесиптерге 

кызыгышкан. Кийим тигүү, тамак-аш даярдоо, мугалимдик 
окууларга кызыкса керек деп ойлойм.  

- Журналисттик кесиптин жаштар арасындагы 
популярдуулугу кандай болгон?  

-Журналистика бөлүмүнө өтүү үчүн чоң конкурс 
жарыяланчу. Ага катышкан жаштардын да саны арбын болгон. 
Мындан улам журналистика кесибинин популярдуулугунун 
жогору экенин байкоого болот.  

- Сизде мүмкүнчүлүк болсо Советтик Кыргызстандагы 
журналистиканын эмнесин өзгөртмөксүз?  

- Советтик журналистиканын кыйынчылыгы менен катар 
жакшы жагы да көп болду. Цензура журналисттердин тизгинин 
көп тартып койду. Ага карабай советтик журналистиканын 
мактай турган дагы бир жери бар. “Журналист бир гана 
пропагандист, агитатор эмес уюштуруучу дагы болгон”. 
Журналист - мамлекеттин бир адамы катары өлкөсүнүн 
бардык иштерине жакшылыгына, жамандыгына катышат. 
“Вечерний Бишкек” гезитинде “Эгер мен мэр болсом”, “Эгер мен 
шаардын башкаруучусу болсом эмне кылам” деген темада 
макалалар жарык көргөн. Окурмандардан шаардын мындай 
көйгөйлөрү бар, ошолорду минтип чечмекмин деген макалалар 
келип турчу. Мамлекеттин көйгөйлөрүн айтып чыгууну 
журналисттер ушундай жолдор аркылуу уюштурчу. Учурдагы 
“элдик репортер” деген рубриканы окуганда, Совет 
заманындагы ошол макалалар эсиме келет. Себеби элдик 
репортер аркылуу эл көйгөйлөрүн алып чыгышчу. Мындай 
нерселерди бийлик өкүлдөрү эске алып, тез реакция кылышы 
керек.  

- Советтик Кыргызстандагы журналистика менен 
эгемендүүлүк алгандан кийинки кыргыз журналистика-
сынын өзгөчөлүктөрү менен айырмачылыктарын айтып 
берсеңиз?  

- Журналист Ата Журтун, мамлекетин, элин жакшылыкка 
алып келсем деген ниеттери менен жашайт. Кемчиликтерин 
сындап жазса да, жакшылыгын мактап жазса да, Ата Журтунун 
жакшылыгын ойлоп жазат. Бир журналист мекенин жаман 
болушун жазбайт. Азыркы журналистикада балдар журна-
листикасы унутта калып жатат. Бул тармакты эстен 
чыгарбашыбыз керек. “Байчачекей” журналы 1-4-класска 
чейинки мектеп окуучуларынын талантын ачууга салым 
кошот. Анткени биздин аудиториябыз кичинекей балдар. Алар 
чоң кишинин калемине келбеген нерселерди айтканда 
тажрыйбалуу кызматкер катары таң калып калабыз.          

Суроо салган: Адинай Курманова 

Тамара ЖАМАНБАЕВА:  
«Совет заманында журналисттердин көбү жазуучу 
болушкан” 

 Тамара Жаманбаева Кыргыз Республи-
касынын маданиятына эмгек сиңирген 
ишмер, Кыргыз Республикасынын эл 
артисти, профессор. 1974-88-жылдары 
Кыргызстандын телерадио комитетинде 
жана Бүткүл союздук радиого маалымат 
даярдоо редакциясынын башкы редактору, 
1988-92-жылдары Ош облустук телерадио 
комитетинде башкы редактору, 

төрайымы болуп иштеген.  
   1992-94-жылдары Кыргыз Республикасынын Улуттук 

телерадиокомпаниясында программа боюнча дирекциянын 
башкы директору, 1996-жылдан тартып "Замана" чыгармачыл 
-өндүрүштүк бирикмесинин директору болгон, учурда эл аралык 
Кыргыз-Кувейт университетинин профессору катары 
эмгектенет. 

- Журналист катары иштеп баштаган күндөрүңүздү 
айтып берсеңиз? 

-Биринчи жолу медициналык окуу жайына 7-классты 
бүткөндөн кийин киргем, ал кезде телевизор дегенди эч ким 
билбейт, эч кандай түшүнүгүбүз жок.  16 жашымда ал жакты 
бүтүрүп, азыркы Медицина академиясына тапшырганы келсем, 
ректордун кабылдамасында бир орус аял туруптур, ал:-девочка 
сколько тебе лет? - деп сурады. Өзүмдү чоңураак айтканды 
жакшы көрөм да, 18 деп жооп бердим. -Ой как xорошо, ты бы не 
xотела работать диктором? -деп сурады. Мен болсо: -Я не знаю 
что это, - деп жооп бердим.  Телевизор да көргөн эмесмин да, ал 
кезде чанда гана кишинин үйүндө болчу. Ал аял эртең 
«вышкага» (кеңсеге) келүүмдү өтүндү. Бул тууралуу ректорго 
айтсам, барып көрүшүм керектигин айтты. Эртеси келсем 40-45 
жаштардагы эки фронтовик отуруптур, кагаз берип, «окуп 
көрчү»  дешти. Окудум, “үнү жагымдуу жакшынакай кыз экен, 
бирок өтө эле кичинекей экен мейли эптеп чоңойоор” деп, 
кабыл алышты. Анткени иштегенге киши жок экен.  

Ошол күн жума болчу, күнү бүгүнкүдөй эсимде. Дем алыш 
күнү эфирге чыкмай болдум. Чындыгында студияны бир 
көргөндө эле жактырдым. Эми ал кезде (1958-жылы декабрь 
айында) кыргыз телевидениеси «Фрунзе телевидениеси» деп 
аталчу. 

Жаңыдан иштеп баштаганда киноаппаратураны коюп 
көркөм фильмдерди, мультфильмдерди көрсөтүшчү, түстүү 
экран жок ак-кара гана болгон. Ошентип эфирге 
аппаратуранын кандай иштейт экендигин текшерүү 
максатында «пробная передачалар», программалар берилип 
турчу. Менин иштегениме тогуз ай болгондо, телевидениеде 20 
кызматкер эмгектенчү. Аябай аз болчубуз. Камеранын оордугу 
бир тонна, “пландарды” эки бала кадимкидей түртүп тартчу. 
Иштеген аябай оор болчу. Ал кезде студияны декорациялоо 
үчүн эч нерсе жок болчу. Жерге бир гана шырдак салынчу. 
Мисалы, мен жумушка жаңыдан келгенде Саякбай Каралаевди 
студияга чакырышып Манас айттырышкан. Аны тартуу үчүн 
камеранын жарыгынын күчү жетпей, концерттерде 
колдонулчу жарыктарды эки жакка коюп алып тартканбыз. Ал 
Саякбай аксакалга такыр жаккан эмес, 30-40 мүнөт Манас 
айтып бүткөндөн кийин, «бул жериңер жаккан жок, тердетет 
экен. Экинчи келбейм», - деп айтканы эсимде.  

- Журналист, диктор болуп жумушка орношуунун 
талаптары кандай эле?  

-1958-жылы күз айында Фрунзедеги телевидение иштеш 
керек, деп радионун кызматкерлерин алышкан. Ал кезде 
радионун иштегенине 25-27 жыл болуп калган. Радионун 
кызматкерлери жогорку билимдүү, кыргызча таза сүйлөгөн, 
үнү жагымдуу адамдар болушкан. Анан алардын жашыраак-
тарын жумушка алышкан. Бирок, алардын баары кадр 
сыртында иштечү. Дикторлор ар бир көрсөтүүдөн кийин 
чыгып программаны айтып турушчу. 

Эң биринчи кинодон баштагандан кийин, ошол кезде Улуу 
Ата-Мекендик согуштун катышуучусу Шаршеке Сматов деген 
бир фронтовик киши болгон, ошол киши киноочерктерди, бүт 
чыккан кинолорду жакшы билген. Ошентип Шаршеке Сматовту 
кино-редактор кылып алышат. 

- Журналисттин бир айлык маянасы эмнеге жетчү эле? 
-Мен жаңыдан иштей баштаганда 750 рубль алчумун, 

үчүнчү даражадагы дикторлор 1500 рубль алышчу.  Мисалы, 
Лидия Тюменько. Бир орус аялдын батиринде турчумун, ага 
150 рубль төлөчүмүн, калган 600 рублга жакшы көргөн 
момпосуюмду, апама белек-бечкек, өзүмө кийим-кече алчумун.  
Программаларды жакшы алып барганга аракет кылчумун, 
тексттерге өзүм да көз жүгүртүп, аларды жаттачумун. Ошол 
кезде биздин төрайымыбыз Рабия Минсеитова болчу. Ошол 
эже, «Бул кыз аябай тың экен.  Кудай буюрса, ушул кыздан бир 
нерсе чыгат», деп үч ай иштегенден кийин айлыгымды 1500 
рубль кылып берген.  

 - Айтсаңыз, совет учурунда мамлекет журналисттерге 
жардам берчү беле? 

-Ал кезде жалпы профсоюз деген уюм иштечү. Алар 
кимдин батири бар, кимдики жок, канча баласы бар, жашоо 
шарты кандай? деп изилдеп, ошого жараша бекер батир берчү. 

- Туура эмес айтылган же жазылган материалдарды 
ким көзөмөлдөчү? 

- Ошол кезле «лито» деген болчу. Бирок, ал негизи радиодо 
болчу.  Бир аял эфирде айтылган сөздөрдү машинка менен 
басып, ар бир баракка кол коюлуп, мөөр басылчу. Советтер 
союзунун турмушуна, саясатына туура келбеген нерселер 
айтылса, ошол адам жооп берчү.   

- Совет учурунда эркектер менен аял журналисттердин 
укуктары бирдей беле? 

- Менин оюмча, ал кезде бул аял бул эркек деп бөлүнбөчү. 
Тескерисинче, азыркыга караганда түзүрөөк каралчу, 
ыймандуулук көп эле. 

- Журналисттердин кесиптик деңгээлин артыруу үчүн 
кандай иш-аракеттер көрүлгөн? 

- Операторлорду, редакторлорду, режиссерлорду Таш-
кентке, Алматыга, Москвага 15 күнгө же бир айга жиберчү.  
Одессадан, Ленинграддан, Ташкенттен, Москвадагы Байланыш 
институтунан адистер келип, үйрөтүшчү, техниктер өз 
алдынча иштеп башташкан.  

- Айтсаңыз үй-бүлө курганда жумушка кантип жетиш-
чүңүз? 

- Эгер ургаачы киши аракет кылса баарына жетишет, 
баатыр энелер деле ондон төрөп, жакшынакай эле балдарына 
билим берип келишкен. Менин төрт балам бар, эки кыз, эки 
эркек бардыгына жогорку билим бергенге аракет кылдым. 
Үчөө мектепти алтын медаль менен аяктады, бирөө 
Москвадагы МГУну бүттүрдү. Калганы Бишкектеги ЖОЖдорду 
аякташты. Азыр жети неберем, үч чөбөрөм бар. Эң башкысы 
убакытты туура уюштура билсең, күйөөң жумушуңду жакшы 
түшүнсө эч кандай үй-бүлөдө жумуш үчүн уруш-талаш болбойт. 

- Советтик Кыргызстандагы журналистика менен 
азыркы кыргыз журналистикасынын өзгөчөлүктөрү менен 
айырмачылыктарын айтып берсеңиз? 

- Советтик журналистикада абдан көп публицисттер 
болгон, адабий чыгармалар абдан көп болгон. Анда 
журналисттердин көбү жазуучу болушкан. Азыр китептер 
аябай көп чыгып жатат, жазуучулар ушунчалык көбөйдү.  Эрте 
тургандын баары эле китеп жазып, «жазуучумун» деп 
калышты. Ушунусу мага көп жакпайт, мурун жазуучулар 
союзуна жазган чыгармалар элге жакса, эл окуганда жүрөгүнөн 
орун алганда гана кабыл алышчу.  

Суроо салган: Бактыгүл Бекирова 

Байтемир АСАНАЛИЕВ:  
“Билими аз адамдан билими тайкы журналист 
чыгат” 

Балдар акыны, журналист жана 
котормочу Байтемир Асаналиев 1940-жылы 
Нарын облусуна караштуу Нарын районундагы 
Чет-Нура айылында жарык дүйнөгө келген. 
Айылдык мектепте 7-класска чейин окуп, 
андан соң Нарын шаарындагы Токтогул 
атындагы №1 орто мектептен окуусун 
улантып, 1957-жылы бүтүргөн.  

1958-жылы КУУнун филология факуль-
тетине өтүп, аны 1963-жылы ийгиликтүү 

аяктаган. Тоголок Молдо атындагы адабий сыйлыктын 
лауреаты, “Кыргыз Республикасынын маданиятына эмгек 
сиңирген ишмер» наамдын жана башка бир канча 
сыйлыктардын ээси. 

- Журналисттик ишиңиз биринчи кайсы жерде, кандай 
шартта башталган?  

 - Журналисттик кесипке окуучулук курагымда эле 
аралаштым. Мен Нарын шаарындагы №1 Токтогул атындагы 
чоң базалык мектепте окуп жүргөндө "Нарын правдасы", "Тянь-
Шань Правдасы" деген облустук гезиттер чыкчу. Ошол 
гезиттерге кабар жазчубуз. Мисалы, мектепте болгон окуялар, 
же айылга барып ал жердеги эмгектин алдыңкылары тууралуу: 
жакшы сугатчы, жакшы колхозчу, жакшы комбайнчы 
сыяктууларды мактап жазып келчүбүз. Мунун баары менин 
жана мен сыяктуу жаш окуучулардын журналистикада 
башталган жаңы кадамдары болгон. Ал кезде гонорар деген 
бар эле. Жазган кабарың мейли радиого, мейли гезит менен 
журналга же китепке чыксын, сөзсүз түрдө эмгегиңди калем 
акы түрүндө кайтарып беришчү. Өзүнчө ставкалары боло 
турган. Информация болсо ага өзүнчө, чоң бир макала болсо ага 
өзүнчө акча төлөнчү. Мисалы, 5 рубль берсе, ал акча бир далай 
ишиңе жарайт эле. Республикадагы жалпы пионерлер үчүн 
чыккан "Кыргызстан пионери" деген гезит болгон. Ага да ыр, 
сүрөт, кабар жиберип турчубуз. "Бала кабарчынын эсине " 
деген бланкасы бар болчу. Ошол жерге бизге жооп жазылып, 

кат келчү. Биз аны башкаларга көрсөтүп, айрыкча экиге окуган 
балдарга, "Карачы, мага тээ Фрунзеден гезиттен кат келди” деп 
мактанып, жер-сууга батпай сүйүнөр элек. 

- Сизди биринчи эмгек жамаатыңыз кандай кабыл 
алган? 

- Эми биз ал кезде студентпиз, жашпыз. 17-18дер 
чамасындагы балдар-кыздарбыз. Алгачкы эмгек жолум 
окуучулук кезде башталган дебедимби. Студенттик кезде ал 
ишмердүүлүгүмдү андан ары уладым. Мен барган бардык 
жерде жылуу тосуп алчу. Жакшы кабыл алып, макалабыз болсо 
оңдоп-түздөп, жарабай калса кайра баштан-аяк иштетип, 
алымча-кошумчасын карап, чыгарып берчү. Журналистикада 
окугандар 3-курста практикага чыгышчу. Ар кимди жөндөмүнө 
жараша радиого, гезитке жөнөтүшөр эле, тиги ишканага барып 
ишмердүүлүгү тууралуу макала даярдап кел, же буга барып 
муну сурап кел деп. Жаш кадр анын баарын аткарып, иштеп, 
такшалат, көрөт, үйрөнөт. Мен дагы журналистикада басып өтө 
турчу жолдун көбүн басып өттүм.  

- Журналист болуп ошол учурда жумушка орношуунун 
талаптары кандай эле? 

 - Журналисттерге окуу жайды бүтүп атканда ар түрдүү 
мекемелерден, көркөм уюмдардан сунуш, чакыруулар келип 
турчу. Ал учурда билим биринчи орунда болгон. Терең билими 
бар адам - өз ишин туура баамдап, так алып кете алчу. Советтер 
маалында журналистикага өтө маани берилчү дегенимдин 
дагы бир себеби, жогоруда айткандай, бир гана чындыкты 
чагылдырып, ачып берген, эмгекчил, дымактуу, билими бар 
жаштар ишке алынчу. Азыр тил билүү маанилүү критерий. 
Англисче, немисче, французча сүйлөп атасыңар. Биз болсо  чет 
тилди мектептен эле окудук. Аны да баа алыш үчүн эле окуп, 
эптеп экзаменден өткөнгө аракет кылчубуз (күлүп). Себеби, 
сүйлөбөйсүң, азыркыдай практика деген жок, кереги жок. Ал 
кезде орусчаны жакшы билсең, ошол жетчү. Мисалы, канча 
кылган менен орустардын мамлекетинде болгондон кийин, 
бир уюмда бир эле орус болсо, бардык ишмердүүлүк орусча 
жүргүзүлүшү керек болчу. Эгер партиялык, райондук иштерде 
иштегиң келсе, сөзсүз орус тилин билишиң керек эле. 
Негизинен, кырдаалга жараша ар кандай болуп калат. Маселен 

кыргызча бир гезитте иштесең орусча билүүгө муктаждык жок 
дегендей.  

- Ошол учурдагы журналисттин негизги милдеттери 
кандай эле? 

 - Журналисттин негизги милдети тууралуу Лениндин бир 
айтканы бар: "сен коомдо жашап туруп, коомдон сыртта кала 
албайсың" деген. Ар бир элдин, анын ичинде биздин өз 
коомубуз бар. Мисалы, биз кыргызбыз, кыргыз калкыбыз. 
Журналист ушул кыргыз журтунун, кыргыз өлкөсүнүн 
моралдык, материалдык турмушун, өнүгүшүн, адабият, 
маданиятынын өнүгүшүн, экономикасын жана башкасын 
чагылдырышы керек. Ачып бериш керек. Баса белгилеп кете 
турган маанилүү жагдай-журналисттин милдети качан 
болбосун чындыкты жазуу, адамдын образын, личностун ачып 
берүү. Тилекке каршы, азыр жалганды көп жазып 
калышпадыбы?!  Капитализмдин берген бирден-бир эң туура 
эмес таасири, ар ким өзү үчүн күйөт.  Колуна акча карматып, 
мобуну чыгарып бер, тигини жамандап бер десе макул деп эле 
кете берет. Антпеш керек… Айтып кеткенимдей, ал учурда 
билимге маани берилчү. Себеби, билимдүү адис керек. 
Билимдүү адам билимди студентке тереңдетип, маңызын 
түшүндүрүп берет, туура жолго баштаса ошондой студент, адис 
өсүп чыгат. Билими аз адамдан-билими тайкы студент чыгат 
да. 

- Журналистке кайсы бир темаларды жазууга тыюу 
салынчу беле? 

- Андай нерсе болгон эмес. Журналист эмнени 
чагылдыргысы келсе, ошону ачып берчү. Кандайдыр бир 
проблеманы ачып берип атса, же маанилүү бир макала даярдап 
атса, тескерисинче коом үчүн жакшы болбойбу? Бут тосуулар 
болгон эмес. Журналисттин эркиндиги анын ишмердүүлүгү 
үчүн маанилүү болгон. 

- Редактор берген тапшырмадан журналист баш тарта 
алчу беле? 

- Редактор тапшырып атса журналист кайдан баш 
тартсын?! Жетекчиликке баш ийип, талабын аткарыш керек да. 
Баш тартам деп моюн толгосо, жасабаса ошого жараша иш 
козголот. Себебине жараша чечим чыгарылат, туура эмес нерсе 



33 

жасаса жазасын алып, эгер керек болсо жумуштан алынат. Ал 
кезде бардык мекемелер, мейли басма сөз болсун, мейли башка 
болсун, бардыгы мамлекеттики болгон. Бирөөнүн 
кызыкчылыгын коргоп, же атактуу болуп, авторитет жыйнаш 
үчүн иштешчү эмес да. Азыркыдай ар бир мекеменин өз 
кызыкчылыгы деген болгон эмес.  Ошондуктан, баш тарта 
турган, же жаап-жашыра турган материалдар чыгарылчу эмес 
десем болот. Жогоруда айтканымдай, ал кезде сенсацияны 
кубалап, ойду-тоону жазуу жок болчу. Ар түрдүү иликтөөлөрдү 
жүргүзүп, интервью алып, макала жазып, маалымат топтоп 
иштечүбүз. 

- Совет мезгилинде бийлик башындагыларга сын 
макалалар жазылчу беле? 

- Такталбаган, туура эмес маалымат болсо чыкчу эмес. 
"Чалкан" деген сатиралык журнал бар эле. Ошол учурдагы 
жалгыз көркөм журнал болчу. Юморлор, сатиралар, куйкум 
сөздөр, фельетон, карикатуралар менен берилген сүрөттөр 
чыкчу. "Чалканга" көбүнчө сындалып чыгышчу. Мейли 
райкомдун секретары болсун, мейли бир мекеменин 
башкармасы болсун, совхоздун деректири болсун айтыла 
турган сөз болсо, айтылчу, жазылчу. "Чалканга" чыккан киши 
жөн калчу эмес. Ал териштирилип, такталып отуруп, эгер 
маалымат чын болсо ким болбосун иштен айдалчу. Ал жөн 
журнал эмес эле.  "Чалканда" кыргыздын улуу адамдары 
иштеген. Аалы Токомбаев, Мидин Алыбаев деген классик 
акындар иштеген. Мен да сын макалаларды жазып калдым. 
Бирок, бирөөгө карата жазган жокмун. Көбүнчө окуган 
чыгармалар боюнча жазчумун.  

- Совет журналисттерине жаза турган маалыматтардын 
багыттары коммунисттик партия тарабынан аныкталган 
деген чынбы? 

 - Мен билгенден журналисттер, редакциялар жазгысы 
келген маалыматын жазып, чыгаргысы келген материалын 
чыгарчу. Эми Сталиндик учурда албетте, ага сын айтып, же 
каралап, партияга каршы нерсени жаза алышчу эмес. Көп 
нерсенин чеги, нормасы болот да. Ооба, диктатура болгон десек 
болот. Партиялык диктатура. Бирок, бул нерсени бийлик 
бардык нерсеге кысым көрсөтөт деп түшүнбөш керек. 

Бийликтин абройу, таасири чоң болгон десек болот. 
Материалдар партиянын талабына жооп берчү. Бирок, жаза 
турган маалыматтарды партия берет деген маалымат 
чындыкка шайкеш келбейт.  

- Журналисттин маалымат алуу мүмкүнчүлүгү кандай 
болгон? 

- Бардык жердин эшиги журналистке ачык болчу. 
Журналисттин өзүнүн күбөлүк каты болот, “удостоверение” 
дейт. Ага сенин сүрөтүң чапталат. Кайсы жерде иштегениң 
жазылат. Печать басылып, сенин официалдуу документиң 
болуп эсептелет. Анан мисалы, ошол кездеги "Кыргызстан 
маданияты" деген же болбосо "Кыргыз туусу" деген гезиттен 
келдим деп, барчу жерге барасың. Алчу маалыматты алып, 
топточусун топтоп кетесиң. Керек болсо сен барган мекеме, 
ишканабы же фабрикабы, айтор маалымат алууга, бирөөлөр 
менен жолугууга, маектешүүгө мүмкүнчүлүк түзүп берчү.  

- Журналисттин укуктары сакталчу беле? Саясий 
кысымга туш болуп, куугунттукталган учурлар болгонбу? 

 - Ал журналисттин өзүнөн көз каранды да. Мисалы, 
такталбаган, жалган бир маалыматты чыгарып же туура эмес 
бир өңүттө берип койсо, ал жетекчилик тарабынан, эгер өтө 
одоно болсо мамлекет тарабынан сындалып, териштирилчү. 
Кандайдыр бир деңгээлде өз жазасын алчу. Жумуштан 
айдалганга чейин барчу. Эгер өз ишин туура, так аткарса, 
нормаларга жооп берип, калп айтпаса эмнеге куугунттукка 
алынсын.  

- Совет мезгилинде журналистке чай берип, акча 
сунуштоо болгонбу? 

 - Бул коррупция деген, акча деген нерсе учурда терең 
тамыр жайды. Ал кезде журналисттин мындай нерсеге 
муктаждыгы жок болгон десем болот. Акчага сатылсаң, 
баарыбир бир күнү жасаган ишиң ачыкка чыгат. Журналист өз 
иши менен алек болчу эле. Балким болгондур, эми ал адамдын 
тарбиясынан, абийиринен. Ал нерсеге жол берсе, анда айла 
жок. Бирок, ал кезде баары тең болуп жашап, бирөөдөн бир 
нерсе сураган эмес. 

- Советтер Союзунун учурунда улуттук баалуулуктарга 
байланыштуу темаларды жазууга чек коюлган деген 
маалыматтар бар. Ушул чындыкка жакынбы? 

 - Советтер Союзунун курамында өзүң билгендей, 15 
өлкөнүн эли жашаган. Канчалаган улут, канчалаган маданият. 
Анын баарын жокко чыгарууга, бут тосууга болбойт. Бут 
тосулган эмес албетте, бирок бардык улутту, бардык элди бир 
деңгээлде кармоого, бир тең кылууга аракет жасалган. Ар бир 
өлкөнүн өзүнүн маданияты өз жергесинде байма-бай 
чагылдырылып турчу.  

- Журналисттин маянасы өзүнүн керектөөсүн жаба 
алчу беле? Совет журналисттерине кандай социалдык 
камсыздоолор, колдоолор болгон? 

- Журналисттик кесип Советтер учурунда кадыр-барктуу 
кесиптердин бири болгон. Жогоруда айтканымдай, ар бир 
эмгек үчүн калем акы, гонорар төлөнүп атпайбы. Ал гонорар 
бир канча керегиңе жарайт. Ар тараптан колдоого алынчу 
журналист. Маселен, командировкага чыксаң, чөнтөгүңдөн 
акча чыгарбайсың, мекеме жолуңду төлөп берет. Эки жакка 
жумуш боюнча кетсең аны да төлөп берет. Журналист жакшы 
колдоого ээ болгон. 

- Сиздин журналист болушуңузга жубайыңыз кандай 
караган? 

 - Туура эле карады. Бир гана журналисттик 
ишмердүүлүгүм эмес, жалпы эле чыгармачылык карьерамда, 
басып өткөн жолумда жубайымдын орду чоң болду. Ал менин 
биринчи угуучум, сынчым, биринчи күйөрманым. Көп 
эмгектерим алгач жубайымдын кол алдынан өтөт. Ал айтат, 
андай болуптур, мындай болуптур деп. Мен анын айтканынан 
кийин кайра оңдоп, кайра жазам. Азыр ден соолугу начар болуп 
калды. Балдарды татыктуу тарбиялап, үйдүн очогун өчүрбөй 
келген да жубайым. Өзү медицина кызматкери болгону үчүн, 
кыздарыбызды да дарыгерликке окутту. Балдарыбыз орун-
очок алып калышты. Менин жолумду жолдогон балдарым 
болгон жок. Бир кызым бар. Менин чыгармаларымды 
бастырып, чыгартып берген ошол. Менин оң колум болуп 
калды. Аларга ыраазымын!..  

- Советтик журналистика менен азыркы журна-
листиканын айырмасы эмнеде деп ойлойсуз? 

 - Жогорудагы жооптордо айтылгандай, азыркы 
жаштардын бир кемчилиги бар, китеп окубайт, кыргызча 
жакшы билбейт. Билимге суугарылыш керек. Журна-
листиканын кадыр-баркын түшүрбөсө, жазган материалынын 
майын чыгара жазса, жүрү-нарыга салып койбой 
жоопкерчилик менен аткарса дейм. Ашыра мактабай, жөн 
жерден каралабай жазыш керек. Туура эмес сүйлөп коюшат. 
Анча-мынча кемчиликтер бар албетте, калганы кудайга шүгүр, 
таланттуу, идиректүү, аракетчил жаштарыбыз өсүп келе жатат, 
көрүп атабыз. Келечек жаштардын колунда эмеспи. Көп окуп, 
билимге сугарылса, көп китеп окуса, жакшы тарбия көрсө, 
абийирин сактаса бардык жакта алга жылуу, өнүгүү болот, иши 
илгерилейт. Жалпысынан караганда, келечектен көптү 
үмүттөндүргөн жаш журналисттерден уучубуз куру эмес. 

Суроо салган: Тойчубай кызы Сайкал. 

Садыр САРЫГУЛОВ:  
“Чоңдорду сындап жазганым үчүн эч бир 
мамлекеттик сыйлык алган жокмун” 

Садыр Сарыгулов совет заманында 20 
жылдан ашуун «Чалкан» журналынын 
адабий бөлүмүндө редактор, башкы 
редактордун орунбасары, журналдын 
жооптуу катчысы болуп иштеген.  Бир 
топ жыл Мамлекеттик телерадио 
комитетинин адабий редакциясында 
редактор жана улук редактор болуп 
эмгектенген. 

Садыр Сарыгулов “Кыты-кыты”, “Шыбыр”, “Абышка”, 
“Балыкчы”, “Талөөндөй бала”, “Жалган дүйнө”, “Өгөй бала жана 
өз бала”, “Ыркыраков Чыркырак”, “Талант жана кара көлөкө”, 
“Босогонун боз барчын”, “Күлкү жана ый”, “Жылмайгың же 
ырсайгың келеби?” деген китептердин автору.  

 
- Өзүңүздүн журналисттик өмүр жолуңуз жөнүндө 

айтып берсеңиз? 
- Мен негизи туулган жерим Тогуз-Торо, кыргызча 

айтканда “сөөгүм Тогуз-Торо, этим Ак-Талаа – ал жакта өстүм”. 
1949-1958-жылдары Нарын шаарында жашадым, окудум. 1958-
жылы Фрунзеге келдим. Тогуз-Тородогу ага-туугандарымды 
билем, четте өсүп калгам. Себеби Сарыгул баккан атам, өзүмдүн 
атам Молдокадыр согушта Курский дугада каза болгон. Ошол 
боюнча ал кишини көрбөй калдым. Документ боюнча 1941-
жылы туулгам деп жүрөм. Таекем 1940-жылы ашууда 
төрөлгөнсүң деп айтып калат. Бала чагым согуш учуруна туш 
келип ачкачылык эмне, жетпеген эмне экенин билип калдым. 
1952-жылдары мектепке жылаңаяк барганым эсимде. Апам 
эгин тартып келем деп төркүндөрүнө кетти. Мугалимдер көрүп 
алып ой Сарыгулов кет деп таң калат. Ой эчтеке эмес деп 
отуруп бутумду тоңго уруп алгам. Андан кийин эле жазуучу 
болом деп аракет кылдым. Шүкүрбек Бейшеналиев, Аманкул 
Куттубаев, Кубанычбек Маликовду ж.б. көрдүм. Ал кезде 
жазуучуларды тим эле алаканга салып эл жакшы кабыл алчу. 
Жазуучу болуш керек турбайбы деген ой болуп калды. 

Пржевальскийде пединститутка кирип, адабиятты аябай окуп, 
кызыл диплом менен бүткөм. Негизи ата-энеден бирдеме жугат 
экен да. Апам тубаса сатирик болчу, ат коюп, боорду эзип салчу. 
Таекелерим да аябай сөзмөр киши эле. Санжыра айтышчу. Анан 
куйма кулак болуп угуп атып эле жазуучу болуш керек деп 
калыптырмын. 

Менин жолумду ачкан Кыргызстан жазуучулар союзунун 
драматургия бөлүмүнүн башчысы Кубанычбек Маликов менен 
Кыргыз театрынын биринчи кирпичтерин койгон кишилердин 
бири Аманкул Куттубаев болгон. Адегенде мен өзүм мугалим 
болуп жүрдүм. Пара алган мугалимдерди көрүп, ошону 17 барак 
кылып жаздым. Ошону кайра-кайра жазып атып эле сатирик 
болуп кеттим. “Кутмандуу күн” деген радио передачаны БКнын 
(Центральный Комитет) секретары Мураталиев баштап элдин 
баары укчу. Мураталиев ушунчалык күчтүү киши эле. Текст 
гана эмес, жанагы тексттин ортосундагы отбивка деген дуң-
дуң деген музыкалардан бери текшерчү. Биринчи күнү 
келгенде эми эмне болот? - деп жүрөк дүкүлдөп турган. Ошол 
убакта “Кутмандуу күндү” даярдап атып сатирик катары 
көрүнүп калдым. “Кыты-кыты” деген биринчи сатиралык 
аңгемелер жыйнагым чыгып калды. Академиялык театрдан 
кийинки эле Нарын театрында “Мурдуңузга шиш” деген пьесам 
коюлду. Ошондон кийин чалканчылар “Садыр, сенин иштей 
турган жериң радио эмес, сенин иштей турган жериң Чалкан”- 
деп туруп 1975-жылы Чалканга алып кетишти. Ошол боюнча 
чалканчы болуп калдым. Совет учурунда Чалкан аябай күчтүү 
журнал болчу. Чалканга чыккан адам жок дегенде партиялык 
эскертүү алчу (партийный выговор). Болбосо кызматтан түшчү 
же кесилчү. Ал убакта биз азыркыдай шашып-ушуп жаза койчу 
эмеспиз. Беш күн барып, ак-карасын текшерип, моюнуна ала 
турган болгондо жазчубуз. Башында командировкага барганда 
арыз жазган кишиси жок болуп кетет. Анан эле эч нерсени 
далилдей албай кур калчумун. Ошол убактарда 1958-
жылдардан бери “Чалкандын” алгачкы редактору болуп келген 
Убукеевдин “Мен арыз текшергенде биринчи райкомдун 
конторуна кирбейм, адегенде арыз жазган кишиге жолугуп 
туруп жазам” деген сөзүн эстедим. Ошентип командировкага 
Жумгалга барганда биринчи секретарга кирип айтып бердим. 

Бул иш мындай, бул факт мындай десем таң калып атпайбы: - 
Садыр Сарыгулович, сиз “Чалканга чейин кайда иштедиңиз 
эле?” Радиодо - десем, -Мен сизди КГБда иштеген кишиби деп 
ойлодум эле. Себеби, келген кабарчылар биринчи бизге 
жолугуп, андан кийин кетчү” - дейт. Мен антип силерге 
биринчи келсем эле арыз жазган киши жок болуп калат деп 
айттым. Ошентип, Убукеевдин сөзүн уктум. 

Ошол “Чалкандагы” дагы эки окуяны айтып берейин. 
Биринчиси, Жаңы Жол районунда (азыркы Аксы району) 
Линский деген кыргыздын түшүн жоруган секретарь бар 
болчу. Ал жакка “Коммунизм” деген чарбанын арызы менен 
барып калдым. Арыз жазган кишини гостиницага чакырдым. 
Ал гостиница эски экен. Бир карасам эшиктин ачкыч салган 
жери карарып калды. «Иий аңдып калган экен» - деп чуркап 
барсам, лакылдап бир киши чуркап кетти. Эртеси райкомго 
барсам ары жакта бир киши бул жагында бир киши турат. Ии 
аңдып атыптыр дедим. Бир убакта Линский чакырып калды. – 
Садыр Сарыгулов, журналисттер абдан коркунучтуу эл 
болосуңар. Жанагы Мээркулов деген “Правданын” кабарчысы 
экөөбүз Сары-Челекке барып асканын башында жүз грамм 
ичкенбиз. Эгерде мени “Правдага” жамандап жазарын билгенде 
түртүп жибермекмин, дебедиби. Көрүп турасыз, мен биринчи 
секретарь, бул экинчи секретарь, бул үчүнчү, бул исполком деп 
төрт кишини көрсөттү. «Сагыраак болуңуз» - деди. Кайра 
мейманканага барсам бир чүрөктү коюп коюптур. Кокуй дагы 
капканга түшөт экенмин деп кайра Ошту көздөй кетип калдым. 

Демек, сатира-фельетон жазган киши өзү сак болуш керек. 
Себеби аркаңда арыз жазган киши бар, райкомдор дагы аңдып 
турат. Ошонун баарына кыраакы болмоюнча фельетон жаза 
албайсың. 1982-жылы Нарын драм театрында менин “Көк бет” 
деген пьесам коюлуп калды. Көк бет деген ичип-жегенге 
каршы күрөшкөн киши. Анан билеттер сатылып кетти. 
Кечинде келсем эле пожарный келип «театрга киргенге 
болбойт» - деп кетип калыптыр. Горкомдун (шаардык 
комитеттин) биринчи секретары Акималиевке чуркап бардым. 
Акималиев биринчи генерал болгон бир таякеме чалды. Ал 
“Садырга айтып кой, коркпосун, бир пожарныйды жайына 
коюп болсо дагы театрды койдурам”- дептир. Ал күнү пьеса 

ошентип коюлду. Эртеси бир эски театрга барсак 15 минутадан 
кийин эле свет өчүп калды. Көрсө, келип светти өчүрүп кеткен 
экен. Эртеси Акималиев “эй Садыр, сени бул жака келбей жүр 
дебедим беле. Фельетон жазган кишинин аркасынан аңдыган 
киши көп болот”- деп айтты. Ошол боюнча мен тиги Арсланбап 
токоюн текшерип кетип, андан ары “Куу дөңгөч” деген пьеса 
жаздым. Ал чыгарма “Ала-Тоону сатсак, Ысык-Көлдү сатсак, 
эми Арсланбапты сатсак биз кантебиз? Куу дөңгөч болуп 
калбайбызбы” деген идеяда жазылган. Мунун баары китеп 
болуп чыкты. 1973-жылы “Мурдуңузга шиш”, 1982-жылы “Көк 
бет”, 1985-жылы “Куу дөңгөч” деген пьесаларым коюлду. 

- Совет учурунда редактор берген тапшырмадан 
журналист баш тарта алчу беле? Журналистке эркиндик 
бар беле? 

- Ал учурда тартип бар болчу. Текшерип келип туруп анан 
документтерди коюп, мынакей бул болбойт экен, жазсаңыз 
өзүңүз жаза бериңиз - деп чыгып кетип калчубуз. Редакторго 
да жан керек. Азыркы журналисттер андай болбой атпайбы. 
Биринчиден редакторго көз каранды, андан маяна алат. Аны 
менен үй бүлөсүн багат. Ошону ойлош керек. Биздин учурда 
маяна башка да. Эгер бизге катуураак кысым көрсөтө турган 
болсо ЦКга кирип барабыз. ЦК бизди колдочу. Советтик доордо 
печатты (Басылманы) “төртүнчү бийлик” деп койчу. 
Биринчиси биринчи секретарь, исполком, соттор, төртүнчүсү 
басылма эле. Басылманын баркы абдан күчтүү болчу. 

- Маалымат алуу укугу кандай болгон? 
- Райкомдон коркчу. Маалымат бербесе биз райкомго 

кирип барабыз. Райком деген тим эле жерге кагып жибербейби. 
Биз ЦКнын органы болуп атпайбызбы. Ошол үчүн 
документтерди берчү. 1980-жылы Жумгалдын “Көкөмерен” 
деген жеринде жылкычы болуп иштеген эжелерим бар эле. 
Алар “Чалканда” иштегенимди жакшы биле элек кези. Анан 
жылкычылардан арыз түштү деп жылкычыларды текшердим. 
Башкармасы эки ведомость жазып коюптур. Ошондо ал 
кишилер алган 30-40 сомуна чейин бар экен. 490 сом ал убакта 
аябай чоң акча. Бирөө жездеме, анан дагы бирөөнү башкаларга 
көрсөтсөм, “ойииий бул акчалар кайдан табылды” деп таң 
калышты. Көрсө, башкармасы курортко кетип атканда 

малчылардын баарын ведомостко жазып туруп сыртынан кол 
коюп алыптыр. Маяналарын өзү алып кол коюп туруп эле 
чөнтөгүнө салып алып курортко кетип калыптыр. Аны мен 
кичинекей кылып күлкүлүү жаздым. Көз таңмай деп туруп, 
көзүн таңдырган сүрөт менен. Башкармасы болсо аябай чоң 
киши болчу, эже-жездемдерди куугунтуктаганга чейин барган. 
Ал убакта күч бар болчу, бийлик күчтөрүн да жазчубуз. 
Нарында бир немец аты-жөнүн унутуп калдым, курулуш 
тармагын бүт ээлеп алыптыр. Атасы, агасы болуп баарысы 
барыптыр, айланайын. Мен ошону жазсам ал Өкмөт башчы 
Сүйүнбаев менен жакшы экен. Министрлер Кеңешинин 
председатели Сүйүнбаев экинчи адам да.  Ал келип эле 
редакторго кире баштады. Эгер мен жалган жазган болсом 
орусчага которуп туруп СССРдин биринчи сатирикалык 
журналы “Крокодилге” берейин дедим. Ошол боюнча 
жымжырт болду. Сүйүнбаевдин да оозу жабылды, жымжырт 
болду. Ошондой окуялар болгон. 

- Журналисттерди чакырып, чай берип акча сунуштоо 
болгонбу?  

- Факты болсо сындай берчүбүз. Өзүбүз таза жүрчүбүз. 
Командировкага барганда тамак-аш бергенде айтчумун 
“Тузума койдум” десеңер ичпейм, кетем дечүмүн. “Ой, 
айланайын Садыр Сарыгулович, тузума кой деп жинди белек. 
Тамакта эмне күнөө, тамактан ичиңиз, калыстык сөзүңүздү 
айтыңыз” дешчү. Ии анда отурайын дечүмүн. Анан арак-сарак, 
ичкилик жолотчу эмесмин, иччү эмесмин. Сатира, фельетон 
жазган киши өзү жан дүйнөсү таза болуш керек. Мына азыр 
өзүңөр көрүп атасыңар го, жан дүйнөсү таза эмес кишилер 
келип алып орунду сатып алып, ал орундун акчасын топтойбуз 
деп эле тентип жүрүп атышпайбы. 

- Журналисттерге коомчулуктун мамилеси кандай эле? 
- Бизди аябай коркуп кабыл алчу. Жана айткандай «сиз 

КГБда иштеген жоксузбу» дегендей. Очерк жазгандардыкы 
жыргал болчу. Алар ичет-жейт. Ал эми фельетон 
жазгандардыкы оор. Себеби аркаңда аңдыган кишилер көп. 
Себеби сындайсың да. 

Мен Мукамбеткалий Турсуналиев, Алыбаев, Эсенгул 
Ибраев, Калканбай Ашымбаев дегендер менен иштештим. 

Калканбай Ашымбаев өзү кыргыздын мыкты кишиси. Ал киши 
мени спортсмен кылган. Азыр эртең менен 5 километр, 
кечинде 5 километр басам. Калканбай менен иштегеним чоң 
белек болду да. Кыргызда макал бар да “Уста менен шакирт 
болсоң бир өнөрүн аласың, ууру менен шакирт болсоң бир 
балээге каласың” дегендей. 

- Журналистке кандай темаларды жазууга тыюу 
салынган жана эмнелерди жазууга тапшырма берилген? 

- Советтик доордо биринчи планда идеология турчу. 
Идеология деген эле тарбия, адамды тарбиялоо. Темаларда 
болсо ар бир журналист өзүнүн сүйгөн темасы болчу, ошол 
тема менен кетчү. Сен баланчаны жазасың, сен түкүнчөнү 
жазасың деп кыйначу деле эмес. Албетте ал учурда “Советтик 
Кыргызстан” мактап жазчу, анда-санда фельетон берчү. 
Фельетонду Жапар Саатов деген жазчу. 

- Журналисттин жазгандары коомдо талкуу жаратчу 
беле? 

- Жазуучулар союзунда ар дайым акыркы 1-2 жылда 
чыккан китептерди талкуулап турчу. Ал эми макалалар боюнча 
талкуулар көп болчу эмес. Ал ошол редакциянын ичинде эле 
уюштуруп калышы ыктымал. Жаштардын жазган 
чыгармалары боюнча талкуу болуп турчу. Сактанов деген 
жакшы жазуучу бар эле. Ошонун “Аспиранттын аялы” деген 
чыгармасын аябай талкуулаган эле. 

-Туура эмес жазылган материал үчүн журналистке 
кандай жазалар көрүлгөн? Соттолгон журналисттер 
болгонбу? 

- Калканбай Ашымбаевдин “Жалаа” деген бир материалы 
чыгып ЦКга (Борбордук комитет) чейин барып партияда 3 жыл 
текшерүүдө жүрдү. Кийин ошондон кантип кутулдуң десем “Ой 
спорт менин жанымды сактап калды” деп атпайбы. Болгондо 
да кийин ошол жөнүндө чоң сот болгон. Ал сот тигил асманга 
чейин чыгып, талкууланып, Калканбай Ашымбаевди 
кекиртектен алып, анан ал спорт менен машыгып атып 
көтөрбөдүбү. Бирок жыйынтыгында соттошкон жок. Себеби 
макаласы чындык да. Чындык болуп атса кантип соттойт. 
Жазуучулардан Төлөгөн Касымбековду карабайсыңбы, 
биринчи чыгармасы “Сынган кылыч” сонун чыкпадыбы, анын 
уландысы жазылганда чыгарбай коюшкан. Журналисттерде 

деле айрымдары болчу. Мен деле жанагы “Мурдуңузга шиш” 
дегенди 17 жолу жазгам. Чыгарбайбыз деп атып, мен болбой 
эле өжөрлөнүп атып, жаздым да. Кийин 10-15 жылдан кийин 
Аманкул Куттубаев айтып атпайбы “Мен так эле сен жазгандай 
окуяга туш болдум, Садырга калп эле тоскоолдук кылып 
жүргөн экенбиз деп, ичимден ойлодум” дейт. Жазуучу менен 
журналист экөө тең эле турмушту изилдейт, турмушту жазат. 
Мына Чыңгыз өзү 5 жыл “Правда” газетасында иштеп жүрүп, 
андан кийин киного келип туруп анан бүткүл дүйнөнү 
дүңгүрөттү. 

- Кесиптик билимди арттыруу үчүн кандай иш-чаралар 
өткөрүлгөн? 

- Ар ким эле өзү аракет кылчу да. Мисалы, Горькийди 
карабайсыңбы, бүткүл дүйнөнү дүңгүрөттү, эч билим алган 
эмес. Жазуучу менен журналист өзүн өзү өнүктүрүү керек. Өзү 
билим алыш керек. Мен Пржевальский пединститутунда орус 
тил адабияты факультетин жалаң бешке бүткөм. Башкача 
айтканда орус тил адабиятын, дүйнөлүк адабияттарды казып 
окугам. Анан ошондо Шекспирди аябай жаттагандай эле 
болдум окшойт. Шекспир деген өзү адамдын характерин 
укмуштай түзгөн киши экен. Шекспир менен Лев Толстойду 
айтып берейин. Толстой Шекспирди аябай жаман көргөн да, 
жомок деп. Анан акыры жүрүп отуруп Толстойдун башына 
түшпөдүбү. Менчигинин баарысын сатты, гонорар менен гана 
жан сактап калбадыбы. Аялы акырын келип туруп баягы 
гонорарды алып кетет экен. Анан капа болгон экен “жөн эле 
уурданбай эле келип алса болбойт беле” деп. Даарылоочу 
врачы эгерде жанагы поезд болбогондо 100гө чыкмак деп. 82 
жашында кеткен. Анан мен ойлойм ошол поездде кетип 
баратканда Шекспирдин генийлигин эстеди го атаңдын көрүү 
деп ойлоп калам. Бекер Шекспирди жерден алып көргө, көрдөн 
алып жерге чапкан экем деп. Ал экөөнүн айырмасы 300 жыл да. 
Шекспир 600-жылы туулган. Толстой 1819 жылы туулган. 

- Советтик Кыргызстан учурунда кыргыз журналист-
тери менен башка советтик өлкөлөрдөгү журналисттердин 
мамилеси кандай болгон? 

- Драматургдар менен Ялтага 2 жолу жанагы “Куу дөңгөч”, 
“Көк бет” деген 2 пьесам менен бардым. Бүткүл дүйнөлүк 
семинарларга барып жүрдүм. Менин спортсмен болуп 

калганым да ошол Питцумдудан болду. 80дерге барып калган 
драматургдар деңиз жээгинде эле басып жүрөт. Анан мен 
акырындан бассам “Ой молодой человек, примыкайся к нам” 
дешти. Ошол кишилерди туурап баскандан кийин 12-13 саат 
бут серппей жатыптырмын. Иий ошентиш керек турбайбы деп 
1986-жылы 2-апрелден баштап жанагинтип басып калдым. 
Анан кайра келгенден кийин Какемди (Калканбай Ашымбаев) 
көрүп басып калдым. 

- Советтик Кыргызстандагы журналистика менен 
эгемендүүлүк алгандан кийинки кыргыз журналисти-
касынын өзгөчөлүктөрү менен айырмачылыктарын айтып 
берсеңиз? 

- Советтик журналистика менен азыркы журналисти-
канын ортосу асман менен жердей. Азыркы журналисттер 
редакторго көз каранды. Андан айлык маяна алат да. Бирдеме 
десе барагой деп приказ менен кууп чыгат. Кайда барат анан. А 
Советтик доордо антип кызматтан кууй алчу эмес. Жана 
айтпадымбы Калканбай Ашымбаевдин аркасынан 3 жыл кууп 
жүрүп чындык болгонунан жымжырт болуп унчукпай 
калышты. Айырмасы болсо, азыркы журналисттер каалаганын 
жазат. Каалагандай сөз эркиндиги бар. Советтик доордо андай 
болчу эмес. Рамкада турчусуң. Андан чыга алчу эмессиң. 
Ошондуктан дүйнөнү дүңгүрөткөн Шолохов айткан да 
“Советтик адабият рамканын тегерегинде эле жүрөт” деп. 
Чындыгында партиянын чечиминен чыга алчу эмесбиз. Азыр 
андай эмес, каалаганыңды жаза бер. 

-Журналисттин маянасы кандай эле? 
- Ал убакта арзанчылык болчу. Пивонун бир бөтөлкөсүн 

алып барып 12 тыйынга бир бөлкө нан алчусуң. Азыр анте 
албайсың. 100 сомго эле кекиртектен жашачубуз. Эттин 
килограммы 1 сом 70 тыйын болчу. Азыр 1000 сом алып 3 
килограмм эт ала албайсың. Бул Сталиндин генийлиги. Тамак-
аштын баарын арзан кылып койду. Анан дефицит деп 
машиналарды тапкан акчаңа алчусуң. Ошону менен эле жан 
сактачубуз. Анда-санда пьесам, китептерим чыгып калса калем 
акы алчумун, ага бала-чакага кийм-кече алып, жамандык 
жакшылыктарга катышчубуз. Ал эми айлык маяна болсо 

ичкен-жегенге жетчү. “Чалканда” 100-150 сом болчу. Үй-бүлөнү 
бакканга кенен жетчү. 

- Кантип эс алгансыздар? 
- Эс алганда биз көп убактарда эле китеп окуп, жазганга 

аракет кылчубуз. Бул дагы Кудай таалам берген чымын экен. 
Ансыз жаза албайсың. Эң бир оор нерсе эле ушул ичкилик 
турбайбы. Ичкиликтен далай теңтуштарым, далай досторум 
эрте эле 40-50 жашында кетип калды. А мен ичкиликти 
жеринен жек көрчүмүн. Ошол ичкилик тамеки дегенди тартчу 
эмесмин. Ошол мени сактап ушул жашка алып келди. 

“Чалкандагы” бир окуяны айтып берейин. Асанбек 
Турумбеков деген дүйнөлүк деңгээлдеги карикатурист болчу. 
Жанагы Даниянын Бидструп (Херлув Бидструп) деген 
карикатуристи алтын медаль алганда биздин Асанбек 
Турумбеков күмүш медаль алган. Анан кыргыздын 
жамандыгы- Асанбек Турумбековду ичет деп туруп Эмгек 
сиңирген наамын бербей койгон. Ал болсо 50 жашында эле 
кетип калды. 

Подпись деп коет, бир сөз, эки сөз менен эле окуяларды 
берчүбүз. Сүрөттүн баарысын биз берчүбүз. Темага жараша 
мындай сүрөт болсун, тигиндей сүрөт болсун деп, анан 
сүрөтчүлөр тартчу. Бир сүрөт 30-40 сом акча болчу. Бирок ошол 
деле чоң акча эле. Биз берчүбүз анан сүрөтчүлөр келчү. Анан 
Асанбек Турумбеков берчү ай мындай тарткыла деп. 
Сүрөтчүлөр гонорар алчу. Чоң обложкага чыкса 60 сом. Ушул 
жерден дагы бир нерсени айтып кетейин. Томболев деген 
художник болчу. 1996-жылы пенсияга чыгып калды. Ал учурда 
мен жооптуу секретарь болчумун. Анан карап отурсам жалаң 
эле ушул “Чалкан” менен жан сактаптыр, 100сомдон гонорар 
алчу экен. Анан 2006-жылы Уркия Салиеванын эстелигинин 
алдынан кезигип калдык. Ой Мишка, ой Сашка деп эле 
кучакташып калдык. -Кандайсын, сен Германияга кеттин 
десем, -Ой Садыр, мен Германияда болдум, Израилде болдум. 
Ырас үйүмдү сатпай кеткен экенмин. Кайра келдим. “Көрсө биз 
бейиште жашайт экенбиз. Кыргызстан-бейиш экен. Биздин 
продукцияда химия жок, суубуз булак суусу, кыргыз эли 
меймандос экен, немецтер болсо ачуулуу болот экен” дебедиби. 



46 

“Чалкандан” кийин иштеген жокмун. Себеби мен көрүп 
калдым да азыр бирөөнү жамандап жазсаң бирөөгө 200 доллар 
берсе өлтүрүп кетет да. Анын ордуна мен адабий чыгарма 
жазып калдым.  

- Кандай сыйлыктар бар эле? 
- Сыйлыктан эл жазуучусу дегенди алышчу. Сатирик-

терден Калканбай Ашымбаев менен Эсенгул Ибраев алды. 
Мукамбеткалый Турсуналиев экөөбүз алган жокпуз. Эч деле 
сыйлык алган жокмун. Ал эмес «эмгектин ветераны» дегенди 
деле алган жокмун. Мен эч нерсенин аркасынан чуркаган 
жокмун. Кудай жалгап, “Тогуз-Торо районунун ардактуу 
атуулу” деген наамды беришти. Анан СССР Жазуучулар 
Союзунун мүчөсү деген бар. 

Бир окуя. Адамдын организмин бүт алмаштырган хирург 
болгон экен. Ошол бир мемуар жазыптыр, 58 жашында 
хирургияны токтотот экен. Эмнеге десе мен кишинин бүткүл 
органдарын алмаштырдым, оор операцияларды жасадым. Мен 
жакшы жашадым, эми жакшы өлөйүн дедим дептир. Ошондон 
18 жылдан кийин өлүптүр. Анан мен дагы жаманбы жакшыбы 
50 жашка толгондо сатирамды “Ыркыраков Чыркырак” деп 
чыгардым. Анан мүмкүн бир убакта чындык ишке ашып калар. 
Кыргыздын сөзү бар “Бектер кетет эл калат, бетеге кетет бел 
калат” деген. Бир убакта момундай бир чындыкты жазган 
сатирик болгон экен, чекеси жылып эч нерсе деле албаптыр 
деп эстеп калышар. 

Суроо салган: Жанара Кайыпбекова 

Гүлсайра МОМУНОВА: 
“Журналист кесипттик принциптерге таянып, 
чындыкты жазуудан баш тартпашы керек”  

Гүлсайра Момунова Талас облусундагы 
Ленинполь районуна караштуу Кең-Арал 
айылында 1937-жылы 30-декабрда туулган. 
1955-жылы Талас шаарында орто мектеп-
ти, 1960-жылы В.В.Маяковский атындагы 
Кыргыз кыз-келиндер институтун бүтүр-
гөн. 1961-1969-жылдары “Советтик Кыр-
гызстан” гезитинде кызматкер, 1971-
жылдан “Кыргызстан” басмасында 

редактор, 1973-1993-жылдары “Кыргызстан аялдары” 
журналында жооптуу катчы, башкы редактордун орунбасары 
болуп иштеген. 

 
- Өзүңүздүн журналисттик жолуңузду кыскача айтып 

берсеңиз? 
- Ар бир кесипке адам жан дили менен берилиш керек. 

Өзүнүн көкүрөгү, жөндөмү менен эсептешиш керек. Ушул 
кесипке мен жараймынбы, колуман келеби деп адам өзүнө сын 
көз менен кароосу абзел. Мен мектеп жашыман бери эле 
жазганды жакшы көрчүмүн жана турмушта болгон жакшы-
жаман нерселерди жазгым келчү. Ошондо эле дубал газетага 
редактор болуп, мектеп турмушундагы кабарларды жазып 
жүрдүм. Мектепти бүтөөр жылы “ким болосуӊ?” деп сурап 
калганда «журналист» болом десем элдер мага таңыркап 
калышчу. Себеп дегенде ал кезде кыз-келиндер арасында 
журналист болгондор чанда кездешет эле. Менин жаштыгым, 
кайрат күчүм убактымдын көбү ушул журналисттик кесипке 
жумшалды. Мен мектепти аяктаганда Улуттук университетте 
журналисттик факультет ачыла элек болчу. Ташкентке барып 
окуюн десем, апам: “Фрунзеде өздөрү тамак, кийим берген кыз-
келиндер институту бар экен, ошого барып оку, менин көңүлүм 
жайында болсун” деп суранды Макул болдум, ошону менен 
Маяковский атындагы кыз-келиндер институтунун тил 
адабият факультетине кирем да бүткөндөн кийин баары бир 

журналист болуп иштейм деп өзүмө сөз бердим. Институтта 
өзүмө окшош журналисттика тармагына кызыккан кыздар 
менен таанышып “Жаш калем” деген газета, “Шоола” деген 
журнал чыгардык. Материалдардын баары институт 
турмушунан жана өзүбүз жазган ыр аңгемелерден турчу. 
Институтту 1960-жылы бүтүрөөрүм менен төрөп калып, 
биринчи кызым Дилбарды багып, бир жыл үйдө отуруп 
калдым. Бир күнү жолдошум Жанболот “Советтик Кыргызстан” 
(азыркы Кыргыз Туусу) гезитинин ишин Борбордук комитет 
текшерип, Усубалиев: “Силерде эмне үчүн бир да аял 
журналист жок деп сындаптыр. Сен барып көрбөйсүңбү?”- деп 
калды. Эртесинде эле жетип бардым. Башкы редактор 
отпускада экен, орунбасары М.Баялиновго кирдим. Аябай 
сүрдөдүм, башы жалтыраган толмоч киши экен, кирсем ылдый 
карап бир нерсе жазып жатыптыр, бир кезде баш көтөрүп: -Ии 
сүйлө, эмне жумуштап келдиң? - деди. –Редакцияга иштейин 
деп келдим дедим. – Ии, эмне жазасың - деди. Ыр жазам- десем, 
биздин гезит ыр менен чыкпайт да, бизге такшалган 
журналист керек анын үстүнө жаңы эле бүткөн турбайсыңбы? 
– деди ишенбегендей. – Жөн эле кетип калгым келбей, “бир ай 
сынап көрбөйсүздөрбү, мен да өзүмдү сынап бекер иштеп 
берейин, тапшырма бериңиздер” – дедим. Ойлоно түштү да 
адабият бөлүмүнун башчысы Бакен Ашуубаевди чакырды да 
“мобул кызга тапшырма берип иштетип көрчү”- деди. Ал 
кабинетине ээрчитип барып: “Эки күндөн кийин 1-июнь 
балдарды коргоо күнү ошого карата Пишпектеги Крупская 
атындагы жетим балдар үйүнө барып репортаж жазып кел”- 
деди. Репортаж кандай жазылаарын газеталардан окуп 
жүрчүмүн, газеталарды китепканадан дагы бир сыйра окуп 
чыгып, кечинде балдар үйүнө бардым. Балдар үйүндө ошол 
күнү чоң майрам болуп жатыптыр. Ошол күнү ондой баланын 
туулган күнү экен. Ошону белгилешип Фрунзедеги аскер 
комиссариатынан бир нече офицерлер келип балдарды 
куттуктап жакшы сөздөрүн айтып, белектерин тапшырып, 
концерт коюшуптур. Столдордо жайнаган таттуу торттор, 
толгон тамак–аштар балдарды кубанычка бөлөп жаткан экен. 
Ошонун өзүн сүрөттөп жаздым. Балдар үйүнүн директорун, 
тарбиячыларын сүйлөтүп алдым. Балдар окуган, жаткан, эс 



49 

алган жерлерин баарын көрүп чыгып сүрөттөдүм. Макала 
эртесинде эле газетанын 1961-жыл 1-июндагы санына 
жарыяланды. Эртең менен редакцияга барсам Ашуубаев айтты: 
“азыр “летучка” болот бизде, кааласаң катыш” деди. 
«Летучкада» газетанын ошол күнкү саны талкууланат экен. 
Ошол күнкү газетада чыккан эң жакшы жарыяланган макала 
менин репортажым болду. Улам сүйлөгөн улгайган, 
тажрыйбалуу журналисттер макаланын жазылыш тили жатык, 
сөздөрү маанилүү, көркөм сүрөттөлгөн, мына ушундай 
жазылыш керек деп жатышты. Мен элдин артында отургам. 
Автору мында отурат деп калды Бакен.  Баары жабыла мени 
карашты. Даяр журналист, жакшы жазган кыз келген 
турбайбы, дешти. Ичимден кубанып сүйүнүп жаттым. Эртеси 
Момокон агай өзүнө чакырып алып: “дагы бир тапшырма сага 
эми узартылган күнү бар мектепти жазып кел, бирок 
жазганыңды эч кимге көрсөтпөй алгач өзүмө алып кел” - деди. 
Аным да жарыяланып кетти. Улам берилген тапшырмаларды 
аткара бердим. Анда газета күндө чыкчу. Он күн өткөндөн 
кийин газетанын башкы редактору Тургунбек Суванбердиев 
отпускадан келди. Келери менен «летучка» өткөрдү. “Мен 
курортто жатып да гезиттин ар бир санын окуп жаттым. 
Кийинки сандарда Момунова дегендин жакшы макалалары 
жарыялана баштады, жакшы жазат экен” - деп калды. Мени 
көрөөр замат кабинетине чакырды. Кирсем газетанын жооптуу 
катчысы Бектурсун Карабаев экөө отурган экен. – Бул кыз 
качан жумушка келди эле, деп сурады. Ал мени суроолуу 
карады. Мен 28-майда келгем дедим. Дал ошол келген күндөн 
приказ жаз, мектеп бөлүмүнө иштеп турсун деди. Мына эми сен 
биздин кызматкерсиң, мактап койсо эле дердеңдеп кетпей 
ушул калыбыңдан жазбай жакшы иште - деди. Үй-бүлөмдү 
сурады, үйүң барбы – деди. Талас районунун Кең-Аралында 
туулгам десем, секирип кетти. “Оо кокуй, бул да таластык беле, 
өзүнүн таластыгын кызматка алды деген атка калат 
турбаймынбы? Олда кокуй ай!”- деп кейип калды. “Кыздын 
журту бөлөк дейт эмеспи, мен эми Кеминдин келини болуп 
кеткем, Кеминдик деп койсоңор болот да”- деп жооткоттум. 
“Мейли эми карындашым, турмуштагы чындыкты гана жазып, 
жакшылап иштей бер, кийин үйлүү кылабыз”- деп 

бапыраңдады. Ошентип “Советтик Кыргызстан” газетасында 
алгачкы эмгек жолум ушинтип башталган. Ал жерде он жыл 
иштедим. Аял кишини кызматка алсаң эле ушул дебесин деп, 
кызымды айылга берип коюп, кайда жиберсе тартынбай барам. 
Кээде таң атканча дежур болуп гезит чыгарабыз. Азыр ойлоп 
отурсам, мен ошондо жалаң гана чындыкты жазам, деп элдин 
турмуштук көйгөйлөрүнө, көзүм көрүп турган чындыкты, 
элдин үмүтүн, кызыкчылыгын коргогон кээде чуулгандуу 
маселелерди көтөрүп жүрүпмүн. 

- Журналисттердин жумушка орношуунун талаптары 
кандай эле? 

- Мага редактордун койгон биринчи талабы - турмуштагы 
чындыкты жазуу эле. Бул журналисттик кесиптин эң негизги 
принциптеринен. Мен кеcипттик жолумда муну туу тутуп, 
дайыма чындыкты жазып жүрдүм. Элдин талабын, карапайым 
калктын кызыкчылыгын коргоп жүрдүм. Ал кезде совет 
заманы болчу. Азыр ойлоп көрсөм элден көп нерсени алууга 
талап койчу экен. Пландарды аябай аткарыш керек, малды 
көбөйтүп, төлдү көп алыш керек деген талаптар болгон. Анан 
ушунун баарын мамлекетке төгүш керек болчу. Ошол кезде 
бийлик талапты катуу койгондуктан элге болгон камкардугу 
жок болгон экен деп ойлойм. Кайда барба чабандар ушунчалык 
кыйын турмушта жашашат эле. Үйлөрү начар, кичинекей 
жаман алачыкта, үңкүрлөрдө жашагандар болгон. Кичинекей 
балдар жылаңайлак жүрүшчү. Тим эле зээниң кейийт. Анан 
ушундай нерселерди да жазууга туура келген. Бир күнү Ак-
Талаа району малдын көрсөткүчү боюнча биринчи орунду 
алып, “Бүткүл союздук Кызыл туу” алышты. Кимиңер барып 
жазып келесиңер десе, эркектердин баарысы жымжырт 
унчугушпай отурушат. Анткени, кычыраган кыштын күнү эле 
ал жактын суугунан коркуп жатышса керек. “Мен барып 
келейин”- деп тура калдым. Редактордун орунбасары 
Н.Жаналиев: “Сен мектеп бөлүмүндө иштейт эмессиңби 
мектептердин абалына, курулушуна көңүл бур”- деди. Ошентип 
Ак-Талаага жөнөп калдым. Ал кезде Ак-Талаа районунун 
биринчи секретары (акими) К.Акназаров экен. Ал өз ордунда 
жок, Фрунзеге кеткен дешти. Райондук аткаруу комитетинин 
башчысы Рысалиевге кирип, бардык көрсөткүчтөрдү алдым. 

Эми айыл кыдырып мектептерге барышым керек десем, эч 
кандай көӊүлүгүбүз жок – деди.  Жакыныраак айылын сурасам, 
Тоголок Молдо айылы деди. – Мейли анда, ошол жакка жөө 
барайын десем бара албайсыз Нарын дайрасынан өтө албайсыз 
го деди. Эл кантип өтүп жүрөт, мен деле өтөм дедим. Бир чоң 
теректи жыгып койгонбуз, ошонун үстүнөн сойлоп өтүшөт. Күн 
жаап шыргалаң, сыйгалак болгондо адамдар дарыяга кулап 
кетип набыт болуп жатышат. Жакында бир зоотехник жигит 
кулап агып өлдү. Биз сизге руксат бере албайбыз. Азыр кыш 
деди. Айтканын айткандай, макалага жазып койдум. Эч жакка 
баралбай, райондун борборунда эки күн жүрүп калдым. Жашоо 
муктаждыгы менен тамак ичейин деп, лагманын сурасам 
камыры сөөмөйдөй, апачуу. Бир стакан чай сурасам, анысы 
жарымына чейин чаң, жылымтык. Ушундай да ашкана болобу 
деп, анан ашпозчуларына, жетекчилерине жолугуп аңгеме-
лешип калдым. Бир нерсе сатып жейин деп, дүкөнүнө барууга 
туура келди. Анда арак, винодон башка эч нерсе сатылбайт 
экен. Убакытты бекер өткөрбөйүн деп, китепканасына бардым. 
Бир кичинекей үй экен, от жагылбагандыктан китепканачы 
кийимчен колдорун ушалап үшүп отурат. Бул жерге кирген 
адам китеп, гезит окумак тургай чыга каччудай. Гезит китептер 
жатат чаң басып, эми жок дегенде кино көрүп убакыт 
өткөрөйүн деп клубуна бардым. Клуб дегени бир малканадай 
экен. Эшик, полдун тактайлары ачык, суук экен. Бир кино 
көрсөтүлүп жатыптыр. Анын сөзүн уккан киши жок. Баары 
үшүгөн буттарын тапыратып отурушат. “Райондун борборунан 
эле ушуларды көруп отурам, айылдарды кудай эле сактасын” 
дедим ичимден. Көргөнүмдү, укканымды баарын жазып,  
“Силерге мал эле керекпи” деген тема койдум. Анткени, мал 
чарбанын көрсөткүчтөрү, Союз боюнча алдыда. Ал эми 
адамдарга кам көрүү, элди тейлөө өтө начар. Маданий 
курулуштар жок. Нарын суусунун көпүрөсүнүн абалы чоң 
макала болуп чыкты. Редактор бир топ жерин жумшартып, 
темасын өзгөртүп, “Жолдош Рысалиевге бир суроо” деп оңдоп 
жарыкка чыгарыптыр. Ал кезде жарык көргөн сын макала 
Борбордук Комитеттин бюросунда каралып, сөзсүз бир 
жыйынтык чыгып жообун беришчү. Ошентип Дөрбөлжүн 
(азыркы Баетов айылы) менен Тоголок Молдо колхозунун 

ортосунда чоң көпүрө салынмай болуптур. Райондун маданият 
бөлүмү, ашкана башчысы кызматынан алынып, жаңы клуб, 
жаңы ашкана салынаары тууралуу жооп келди. Корчубек 
аксакал кийин дагы мени көргөн сайын ошол макаланы кеп 
кылып, “жопжоош эле бир кыз келди эле, тили өтө ачуу экен 
деп райондогулар чуу түшүп калышты” эле деп эскерип, менин 
юбилейимде карындашым ошондой журналист болгону менен 
сыймыктанам деген. Биздин ар бир жазган нерсебиз, адамдарга 
пайдалуу жагына чечилип калса, биздин ишибиздин элге алып 
келген пайдалуулугу ошол. Ар бир журналист элдин 
кызыкчылыгына кызмат кылыш керек. 

- Басылманын редактору журналисттик ишиңизге 
чектөө койгон учурлар болду беле? 

- Андай учурлар болгон. Бир жолу Рыбачьедеги (азыркы 
Балыкчы шаары) бир мектепти мактап жазып кел деп 
жөнөтүштү. Мектепке барып, директору менен сүйлөшүп 
отурсам, кабинетке бир бала ыйлап кирип калды. Баланын көзү 
көгөрүп, шишип кетиптир. Анан ордуман тура калып, баланы 
сооротуп, эмне болгонун сурадым.  “Географиядан берген агай 
урду”- деди. Журналист болсом, мектепти мактап жазайын деп 
келсем, анан ушундай да мугалимдер болобу, деп мугалимди 
чакырттым. Эне катары балага жан тартып, эмне үчүн урганын 
сурадым. Көрсө, кичинекей бала жолдон ышкырык таап алып, 
текшерип көрүү үчүн сабак учурунда оозуна салса, 
ышкырылып кеткен экен. Аңгыча эле баланын ата-энеси 
кирип, мугалимдин дайыма балдарды ураарын айтып 
даттанышты. Мактайм деп келген оюм 180 градуска бурулуп, 
ошол окуяны жазып редакцияга алып бардым. Бирок, бул 
макалам чыкпай калды. Себеби, жанагы мектеп директору 
редактордун таанышы экен атайын мактап жаздырайын десе, 
жамандап жазып келиптирмин. Макалам гезитке чыкпага-
нынан редакторго кирип, себебин сурасам, ал алдыңкы мектеп 
болгондуктан терс маанайдагы макаланы гезит бетине чыгара 
албастыгын айтты. Мен ошондо “сиз өзүңүз бир гана 
чындыкты жаз деп мага талап койгонсуз. “Чындыкты жазсам 
чыгарбайсыз” - деп уялттым. Ошентип, ал макаланы да 
чыгарууга мажбур болушту. Макала чыккандан кийин чара 
көрүлүп, урган мугалим ишинен кетти деген жооп келген. 

- Редактор берген тапшырмадан журналист баш тарта 
алчу беле? Журналистте эркиндик бар беле? 

- Редактордун берген тапшырмасынан баш тартчу 
эмесмин. Анткени, мен намыстандым да. Мен барганда аялдар 
иштей албайт, бир аз иштеп эле кетип калат, “чыдай албайт” 
деген сөздөр болгон. Мен аялдар журналист болуп иштей ала 
тургандыгын көрсөткүм келди. Ошон үчүн каяка жибербесин 
баш тартпай барып жүрдүм. Эркектер менен тең тайлашып 
иштедим.  

Эркинбиз деп эле жазчубуз. Анткен менен Советтер 
Союзунун курамында болгондуктан, коммунисттик партиянын 
идеологиясынан чыкпай, ошол идеологияны пропаганда 
кылышыбыз керек болчу. Биз ушул нерсеге чакырылганбыз. 
“Коммунисттик идея, баардык жакшы нерсе адамдар үчүн” 
деген ойду камтып турчу. Журналисттер бул идеяны туу 
кылып кармап алып, иштечүбүз. Ушундай күндө да улуттук 
нерселер көкүрөгүндө жашайт экен. Улутчул деп айтышат 
мени. Ооба, улутчулмун, ошол кезде эле ушундай сапаттарым 
бар эле. Фрунзе шаарыбызда бир канча заводдор иштечү. 
Ошолордун бири “Оорэлектормашзаводу” (Тяжэлектормаш-
завод) Союз боюнча “Кызыл тууну” жеңип алыптыр дегенди 
угуп, материал топтоого барып калдым. Директордун орун 
басары бир орус киши мени кыдыртып, көрсөтүп чыкты. Баары 
жакшы экен, эми ушул сиз айткан интернационалдуу 
коллективди сүрөткө тартып алайын десем, бир кыргыз 
жумушчуну табалбай коюшту, кыргыздар иштебейби? деп 
сурасам: - “алар мындай жерде иштей алышпайт, жалаң татаал 
техникакалар аларды окугандар гана иштетет” дейт. Аларды да 
окутса, үйрөтсө болот да, деп андан ары сөзүмдү улай албай 
ыйлагым келип, кабинеттен чыгып кеттим. Ал кишинин 
айтканын айткандай гезитке жаздым. Шовинист экен дедим. 
Ошондон кийин “Борбордук комитеттен” текшерүү жиберилип, 
сөгүш жарыяланды, деген жооп алдык. Ошол учурда Фрунзе 
шаарыбыздын көчөлөрүнөн кыргыздарды көп көрчү эмесмин. 
Жалаң гана сары чач орустар жүрүшчү. Көрсө кыргыздарды 
шаарда жумушка алышчу эмес экен да. Анан башка жакта, 
кандай болду экен деген ой менен көп кечикпей “Фрунзе” 
атындагы айыл чарба машиналарын чыгаруучу заводго 

бардым. Эң негизги суроом эле, силерде кыргыз жумушчулары 
иштейби, деген суроо эле. Ооба иштейт, бизде бир цехте 
бүтүндөй кыргыз жаштары иштейт – деди профсоюздар 
комитетинин председатели. Ошол цехке алып барыңыз. Мен 
алар менен сүйлөшөм дедим. – Ишиңер кандай жигиттер, 
азаматтар заводдо жумушчу болуп иштеген кандай экен? – деп 
суроо бердим. –Иштегени курусун, заводдогу эң эле зыяндуу 
цехте иштейбиз, айлык акыбыз башкаларга караганда эң 
төмөн. Чыдай албай кайра кетип калып жатышат - деп жооп 
беришти. Жашоо шартыңар кандай? деп сурадым. Биз 
батирлерде жашайбыз, Россиядан келгендер келээри менен 
квартира алышат, бизге берилбейт деп чуулдашты. 
Директоруна кирип сурайын десем ага кирүү, азап болуп эки, 
үч күн жүрдүм. Анан гезитке көргөн, укканымды жазып 
чыгардым. Аны да текшерүүгө жибердик. Жооп келди, “кыргыз 
жаштарынан жумушчуларды” даярдап жатабыз деген. Ошол 
кезде шаарыбыздын көчөлөрүнөн анда-санда кыргыз болбосо, 
көбүнчө орустар жана башка улуттар эле. Европанын, башка 
элдердин шаарында жүргөндөй сезилип кетчү. Көрсө, 
студенттерден, маданий кызматкерлерден башка эл жокко эсе 
экен. Жумушчу жаштар жок болсо, аларга шарт түзүлбөсө, 
үйлөрү жок болсо шаарыбыз бөксөргөндөй, биздики эмес 
башка бирөөнүкүндөй көрүнүп турчу. Кийинчерээк жаштар 
бош жерлерге барып, үй сала баштады. Алдарды баскынчы 
катары кубалашып, милициялар ур-токмокко алышты. 
Шаарыбыздын тегерек четиндеги, ээн жаткан жерлерге беш 
сотыхтан эле бөлүп алып, үй салалы деп жатышса, ага 
бийликтегилер каршы болушту. Ошондо, Түгөлбай 
Сыдыкбеков агабызга кайрылдык. Ал калыстыгын айтып: -
Буларды кубаламак түгүл кубаныш керек, тоолорунан түшүп 
келип жер алабыз, үй салабыз деген жаштарды колдош керек, 
кубатташ керек - деген сөзү жогору жактагылардын көзүн 
ачып, колго чапкандай эле болду. Далай жаштар жер алып, үй 
салып алышты. Шаарыбызды тегерете курчап турган айылдар, 
көчөлөр көбөйдү. Эми көчөгө чыксам көзүм кубанат. Кудайга 
шүгүр, дейм ичимден. 

- Журналисттик кызматыңызда өзгөчө эмнеден 
кыйналгансыз? 

- Журналисттик кесибимде кыйналган деле учур болгон 
жок. Качан болсо чындыктытын жолунан тайбай, чындык үчүн 
кызмат кылып жүрдүм. Бирок кээ бир учурда айрым адамдар 
тарабынан ичи тардык, көрө албастыктар да болгон. Турмушта 
бут тосуулар көп эле болду. “Ак ийилет, бирок сынбайт” деп 
мен андайларга көңүл бурган жокмун. 

- Журналисттердин маалымат алуу мүмкүнчүлүгү 
кандай болгон? 

- Маалыматты алуу мүмкүнчүлүгү абдан эле жакшы 
болгон. Мен бардык жерге өзүм барып өз көзүм менен көрүп 
маалымат алып келчүмүн. Ошол учурда суроо өзүнөн өзү пайда 
болуп айрым маселелер көтөрүлчү. Жакшы жазам десең 
турмушту, окуяны өзүң барып териштирип келгиниң оң. 

- Журналистке кандай темаларды жазууга тыюу 
салынган жана эмнелерди жазууга тапшырма берилген? 

- Өзгөчө эл, жер, мекен, Ала-Тоо жөнүндө жазганынды 
анчалык жактырчу эмес. Редакторлор жогорку жактагылардан 
коркуп турушчу. Улуттук кийимдерди кийүү боюнча макала 
мен жазсам коркуп чыгарышкан эмес. Улуттук маанайдагы 
макаланы чыгааруудан жалтанып турат элек. Улуу орус эли деп 
жалаң коммунисттик партияны, коммунисттик партиянын 
идеясын мактоо алгачкы орунда турчу.  

- Ошол кездеги айлык маяна кандай эле? 
- Маяна да алчубуз андан сырткары ар бир айда эки 

жолудан жазган макалаларыбыз үчун гонорар беришчү. Мага 
окшоп тынымсыз жазгандар жакшы эле алчу. Ал кезде да 
иштегениңе жараша акча төлөнчү. Кудайга шүгүр тапкан акчам 
баардык нерсеме жетип турчу. Үй-бүлөмө балдардын бала-
бакчасына, мектебине, кийим–кече, тамак-аш дегендей. Анан 
өзүм да кийинишим керек да. Азыр сүрөттөрдөн карап калам 
ошондо дурус эле кийинип жүрүпмүн деп (күлүп). 

- Элдин журналисттерге болгон мамилеси кандай 
болгон? Эл журналисттерге ишенчү беле? 

- Эл журналисттерди аябай сыйлашат эле. Кайда 
барбайын, кимге барбайын дайыма сыйлап, алаканына салып 
көтөрүп алышчу. Асмандан алып калпты жазуу деген болгон 

эмес. Жалган нерсени жазбасаң эл ишенет да. Көп эле адам 
журналист болууну эңсечү. Журналист болом дегендин баары 
эле боло албайт экен. Ага шык, жөндөм жана адилет, ак ниет, 
акыйкат адам болуш керек экен. Журналист болуу адамдын 
дараметине, деңгээлине, ички жан дүйнө байлыгына 
байланыштуу болот. Өзүң пас адам болсоң макалаң да ошондой 
деңгээлде жазылат. 

- Улуттук баалуулуктарга тиешелүү айрым сөздөрдү, 
терминдерди колдонууга тыюу салынган дешет, журна-
листтерге макала жазууда кайсы сөздөрдү колдонууга 
тыюу салынган эле? Негизи эле жалпы журналистикада 
тил маселеси кандай эле? 

- Шаарыбызда жүздөгөн орус мектеп болуп, бир гана 
кыргыз мектеп болгон. Ушул көйгөйдү биринчилерден болуп Ч. 
Айтматов жазып чыккан. Тил маселесин чечүүдө алгач бала-
бакчадан, мектептен башташ керек да. А биз ошол кезде 
ушундай болуш керек экен деп эле балдарыбызды жалаң орус 
мектепке берчү экенбиз. Мен болбой эле балдарымды кыргыз 
мектепке берип окутууга аракет кылдым. СССР тушунда эне 
тилибизди абдан аксаттык. Азыркыга чейин эле аксап келе 
жатат. Гезиттерге “ата-мекен” деген сөздүн ордуна “родина” 
деп, "акыйкат” деген жакшы сөзүбүз турса “правда” деп 
жазчубуз. Гезиттердин аттарынан бери “Нарын правдасы”, 
“Ысык-Көл правдасы” деп атап алганбыз. 

- Журналисттин укуктары сакталчу беле? Саясий 
кысымга туш болуп куугунтукталган учурлар болгонбу? 

- Андай деле учурлар болгон эмес менимче. Баарыбыз эле 
ошол замандын ыгына карата кызмат кылып жүрчүбүз. Кээ бир 
учурда журналисттин өзүнөн катачылык кетип калчу. Сын 
материал жазылып аны текшерүүгө барган журналист ичип-
жеп койгон учурлар болчу. Бирок баары бир анын артынан 
“сигнал” түшүп билинип калчу. Андай журналисттерге чара 
көрүлүп кызматтан кетишчү. Сын макалаларды текшерип 
барып калган учурда өтө сак болуп, эч кимге көз каранды 
болбош керек эле. Айыптоочу тарапка да, айыпталуучу тарапка 
да кирип чай ичпей, сыйын көрбөш керек эле.  

- Журналисттер арасында кароо-сынактар өткөрүлчү 
беле? Кандай сыйлык, наамдар берилген? 

- Ар бир квартал сайын акчалай сыйлык берилчү. Ошол 
кезде эмгек бааланып турчу. Анан эмгек китепчебизге жакшы 
иштегендиги үчүн алкыш жарыяланар эле. Жакшы жерлерге 
командировкага жиберишчү. Мага Лениндин 100 жылдыгына 
арналган “Лениндин изи менен” деген жолдомо беришип, 
Санкт-Петербургка чейин барып келгем. Ошол иш сапардын 
жыйынтыгында Ленин жөнүндө чоң публицисттик макалалар 
сериясын жазып Лениндин 100 жылдыгына арналган 
республикалык конкурста биринчи орунду алгамын. Ленинге 
арнап ырларды жана поэма жаздым. Азыркыга чейин лениндик 
партиянын катарында келе жатам. Чогула калган кезде Ленин 
жөнүндө ырларымды окуп берем, коммунисттер кадимкидей 
жандана түшүшөт. Лениндин асыл максаттарын бурмалабай, 
так аткарып сатып жиберишпегенде адамзат бактылуу болот 
эле.   

- Советтик Кыргызстанда гезитинде аял жана эркек 
журналисттердин укуктары арасында айырма бар эле? 

 - Айлыкты бирдей алып жаткандан кийин сен аял, сен 
эркек дебей укукту да, талапты да бирдей коюшчу. Ошол 
талапка жооп берейин деп аракет жасап иштечүбүз. Кээде таң 
атканча гезит чыгарчубуз. Гезит чыгарып жатсаң Хрущев 
доклад жасап жиберген болот.  Анан кайра чыгарган гезитин 
артка кетип докладды да кошуп чыгарышың керек болот эле. 
Тирмийип көз майыңды жеп, таң атканча катасын текшерип 
отурар элек. 

- Журналистттер менен бийлик адамдарынын 
ортосундагы мамиле кандай эле? 

- Бийлик адамдары журналисттерге жакшы эле мамиле 
кылышчу. Мага дайыма сый көрсөтүп, берген суроолорума 
жакшы жооп беришчү. Ошол кездеги бийлик адамдары 
Казакбаев, Сүйүнбаев, С.Ибраимов, А.Дүйшеев менен мамилем 
мыкты эле. Султан Ибраимов Оштун азыркы мааниде 
губернатору эле. Бир жолу макала жазып берүүсүн өтүнсөм 
жазып, редакцияга алып келип берген. 

- Журналисттер арасында ичкилик ичкендер бар беле? 
- “Советтик Кыргызстан” гезитинде иштеп жүргөндө бир 

эркек журналист ичип жүрчү экен. Анан Аламедин районун-
дагы мектепке барып директордон сый көрүп ичип келип 
туура эмес маалымат жазып коет. Редактор кайра мени 
жумшап, сен ичпейсиң да барып текшерип кел деген. Барсам 
чын эле туура эмес маалымат жазып келиптир. Анан 
териштирип, эч кимдин чайын ичпей, машина да жок эч жакка 
түнөбөй, ай талаада жөө келгем. Ичип жазып келген журна-
листтин аркасынан кайра текшерип жүрчүмүн (күлүп). 

-Аялдар журналындагы эмгек жолуңуздан кеп кылсак? 
- Аялдар журналында 30 жылдай эмгектенип, пенсияга 

ошол жактан чыктым. Ал жакта иштеп жургөндө жалаң гана 
аялга тиешелүү маселелерди жазып жүрдүм. Аял оңолбой, коом 
оңолбойт дегендей аялдар маселеси чоң иш. Колдон 
келишинче эне болуу, аял болуу, коомдо кандай болуш керек, 
үйдө кандай эне болуш керек деген өңдүү темаларда бир топ 
маселелерди ортого коюп жазып келдим. “Менин апам" деген 
рубрика ачтым. Анда акын-жазуучулар өзүнүн апасы жөнүндө 
жазып жиберишээр эле. Аалы Токомбаев, Темиркул Умөталиев 
өңдүү мыкты кыргыз акындары өз апасы тууралуу сонун, 
жылуу макалаларды жазышкан. 

- Советтик Кыргызстандагы журналистика менен 
эгемендүүлүк алгандан кийинки кыргыз журналистика-
сынын өзгөчөлүктөрү менен айырмачылыктарын айтып 
берсеңиз? 

- Биздин учурда ар бир жазган нерсебиз жерде калбай чара 
көрүлөр эле. Чындыкты гана жазчубуз. Журналисттерди 
карапайым калк колдоп турчу. Кээ бир макалалар сандан-санга 
чыгып талкууга алынып кетчү. Азыркылар уруп-согуп жаза 
беришет. Ал маселе гезитке чыккандан кийин чечилдиби 
жокпу текшерип да коюшпайт. Жөн эле суу, бош нерселерди 
жазуу көбөйдү. 

Суроо салган: Айдана Төлөнова  
2019-жыл. 

 Бекбай АЛЫКУЛОВ:  
“Советтик Кыргызстан учурунда катуу цензура 
болгон” 

Бекбай Алыкулов Жайыл районунун Сары-
Булак айылында 1937-жылдын 15-сентябрын-
да туулган. 1963-жылы Кыргыз Мамлекеттик 
университетин бүтүргөн. Эмгек жолун Кыргыз 
Республикасынын “Билим” коомунда методист 
болуп иштөөдөн баштаган. Андан соң 1967-
1983-жылдары “Советтик Кыргызстан” 
гезитинде атайын кабарчы, “Кыргызстан” 
басмасынын көркөм котормо бөлүмүнүн 

башчысы, 1988-жылы “Кыргыз фильм” киностудиясында улук 
редактор, “Кыргыз кабар” агенттигинде редактор, 1990-жылы 
“Кыргыз туусу” гезитинин маданият бөлүмүнүн башчысы болуп 
иштеген. 1970-жылы Кыргыз Республикасынын Журналисттер 
жана 2006-жылы жазуучулар союзунун мүчөсү. 1974-жылы 
Кыргыз ССР Жогорку Советинин Ардак Грамотасы менен 
сыйланган. 1999-жылы “Кыргыз Республикасынын 
маданиятына эмгек сиңирген ишмер” деген ардактуу наам 
алган.  

- Өзүңүздүн журналисттик жолуңузду кыскача айтып 
берсеңиз?  

- Менин журналисттик чыйырым 1963-жылдан башталат. 
Ошол жылы Кыргыз Мамлекеттик университетинин кыргыз 
тили жана адабияты факультетин бүтүргөм. Максатым 
журналист эмес, жазуучу болуу эле. Анткени, университетке 
чейин эле аңгемелерим “Кыргызстан пионери” гезитине, “Жаш 
Ленинчи” журналына жарыяланып турган. 1957-жылы 
“Фонарь” деген аңгемем журналга басылып чыкты. Анда мен 
колхоздо чабан болчумун. Ал убакта мектепти бүткөндөн 
кийин айылда эки жыл иштөө керек деген комсомолдук 
демилге күчүндө турган. Ошол аңгемеме 1336 сом калем акы 
коюлуптур. Почта ташыган Абдыкалык агабыз акчаны берип 
жатып “бир тапканда эле момунча сомду, төрт койдун баасын 
тааптырсың, өнөрүң күч турбайбы, кой багып кыйналбай 
жазуучулук жолго түшпөйсүңбү” - деп калды. Ошентип, бир 
жылдан кийин университеттин босогосун аттагам. Төртүнчү 

курсту бүткөн жылы курсташым Какен Райымбекова экөөбүз 
баш коштук. Ачуу-таттуусу, ысык-суугу, жыргал-кууралы 
аралашкан журналистика агымына ошентип кирдик, катаал да, 
татаал да сынына түштүк. Ал убакта шаар тургундарынын жок 
эле дегенде токсон пайызы орус насилиндеги жарандар эле. 
Бирин-серин кыргыздардын дээрлик баары акча төлөп, ошол 
орустардын үйлөрүндө баш калкалашчу. Биз да ошондой 
тагдырга туш келдик. Өзүбүз студент болсок, айыл-апада деле 
кам көрүп каралашкандар болбосо жалгыз ишенгеним 
колумдагы калемим экенине ошондо түшүндүм. 1966-жылы 
республикалык “Советтик Кыргызстан” гезитинин адабий 
кызматкери Гүлсара Момунова декреттик отпускага кеткенде 
анын ордуна убактылуу орноштум. Редакцияда тартиптин 
катуу экенин, талаптын да, жоопкерчиликтин да жогору 
экенин жон терим менен сездим. Азыр ойлосом “Советтик 
Кыргызстан” гезитине кызматка орношуу менин калемгердик 
тагдырымдагы тарыхый чоң башталуу болгон экен. 
Республикадагы эң абройлуу басылма, улуттук басма сөздүн от 
жанган очогу катары таасирлүү күчү менен коомчулуктун 
жогорку баасына татыган бул гезиттин кызматкери болгонума 
ошондо катуу сыймыктангам. Ошондон тартып бул гезит 
калемгердик такшалуумдун, акыйкаттын ак жолуна чыгуумдун 
чыныгы мектеби болду. Гезиттик бүт жанрды ушул жерден 
өздөштүрдүм. Кыргызстандын дээрлик бардык аймагына 
барып макалаларды жаздым. Союздук республикалардын да 
бир тобун кыдырып көз ачылды. Калемгерлик жаатындагы 
биринчи устаттарым Айткулу Убукеев, Мамасалы 
Абдукаримов, Насрынбек Жаналиев, Асылкан Бөрүбаев, 
Көчөрбек Жунушалиев, Кымбатбек Укаев, Дүйшөбай Айткулов, 
Айымбүбү Ботоханова, Жапар Саатов эле. Алардан көптөгөн 
таалим алдым. Туңгуч гезит улуттук маданияттын отун 
жандырган ыйык коломто болуптур. Ошол гезит от сыяктуу, 
бир күн да өчүп калбай, Ала-Тоо койнун жаркыратып, 
агартуучулук да, саясатчылык да, руханийлик да озуйпасын 
аткарып келиптир. Азыр колумда “Кыргыз Туусунун ардактуу 
кабарчысы” деген күбөлүгүм бар. Аны белгилүү публицист-
журналист Бакыт Орунбеков гезиттин башкы редактору болуп 

иштеп турган кезде тапшырган эле. Ошого каниет, ыраазымын. 
Төмөнкү үч түрмөк ырым анын анык күбөсү:  

“Кыргыз туусу” болуп өмүр тагдырым, 
Сенден алдым жеткенимдин бардыгын.  
Тааныштырган кабарчынын арибин, 
Бир өзүңсүң эң биринчи мугалимим. 
Сексен жаштан ашсам дагы атамдай, 
Азыр дагы артык мага таалимиң. 
Сага келчү жалгыз аяк жол менен, 
Канча-канча жыл карытып мен келем.  
Ошол жылдар арасында бой жеткен, 
Мен өзүңө уул болгон өңдөнөм.  
 
Айтсам азыр жүрөгүмдүн талабын, 
Кызмат кылып сенден кубат аламын, 
Токтогончо журналисттик калемим. 
Ишке келүү, кайра үйгө барарым,  
Болоор соңку жашоодогу кадамым.  
 
 -  Совет учурунда журналист болуп жумушка орношуу-

нун талаптары кандай эле? 
-Университетте акыркы курста окуп жатканда иштеш 

керек болуп калды. Өзүмдүн мурун жазып жүргөн 
макалаларымды, чыгармаларымды көтөрүп алып, 
редакцияларга баргам. Анан алар окуп көрүп, дароо эле 
алышкан. Негизинен жазгандарыңды көрүп, идирегиң барбы, 
кийин жөндөп кете аласыңбы ишенгенден кийин алышкан. 
Ошол учурда мени менен чогуу окуган, жазууга шыктуу, бир аз 
“чымыны” барлар редакцияларга барып дароо эле иштеп 
кетишкен.  Алардын арасында да мен да бар элем. Турмуштун 
айынан жазуучулукту унутуп, журналистикага аралашып 
калгам.  

- Басылманын редактору журналисттик ишиңизде 
сизге чектөө койчу беле? 

- Советтик Кыргызстандын убагында коммунисттик 
идеология болгон. Гезиттер коммунисттик идеологиянын 
агитатору эле. Анда иштеген журналисттер коммунисттик 
идеологиянын өзөгүн түзгөн. Так кесе айтып, чектөө койбосо 

дагы багыт берип турган. Бул журналисттин өзүнүн каалоосу 
менен эмес, басылманын тапшырмасы менен аткарылган. Эч 
кандай баш тартпай эле жаз дегенин жазчубуз. Аны жазбайм, 
муну жазам деген жок болчу. Азыркы “Асаба” гезити сыяктуу 
ачык жазган гезит болгон эмес. Ысык-суукка карабай, жолдун 
алыс, жакындыгына карабай тапшырманы аткарууга жол 
тартчубуз. Тартип күчтүү болгон да, кызматыбызды так 
аткарууга, берилген тапшырманы убагында бүтүрүүгө 
ашыкчубуз. Эгер чыгып жаткан материал жакпай калса, дароо 
алып салышчу. Кылган мээнетиң текке кетчү. “Летучка” болор 
эле, анда бардык материалдар атайын “главлидден” өтчү. 
Атайын шайланган кишилер материлдын ар бирин талдап, бир 
жери эле туура эмес болуп калса, алып салган. Эмнеге деп 
барсаң саясатка туура келбей калыптыр деген жоопту 
кайтарчу. Абдан күчтүү цензура болгон. Азыркы 
журналистиканын өзү эркин. Бирок, эркин деген менен ушак-
айың да, туура эмес көз көрүнө жамандаган маалыматтар да 
чыгып кетип жатат  

- Журналисттин бир айлык маянасы эмне алууга 
жетчү?  

- Мен жаңы иштеп баштаганда кабарчы катары 60 сом 
алчумун. Кийин 100 сомго, бир топ убакыттан кийин 120 сомго 
көтөрүлдү. Гонорар жакшы төлөнгөн. Ал кезде 60 сом, 100 сом 
жакшы акча болчу. Бир тыйынга ширеңке алчубуз да, азыр эми 
жаштарга жомок болуп жатпайбы. Ошол бир айлык акчага 
турмушубузга керек болгон бардык нерселерди алганга, белек 
бергенге, конокко барганга дагы жеткирчүбүз.  

- Журналист кызмат учурунда өзгөчө эмнеден 
кыйналган?  

- Ар кандай кыйынчылыктар болуп турган. Мисалы, кээде 
идея таппай чыгармачылык “кризис” болсо, айрым учурда 
жолдун узактыгы сыяктуу техникалык кыйынчылыктар болуп 
турган. Бирок, кесибиңди жакшы көрсөң, ак кызмат өтөйм 
десең алардын баары материалың жарык көргөндөн кийин тез 
эле унутулуп калат. Биздин учурда атаандашуу деген күчтүү 
болгон. Мындай учурда атаандаштыкка туруштук берүү 
маанилүү болчу.  



63 

- Элдин журналисттерге болгон мамилеси кандай 
болгон? 

- Журналистти эл абдан сыйлачу.  Буга өзүм күбө болдум. 
Мен элдин арасында көп жүрдүм. Ысык-Көлгө, Нарынга, 
түштүк жергесине командировкага көп бардым. Эл менин 
материалымды окуп, ошол аркылуу тааныган. Командировкага 
барганда сыйлап, берерге оокатын таппай калчу. Бийлик 
өкүлдөрү күчтүү журналисттерден сестенип турчу. Бийлик 
өкүлдөрүнөн маалымат алуу кыйынчылык деле болгон эмес. 
Азыркы бийлик өкүлдөрүндөй болуп эле маалымат берүүгө, 
басылмаларга чыгууга аракет кылгандары деле болчу.  
Чындыкты жазган журналисттер, өзгөчө фельетон жанрында 
жазгандар абдан барктуу эле. Жаныбек Жумалиев деген башкы 
редактор гезитте алгачкы ирет фельетон деген бөлүм ачкан. 
Анда бөлүм башчым Жапар Саатов фельетон жанрындагы 
материалдарды жарыялап турган. Ал кавказдык киши 
тууралуу материал жарыялаган экен, ал киши “ажалың менден” 
деп кат жазып таштап кетиптир. Жапар Саатовду өлтүрөм 
дегендер көп болгон. Ал мага ошондой каттарын окутуп калчу.  

- Советтик Кыргызстанда эркек, аялга журналисттерге 
бирдей укук берилип, окшош талаптар коюлганбы?  

- “Советтик Кыргызстан” гезитинде Шекер Калыкова, 
Симура Макишова, Сокен Закирова, Гүлсайра Момунова жана 
редактордун орун басары Айымбүбү Ботоканова деген 
иштеген. Аял, эркек дебей укуктары жана милдеттери бирдей 
болгон. Негизи журналисттин жумушу оңой эмес да, 
командировкаларга чыгыш керек, алыс-жакын, ысык-суук 
дебей материал даярдаш керек. Дагы мындан көп түйшүктөрү 
бар эмеспи. Аял баласын, үй-бүлөсүн караш керек дегендей. 
Ошол үчүн мурун аял журналисттер аз болсо керек. Азыр эми 
журналистиканын негизги түркүгү аялдар болуп калбадыбы.  

- Туура эмес жазылган материал үчүн журналистке 
кандай жазалар көрүлгөн?  

- Эң чоң ката кетирген журналист болсо, дароо эле 
жумушунан алынган. Жеңилирээк болсо сөгүш берилген. 
Мындай окуя менин да башымдан өткөн. РАПКООП деген 
болгон, башкача айтканда соода уюмунун директору 
жумушунан алынды деген кабар келген. Мен өзүм барып, көрүп 

келип жазгам. Кийин гезитке жарыялангандан кийин ал 
жалган болуп чыкты.  Уюмдан келишип, бир топ сурак берип, 
жоопкер болгом. Мен аларга мына ушул фактыга таяндым деп 
көрсөтүп айтып бердим. Мына ошондон кийин дагы сак болуп, 
фактыларга, маалыматка, ой-пикирге өзгөчө маани берип 
калгам.  

- Журналисттер арасында кароо-сынактар өткөрүлчү 
беле? Кандай сыйлык, наамдар берилген? 

- Даталуу күндөргө карата өзгөчө кароо-сынактар 
уюштурулуп турган. 1974-жылы СССРдин 50 жылдыгына 
карата ар кайсы кесипте ийгиликтүү иш алып барган 
адамдарга түрдүү сыйлыктар берилген. Алардын ичинен 
өзгөчө “Советтик Кыргызстан” гезитине маани берип, бир топ 
журналистке “КРдин маданиятына эмгек сиңирген ишмер” 
деген наам берилген. Алардын арасында башкы редакторубуз 
Жаныбек Жумалиевич да жогоруда айтылган ардактуу наамга 
татыктуу болгон. Мени менен Шекербек Сартов деген 
фотосүрөтчүгө Жогорку Кеңештин ардак грамотасын 
тапшырган. Бул сыйлыктын жардамы пенсияга чыгарда тийди. 
Кийин алган “КРдин маданиятына эмгек сиңирген ишмер” 
наамым менен Жогорку Кеңеш тапшырган ардак грамота 
менен “Персоналдык” пенсияга чыккам. Кудайга шүгүр, азыр 
пенсиям жакшы, айына 20000 сом пенсия алам.  

- Журналисттердин кесиптик деңгээлин арттыруу үчүн 
кандай иш-аракеттер көрүлгөн?  

- Москвада, Ленинградда, Ташкентте, Молдовада 
журналисттердин окутуу семинарларына барып келгем. 
Мындай окутуулар бир жумага, он күнгө айрым учурда бир 
айга чейин созулган. Мен Москвада “Билим коому” деген жерде 
бир айлык окууга катышып келгем. Атайын түзүлгөн бир 
программа бар болчу. Анда боло турчу лекциялардын, 
талкуулардын атайын түзүлгөн программасы менен 
жүргүзүлчү. Анда СССРдин бардык республикаларынан 
өкүлдөр келген. Казакстандан Серик Абдырахманов деген 
кыйын журналист катышкан. Экөөбүздүн мамилебиз жакшы 
болчу, достошуп калганбыз. Кийин кат жазышып турчубуз.  

- Советтик Кыргызстанда журналисттер жумуштан 
кийин бош убактыларын кандай өткөргөн?  

- Ар ким өзүнүн кызыкчылыгына жараша жумуштарын 
аткарчу. Негизги жумушунан башка буйрутма алып, акча таба 
койгондор да бар эле. Мен китепти көп окучумун.  Китептен 
жакшы ойлорду табам, ойлорумду жазам. Бала кезимден бери 
эле тутунуп жашаганым китеп болгон. Мен чоң апамдын 
колунда өскөм да. Чоң апам жумушка жумшаганда, качып кетип 
чатырдын үстүнө чыгып алып да китеп окуган күндөрүм болду.   

- Сизде мүмкүнчүлүк болсо Советтик Кыргызстандагы 
журналистиканын эмнесин өзгөртмөксүз?  

- Ал учурдагы тоталитардык башкарууну, эркин 
эгемендик башкарууга алып келмекмин. Азыркы учурдагы 
мыкты журналисттердин чыгып жатышынын түпкүрүндө 
эгемендик жатат. Эркин ойлонуп, эркин журналистика бар 
жердин өзү бакыт. Азыркы заманда жашап жаткан 
журналисттер эгемендиктин шарапатын жана бакытын баалай, 
барктай билиши керек.  

- Советтик Кыргызстандагы журналистика менен 
эгемендүүлүк алгандан кийинки кыргыз журналисти-
касынын өзгөчөлүктөрү менен айырмачылыктарын айтып 
берсеңиз?  

- Советтик Кыргызстандагы журналистика менен 
эгемендүүлүк алгандан кийинки кыргыз журналистикасынын 
айырмасы чоң. Ачыгын айтканда журналисттердин көп 
эркиндиги жок болчу. Айтканын аткарып, идеологияны 
жайылтуунун кызматында болчубуз. Азыр мыкты, билимдүү 
журналисттер чыгып жатат. Мисалы, Эсенбай Нурушев деген 
журналист бар. Окуяны үстүртөн эмес, тереңдетип анализ 
жүргүзүп жазган мыктылар чыгып келе жатат. Жаш 
журналисттер кыргыз журналистикасынын туусун көтөрүп 
жүрө бергиле. Азыркы журналистиканын калемгерлерине 
ишенем. Замандын күүсүн, коңгуроосун, багытын туура көрүп, 
ошого өзөк нерселерди таап кыргыз маданиятынын эң мыкты 
бир бөлүгү болгон журналистиканы өнүктүрөт деп ишенем.  

Суроо салган: Адинай Курманова. 
2019-жыл. 

Шайлообек ДҮЙШЕЕВ:  
“Журналисттер бирөөлөрдүн куралына, акчанын 
кулуна айланбаса” 

Шайлообек Дүйшеев 1950-жылы 23-фев-
ралда Нарын облусунун Ат-Башы районундагы 
Ача-Кайыңды айылында жарык дүйнөгө 
келген.Үч жашында атасынан ажыраган 
журналист чоң энесинин колунда болуп, 13 
жашында энеси кайтыш болгон соң, эжесинин 
тарбиясын алып чоңойгон. Кыргыз 
мамлекеттик университетинин  журналист-
тик адистигин аяктаган. Совет заманында 

райондук “Жеңиш жолу”, облустук “Нарын правдасы”, 
республикалык “Асаба”, “Агым”, “Жетимен” ж.б. бир нече 
гезиттерде эмгектенген. Т. Сатылганов атындагы Улуттук 
филармониянын адабий бөлүмүн башкарган. Учурда “Азаттык” 
радиосунун баяндамачысы. Кыргыз эл акыны, “Манас” ордендери 
менен сыйланган. Бир катар Эл аралык сыйлыктардын ээси. 

 
-Журналисттик эмгек жолуңузду кыскача айтып 

берсеңиз? 
-Менин кесиптик эмгек жолум 1968-жылы Ат-Башы 

районундагы “Жеңиш жолу” деп аталган райондук гезитте 
корректорлук кызмат менен башталган. Анда 18 жашта элем. 
Жумушка киргениме көп убакыт өтпөй армияга чакыртылып, 
иштен чыгуума туура келген. 

- Алгачкы иш күнүнүз кандай башталган? 
- Ал кезде гезитке жарыяланчу макалалардын баары 

азыркыдай компьютерге эмес, машинкага басылып, башкы 
редактор же редактордун орун басары, же жооптуу катчы 
тарабынан окулуп чыгып, кол коюлгандан кийин гана 
басмаканага (типографияга) жеберилчү. Басмаканада жооптуу 
катчы түзүп берген макет боюнча гезиттердин беттери 
беттелчү. Мен корректор болгондуктан ошол макеттелген ар 
бир беттин каталарын макаланын оригиналына салыштырып 
окуп чыгып, каталарын оңдочумун. Аягында “басууга уруксат!” 
деп колумду коюп берчүмүн. Биринчи күндөн тартып эле 
жоопкерчиликти өз моюнума алгамын.  

- Журналист  болуп жумушка орношуунун талаптары 
кандай эле? 

- Райондук гезитте журналисттик билими барлар жокко 
эсе эле. Бирок макала жазганга шыгы, жөндөмү бар кишилер 
иштечү. Арасында жакшы жазгандар да болгон. Кай бири 
жогорку окуу жайын сырттан окушчу. Мен сыяктуу мектепти 
бүтүп келип иштеп калгандар да бар болчу. Андай деле өзгөчө 
талап коюлчу эмес, негизги талап жазганды билүү керек эле. 

- Басылманын редактору журналисттик ишиңизде 
чектөө койгон учурлар болду  беле? 

- Эмнелерди жазбаш керек, эмнелерди жазыш керектигин 
билчүбүз. Ал кезде азыркыдай көп партиялуулук деген жок 
болчу. Бир гана Компартияга баш ийип, баарыбыз ошол 
коммунисттик партиянын идеологиясын жайылтууга 
милдеттендирилгенбиз. 

- Редактор берген тапшырмадан журналист баш тарта 
алчу беле? Журналистке эркиндик берилчү  беле? 

- Редактор берген тапшырма кызматкерлер үчүн мыйзам 
болчу. Сөзсүз аткарчубуз. Компартиянын көрсөтмөсүнөн баш 
тартып, башка нерселерди жазуу деген болгон эмес. Эркиндик 
Коммунисттик партиянынын  идеологиясынын  гана 
алкагында болчу. Азыркыдай “өзүм билемдик” деген нерселер 
дээрлик жок эле. 

- Журналисттин милдеттери кандай эле? Кызмат 
учурунда өзгөчө эмнеден кыйналгансыз? 

- Журналисттерге тагылган милдеттердин эң негизгиси 
советтик идеологияны элге жайылтуу эле. Кыйналган 
күндөрүмдү элестете албайм. Кыйналчу деле эмеспиз. 

- Журналисттин маалымат алуу мүмкүнчүлүгү кандай 
болгон? 

- Азыркыдай сенсациялуу кабарларды издөө, 
маалыматтын артынан сая түшүү, иликтөө деген биздин 
райондук гезитте болгон эмес. Керек болсо маалыматтарды 
телефондон алып эле очерк жазып салган күндөр болгон. Сын 
материалдар дээрлик аз чыкчу. Тиешеси жок маалыматтарды 
алууга умтулчу да эмеспиз. 

- Журналистке кандай темаларды  жазууга тыюу 
салынган жана  эмнелерди жазууга тапшырма берилген? 

- Ал кезде коом азыркыдай ачык болгон эмес. Азыр керек 
болсо президенттерден бери сындап, көбүнчө шыбап, жазып 
жатпайбы. Биздин учурда райондун акими тургай, колхоздун 
башкармасын азыркы тил менен айтканда айыл өкмөтүн да 
каалагандай сындап жаза алчу эмеспиз. Ат-Башы мал-чарбалуу 
район болгондуктан биздин негизги темабыз малчылар, 
алардын кылган эмгектери жөнүндө гана болчу. Биз элет 
элинин жашоо турмушунун кемчилигин, социалдык жактан 
начар камсыздалып жаткандыгы тууралуу эркин жаза алган 
эмеспиз. Жок нерседен бар кылып, кичине нерсени көбүртүп, 
мактап, даӊктап жазган учурлар көп эле болгон. 

- Журналисттин бир айлык маянасы керектөөлөргө 
жетчү беле? 

- Биздин учурда 1 рубль АКШнын 1 долларынан да баалуу 
болчу, курсу боюнча. Анын үстүнө азык-түлүк, кийим-кече, 
күндөлүк керектелчү товарлардын баары аябай арзан болгон. 
Ошондуктан мен корректорлук үчүн алган 90 рубль маянам 
мага кең-кесири жетчү. Анын үстүнө мен ал кезде үй-жай күтө 
элек 18 жаштагы жигит болчумун. Мисалы, бир пакет туз -7 
тыйын, бир куту  ширенке - 1 тыйын, гезиттин эң кымбаты 
Москвадан келген  “Правда” гезити - 5 тыйын болгон... 

 - Элдин журналисттерге болгон мамилеси кандай 
болгон, ишенчү беле? 

- Гезиттер  аябагандай таасирдүү эле. Эл гезитке эмне 
жазылса мыйзам  катары кабыл алып, ишенишчү. 

- Бүгүнкү күндө журналисттерди “ушакчылар” деп 
айткандар бар. Журналисттик кесиптин калк арасындагы 
популярдуулугу кандай болгон? 

- Азыркы кезде “ушакчы” деген сөзгө журналисттер өзүбүз 
күнөөлүүбүз. 18-кылымда эле минтип айтышкан: “Гезиттеги 
жарыяланган макалаларга караганда алардын жарнама-
ларында көбүрөөк чындык бар” деп. Ал эми 19-кылымда: 
“Гезиттер бизге гезитке ишенбөөчүлүктү пайда кылгандыгы 
менен керек” деп айткан. Калганын өзүңөр түшүнүп алсаңар 
болот. 

- Улуттук баалуулуктарга тиешелүү айрым сөздөрдү, 
терминдерди колдонууга тыюу салынган дешет, 
журналисттерге макала жазууда кайсы сөздөрдү 

колдонууга тыюу салынган эле? Негизи эле жалпы 
журналистикада тил маселеси кандай эле? 

- Совет мезгилинде улуттун салт-санаасын, асыл 
дөөлөттөрүн даңктап, даңазалоого ашыкча мүмкүнчүлүк  
берилген  эмес. Мисалы, калпакты, комузду, көк бөрүнү, 
кыргыздын баатыр, кыйын эл болгондугу, санжыра тууралуу 
кеп кылууга, аны гезит беттерине чыгарууга тыюу салынган. 
Айрым кыргызча сөздөрдүн ордуна жогорку жактан орусча 
сөздөрдү колдонуу керектиги жөнүндө буйрук келген учурлар 
болгон. Мисалы,  “ата-мекен” деген сөздүн ордуна “родина” деп 
орусчасын колдонуп жазчубуз. 

- Журналисттин жазган макаласы же кабары коомдо 
талкуу жаратчу беле? 

- Борбордук Комитеттин тапшырмасы менен жазылган 
материалдар гана формалдуу түрдө талкууга алынчу. Ар ким өз 
билгенин ачык айтып, талкууга салуу деген эч качан болгон 
эмес. 

- Журналисттин укуктары сакталчу беле? Саясий 
кысымга туш болуп куугунтукталган учурлар болгонбу? 

- Ал кезде коомдо журналисттик укук деген түшүнүк 
болгон эмес. 

- Туура эмес жазылган материал үчүн журналистке 
кандай чаралар көрүлгөн? Соттолгон журналисттер 
болгонбу? 

- Мен иштеп турган гезиттеги бир макалада “Саясий-
массалык иштер жакшыртылсын” деген баштемадан ката 
кетип, “иштер” деген сөз “иттер” болуп, “Саясий-массалык 
иттер жакшыртылсын” болуп гезит бетине жарыяланып, 
редактордун орун басары партиянын  катуу сөгүшүн алганы 
эсимде. Олуттуу ката катары  эсептелип, кызматтан аз жерден 
бошотула жаздаган. “Ленинчил жаш” гезитинин бир топ 
журналисттери саясий ката кетирип, иштен айдалган 
фактылар болгон. Бирок, журналисттик иши боюнча соттолгон 
кишини уккан эмесмин. 



70 

- Журналисттердин кесиптик деңгээлин арттыруу үчүн 
кандай иш-аракеттер көрүлгөн? 

- Кесиптик деңгээлин арттыруу үчүн райондук, облусттук 
массалык маалымдоо каражаттарынын өкүлдөрүн чакырып ар 
кандай семинарларды өткөрүп турар эле. 

- Совет мезгилинде  журналист эркек менен журналист 
аялга бирдей укук берилип, окшош талаптар коюлганбы? 

- Ал кезде аял-эркек деп, экиге бөлүп караган көз караш 
жок болчу. Биздин мыкты эжекелерибиз популаярдуу гезит-
журналдарды башкарып иштеген учурлары арбын болгон. 

- Советтик  учурунда кыргыз журналисттери менен 
башка советтик өлкөлөрдөгү журналисттердин мамилеси 
кандай болгон? 

- Биздин коом жабык болчу. Чет өлкөлөрдүн, айрыкча 
капиталисттик өлкөлөрдүн журналисттери менен эч кандай 
байланыш болгон эмес. 

- Журналисттер менен бийлик адамдарынын мамилеси 
кандай эле? 

- Катардагы журналисттер менен бийлик башын-
дагылардын иши да жок болчу. Чоңдор сүйлөшкүлөрү келсе 
редактор менен гана сүйлөшчү. 

- Бүгүнкү күндө журналисттерди чакырып, чай берип, 
акча сунуштоо өтө өнүккөн. Ал кезде ушундай сатып 
алуучулук бар беле? 

- Ал кезде СССР деген чоң империя болгон. Анын башында 
Советтер Союзунун Комунисттик партиясы турган. Бүтүндөй 
совет эли, анын ичинен журналисттер жалгыз гана ошол чоң 
өлкөбүздүн айткан-дегенин ишке ашыруу үчүн кызмат 
кылчубуз. Эч ким эч кимди азыркыдай акча менен алдап да, 
коркутуп да, кубантып да өзүнүн ойлорун аткарта алчу эмес. 
Журналисттер да, эл да, коом да акчанын кулу эмес, 
идеолгиянын “кулу” болгон. 

- Советтик Кыргызстандагы журналистика менен 
эгемендүүлүктү алгандан кийинки кыргыз журналистика-
сынын өзгөчөлүктөрү менен айырмачылыктарын айтып 
берсеңиз? 

 - Айырмачылык асман менен жердей. Мен кийин Кыргыз 
мамлекеттик университетинин, ал кездеги (КМУнун) 

журналистика бөлүмүн СССР учурунда окуп бүтүрдүм. Бизге 
агайларыбыз лекцияларында: “Марксизим-ленинизм классик-
тери окуткандай, капиталисттик өлкөлөрдө журналисттер 
акчанын кулу болот, журналистика деген капчыктуулардын 
колундагы курал болот” деп айтышчу. Ушинтип окуганбыз. 
Бирок, кантип акчага, байлыкка, бийликке сатылып кетээрин 
көз алдыбызга элестете алчу эмеспиз. Анткени, биз азыркыдай 
куулук-шумдукка, ким көп акча берсе ошонун сөзүн сүйлөп 
кеткенге үйрөнгөн эмеспиз. Капитализм жаман деп агай-
эжейлер күндө какшаган менен анын кандай жаман жагы бар 
экенин билчү эмеспиз. Эми түшүнүп, эми билип жатабыз. 

 Белгилей кетчү нерсе, кыргыз журналистикасынын 
деңгээли Борбордук же Москвалык журналистиканын 
деңгээлинен аябай эле төмөн болгон. Аналитика, иликтөө 
дегендер бизде дээрлик жок болчу. 

Эгемендик келгенден кийин жогорудагы айткандардын 
баары чын чыкты. Азыр ар бир гезит же телеканалдар 
акчалуулардын менчигине айланды. Демек, анда иштеген 
журналисттер ага акча төлөгөн адамдардын сөзүн сүйлөп 
калды. Албетте азыр биздин кездегидей ойду чектөө деген жок. 
Ким кааласа ошол оюн айта алат. Бирок, кандай кызыкчылык 
менен айтат, кимдин кызыкчылыгы менен айтат? Бул башка 
маселе. 

- Сизде мүмкүнчүлүк болсо Советтик Кыргызстандагы 
журналистиканын эмнесин өзгөртмөксүз?  

- Бул суроого бүгүн жаңы доор өзү жооп берип жатпайбы. 
Бир гана тилегим, журналисттер журналистиканын Эл аралык 
стандартын үйрөнсө, бирөөлөрдүн куралына, акчанын кулуна 
айланбаса дегенди каалайт элем. 

Суроо салган Айдана Төлөнова. 
2019-жыл. 

Эсентур КЫЛЫЧЕВ:  
“Биз театрдын куурчактарына окшош элек... “ 

Эсентур Кылычев 1952-жылы 2-февралда 
Нарын облусунун Нарын районундагы Ак-Кыя 
айылында туулган. 1975-жылы Санкт-
Петербургдагы (мурунку Ленинград)  А. А. Жда-
нов атындагы мамлекеттик университетин 
бүтүргөн.  

Эмгек жолун “Ала-Тоо” журналында 
адабий кызматкер болуп иштөө менен 
баштаган. Кийин журналдын редакциясында 
редактор, жооптуу катчы, башкы 

редактордун орун басары болгон. Акыркы жылдары  Борбордук 
Азиядагы Америка университетинде, Махмуд Кашгари 
атындагы Чыгыш университетинде, Кыргыз-Түрк “Манас” 
университетинде, К. Карасаев атындагы Бишкек мамлекеттик 
университетинде адабият, дүйнөлүк адабият, журналистика, 
котормо курстарынан дарстарды окуп келет.                

1981-жылдан бери СССР (кийин Кыргыз Республикасынын) 
жазуучулар жана Журналисттер союздарынын мүчөсү. Кыргыз 
Республикасынын маданиятына эмгек сиңирген ишмер. 

 
- Агай, өзүңүздүн өмүр жолуңуз туурасында кыскача 

айта кетсеңиз? 
- Теңир-Тоо койнунда мугалимдердин үй-бүлөсүндө 

туулгам. Ал мезгилде биз жашаган  аймакты  Тянь-Шань 
району деп атап коюшчу. Өзүң билгендей көк тиреген тоолорду 
экиге жарып айтылуу Нарын дайра күрпүлдөп агып өтөт. 
Тоолордун беттери арча, кайың, карагай... Абасынын 
тазалыгын айт, суусунун тунуктугун айт. Иши кылып 
жомоктогудай кыргыз жеринин биз жашаган бир бурчу да 
адамды эсинен тандыра турган сулуулугу, көркөмдүгү менен 
айырмаланып турат. Кээде адам баласы байыртан жашагысы 
келип, өмүр сүргүсү келип, издеп келген Шамбала 
(уламыштарда айтылган, Тибет тоолорунда жайгашкан укмуш 
өлкө) Беловодьелер (орус уламыштарында аңыз болуп келген, 

легендарлуу эркиндиктин өлкөсү)... дал мына ушул жерлер 
болсо керек деп да ойлоп  кетем... 

Тамганы эрте таанып, жазуу-сызууларды эртелеп окуй 
баштадым. Ошого себеп болгон,  адеп мага кат  тааныткан, 
сураганыма жок дебей (өзгөчө китеп-кагаздарга) жардам 
кылган өзүмдүн үйдөгү атам, апам болду. Апам өмүр бою 
мектептин башталгыч класстарынын  мугалими болуп далай 
элге тамга таанытса, атам  жаштайынан өмүрү өткүчө 
агартуучулук кесипти аркалап,  мектеп деректири болуп иштеп 
келди. Экөө тең табиятынан мыкты педагогдор 
болушкандыгын  азыркыга чейин алардан таалим-тарбия 
алгандар, көргөндөр аңыз кылып айтып жүрүшкөнүн көпчүлүк 
жакшы билет десем мактаныч болбос.   

Мени жашымдан тил  менен адабиятты  мыкты билген 
мугалимдердин окутканын айта кетишим  керек. “Чү” дегенде 
эле башталгыч класстардын “Эне тил” окуу китебин  жазган 
Токтосун Байбураев агайымдан, андан соң  жогорку 
класстардан  жазуучу, Кыргыз Республикасынын эл мугалими  
Асан Заркунов агайымдан билим алдым. Алардын берген 
тарбиясы, илим-билими, ошол эле учурдагы окууга, кагаз-
китепке болгон үйдөгү мамиле да менин адабиятка болгон 
кызыгуумду ого бетер күчөттү көрүнөт. Ошол кезде 
“Мугалимдер   гезитине”  сандан санга айтылуу “Биринчи 
мугалим” (“Элдик мугалим жөнүндө баллада” деген аталышта) 
повести жарыялана баштаганы али күнчө эсимде. Ошондо мени 
окуткан эже-агайларымдын “Биринчи мугалимдин” уландысын 
чыдамсыздык менен күтүшүп, гезиттин жаңы келген сандарын 
бири-биринен талашып алып окуп жүргөндөрү кантип 
унутулсун.  

Тагдыр мени кийинчерээк баарыбыздын  “Алтын уябыз” 
болуп калган, ошол кездеги жападан жалгыз  университеттин 
күчтүү окутуучулары  Е. К. Озмитель, М. А. Рудов, И. А. Шерстюк, 
Р. С. Шамурзина, Ч. Т. Жолдошева, Ж. Мукамбаев, К. Артыкбаев, 
С. Жигитовдорго  кездештирди, алар мага көркөм адабияттын 
сырларын,  көркөм сөздүн, дегеле сөздүн   сыйкыр күчтөрү 
туурасында айтып берүүгө  болгон аракеттерин жасашты.  

 Алардан соң мен аттары дүйнөлүк адабияттаануу 
чөйрөсүндө кеңири белгилүү болгон Г.А. Бялый, Г.П. Макого-

ненко, П. С. Выходцев, В. Е. Холшевников, Т. Я. Гринфельд-
дерден билим алдым. Алардын ар бири адабият таануунун 
өздөрү изилдеген чөйрөсүндөгү күчтүү окумуштуулар эле.  

- Журналисттик ишиңиз биринчи кайсы жерде,  кандай 
шартта башталды? 

- Ошентип окуумду  ийгиликтүү аяктап, сүйгөн шаарым 
Фрунзеге учуп келдим. Анын ортосунда “Үндөр” аттуу туңгуч  
ырлар жыйнагым да студент кезимде жарык көрдү. Жыйнакты 
адабий коомчулук жылуу кабыл алганын айтсам ашыкча  
мактаныч деле болбос. Ага чейин “Студенттик жаз – 1971” 
фестивалынын лауреаты да болуп калгам. Ал кезде китеп 
чыгаруу деген оңой-олтоң иш эмес эле. Биз пландуу мамлекет 
болгондон кийин мурдатан тематикалык пландар түзүлүп, ага 
кире турган китептер адистердин (акын-жазуучулардын,  
адабиятчылардын, сынчылардын, редакторлордун ж.б.) 
кароосунан тыкыр өткөрүлчү.  Китептер жарык көргөндөн 
кийин да аларга коомчулук өз мамилесин, өз пикирин 
билдирчү.  Кыскасы “Үндөр”да окур-мандар, адабий коомчулук 
тарабынан жакшы бааланып, Борис Пастернак айтмакчы 
менин “Охранная грамотам” сыяктуу болуп калгансыды.  

Фрунзеге келгенден көп өтпөй эле Жазуучулар Союзуна 
бардым. Ал кезде Жазуучулар Союзун белгилүү философ, 
көркөм адабияттагы шарт-туулук маселесин Советтер 
Союзунда терең изилдеген окумуштуулардын бири, адабиятты, 
маданиятты мыкты түшүнгөн кесипкөй адис Теңдик Аскаров 
жетектөөчү. Ал киши мени жылуу кабыл алып, адабият, 
маданият маселелеринин тегерегинде бир топко сүйлөшүп 
отурдук. Мен окууну жаңы  эле бүтүрүп келгенимди, 
мүмкүндүк болсо адабият жаатында иштөөнү кааларымды 
айттым. Теңдик агай мүмкүндүк болсо жардам беришээрин, 
өздөрүнө да жакшы кадрлардын керек экенин айтып 
дарегимди жазып алды. Андан көп өткөн деле жок, мени 
бирөөлөр аркылуу издетип “келсин” деп чакыртып калышты. 
Келип жолуксам ошол кездеги кадыр-баркы чоң, окурмандар 
сүйүп окуган, белгилүү акын-жазуучулар иштеген  “Ала-Тоо” 
журналында редактор болуп иштөөнү сунушташты. Ал кезде 
“Ала-Тоодо”  иштөө деген түшкө киргис иш болчу. Адабиятта 
пайда болгон мыкты чыгармалардын баары тең китеп болуп 

чыгардан мурун ушул журналдын беттерине басыла турган. 
Журнал академик-аалымдардан баштап,  айылдагы карапайым 
окурмандарга чейин сүйүп, кастарлап окулган басылма 
болгондуктан окурмандар колдоруна журналдын жаңы 
сандары тийгичекти чыйпылыктап күтүп турушаар эле. 
Журналды айылдагы малчылардын өтүктөрүнүн, чокойлору-
нун кончторунан далай жолу көрдүм десем, азыркы жаштар 
ишене бербес. Ал кездеги элдин гезит-журналдарды, 
китептерди көп окугандыгы, бири бирине аңгеме, жомок 
кылып айтып бергендери азыр да мени таң калтырып келет. 
Ушулардан улам дегеле элибизде оозеки тарыхтын өзгөчө 
өнүккөндүгү мыйзам ченемдүү экен деп ойлоп да кетесиң. 
Элдин бири-бири менен маалымат бөлүшкөндүгү, өздөрүнүн 
көңүлүнө жаккан чыгармаларды жомоктоп таратышкандары 
бул бир өзгөчө феномен өңдөнүп сезилет.  

- Адеп ишке барганыңызда сизди ала-тоолуктар 
кандай кабыл алышкандыгын айтып берсеңиз?  

- Акын-жазуучулардын бир өзгөчө эл болорун  жакшы 
билсеңиз керек. Журналдын редакциясында иштегендердин 
баары акын-жазуучулар, сынчылар, очеркисттер, котормочулар 
экен. Мен баарын тең музейдин экспонаттары сыяктуу карайм, 
алар болсо мага көп деле көңүл буруп коюшпайт. Ар кимиси өз 
ордунда кол жазмаларды окуп олтурушат. Анан бир кезде эле 
эшик ачылат да, бирөө кирип келет. Баары тең: “Келиңиз Түкө... 
келиңиз Куке... келиңиз Абыке...” - деп орундарынан тура 
калышат. Көбүн тышынан тааныйм, мектепте окуп 
жүргөнүмдө эле редакция, басмаларга чиймелеген 
бирдемелеримди алып кирип калчумун. Же китептериндеги, 
же гезит-журналдардагы сүрөттөрүнө окшоштуруп “а-аа тигил 
экен, а-аа бул экен” - деп ичимен боолголоп коем. Алар бир 
орунга көчүк басышат да анан мага бурулушуп: “Аа-аа, жаңы 
келип, иштеп атат деген балаңар ушул турбайбы, атың ким 
айланайын? Жакшылап  иштей бер, бат эле көнүп кетесиң, 
билбегениңди сурасаң эже-агайларың айтып берип турушат”, - 
деп кеп-кеңештерин айтышат, анын ортосунда мени менен да 
жакшылап таанышып алышат. “А, Абдрасул сенин эмнең 
болот?” – дешет кайра бир кезде. Ал киши атамдын бир тууган 
агасы болоорун уккандан кийин бир топко өздөрү менен акын 

Абдрасул Кылычев аралашып жүргөн тээ кыркынчы, элүүнчү 
жылдардын тарыхына кирип кетишет. 

Бул жерде мен жазуучу-журналисттер аябагандай 
демократиялуу эл болоорун айткым келип турганын түшүнүп 
жатсаң керек. Алардын оюндагысын жашырбай түз айткан, 
бирөөлөргө  жакшылык кылууну гана каалаган, кээде апенди, 
кээде акылман, ар кимиси өздөрүнчө ой баккан, сөз баккан, 
баары тең өздөрүн  гений сезген эл болоорун айтайын дегеним. 
Алар бир сөздү уккандан кийин эле андан ары эмнелердин  
айтылаарын билип, сезип  турушат. Кыскартып айтканда, 
журналдын чыгармачыл эмгек жамааты мени балалуу 
болушкандай, сүйүнүү, кубануу менен кабыл алышканы азыр 
да эсимде. Бири-бирине бир туугандардай болгон сый 
мамилеси, тамашалары, имараттын ичин жарган күлкү-
каткырыктары алардын адамдык сапаттарын, бир бирине 
болгон урмат-сыйын  айтып турбайбы. 

Ал мезгилде биз менен чогуу иштеген жазуучу Жылкычы 
Жапиев ошол кезди минтип эскерет: “Журналдын коллективи 
чакан болуп, бардыгыбыз бир үй-бүлөдөй ынтымактуу элек. 
Башкы редакторубуз Шатман Садыбакасов, орун басары 
Эсенбек Медербеков, жооптуу катчысы Эсентур Кылычев, 
бөлүмдөрдө Майрамкан Абылкасымова, Субайылда 
Абдыкадырова, Ишенбай Мансуров, Көчкөн Сактанов, Каныбек 
Эдилбаев, анан мен - Жылкычы  Жапиев. Корректору Зейнеп 
Мамбетсалиева, машинисткабыз Токон Жакыпова болучу. 
Бардыгыбыздын мамилелерибиз абдан жакшы, улууларды 
урматтап, кичүүлөрдү сыйлай билген коллектив эле. Бирибиз 
менен бирибиз чукчуңдашканга эч кандай шылтоо да жок 
болчу. Андан калса, баш редакторубуз Шаке өзү токтоо, 
кичипейил, жибектей чоюлган адам эмеспи. Редакциянын ар 
кандай ички маселелери өз орду менен бүтүп калчу. Шакебиз 
жарым жылча убакыттан кийин иштен кетип, биротоло 
чыгармачылыкка өтөмүн деп жүрүүчү. Ал киши кетип калса,  
тагдырыбызга кандай адам туш болот деп ойлочубуз. Айтор, 
жомоктордо айтылгандай жыргап-куунап иштеп жүрдүк”.  

- Журналисттерге кайсы бир темаларда жазууга тыюу 
салынчу беле?   



77 

- Албетте, советтик журналисттин, акын-жазуучунун 
чыгармачылыгы эркин болбогондугун ошол мезгилде 
жашагандардын бардыгы тең эле жакшы билет. Өзүңүз 
билгендей эч бир жерде, эч бир учурда абсолюттук эркиндик 
деген болгон эмес, болбойт дагы. Анткени ар бир жазмакер 
кайсы бир мезгилде, кайсы бир бийликтин учурунда жашаары 
белгилүү да. Ар бир  бийликтин өзүнүн идеологиясы, өзүнүн 
көздөгөн максаты, милдеттери болот. Демек, алар өз алдынча 
терең, объективдүү ой жүгүртө алгандарды, алардын ана 
башында турган, мына азыр биз сөз кылып жаткан акын-
жазуучуларды, журналисттерди кандайдыр бир деңгээлде 
башкарып туруулары керек кылынат. Ага баш ийгендери 
болот, баш ийбегендери болот, жанагы “диссидент” (каршы 
сүйлөгөн, макул эмес) дегендер ошондон улам пайда болушкан. 
Биз жашаган мезгилде Андрей Сахаров, Александр 
Солженицын, Иосиф Бродский сыяктуу  белгилүү диссиденттер 
чыккан, алар мамлекеттин, өкмөттүн, бийликтин жүргүзгөн 
саясатына, ишмердигине өздөрүнүн ой-пикирлерин билдирип, 
ачык айтып, ачык сындап  чыгышкан. Диссиденттер негизинен 
илимий, маданий, адабий чөйрөлөрдөн чыгышкан, алар өз 
алдынча ой жүгүртө алган билимдүү, таланттуу, айтканынан 
кайра тартпаган өжөр адамдар болушкан. “Элди бузуп, эл 
билбеген, элдин түшүнө кирбеген нерселерди мамлекеттин 
жүргүзүп жаткан саясатына каршы коюп жатасыңар”, деген 
күнөө коюшуп,  бийлик алардын көбүн түрмөгө камашкан, 
сүргүнгө айдашкан, айрым учурларда өлкөдөн кууп чыгып 
турушкан. Ошол мезгилдерде “цензура” сыяктуу басма сөздү 
катуу көзөмөлгө алып турган атайын кызматтар иштечү. 
Аларда жазмакер эмнени жазып, эмнени айланып өтүшү керек 
болгонун көрсөткөн жоболор, көрсөтмөлөр болгон. Кай бир 
маселелер туурасында дегеле кеп кылууга катуу тыюу салынчу. 
Айталы, журналисттер Бишкек - Балыкчы жолу тууралуу, же 
өлкөдөгү терс маселелер туурасында ооз ача алчу да эмес. 
Анткени, өлкөдөгү “стратегиялык” делген объекттер, жолдор, 
курулуштар  ж.б. жөнүндө басма сөз бетинде жазууга уруксат 
берилчү эмес. Эмнегедир алардын баары тең биздин 
душмандардан (а биздин душмандарыбыз бүтүндөй капита-
листтик тутумдагы мамлекеттер эмес беле) катуу жашырылган 

нерселер болучу. Социалдык-экономикалык тутумдагы бир 
бирине карама-каршы мамлекеттердин өз жашоо мүнөзүн 
жактаганы туурасында бир кызык мисал келтире кетким келип 
турат. Машинелер кыйма-чийме каттаган чоң жол дейт. Чоң 
жолдун эки жагына тең жаш көчөттөр, бадалдар жыш 
отургузулган. Булардын кандай кажети бар деген суроого 
капиталисттер минтип жооп беришет имиш: “Бул көчөттөр 
кетип бараткандардан жолдун ары жагындагы зордоп 
иштетилип жаткандарды, автоматчан аскерлерди  бөлөк-бөтөн 
көздөрдөн жашырып турат. Ал жакта арып-ачкан эл эс албай 
иштеп жатат, андан бөлөк дагы далай-далай  бизден жашырган 
сырлар  тосуп калат...” Ал эми бул суроого  советтик 
тараптагылардын берген жообу мындай: “Жолдун эки жээгине 
тигилген ал көчөт-бадалдар  катуу бараткан машинелер 
аварияга учураса жумшак тосуп алат. Экинчиден, күн катуу 
ысыган мезгилде ал жакта иштеп жүргөндөр келип эс алганга 
жакшы шарт түзүп берип турат...” Мынакей, кенедей эле 
суроого эки башка саясый системада жашагандардын берген 
жооптору, бири бирин каралоого болгон аракеттери. Бирок, 
биз, космосто учуп жүргөн спутниктердин жер үстүндөгү 
ширенкедей көлөмдөгү заттарга чейин эбак эле ийне-жибине 
дейре  изилдеп койгондугун жакшы билчүбүз. Албетте, 
көпчүлүккө өлкөбүз эркиндик “алгычакты” дүйнөдөгү эң бир 
жабык мамлекеттерден болуп келгендиги белгилүү эле. Анан 
мындай жерде кайдагы сөз эркиндиги туурасында сөз болушу 
мүмкүн. Биздин өлкөдө тарых, тил, экология, улут 
маселелеринин тегерегинде ой жүгүртүүгө, талкуу-
талаштарды уюштурууга, өзгөчө басма сөз беттеринде ачык 
айтууга, сөз кылууга уруксат берилчү эмес. Совет мезгилинде  
жөнөкөй, катардагы  жарандарга жеткен маалыматтардын  
көбү бир түрдүү да, бир жактуу да болгондугу талашсыз. 

- Айтсаңыз, совет заманында бийлик башындагыларга 
сын пикирлер жазылчу беле?  

-  Совет мезгилиндеги бийлик башындагылар Москванын 
саясатын же тактап айтканда Советтер Союзунун 
Коммунисттик партиясынын Борбордук Комитетинин 
саясатын, көрсөтмөлөрүн жер-жерлерде ишке ашырышчу. 
Ошентип алар Москванын вассалдары болушчу. Улуттук чоң 

маселелерди Москва менен кеңешпей, алардан сурабай туруп 
өз алдынча чече алышчу эмес. Демек, аларга сын айтуу да 
жогору жактагылардын чечимисиз, алардын макулдугусуз 
болбой турган иш эле. Бийлик башындагыларга сын айтуу 
аларды кызматтан четтетүүнүн ачык белгиси катары бааланчу, 
эгер чоң кызматтагылардын дарегине партиялык басма сөздө 
сындар айтылса андан көп өтпөй чечкиндүү жыйынтыктар да 
чыгарылчу.  

Дегеле ошол мезгилдеги басма сөз органдарынын кадыр-
баркы жогору эле, өзгөчө гезит-журнал беттеринде жазылган 
сын материалдарга, курч материалдарга  өз учурунда 
реакциялар жасалып, тиешелүү жооптор берилип тургандыгы  
элдин да гезит-журналдарга болгон ишенимин арттырып 
турчу. Көпчүлүк эл да, көпчүлүк окурмандар да көп учурларда 
акыйкаттыкты, чындыкты, калыстыкты  ошол басма сөз 
органдарынын жардамы менен издээр эле. Анын үстүнө Совет 
мамлекетинин Коммунисттик партиясынын башкы гезити да 
“Правда” (“Чындык”) деп аталчу эмес беле. 

- Журналисттердин укуктары сакталчу беле? Саясий 
кысымга туш болуп, куугунтукталган учурлар болгонбу? 

- Совет мезгилиндеги “Литературная газета”, “Комсомоль-
ская правда”, “Московские Новости”, “Независимая газета”, 
“Неделя”, “Собеседник” сыяктуу ого эле көп  гезиттердин, 
“Новый мир”, “Иностранная литература” “Человек”, 
“Филологические науки”, “Литературная учеба”, “ХХ век и мир” 
өңдүү журналдардын,  мен аттарын атабаган дагы толуп 
жаткан мыкты басылмалардын беттериндеги  коом, тарых, 
философия, адабият-маданият, адеп-ахлак темасындагы 
материалдарды издеп жүрүп таап окучубуз да, анан ой-
санаалаш достор, жолдоштор жолугушуп калганда аябай 
талкууга алаар элек. Мындай талкуулар жазуучулар Союзунда,  
“Ала-Тоо” журналынын редакциясында  көп болоор эле. Акын-
жазуучулардын бир тобу кузгун саардан туруп иштеп, анан 
чарчадым деген маалда биз жакка    түшүп келише турган. Анан 
сөздөн сөз чыгып олтуруп,  ар кандай талкуулар  башталып 
кетчү. Ошол кезде тарых, тил, экология, билим берүү,  дагы 
башка ушул өңдүү маселелер элди, өзгөчө адабият-маданият, 
илим чөйрөсүндөгү адамдарды ойго салып, түйшөлтүп турган 

учур эле. Анан ошол эле эл кеп кылган Кыргызстан жазуучулар 
Союзунун органы болгон “Ала-Тоо”, “Литературный 
Киргизстан”, “Кыргызстан маданияты” сыяктуу басылма-
лардын беттеринде талкуулана баштады, көпчүлүк ал гезит-
журналдардын жерге канын тамызбай таап алышып, окуй 
башташты. Жогоруда мен атаган маселелер, көйгөйлөр эми бүт 
өлкөнү ойлонткон маселелерге айланды. Бул маселелердин 
жалпы журт алдында, мамлекеттик деңгээлде коюлушу 
албетте ошол гезит-журналдарда иштеген журналисттердин, 
өлкө тагдырына көңүлкош карабаган акын-жазуучулардын 
жигердүү социалдык позициясы эле. 

Ошентип жүргөн жакшынакай күндөрдүн биринде эле биз 
эмгектенген “Ала-Тоо” журналынын ачык турган күнү 
бүркөлүп, биздин түшүбүзгө да кирбеген шумдук күндөр 
башталды. Мен ушул жерден белгилүү жазуучу, ошол кездеги 
журналдын белдүү кызматкерлеринин бири Жылкычы 
Жапиевдин “Кыргыз туусу” гезитинин бир нече сандарына 
жарыяланган  (1999-жылдагы 9 - 10-июнь, 11 - 14-июнь, 15 - 18-
июндагы жана кийинки  сандары) “Интрига “Ала-Тоону” 
ийгенде” аттуу көлөмдүү макаласынан сиздин  суроолоруңузга 
жооп боло турган үзүндүлөрдү келтирип кетүүнү туура көрүп 
турам. Ошол кездеги тиражы 60 миң нусканы чапчып, эл 
ичинде аябагандай популярдуу болуп каны жерге тамбай 
турган “Ала-Тоо” журналына цензуранын тийгизген 
кесепетинен улам журнал жамааты чилдей тарап, 50 жашка 
чыгып-чыга элек башкы редактору,  белгилүү драматург жана 
прозаик Шатман Садыбакасовдун күлгүндөй курагында 
өлүмүнө чейин жеткиргенин азыр абдан кайгыруу менен 
эскерип жатам. “Балакеттин баары СССРдин 60 жылдыгына 
арналган рубриканын алдында жарык көргөн Көчкөн 
Сактановдун “Тянь-Шань капкасынан сүйлөйбүз” деген 
очеркинен башталды, - деп жазат Ж. Жапиев. – Макала 
көлөмдүү болучу, кургак цифралар менен курулай мактоолор 
жок эле, көркөм жазууга аракеттенген. Журналдын мурдагы 
сандарынын бирине “Ассалоом алейкум, Алай!” деген очерки 
чыгып, летучкада ал жөнүндө жакшы пикирлер айтылып, 
очерк жанрынын ахвалын көтөрүү жөнүндөгү чаралар 
иштелген болучу. Себеби, кайсы басылманы албайлы, кургак 

цифраларга толгон жана негизсиз, жагымпоздук мактоолорго 
шыкалган этектей-этектей узун очерк сөрөйлөр жазылып, 
аларды очерктин каарманы, жазган автору жана корректор 
гана айласыздан окушпаса, абийирдүү окурман карабай калган. 
Мындай очерктер супсак, тайыз келип, деңгээли газетанын 
кара макаласынан да төмөндөп кеткен болучу. Ушундай 
пастыктан арылыш үчүн “Ала-Тоо” журналы басымдын 
негизин көркөм очеркке бургандыгынын да жөнү бар эле”.  
Жогоруда Ж. Жапиев, андан анча-мынча мурдараак ушул эле 
окуялардын тегерегинде “Кыргыз Туусуна” белгилүү жазуучу 
жана очеркист Эсенбек Медербековдун макаласы да 
жарыяланган. Бул эки макалада тең мурдагы өткөн коомдун 
былыктары, аксымдык жана калыстык, саясат жана тагдыр 
жөнүндө сөз болуп, “Ала-Тоо” журналы эмне үчүн, кимдер 
тарабынан жаманатты болгондугу тууралуу” окурмандарга 
кенен айтып беришкен. Республикада бир топ мезгилге чейин 
чуу түшүргөн бул окуя “кыргыздын бүтүндөй жумурай журтуна 
бүлүк салып, далайлардын нервин козгоп, айрымдарды ишсиз 
калтырып, соолорду оорулуу кылып, ден соолугу начарларды 
өлтүрүп тынган чуу” болгону биздин реалдуу турмушубуздагы 
экономикалык, социалдык көйгөйлүү маселелерге сынчыл 
позициядан  мамиле кылып, аларды оңдоо жагын гана ойлогон 
очерктерден улам келип чыккан. Анткени, бир мезгилде 
коммунизмде (“бейиште”) жашайбыз деген Совет өлкөсүндө эч 
кандай кара боектордон турган чыгармалар болбошу керек эле. 
Цензура чакчыгайдай болуп мына ушул сыяктууларды 
көзөмөлгө алып, коргоп туруучу.  

Мен жеке өзүм да “Ала-Тоо” журналына жарыялана 
баштаган Чыңгыз Айтматовдун “Кыямат” романы боюнча 
цензурага нечен ирет ак уруп баргандыгым али күнчө эсимде. 
Анткени романда сүрөттөлгөндөй биздин үлгүлүү Совет 
өлкөбүздө баңгичилик деген кайдан болсун, романда 
сүрөттөлгөндөй Совет коомундагы терс көрүнүштөр... кайдан 
болсун. Цензура массалык маалымат каражаттарын мына 
ушулар сыяктуулардан тазалап турчу. Алардын мөөрү 
басылмайын кандай гана чыгарма болбосун гезит-журналдарга 
басылчу эмес, радио-телелерден берилчү эмес.  

Ойлой келсек Совет мамлекетинин кулашына алып келген 
себептердин бири ушул коомдогу саясий цензура болгондугу 
да айдан ачык. 

- Совет заманында журналисттер аял-эркек деп 
бөлүнүшчү беле, аларга коюлган талаптар бирдей беле 
же?.. 

- Журналистиканын да чыгармачылык өнөр экенин эстен 
чыгарбашыбыз керек. Талант деген табиятынан аял-эркекке 
бирдей эле берилет. Албетте, алардын ортосундагы 
физиологиялык, психологиялык дагы башка өзгөчөлүктөр 
алардын кандайдыр бир деңгээлде айырмаланып турушуна  
алып келет. Айрым учурларда кайсы бир материалдарды 
аялдар терең талдай алса (мисалы, маданий, руханий, үй-
бүлөлүк, тарбиялык ж.б.), кайсы бир тематикалардын 
тегерегинде эркектердин ийгиликтүүрөөк болгондугун көрүп 
да, окуп да жүрбөйбүзбү. Ушулар туурасында советтик мыкты 
журналисттердин бири Евгений Богаттын жакшы жазган 
эмгектери бар эмеспи. 

- Журналисттин маянасы, калем акысы жашоо-
турмушуна жетчү беле? 

- Совет өлкөсүндөгү маяналардын ортосундагы 
айырмачылык азыркы мезгилдегидей өтө чоң эмес болучу. 
Товарларга болгон суроо-талап чектелүү болучу, эки жакка 
каттоо, барып-келүү да азыркы мезгилдегидей эркин эмес эле. 
Ошол журналисттер сатып ала турган, окуй турган ар кандай 
жанрдагы  китептер аябай эле арзан боло турган. 
Миллиондогон-миллиондогон тираждар менен басылышчу, 
баарыбыз билген “Правда” басмасы мына ошондой өтө көп 
сандагы китептерди басып чыгара турган. Айылда болобу, 
шаарда болобу Совет өлкөсүнө залалы тийбейт, зыяны жок 
деген китептерге чалынып жыгылчусуң. Кыскасы, 
журналисттин алган айлыгы, калем акысына кошулганда өз 
жашоосуна,  ар кандай керектөөлөрүнө өп-чап болсо да жете 
турган. 

Калем акы маселеси болсо азыркы ойлоно турган 
маселелерден деп эсептейм. Гезит-журналдарга жарыяланган, 
радио-теледен  кеткен материалдарга калем акы сөзсүз 
төлөнүп берилиши керек. Бул журналисттерге, дегеле 

массалык маалымат каражаттары менен иштешкен 
чыгармачыл адамдарга материалдык стимул болуп берээри 
бышык.  

- Советтик журналистика менен азыркы журна-
листиканын айырмасы  эмнеде деп ойлойсуз? 

- Бул маселе эки мезгилдин журналистикасынын 
милдеттери менен максаттарынан улам келип чыгаарын баары 
билет. Советтик журналистика совет мамлекетинин 
башкаруучу жалгыз партиясынын кызматын аткарып, анын 
айткан-дегендерин аркалап келген. Азыр болсо башка мезгил, 
башка коом, сөз эркиндиги, цензуранын жоктугу мурдагы 
мезгилдеги журналистикадан түп тамырынан бери  
айырмаланган журналистиканы алдыга алып чыгып олтурат. 
Албетте, эки мезгилдин журналистикасында көптөгөн  
айырмачылыктар бар, бирок  заманбап журналистикадагынын 
баары тең эле идеалдуу деп айтууга да болбойт.    

Суроо салган Нурия Баймырзыва 
2019-жыл. 

Аким АКЖОЛОВ:  
“Журналистика – массага илим-билим берген 
ачык аудитория” 

 
Аким Акжолов 1947-жылдын 8-июнунда Сузак 
районундагы Төш-Кутчу деген айылда туулган. 
Айылдагы «Кызыл Пахтачы» орто мектебин 
аяктаган. 1965-жылы Жалал-Абаддагы 
педагогикалык окуу жайды аяктап, Баткен 
облусундагы Гагарин атындагы орто мектепте 
мугалим болуп иштеген. 

1968-жылы Сузак райондук «Пахтачы» 
газетасында кабарчы болуп иштеп баштаган. 1979-жылы 
Кыргыз мамлекеттик университетин артыкчылык диплому 
менен аяктаган. Ошол эле жылы Республикалык журналисттер 
союзунда консультант, Ош областтык бөлүмүнүн секретары 
болгон. 

1987-1996-жылдары Базар-Коргон районунун газетасында 
редактор, 1996-1999-жылдары Жалал-Абад облусунун 
«Акыйкат» газетасында  башкы редакторлук кызматты 
аркалаган. 2000-жылы Жалал-Абад Мамлекеттик 
Университетинде окутуучулук ишине баштаган. 2001-2005-
жылдарда университеттин журналистика кафедрасынын 
башчысы болгон. 2013-жылы Жалал-Абад Мамлекеттик 
Университетинин профессору болгон.  10 илимий китептин, 6 
көркөм адабият (повесть, ырлар жана ангемелер жыйнагы) 
китептин автору.  

- Сиз үчүн журналистика деген эмне? 
- Журналистика - бул коомдук чөйрөдө жана коомдук аң-

сезимде өнүгүүнүн формасын түзө турган социалдык өзгөчө 
фактор. Себеби, журналистика – маалымат аркылуу коомдук 
аң-сезимге таасир берүүдөн сырткары, коомго жана анын 
ичиндеги ар бир адамга (каалайбы, каалабайбы) өзгөчө 
форматтагы жаңылыктарды берүү менен аларды дүйнөнүн 
социалдык, тарыхый, экономикалык жана маданий турмушу 
менен байланыштырып турат. Экинчиден, журналистика - 
коомго жана коомдук аң-сезимге оозеки илим-билим берип, ой 
жүгүртүүнү гана эмес акыл-эсти да ар тараптан байытып турат.  

Үчүнчүдөн, журналистика - адамдардын өз ара пикир 
алмашуусун гана камсыз кылбастан, коомдук чөйрөдө 
моралдык жана саясий маданиятты өнүктүрүү менен акыл-
эстеги жаңы мамилелердин, көз караштардын жана 
позициялардын кайра жаңыланып туруусун камсыз кылат. 

- Журналистикадагы биринчи эмгек жолуңуз качан, 
кайсыл жерде башталган? 

-1973-жылдан баштап СССР журналисттер Союзунун 
мүчөсү, 1996-жылдан баштап Кыргызстан жазуучулар 
союзунун мүчөсү болдум. Алгачкы ырым 1972-жылы «Ала-Тоо» 
журналына жана бир катар ырларым ошол эле жылдары 
«Советтик Кыргызстан» (азыркы «Кыргыз туусу») газетасына 
жарыяланып турду. 1974-жылы Кыргызстан жазуучулар 
союзунун жаш жазуучуларынын лауреаты болдум. Менин 
“Адамдын жан дүйнөсүндөгү катаклизм деген эмне?” (Кыргыз-
туусу), “Жакшылык менен жамандык – адам тарбиялоонун 
категориясы катары” (“Кут билим”), “Ыйман - моралдык 
категория катары”, “Адамдагы дух деген эмне?” (“Акыйкат”), 
“Азыркы интеллект жана жасалма интелект деген эмне?” (“Кут 
билим”) сыяктуу бир катар макалаларымды жана Жалал-Абад 
областтык телерадио аркылуу “Азыркы моралдык маданият 
деген эмне?» аттуу 45 мүнөттүк атайын берүүмдү коомчулук 
жакшы кабыл алган.  

- Ошол учурда журналисттин негизги милдети кандай 
эле? 

- Совет доорундагы басма сөздүн башкы стратегиясында 
саясий идеология башкы ролду ойногон. Коомдук чөйрөдөгү 
тарбия, билим берүү, маданият, экономика жана башка 
тармактардын бардыгы партиялык принциптер менен 
байланышкандыктан, өлкөдө глобалдуу өнүгүү эмес, пландуу 
өнүгүү башкы орунда турган. Журналистика дагы бул алкактан 
чыга алган эмес.  

- Журналистке кайсы бир темада жазууга тыюу 
салунчу беле? 

- Совет доорунда да журналистика абдан өнүккөн. Бирок, 
чектелген демократиялык принциптер сакталып турчу. Себеби 
совет доорунда ар бир басма (областтык, республикалык) 
башкача айтканда газета – журналдарды мамлекеттик цензура 

бийлеп турган. Маселен, мен иштеген Ош областтык “Ленин 
жолу” газетасы күн сайын чыкса да мамлекеттик цензура 
уруксат мөөрүн басмайынча басууга уруксат берилчү эмес. 
Башкысын кой жол, көпүрөлөр да согуштук обьект деген 
пикирде, ал жөнүндө, аскердик бөлүктөр жөнүндө, айрым бир 
жугуштуу оорулар жөнүндө жаза алчу эмеспиз. Себеби цензура 
уруксат берчү эмес.  

- Совет заманында маалымат жазууда эмнелерге көңүл 
бурулчу эле? 

- Ар кандай маалыматты жазып, анын таасирдүүлүгүнө 
жетүүдө тил жана стиль абдан маанилүү ролду ойнойт. 
Журналистиканын эң баалуу бөлүгү да ушул факторлор болуп 
саналат. 

Совет доорунда журналистикада телеграфтык стиль деген 
абдан чоң түшүнүк болгон. “ТАСС”, “АПН”, “Кабар” сыяктуу 
агенттиктерде маалыматтарды айрыкча отчёт, интервью, 
репортаж даярдоодо авторлор да, редакторлор да тил менен 
стилге өзгөчө көңүл бурушчу. Азыр болсо көптөгөн 
радиолордо, газета-журналдарда эмоционалдык психология же 
шоу алдыңкы планга чыгып алган.  

Суроо салган: Эмил Ниязбеков 
2019-жыл. 

Эсенбай НУРУШЕВ: 
“Журналистикадагы негизги стандарт-журналист-
тин абийири таза, чынчыл болуп, так маалымат 
бериши”  

Эсенбай Нурушев 1950-жылдын 8-ноябрын-
да Жалал-Абад облусунун Ноокен айылында 
төрөлгөн, сегиз бир туугандын алтынчысы.  
Ноокен орто мектебин аяктаган соң 
райондук “Ленинчил” газетасына кабыл 
алынган. Кыргыз улуттук университети-
нин журналистика факультетин бүтүргөн. 
4-курста окуп жатканда республикалык 
“Ленинчил жаш” гезитине кызматка 
чакыртылган, кийин улуттук “Советтик 

Кыргызстан” (“Кыргыз Туусу”) гезитинде адабий кызматкер, 
бөлүм башчы, редактордун орун басары болуп иштеген.  

1991-1994-жылдары Кыргыз Республкиасынын Жогорку 
Кеңешинин (легендарлуу парламенттин) аппаратында басма 
сөз, котормо жана коомдук байланыш бөлүмүн жетектеген. 
1995-2011-жылдары “Азаттыктын” Прагадагы баш кеңсесинде 
иштеген.  

 
Улуттук Университетке чатак менен өткөнбүз. 
Азыркы Улуттук университетте жаңыдан журналистика 

бөлүмү ачылганда, ишти таштап, окууга тапшырдым. Ал кезде 
армияга баргандарга, өндүрүштө иштегендерге артыкчылык 
бериле турган. Бирок, тааныш-билиш аркылуу окууга 
киргендер ошондо деле болгон. Экзаменден өткөндөрдү алдын 
ала угузганда тизмеден атым чыккан экен, муну мага балдар 
айтып келишти. Эртеси өзүм барып, тизмеден карасам – менин 
атым жок. Мага окшоп “кулап” калган дагы беш-алты бала 
бозоруп туруптур, сураштырсак өтүүчү балл 15 экен, меники – 
18 балл эле, беркилердики да 16-17 экен. Чогулуп алып, түз эле 
Кыргызстан Компартиясынын Борбордук Комитетине бардык, 
ал кезде БК – өлкөдөгү эң жогорку инстанция эле. Акыры 
арызыбыз оң чечилип, студент болдук.   

    Анан биринчи курсту бүткөнүбүздө ректорубуз: ”Силер 
плансыз кабыл алынгансыңар, филолог болосуңар” - деп салды.  

Ректорубуз атактуу тарыхчы Салмоорбек Табышалиев эле. Ал 
киши ошол учурдагы эң мыкты ректорлордон, анын үстүнө 
абдан абройлуу илимпоз болчу. Канча аракет кылбайлы, а 
киши: “Мен бир жолу буйрук чыгарам,” - деп такыр болбой 
койду. Биз да анча-мынча турмушту көрүп, кагылып-согулуп 
калган балдар элек, тим калбайбыз дедик. Анан Москвага кат 
жаздык. Болгондо да ошо кезде Советтер Союзундагы бүткүл 
идеологияны тескеп турган КПСС Борбордук Комитетинин 
секретары Суслов деген бар эле, түз эле ошого телеграмма 
жөнөттүк.  

  Мунун баарын үч-төрт бала эле жасадык, биздин бөлүмдө 
алтымыштай студент бар эле, аларга филолог болобу, 
журналист болобу, баары бир эле. Бирок, биз ошол алтымыш 
студенттин атынан күпүлдөтүп, дембе-дем телеграмма сала 
бердик. Бир айдай өттү, эч кандай жооп болбоду, ошондо 
биздин окуткан агайлар “Арызыңар Кыргызстандан чыкпайт, 
жетсин десеңер же Ташкенден, же Алматыдан салгыла” деп 
калышты. Ошенткени калдык эле, аңгыча ким бирөө 
“Манастан” эле бирөөдөн берип жибербейлиби деп калды. Бул 
туура акыл болду, ошо кезде аэропорт жаңы эле ачылып, 
сынамык каттамдар жүрүп жаткан. Ошерге бардык да, Уралдан 
Фрунзеге командировкага келген бир инженерди таап, иштин 
жөн-жайын түшүндүрүп, катыбызды ошо кишиге бердик. Он 
беш сом (рубль) берсек, албай койду, ал кезде 15 сом кыздар 
менен ресторанга барып, сайраңдап келгенге кенен жетет эле 
(күлүп). Акчабызды албаган соң орус инженерден деле 
үмүтүбүз үзүлүп калды, Москвага барар менен почтадан салып 
жиберем дегени жөн эле бир көңүл улаган сөз болду деп 
ойлодук. Ошентсе да акыйып Москвадан жооп күтүп жүрдүк. 
Анан бир күнү эле ректоратка чакырып жатат деп ызы-чуу 
түшүп калышты. Көрсө Москвадан жооп келиптир, 
“студенттердин талабы аткарылсын” деген көрсөтмө 
берилиптир. Ректорубуз бизди жемелемек тургай кайра 
мактады. “Өз укугуңар үчүн ушинтип күрөшө билгиле!”-деди а 
киши. Ушинтип жүрүп журналист болгонбуз.  

Алгач акын болом деп оолугуп, көп ырларды жаздым. 
Болжолу, төртүнчү класста болсо керек, эки-үч бала 

атаандашып ыр жазабыз деп калдык (1960-1962-жж). Ошол 
учурда “Кыргызстан пионери” деген жалаң мектеп 
окуучуларына арналган гезит болгон, тиражы эң көп. Бир күнү 
табышмак жазып жөнөттүм: 

“Бирөө дарбаза коруйт,  
Төртөө чалгынга чыгат,  
Алтоо атаандашынын жолун торуйт,  
Кана муну ким жооруйт?”  
  Табышмагың чыгыптыр деп калышты. Карасам чын эле 

жүрөт. Ошондон кийин акын болом деп оолугуп калдым. Анан 
бир күнү редакциядан кат келди, менин табышмагым гезитке 
басылганын кабарлап, мектебиңдеги жаңылыктардан да 
жазып, биз менен кызматташып тур дешиптир.  Ал кезде ар бир 
мектепте өндүрүштүк бригада деген болот эле, биздин 
мектепте да бар эле. 40 гектардай жерге пахта эгип, ала жаздан 
тарта кеч күзгө чейин термелеңдеп ошо бригдада иштейт элек. 
Мен ошо бригада жөнүндө жазып жүрдүм. Бирок ыр жазганды 
да унутпадым, ырларым “Кыргызстан пионери” гезитине, 
“Жаш ленинчи” журналына чыга калып жүрдү. Ыр жазганды 
университетте 2-курста экенимде койдум окшойт, көрсө, акын 
болом деген киши теорияны окубашы керек экен, дүйнөлүк 
акындарды казып окуй баштаган соң көзүң ачылат экен. Азыр 
деле эч нерсе окубай, акын болуп жүргөндөр бизде көп (күлүп). 
Мен болсо ырдан көрө илимий ойлорго көбүрөөк ооп кеттим, 
ара-чолодо “Кыргызстан маданияты” гезитине адабий-сын 
макала жаза калып жүрдүм, ошонун аркасы менен бир аз 
таанылып да калдым.  

  Төртүнчү курсумда “Ленинчил жаш” гезитинин 
редактору Калыбай Жусупович Осмоналиев биздин кафедра 
башчыбыз Токтосун Мамбетсариев агай аркылуу мени издетип 
жаткан экен, барсам кызматка алды. Ошентип, ошо гезитте 
иштеп калдым. Бул менин республикалык деңгээлдеги 
биринчи гезитим болду. Бирок, өмүрүмдө биринчи расмий 
маяна алган мекемем, албетте, райондук “Ленинчил” гезити 
болгон.   



90 

Биринчи иш жери килем төшөп тосул албайт. 
Онунчу классты бүткөндө райондук гезитке ырларымды 

алып келдим. Орозбай Көчкөнов деген акын бар эле, бейиши 
болгур ошол киши университеттин журналистика бөлүмүн 
бүтүрүп, жаңы кызматка келген учуру экен. Ырларымы 
жактырып, анан башка эмне жазасың деп сурап калды. 
“Кыргызстан пионери” гезитине макалаларым чыгып 
жүргөнүн айттым. Анда жүр деп, редакторго алып кирди. Экөө 
акылдашып, райондогу алдыңкы делинген бир пахта 
бригадасын айтышып, азыр так эсимде жок, ошону жазып кел 
деп жиберишти. Жазып барсам, анымды жактырышып, ошол 
күнү эле кызматка алышты. Ошентип, райондук гезиттин 
кабарчысы болуп калдым.  

  Жаңы кызматка барганда, албетте, алдыңа килем төшөп 
тосуп албайт (күлүп). Баарынан мурда тапшырма берип, баш-
териңди байкап көрөт.    

Журналисттер бийликтин алдында жөнөкөй адамдар-
дын укугун коргойт деген принцип бар болчу. 

  Совет мезгилинде басма сөз “коллективдүү пропагандист 
жана агитатор” катары карала турган. Журналистиканын 
жалпы озуйпасы да ушундай эле. Совет өкмөтү, айрыкча 
компартия журналисттерге айрыкча кам көргөн, аларга 
талаптар да орчундуу коюла турган. Алар негизинен 
идеологиялык жоокер болушу керек эле. 

  Жалпысынан коомдук турмуштун бардык чөйрөлөрү 
камтыла турган, болгону ким бирөөнүн жеке турмушуна 
кийлигишкенге, азыркыдай “төшөгүнө” чейин териштиргенге 
болбойт эле, калганын баарын жазганга болот эле. Азыр 
гезиттер, интернет-сайттар, радио-телевидение жалаң эле 
“демократия”, “адам укугу”, “сөз эркиндиги” деп айгайлап 
атпайбы, совет доорунда негизинен эмгек адамдарын 
даңазалоо, үлгүлүү адамдарды мактоо үстөм темалардан 
болгон. Ошого жараша экономикага, айыл чарбасына, жалпы 
эле эл чарбасына көбүрөөк көңүл бурулат эле. Эмгекчилерге 
кам көрүү, алардын турмуш шартын жакшыртуу 
артыкчылыктуу маселе болгон. Маселен, кайсы бир жылы 
айылдарга кадимки эле ширеңке жетпей, базардагы 
чайкоочуларга күн түшүп калса керек, аны бирөөлөр жогорку 

жактарга жазып жиберген экен. Иш БКнын бюросунда 
каралып, активдердин баары жер-жерлерге жиберилип, 
проблеманы чечкиле деп көрсөтмө берилген. Биз, маселен, 
“Советтик Кыргызстан” гезитинде иштеп жүргөндө ар бир 
райондо “ачык каттар” күнүн өткөрүп, эл койгон маселелердин 
баарын гезитке жарыялап турат элек.  

  Дегеле ал кезде басма сөз, журналисттер бийликтин 
алдында жөнөкөй адамдардын укугун коргойт деген принцип 
бар болчу. Маалымат алуу оңой болгон. Ал кезде “Советтик 
Кыргызстандан” келдим десең баары алдыңда чуркап турчу. 
Анткени кокус гезитке сындалып чыгып калса, шору шорподой 
кайнай турганын ар бир чиновник жакшы билген.  

Идеологиялык маанидеги макалаларды бийликте-
гилер лупа менен карап окушчу. 

Бийлик менен журналисттер ортосундагы чатактар 
негизинен идеология чөйрөсүндө боло турган. Айталы, кыргыз 
интеллигенциясынын биринчи муунуна кирген, учурунда 
репрессияга туш болуп, атылып кеткен ысымдар жабык тема 
болгон. Мисалы, 1984-жылы айтылуу илимпоз Зияш Бектенов 
“Псевдоним жагдайында” деген чакан макала жазып, анысында 
1924-жылы Ташкенде түзүлгөн Кыргыз илимий комиссиясы 
тууралуу эскерип, ага И.Арабаев да кирген деп кашаанын 
ичинде белгилеп кеткен эле. Редактордун орун басары катары 
мен макаланы чыгарып жибердим, эртеси эле партиялык гезит 
“Эл душмандарын пропагандалап жатат” - деп айгай салып 
киришти. Чуу салгандар арасында ошо кезде “улуттун рухий 
атасы” аталып жүргөн атактуу акындардын бири, башка да 
“большевик” аксакалдар бар эле. Күнү куру эмес жыйналыш 
болуп, тытышып жатып калдык. Бизди Кусейин Карасаев, 
Түгөлбөй Сыдыкбеков аксакалдар жактап чыгышты, алардын 
сөзүн колдоп, мен да партиялык жыйналышта: “Кыргыздын 
кийинки мууну кантип эле ушу азыркылардан түркөй чыксын, 
азыр силер “эл душманы” дегениңер менен кийинкилер 
биринчи болуп кыргыз алфавитин түзүп, “Алиппесин” жазган 
Арабаевди баары бир актап алат” - деп айтып, акааратка 
калдым. Кийин чын эле атайын комиссия түзүлүп, Ишеналы 
Арабаевди, Касым Тыныстановду жана башкаларды акташты. 
Ага чейин мен алты жылдай “түшүнүк” жазып жададым.  

Ушундай идеологиялык маанидеги кармаштар көп болгон. 
Бийликтегилер ошондой материалдарды лупа менен карап 
окушчу.   

Редактор кежир экенимди айткан. 
Совет заманында деле көз карашыңа туура келбесе 

редактордун тапшырмасынан баш тартып, аны аткарбай 
койсоң болот эле. Мындай жобо жадакалса партиялык, 
идеологиялык документтерде болгон. Райондук гезитте иштеп 
жүргөндө биринчи ирет ушундай жагдайга туш болгонум бар. 
Райкомдун тапшырмасы деп кайсы бир колхоздун бир пахта 
бригадасын сындап келесиң деп жөнөтүштү. Барып, сындай 
турган деле эчтеме тапканым жок. Редакцияга келип, баары 
жайында экенин айтсам, редакторубуз “райондук комитеттин 
(райком) жетекчиси айтып жатса, сен бала айткан 
тапшырманы аткарбайсың, же жумуштан алыш керекпи сени” 
деп кекетип калды. Мен да жаштык курчтугума салып, “кечтим 
байдын кызматынан” дегендей кол шилтеп, басып кеттим. Эки 
күндөн соң редактор шоферун жибериптир, келсин деп атат - 
дейт. Барсам редакторум, “анык кежир экенсиң, минтсең өсө 
албайсың” деп акыл-насаатын айтып, бир топ наалыды.  
Ошентип кайра иштеп калдым. Райондук гезитте эле 3-4 
редактор менен иштештим.  

Эгер колуңда күчтүү аргументиң болсо, чоңдор эч 
нерсе кыла алчу эмес. 

 Бизде - “Советтик Кыргызстан” гезитинде – Жапар Саатов 
деген көкжал агабыз бар эле. Ал өмүр бою фельетон жазып 
жүрүп өттү. Бир күнү кочкорлук бир кемпир Жапыкеми издеп 
келиптир. Көрсө ал кемпир - баатыр эне экен. Ал кезде баатыр 
энелерге борбор шаардан кезексиз үй берилчү. Үй алып, 
баласына каттатыптыр. Кырсык болуп, баласы каза болуп 
калат. Бир жылдан кийин келини үйдү өзүнө жаздырып, 
кемпирге неберелерин көрсөтпөй, үйдөн кууп чыгат. 
Арызданып, барбаган жери калбаптыр. “Силерде Саатов деген 
кыйын журналист бар экен, ошого бар дешти, айлам куруп, ошо 
кишини издеп келдим”-деди жаңкы кемпир. Экөөнү 
жолуктурдум. Бир айдан кийин “Кыйды келин, кыңыр иш” 
деген фельетон чыкты. Ал келин Борбордук комитетте, 
болгондо да пропаганда бөлүмүндө иштеген бир аткаминердин 

карындашы болуп чыкса болобу. Жогору жактан Саатовдун 
партиялыгын карагыла, иштен алынсын деп опурулуп 
калышты. Партиялык чогулуш чакырылып, кызыл чеке болуп 
айтыштык.  “Биз Кыргызстандагы бийликтин бирине да 
ишенбейбиз. КПКдан комиссия келип текшерсин. Эгер 
Саатовдун жазгандары туура эмес болсо, анда жазасын 
тартсын,”- дедик. Жапыкем да: “Мен КПКга кат даярдап 
койдум. Келип текшерсин. Катам болсо, ушул жерден 
партиялык билетими (партбилет) таштап, коллективден 
кечирим сурап, чыгып кетем” - деди. КПК - партиялык 
контроль комитети- ал кездеги эң жогорку саясий мекеме 
болгон, анын укуругуна илинген партчиновниктер, айрыкча 
непотизм-тууганчылык, жердешчилик ишине чалынгандар соо 
калчу эмес. Жапыкемдин маселесинде дал ушул жагдай бар эле, 
айла жок, күпүлдөгөн партчиновниктер мына ушундан 
тайсалдап, жели чыгып отуруп калышты. 

Дагы бир мисал. Лейлекте райкомдун биринчи секретары 
менен кайсы бир совхоздун директору тиреше кетип, бизге 
арызданышты. Айыл чарба бөлүмүн башкарган Төлөн 
Насиридинов деген дагы бир мыкты, принциптүү агабыз бар 
эле, ал барып, директорду колдогон макала жазып келди. 
Мунусу Борбордук комитетке – ЦКга жакпай калды, алар, 
албетте, биринчи секретарды коргомокчу болушту. Мен а кезде 
редактордун орунбасары болуп калган элем, ЦКга 
чакыртышып, бир папке беришти. Анда биринчи секретарды 
колдоп, ЦКнын атынан жазылган материал экен. Ошого бир 
автор таап, гезитке чыгаргыла дешти. Мен мунун 
жоопкерчилигин ала албайм деп айттым. Ошол жерде 
отургандардын бири үстөл муштап: “Силер эмне, Борбордук 
комитетке ишенбейсиңерби? Булардын баары текшерилген 
фактылар” - деп опурулду. “Андай болсо эмнеге өз атыңардан 
чыгарбайсыңар, минткениңер марксисттик-лениндик 
принциптерге ылайык келбейт, же ЦК Маркс менен Ленинге 
каршыбы?!” - деп кашайдым. Көктүгүмдү көрүштүбү, акыры 
жайыма коюшту. Ал кезде Борбордук комитетке көбүнчө чарба 
кызматкерлерин көтөрмөлөп алып келип, аларды кийин 
райондорго, областтарга жетекчи кылып жөнөтүшө турган. 
Андай кадрлар Марксты деле, Ленинди деле окуганын кудай 

билет, алар өз иштерин жакшы билсе билгендир, бирок 
теориялык маселелерде чабал келет эле, андыктан билими 
мыкты журналист аларды жөн эле отургузуп койо алган. 

 Негизинен ал кезде жалпы коммунисттик доктринаны 
сындаганга гана болбойт эле, бирок анын рамкасында, 
партиялык ички демократиянын чектеринде талашып-
тартышканга, өз позицияңды жана принцибиңди коргогонго 
кеңири мүмкүндүк берилген. Маселен, Маркста басма сөзгө 
байланыштуу либералдык идеялар көп болгон, атап айтканда, 
прессаны ал кайсыдыр бир партиялык же саясий бийликтин 
эмес, биринчи кезекте жарандык коомдун институту деп 
атаган. Пресса чындыктан башка эч кандай авторитетти 
тааныбайт, ал өз ишинде ушул принципти гана карманат. 
Пресса коомдук аренада иш кылган ар кандай адамды, айрыкча 
саясатчыларды, жазуучулар менен драматургдарды, артист-
терди жана башкаларды сындаганга, атүгүл мазактаганга 
акысы бар дегендей ойлорду айткан.   

 Мындан тышкары Москвадан чыгып турган “Журналист”, 
атүгүл “Коммунист” журналында партиялык гезиттер жогорку 
партиялык органдарды сындай алабы деген темада 
талкууларды уюштуруп, буга Лениндин сөздөрү менен 
көрсөтмөлөрүн мисал кылып келтирип, оң жооп беришкен. 
Ошол эле учурда мындай принциптер практикада унутулуп, 
көп таңазар алынган эмес. Аларды жогорудагыдай 
идеологиялык жаңжалдар маалында гана табылгыс аргумент 
катары эстеп, ошолор аркылуу коргонгон учурлар болгон. 
Дегинкисинде журналист өз кесибин мыкты билсе, колунда 
тана алгыс бекем таныктар болсо, партиялык төбөлдөр 
алардын кылын кыйшайта алчу эмес.   

Ыгын тапкан кишиге ал учурда деле сөз эркиндиги 
болгон. 

  Азыр совет заманында сөз эркиндиги болгон эмес деп 
айтып жүрүшпөйбү, бул калп. Ыгын тапкан кишиге ал учурда 
деле сөз эркиндиги жетиштүү эле болгон. Болгону ойду 
айтуунун жана материалды берүүнүн формасын таба билүү 
талап кылынган. Камырдан кыл сууругандай кылып, 
каалагандай ойду айтканга партиялык демократиянын 

теориясы да, практикасы да жол берген. Кептин баары 
журналисттин кесиптик камылгасына байланыштуу болгон. 
“Бул бала шермендеңди чыгарат, ит кылат деп чочуласа керек.”  

Жогоруда айтпадымбы, турмуштун бардык чөйрөлөрүн 
жазганга, айтканга эч кандай тоскоолдук жок болчу. 
Компартия тек гана коомдук турмуштун жалпы багытын 
аныктап берчү, бирок муну жаз да, тигини жазба деп эч ким 
айткан эмес.   

  Жазган макалаларды чыгарба деп чай сунгандар болсо 
болгондур. Бирок, менин практикамда андайга жолуккан 
жокмун. Адамдар адатта кимге кандай мамиле жасаш 
керектигин билет да. Ошого жараша иш кылышат. Мага эч ким 
эчтеме сунуш кылбаганы, балким, бул балага берсең албайт, 
кайра өзүңдүн шермендеңди чыгарат, ит кылат деп чочуласа 
керек.   

Большевик эжелерибиз ызы-чуу чыгарган. 
Горбачевдун “кайра куруусу” жаңы башталганда 

Пржевальский шаарынын аталышын Караколго алмаштыра-
быз деп коомдук пикир козголуп калган кез эле, бул жагынан 
далилденбеген көптөгөн сөздөр чыккан. Ушундан улам атайын 
макала жазып, анын 1898-жылы орус журналына жарыяланып, 
“Управление Центральной Азией” деп аталган макаласынан 
үзүндүлөрдү келтирип, “көчмөндөрдү цивилизацияга 
үйрөткөндөн көрө иттерди циркте үйрөткөн оңой” деген оюн 
бөлүп көрсөткөн элем. Ошол макала да ызы-чуу чыгарды, 
көлдүк “большевичка” эжелер Пржевальский антип айткан 
эмес деп жер сабап чыгышты, редакторуңа, БКнын биринчи 
секретары Масалиевге айтып, сени кызматтан алдырабыз деп 
опузалашты. Айткыла, арыздангыла дедим, бирок 
Пржевальскийдин жаңкыдай сөздү айтпаганын далилдеп 
беришиңер керек дедим. Ошону далилдейбиз деп, бир кишисин 
атайын Ленинград (азыркы-Санкт-Петербург) шаарына 
жиберип, мен көрсөткөн журналды, андан Пржевальскийдин 
макаласын издетиптир. Экөөнү тең тааптыр, бирок 
“журналдын дал ошол барагын айрып кетишиптир,”- деп кайра 
келиптир. Акыры Пржевальский шаары Каракол болуп аталып, 
тарыхый аты кайтарылып берилди.    

Иванов деген ким? 
Мына быйыл Турдакун Усубалиевдин 100 жылдыгы болуп 

жатпайбы, ал киши учурунда дал ушул “Советтик Кыргызстан” 
гезитинде редактор болгон, күнүмдүк гезиттерди өзү 
калтырбай окуп турчу экен. Партиянын борбордук 
комитетинде иштегендерге байланыштуу бир нерсе жазылып 
калса, аларга сөзсүз чара көрчү. Бир жолу ошол ЦКдагы 2 
кызматчы жөнүндө макала жазган элем, ошону окуп калыптыр. 
“Териштиргиле, журналист күнөөлүү болсо, аны жазалагыла, 
Аныкы чын болсо, буларды жумуштан айдагыла”-деп буйрук 
бериптир. Ошентип экөө жумуштан алынган. Ким экенин 
айтпай эле коеюн.  

  Мындан тышкары ал кезде Москвадан чыкчу “Правда”, 
“Известия” сыяктуу гезиттердин ар бир республикада, анын 
ичинде бизде да өз кабарчылары боло турган. Алар өзүнчө эле 
“кудай” болчу, баары ийилип, акелеп-жакелеп турушчу. 1980-
жылдардын башталышы болсо керек, ошол москвалык 
“собкорлор” биздеги “Кыргызтелефильмди” өздөрүнө үкүнүн 
уясы кылып алыптыр, сценарий демиш болуп эптекей 
бирдемелерди жазып, алардын негизинде фильм тарттырып, 
ошол кызматы үчүн арты 12 миң, алды 16 миң рубль калем акы 
алышат экен. (Ал кездеги курс менен эсептегенде бул 16 миң 
доллардан ашык акча эле). Алардын ичинде Т.Усубалиевдин 
Иванов деген жардамчысы да бар экен. Ошолордун кинолорун 
көрүп чыгып, көлөмдүү рецензия жаздым. Гезиттин чоңдору 
материалдан Ивановдун атын сызып салып, калганын чыгара 
бер деп кол коюп беришти. Мен болсо Ивановдун атын кайра 
киргизип, гезитке чыгарып жибердим.  2- 3 күндөн кийин 
ызылдап калышты. Мени БКнын пропаганда бөлүмүнө 
чакырышып: “Ивановду сындагыдай сен кимсиң?”- деп 
ороңдошту. Жаш кезде курч болосуң да. Мен да кебелбей: 
“Иванов деген партиялык этиканын алдында ким экен?”-деп 
жооп бердим. “Бар анда, өзүң жооп бер” - деп мени Ивановго 
жөнөтүштү. Барсам, сары чийкил, жапалдаш бойлуу неме экен, 
аны биринчи жолу ошондо көрдүм. Экөөбүз ары тартыштык, 
бери тартыштык. “Материалда болгону чыгармачылык 
жөнүндө гана кеп болду, бирок ага кирбеген башка да 
фактылар бар, мисалы, 16 миң рубль гонарар алып, андан 16 

тыйын да партвзнос төлөбөпсүз”- десем ордунан ыргып кетти. Ал 
кезде тапкан кирешесинен партвзнос төлөбөгөн коммунистти 
азыркы коррупционердей эле көрөт эле. “Кел, дос болуп жүрөлү, 
баары ушул бойдон калсын” - деп кайпалактай баштады. Аңгыча 
эмне болдуңар дегенчелик кылып пропаганда бөлүмүнөн чалып 
калышты. “Оказывается, молодой, цветущий парень, пусть живет 
и здравствует!”- деп калды ал. Мен да бош келбедим. “Товарищ 
Иванов-дедим ага тике карап, - я буду жить и здравствовать не по 
вашей милости!” Ал кайра жалпактап, бул эми тамаша кеп да деп 
калды. Анда менин сөзүмү да тамаша катары кабыл алыңыз деп 
чыгып кеттим.  

Мындай окуялар ал кезде көп эле болгон. Бирок кайсы бир 
журналистти туура эмес жазыптыр деп артынан куугунтуктаган, 
же олчойтуп мойнуна айып пул салган окуяны билбейм. Ал кезде 
башкараак болчу. Мени райкомдун бир секретары жети жерге 
сотко берип, сотто кездешели десем, пропаганда бөлүмүндөгүлөр 
өздөрү суранып, басты-басты кылып коюшкан.   

Азыр гезит-журналдар, окуу китептери олчойгон ката-лары 
менен чыгып атпайбы. Совет кезинде мындай каталарга, айрыкча 
ал идеологиялык мааниде болсо, каттуу тепкиге алына турган. 
“Вечерний Бишкек” гезитинде бир ирет “Председатель Президи-
ума Верховного Совета СССР” деген сөздү ташымалдаганда –се 
түшүп калып, “Предатель Президиума Верховного Совета СССР” 
болуп калган экен, редакторун кызматтан алып, партиядан 
чыгарып, кийин кайтарып беришкен.  

Катуу сынга кабылгандарга сөзсүз чара колдонулган. 
Бир чарбаны сындап жазсаң, ал иш райкомдун бюросунда 

каралчу. Вячеслав Равилевич Тимирбаев “Советская Киргизия” 
деген гезиттин Жалал-Абад облусу боюнча өз кабарчысы болчу. 
“Собкор” деп коет. Экөөбүз көп текшерүүлөрдү (рейд) жасадык. 
Белгилүү бир маселенин кайсы бир чарбада же мекемеде, жалпы 
райондо кандай чечилип жатканы жөнүндө жазчубуз. Катуу сын 
жазылып калса, аларга сөзсүз чара көрүлчү.   

 Партиялык идеологияны партиялык уюмдар өздөрү 
бурмалаша турган. Мунун кесепети илимге, айрыкча улуттун 
тарыхына байланыштуу маселеге бир топ эле капшабын 
тийгизген. Маселен, учурунда Енисей кыргыздары менен Теңир-
Тоо кыргыздарынын бири-бирине эч кандай тиешеси жок, жөн 

гана аттары окшош деген расмий “доктрина” жаралган. Ошонун 
негизинде советтик түрколог Саул Менделевич Абрамзондун 
“Кыргыздар” деген эмгеги сынга алынып, партиялык 
документтерге, ал түгүл Т.Усубалиевдин докладына кирген. 
Бирок кийин Усубалиев бийликтен кеткенде бул концепция 
илимге каршы келген, кыргыздардын тарыхын бурмалаган көз 
катары четке кагылып, “Енисей кыргыздары менен Теңир-Тоо 
кыргыздары бир эле» - деген илимий тастыкталган аныктама 
кайра калыбына келтирилген.   

Бардык кызматтарда аял кызматкерлерин көтөрүш 
керек деген талап болгон. 

“Бардык кызматтарда аялдарды активдүү көтөрүш керек” - 
деген талап болгон. Ошондуктан аял журналисттер көбөйгөн. 
Мисалы, “Советтик Кыргызстан” гезитинде Жамийла 
Кочкорбаева эжебиз бөлүм башчы болгон. Салкын Бегалиева 
деген эжебиз адабият бөлүмүндө улуу кабарчы болгон. 

Чыгашага учурагам.  
Ал кезде бөлүм башчылары 180 сом алчу. Учурдагы акча 

менен салыштырсак 21 миңдин тегереги. Жөнөкөй кызматкер-
лердики 140-160 сом. Корректорлор 120 сом алчу. Башкаларды 
билбейм, ал кезде жакшы эле иштеп таптым, айлыктан тышкары 
калем акы алчубуз. Кээде калем акы айлыктан ашып кетчү.  
Өзгөчө котормо жагынан көп алдым. Ч.Айтматовдун отуздан 
ашуун макаласын котордум, алар кийин китепке кирип, басылып 
чыкты. Ошондо акчага көмүлүп калгандай эле болдум. Бирок 
СССРдин президенти Михаил Горбачевдин заманы келип, 
инфляция (акча жүгүртүү мыйзамынын иштешинин бузулушу) 
болгондо эч нерсеге жарабай калбадыбы (күлүп). Ошентип 
чыгашага учурагам. Болбосо жакшы эле тапкам.   

Социалдык камсыздоолор жакшы эле болгон. Журналист-
тер союзунун атайын пансионаттарга, курортторго атайын 
путевка бериле турган, каалагандар андан кенен-чонон эле 
пайдаланышты. Бирок мен анте албадым, анткени журналист 
деген дипломум болгону менен Журналисттер союзуна мүчө эмес 
элем.   

Жубайым өзү журналистиканы бүтүргөндүктөн эч 
кандай тоскоолдук болгон эмес. 

 Байбичем ошол эле университетте, журналистика 
бөлүмүндө, менден бир курс кийин окуган, Нуралы Капаров, 
Шайлообек Дүйшеев деген азыркы белгилүү акындардын 
курсташы. Экинчи курсумда таанышып, беш жыл күткөн соң 
үйлөндүм. Прагага кеткенге чейин башка тармактарда иштеп 
жүрдү. Ал жакта үйдө эле болду.  

“Бул бала чыңгызга таянып алып, бизди оштуктарча 
сүйлөткүсү келип жатат”. 

 Бизде Кымбатбек Укаев деген редактордун орун басары бар 
эле, ал өзү белгилүү адабий сынчы эле. Бир күнү ошол киши 
чакырып, колума бир папке берип, ушуну сомдоп келчи деп 
калды. Карасам, Айтматовдун Саякбай Каралаев жөнүндөгү 
макаласы экен. Аны которуп, алып барып берсем, Айтматовго 
көрсөтүптүр. Анда университеттин бешинчи курсун бүтө элек 
болчумун. Бир күнү а киши кайра чакырып, “Мен сага Чыңгыз 
Айтматовдун батасын алып келдим, анын макалаларын мындан 
ары сен которосуң” - деп койду. Айтматовдун кайсыдыр бир 
макаласы Москвадагы гезиттерге бүгүн чыкса, эртең бизде 
чыгыш керек эле.  Ошентип 10 жыл Айтматовдун 30дан ашуун 
макалаларын котордум. Белгилүү бир жазуучу атын айтпай эле 
коеюн, котормодо мен колдонгон бир катар сөздөрдү кызыл-
тазыл кылып сызып, булардын баары кыргызча эмес деп арыз 
жазып, бир көчүрмөсүн Борбордук комитетке жөнөтүп, экинчи 
көчүрмөсүн редакцияга алып келиптир. “Бул бала Чыңгызга 
таянып алып, бизди оштуктарча сүйлөткүсү келип жатат,”-деп 
айыптады. Кыргызча эмес деген сөздөргө, айрыкча “апсана” деген 
сөзгө аябай асылды. “Кыргыз тилин байытам десеңер, “Манасты” 
окугула”, -деп акыл-насаат айтып кирди. “Сагымбай аксакал, эмне, 
оштук болгонбу”-деп сурадым мен да ачуум келип. “Арамдыгы 
чын болсо, азыр кармап сойолук, арамдыгы жок болсо, андай 
апсана сөздү койолук” деп атпайбы ал киши. Анан “Манасты” 
алып, Көкчө менен Алмамбеттин чатагындагы дал ушул жерин 
окуп бердим. Тиги киши камырабай: “Мен “Манастын” дал ушул 
жерин окубай калыптырмын,”- деп кутулуп кеткен.  

  Ал кезде сөздөрдү көп талашат элек. Академияда, ЦКада 
далай жолу кызыл чеке болгонбуз. Кыргыз тилин бир өрөөндүн 

же бир коктунун лексикасы менен эле чектегиси келгендер ал 
кезде көп болгон, алар азыр да бар. 

Масса дегенде акыл болбойт. 
Азыркы журналисттер, демократиялык журналисттербиз 

деп жатпайбы. Демократия ошол мезгиледе деле болгон. Жогорто 
айтпадымбы, жалаң чоңдорду өкүртүп жазчубуз. Ал кезде 
журналисттер, өзгөчө партиялык гезит күчтүү эле. Партиялык 
гезитке сындалып чыктыңбы, бүттү. Тартышкан учурлар да 
арбын болду. Айрым учурда ак үйдөгүлөргө редакторлор 
өздөрүнүн кабарчыларын жамандап барчу. “Кежир, айткан сөздү 
укпайт” деп. Андай кежирлер журналисттик принципти катуу 
карманган, мыкты журналисттер эле.     

 Бизде ачыктан-ачык куугунтуктап, А.Атамбаевге окшоп бир 
канча миллион сом айыпка жыккан учурлар болгон эмес.  Эң 
негизги айырмачылык: ал мезгилде профессионалдуу журнализм 
болгон. Учурда массалык журнализм күчөп турат. Гонзо-
журнализм деген да түшүнүк бар. Анда эмнени кааласаң, эмнени 
айткың келсе баарын айта берсең болот. Азыр ошол журнализм, 
массалык маданият бизге да келди.  Масса дегенде акыл болбойт. 
Табитине эмне туура келсе, ким жакса, ошону мактап-жактап 
жатып калат.   

Анан азыр бир нерсе десең эле “дүйнөлүк стандарт” деп 
турушат. Ал эмне деген стандарт?  Бир мисал, Иракта согуш 
башталганда “Нью-Йорк таймс” бир кабарчысын   Иракка жөнө-
төт. Ал кабарчы эч жакка барбай эле үйүнө жатып алып, CNN, BBC 
сыяктуу дүйнөлүк телеканалдардан көрсөтүлгөн репортаж-
дардан көчүрүп алып, өзүнүкүндөй кылып жөнөтүп турган, кийин 
билинип калып, кызматтан алынды, “Нью-Йорк таймс” 
окурмандарына уят болуп, кечирим сурады. Мындай мисалдарды 
көп келтирсе болот.   

Журналисттин абийири таза, чынчыл болуп, так маалымат 
бериши керек. Мына ушул стандарт. Журналист - өзүнөн, анан 
Кудайдан корккон адам болуш керек. Өзүңдөн коркпойсуңбу - 
Кудайдан да коркпойсуң. Учурда деле мыкты журналисттер бар. 
Бирок, бардык мезгилде мыктылар аз болот. 

Суроо салган: Фатима Раатбек кызы 
2019-жыл. 

Абды САТАРОВ:  
“Советтик журналистика – коммунисттик идеоло-
гияга байланган журналистика» 

Абды Сатаров 1951-жылы Алай 
районунда туулган. Кыргыз мамлекеттик 
университетинин журналистика бөлүмүн 
бүтүргөн. КТРК, КООРТ, НТС ж.б. маалымат 
каражаттарында жооптуу кызматтарда 
жана Улуттук Кыргызтелерадио комите-
тинин төрага орун басары болуп иштеген. 
Эл аралык медиа долбоорлордо эмгектенген. 

Учурда Кыргыз-Түрк “Манас” университетинде Телерадио жана 
кино бөлүмүндө ага окутуучу болуп иштейт. Кыргыз 
Республикасынын маданиятына эмгек сиңирген ишмер, бир нече 
поэтикалык китептердин автору. 

 
- Өзүңүздүн өмүр жолуңуз жөнүндө кыскача айтып бер-

сеңиз? 
- Балалыгым Ош облусуна караштуу тоолуу Алай 

районунда өттү.  Атам мугалим болгондуктан ар жыл 
райондогу ар башка айылга көчүп турчубуз. Мектепте көчүп-
конуп окуганыма байланыштуу кээде программалардан артта 
калып жүрүп окууну ортодон жогору бүттүм. Бирок окуучулук 
кезимде эле жазган ырларым, кабарларым газета-журналдарда 
жарыяланчу. 1968-жылы мектепти бүтүп Бишкекке келгени-
бизде бир топ кыйынчылыктарга туш болдук.  Ал мезгилде 
Бишкекте кыргыздар өтө аз  болгондуктан тосуп алган киши 
жок, бара турчу үйүбүз жок жатаканада жашадык. Атамдын 
“юридика факультетине тапшыр, милиция бол” дегенине 
карабай көөдөнүм каалап турган Улуттук университеттин 
филология факультетине тапшырдым. Бул университет чоң, 
жалгыз болгонуна байланыштуу 1 орунга 9-10 бала келет. 
Көпчүлүк учурда филологияга окугусу келгендердин 
чыгармачылык жагы каралса керек, дароо эле өтүп кеттим. 
Мен алыскы райондон келгендиктен дагы оңой кабыл 
алындым. Биз Кыргызстандагы эң көрүнүктүү тилчи-
окумуштуу Жээнбай Мукамбаев, акын, сынчы, публицист 

Салижан Жигитов, орусча-кыргызча бирдей жазган белгилүү 
филолог Мухтар Борбугулов, тилчи-профессор Кусеин 
Карасаев, илимдин кандидаты, доцент, тилчи Самат Даулетов, 
Манас таануучу Болот Юнусалиев сыяктуу көптөгөн мыкты 
устаттардын колунда тарбияландык. Ал мезгилде филология 
факультети Кыргызстандагы акын жазучулардын, тилчи-
лердин, маданияттын, илимдин борбору сыяктуу болчу. 
Анткени акын-жазуучулардын жаңы китептери чыкканда 
студенттердин катышуусунда талкуулар өткөрүлчү. Мындайча 
айтканда биздин бош убактыбыз да аз болчу.   

- Журналисттик ишиңиз кайсы жерде, кандай шартта 
башталды? 

- Университетте окуп жүргөндө макалаларды жазып 
жүргөнүбүз менен, окууну бүткөндөн кийин, ишке кирүү бир 
топ оор болду. Ошол учурдагы регионалдуу бөлүнүү, түндүк-
түштүк маселеси бизге кыйынчылык туудурду. Жумушка 
орношуунун талабы катары кесипкөйлүккө маани беришкен 
эмес. Биз менен бирге барган балдарды таанышы же жердеши 
болуп калганы үчүн жумушка алат, а бизге жумуш жок деп 
коёт. Мен кино жана телевидение тармагына көбүрөөк 
кызыккандыгым үчүн алгач Кыргыз телерадио 
компаниясында ассистент катары 4 ай сыноодо жүрдүм. 
Телекомпаниянын төрага орунбасары Умтул Орозова, башкы 
режиссёрлер Роза жана Балташ Кайыпов деген эжелер-агалар 
мени жактырып, кызматка алышкан. Андан соң Москвага 6 
айга режиссёрдук курска окууга кеттим. Ал мезгилде 15 
республикадан келген 15 бала менен чогуу Москвада окуу мага 
аябай чоң шыктануу болду. Ал жерде кино, телевидение, 
журналистика, музыка, сүрөт өнөрү баш болгон көп тармактар 
боюнча билим алдык. Андан сырткары бош убактымда 
Москвадагы бүт музейлерди кыдырып чыктым. Ал жакта 6 ай 
окуганым университеттеги 2-3 жылга тете болду. Бул жакка 
келгенден бир жылдан кийин режиссёр болуп иштей 
баштадым. 4 жылдан соң адабий драмалык редакциянын 
башкы редактору Жумакадыр Эгембердиев деген мыкты 
журналист мени байкап жүргөн экен. Ошол кишинин 
чакыруусу менен редакцияда иштеп калдым.  

- Журналисттик ишмердүүлүгүңүздөгү эсте калган 
эмгектериңизден айтып берсеңиз? 

- Кызыктуу окуялар албетте көп эле болгон. Анын ичинен 
эң эле эсте калганы кыргыз элине таанымал жазуучу, академик 
Түгөлбай Сыдыкбековду биринчи жолу эфирге алып чыкканым 
болду. 1977-жылы адабий драмалык редакцияда иштей 
баштаганымда, ал кишини телевидениеге эфирге чакырдым. 
Ага чейин Түгөлбай Сыдыкбеков КТРКга эч чакырылбаптыр. 
Мен чакырганда дароо макул болгон жок. Бирок, бир айдай ал 
кишиге такыр тынчтык берген жокмун. Акырында “менин 
үйүмө келчи, сен кандай баласын деги” деп айтты. Анан мен 
барып экөөбүз бир топко чейин сүйлөшүп отуруп, акырында 
жагып калдым окшойт, макулдугун берди. Ал түрк дүйнөсүн, 
кыргыз улуттук баалуулуктарын, тарыхын, тилин өтө жогору 
баалаган киши болчу. Ошол мезгилде улуттук баалуулуктарга 
кысым жасалып, улуттук маданият көрсөтүлчү эмес. 
Ошондуктан бул кишини “улутчул” деп кичине жектешип, 
чакырышчу эмес экен. Мен жаштык мезгилимде аны сезбедим 
да. Түкөм менен жасаган бир сааттык программа абдан чоң 
сензация жаратты. Ал өмүрүндө телевидениеге чыкпаган-
дыктан өзү эфирди көргөндөн кийин мага чалды. “Телевидение 
дегениң жакшы турбайбы, бардык эл көрөт экен, сага рахмат”, - 
деп ыраазы болгон. Ошондон кийин өмүрүнүн аягына чейин ал 
киши менен чогуу иштешип жүрдүк. 

- Ошол учурдагы журналисттин негизги милдеттери 
кандай эле? 

- Ал мезгилде коммунисттик идеология болгон. 
Коммунизм курабыз деген утопия бар болчу. Азыркыдай эл 
аралык стандарт деген түшүнүк жок. Бардык материалдар бир 
жактуу болуп, компартиянын Борбордук комитети тарабынан 
каралган, коммунистик идеологияга туура келген гана 
маалыматтарды берчү. Мындайча айтканда бул журналистика 
эмес, бул пропаганда, агитация болчу. Журналистке ачык тыюу 
салынбаганы менен цензура бар болчу. Сенин жазганыңды, 
тартканыңды көрүп жактырса гана эфирге берчү. Конкреттүү 
түрдө айта турган болсок, мисалы, кыргыздын жазуусу жок деп 
берчү. Эгерде бар десең берчү эмес. Кыргыздын жазмасы 1924-
жылдагы “Эркин-Тоо” гезитинен  башталган деп берилчү. Ошол 



104 

эле мезгилде кыргыздардын байыркы учурларда колдонулган 
рун жазмалары, Орхон-Энесай жазуулары тууралуу көрсөтүшчү 
эмес. Жалпысынан алганда кыргыздын тарыхын айттырчу 
эмес. Негизинен Совет доорундагы тарыхка көбүрөөк 
токтолушкан. Совет заманында улуттук-баалуулуктарга байла-
нышкан темаларды жазууга чек коюлган. Бирөөнүн атасы каза 
болуп калса, аш берүү же башка себептер менен той-аш берүүго 
тыюу салынган. Эгерде аш берген адам кандайдыр бир 
чиновник болсо, ал иштен алынган. Бул нерселер практикада 
көп болгон. Журналист редактор берген тапшырмалардан эч 
качан баш тарта алган эмес. Демек башкы редактор айткандан 
кийин сенин милдетиң, ошол тапшырманы аткаруу, эгер 
аткарбасаң жумуштан кетесиң. 

- Дегеле журналистте сөз эркиндиги бар беле? 
- Ал мезгилде сөз эркиндиги деген түшүнүк болгон эмес. 

Бир идеология менен жашаганбыз. Азыр сөз эркиндиги 
болгонуна карабай кыйкырып, кээ бир учурларда сөз 
эркиндигинен да ашып, демогогияга чейин жетип атышат. 
Демократия, сөз эркиндиги деген эмне? Бул жоопкерчилик, 
чындыкты чагылдыруу деген сөз. Азыр көрүп жатасыңар 
айрым газеталарда, мамлекеттик телевидениеде бир жактуу 
материалдар көп кетет. Бул сөз эркиндигине зыян алып келет. 
Ошол үчүн эл аралык стандарт бар, эки тарабы тең бирдей, 
салмактуу түрдө, чындыкты болгонун болгондой, факт менен 
бериш керек. Совет заманында сөзсүз турдө сөз эркиндиги үчүн 
жазалар болгон, айрымдарды жумуштан кетирген. Мисалга 
алсак, Көчкөн Сактанов деген жазуучу-журналистти Кочкор-
догу социалдык көрүнүштөрдү жазганы үчүн “Ала-Тоо” 
журналынан кызматтан айдашкан. “Ала-Тоонун” башкы 
редактору Шатман Садыбакасовду да кызматтан айдашкан. 
Совет заманында бийлик башындагыларды сындаган 
макалалар жазылчу эмес. Жетекчилер эмес, жөн эле кайсы бир 
айылда болуп жаткан терс көрүнүштөрдү жазган үчүн 
кызматтан кетирчү. Ал эмес журналисттин маалымат алуу 
мүмкүнчүлүгү чектелүү болгон, көбү маалымат берүүдөн 
корккон.  

Журналисттер жаза турган маалыматтардын багыт-
тары коммунистик партия тарабынан аныкталган. 

Журналисттин укуктары да сакталчу эмес. Эгерде саясий 
жактан ката кетирсе аны кызматтан кетиришип, экинчи 
журналисттик кесипке алышчу эмес. Андай тагдырларга туш 
болгон көп журналисттер болгон.   

Совет заманында журналисттерди чакырып чай берип, 
акча   сунуштоо болгонбу? 

- Мисалы, менин өзүм практикамда болгон эмес. Мен өмүр 
бою таза иштедим, бул маселе боюнча. Айрым журналисттерди 
айтып калышчу барган жеринден бир нерсе ала коймой адаты 
бар дегендей. Бирок, конкреттүү түрдө соттолуп же болбосо 
чара көрүлгөн жок. Бул эми биздин алыскы райондордо болушу 
мүмкүн. Кыргыздарды билесиңер да, бул меймандос эл. 
Журналист барган жерде мейманкана жок, ашкана жок албетте 
чай берилет.      

- Совет заманында аял журналист,  эркек  журналист  
деген  ажырым бар беле? Аларга бирдей талап коюлчу беле 
же айырмачылыгы болгонбу? 

- Аял, эркек деп бөлүнчү эмес. Ал мезгилде баары бирдей 
эле кабыл алынып, бирдей эле иштешчү. Аялдар эркектерге 
караганда тыкан, жакшы иштечү. Ажырым болгон эмес, бирдей 
эле талап коюлчу, айырмачылыктар жок болчу. Эң негизгиси, 
жумушту жакшы аткаруу керек эле. 

- Журналисттин маянасы (калем акысы) өзүнүн керек-
төөсүн   жаба алчу беле? 

- Жок, журналистин маянасы аябай төмөн болчу. Бир 
журналист 120-140 рубль акча алчу. Анын калем акысы да аз 
болчу, анын жалпы турмушуна эч жеткен эмес. Анткени, үйү 
жоктор үй алабыз, квартира алабыз деп өмүр бою квартиралап 
жүрүп өтүп кеткендер болгон. Совет журналисттерине ар  
кандай социалдык камсыздоолор болгон. Ал мезгилде да 
профсоюз уюму болгон. Жакшы иштегендерге путевкалар 
берилген, эс алуу шарттары түзүлгөн, бирок алардын 
көпчүлүгү профсоюз башчысында калып кеткен, мындайча 
айтканда коррупциялык көрүнүштөр болгон. Мамлекет 
тарабынан берилчү квартираларды бөлүштүрүүдө, акчалай 
жардам берүүдө  калыс мамиле жасалган эмес. Ошол профсоюз 
башында турган кишиге ким жакын тууган болсо, ошолорго 
көбүрөөк жардам болгон. Анан жетекчилер тууганы же 

башкаларга көбүрөөк көңүл бурган. Кээ бир карапайымдар 
калып калган. Менин практикамда эс алуу, путевкалар болгон. 
Бирок мен телерадио компаниясында өмүр бою иштедим. Мен 
ал жерден эч нерсе алган эмесмин. Дача да берген жок, 
квартира да берген жок. Башкалар алышты, бирок мага эч ким 
берген жок. 

- Жубайыңыз журналист болуп калышыңызга кан-
дай караган?        

- Менин жубайым өзү жогорку билимдүү адам. Кесиби 
боюнча балдар врачы. Москвада да, бул жерде да окуган. Ал 
мени түшүндү. Мен үйгө жатканга гана келчүмүн. Көпчүлүк 
учурда эртең мененден баштап, кечки саат 11-12лерге чейин 
иштечүбүз. Бирок, алган айлыгыбыз эч нерсеге жетпейт. Аябай 
кыйынчылык менен балдарыбызды бутуна тургуздук. 1991-
жылдан кийин эгемендүүлүк келгенден баштап, биздин 
жашообуз да өзгөрдү. 

- Советтик журналистика менен азыркы журналисти-
канын негизги айырмачылыгы эмнеде деп ойлойсуз? 

- Советтик журналистика бул коммунисттик идеологияга 
байланган журналистика, азыркы журналистика бул коомдук, 
элдик журналистика. Коом үчүн, эл үчүн кызмат кыласың, 
өзүңдүн журналисттик милдетиңди аткарасың, эл аралык 
стандарттарды сактайсың, чындыкты чагылдырасың. Ошол 
эле мезгилде азыркы учурда эң жакшы көрүнүш, бул 
журналисттик иликтөөнүн өнүгүп баратканы. Мисалы, азыр 
коомчулуктагы коррупция сыяктуу терс көрүнүштөрдүн 
бардыгын журналисттер иликтөө аркылуу чагылдырып 
жатышат. Мамлекеттик деңгээлде иш алып барышат. Анткени 
журналисттер коомду өзүнчө тазалай турган куралга айланып 
калды. Бир икая бар: ылай, кир сууда өзү кичинекей бир балык 
жашайт. Ошол балык сууну тазартып, таза сууда жашайт экен. 
Азыркы журналистер да балык сыяктуу айланасын тазалайт. 

Суроо салган: Салман  Алиев. 
2019-жыл. 

Латипжан ТАЖИБАЕВ: 
“Москвадан уруксат жок деп маалымат бербей 
коюшчу” 

Өзүңүздүн өмүр жолуңуз жөнүндө 
кыскача айтып берсеңиз? 

Мен Тажибаев Латипжан 1954-жылдын                
7-майында Ош облусу, Араван районундагы, 
Тепе-Коргон айылында туулганмын. Атам-
колхозчу, фронтовик болгон. Апам-айылдын 
биринчи аял мугалими болгон. 2023-жылы 
апамдын 100 жылдыгы белгиленет. Айылдык 

мектепке апамдын наамы берилген.  
1971-жылы орто мектепти аяктап, Ташкент мамлекеттик 

университетинин журналистика факультетине окууга 
тапшырдым. Ал мезгилде Фрунзеде журналистика факультети 
жок болчу. Сырткы бөлүмгө өткөрүштү.  Мен "кийинки жылы дагы 
барам, күндүзгү бөлүмдө окуйм",-деп кайтып келип, Араван 
райондук "Достук" газетасына печатник болуп жумушка кирдим.  

3 ай иштегенимден кийин, Ош облусттук "Ленин йули" 
газетасына корректорлукка чакырышты. Облустук гезитте 
корректор, выпускаюший, корреспондент болуп иштедим. Ар 
жылы иштеп жүрүп, анан отпуска алып, Ташкентеги 
университетке кайра-кайра экзаменге баргам. Болгону 25 баланы 
алышат. Экзамен бааларым жакшы болгонуна карабай 
"Кыргызстандык болсоңуз, "очный" окуп не кыласыз, "заочный" 
бөлүмдө окуңуз дешти. Ошентип журналистика факультетине 
кабыл алындым. Бирок, апам катуу ооруп калды. Акалерим окууда 
жана армияда болгондуктан жана үйдүн эң кичинеси болгонума 
байланыштуу, сырткы бөлүмгө окууну которууга аргасыз болдум. 

1979-жылы жаш коммунист болгонум үчүн Араван 
районунундагы XXII партсъезд колхозунун көп тираждуу "Колхоз 
хакикати" газетасына ишке келдим. Иштеп жүрүп, Ош совхоз-
техникумунун агрономия бөлүмүн сырттан окуп бүтүрдүм. 
Редактор болуу менен профсоюз комитети, партком секретары 
болуп иштеп, 1 жылдык мөөнөткө келип, 14 жыл калып кеттим. 

1992-жылдары колхоздо төрага, өз айылым – Жаңы-Жолдо 
кооперативдер бирикмесине төрага орун басар болуп ишке 
келдим. Бу жерде иштеп жүрүп, "Тепе-Коргон тоңы" аталыштагы 

айылдык газетаны чыгардым. Кийин "Таң", "Уш таны" 
аталыштагы гезиттерде иштедим. Бул гезиттер район жана 
область аймагында 5000 тиражда чыга баштады. 

2021-жылы Араван районунун администрациясынын 
суранычы менен, Кыргыз Республикасында өзбек тилинде 
чыгуучу жалгыз райондук "Дустлик" газетасына редакторлукка 
ишке келип, ушул күнгө чейин иштеп келем. 

Эмгек стажыма 51 жыл болуп, СССР жана Кыргызстан 
журналисттер Союзунун 1981-жылдан мүчөсү, Араван районунун 
Журналисттер бөлүмүнүн төрагасы, СССР Журналисттер 
Союзунун 1991-жылы Москвада болгон VII сьездинин делегаты, 
Тепе-Коргон айылдык Кеңешинин 4 жолку депутаты, "Кыргыз 
маданиятынын мыктысы" төш белгиси менен сыйланганмын. 

 - Журналисттик ишиңиз биринчи кайсы жерде, кандай 
шартта башталды? 

- Ош облустук "Ленин йули" газетасында баштагам. Айылды 
баласы квартира жок, корректура столунда уктап, таң атышы 
менен автобус же жүргүнчү грузовой машинада 32 км. алыстагы 
айылга барып, пахта, тамеки чаап, кечинде шаарга редакцияга 
кайра келет элем.  Анткени, ал мезгилде гезит жумасына 5 жолу А-
1 форматта чыгат эле.  "Летучка" деген чогулуш бар эле, ар кимден 
кемчилик таап, айрыкча жаш кадрларды коркутуп-үркүтө турган, 
жетекчилерге абдан макул келген чогулуш эди.  Бул чогулуш 
жаштардын духун кайрып турат эле... Сабырдуулар чыдап иштеп 
калат эле. 

- Сизди биринчи эмгек жамаатыңыз кандай кабыл 
алышты эле? 

- Мен мектепте 7-класстан баштап, район, облустук, 
республикалык гезиттерге кабар, макала жазып турганым үчүн, 
конкурс, майрамдарда сыйлап турган, редакция жамааты менен 
жакын тааныш элем. Мектепте жана армияда жүргө-нүмдө 
Кыргызстандагы басылмалардан сырткары Өзбекстан, 
Таджикстан газета-телевидениелерине кабар-макала жазып 
турганым үчүн гонорарларды алып турат элем. Чөйрөмдөгү 
достор менден алдын, гонорардын акчасын почтадан алышка 
күтүп турат эле. 

- Журналист болуп жумушка орношуунун ошол учурдагы 
талаптары кандай  эле? 

- Совет доорунда элди ичинде кабар-макала жазып турган, 
жумушчу-дыйкан, штатсыз кабарчылардын арасынан тандап, 
жумушка чакырат эле. Журналистикада эң биринчиси - талант 
болуу зарыл. Ошол кесипке кызыгуу, сабырдуу жана кругозору кең 
киши болуусу зарыл эле. Редакцияда иштеген адам абдан көп, 
бирок чын журналисттер аз эле! Ошол мезгилде партия, 
райисполком тарабынан “брак” кадрларды редакцияга тыгып 
коюшат эле.  Натыйжада "балык журналисттер" болуп жүрө 
беришчү. 

- Сиздин алгачкы журналисттик эмгегиңиз кайсы? Качан, 
кайсы басылмада чыккан, же эфирден кеткен? 

-7-класста окуп жүргөнүмдө "167 баласы бар эне" кабарымда 
(күйөөлөрүнөн сырткары) небере, чөбөрө, эбере жана 
кыбыралары болгон “стахановчи кемпир” жөнүндө жазган элем. 
Бул чоң айылдын жарымы анын тууган-уруктары деген маанини 
билдирет. Турмуш экен, убагы келип ошол кемпирдын чөбөрө 
кызына үйлөндүм. Айылда депутаттыкка талапкердигимди 
койгонумда бүт айыл өздөрү шайлап коюшат эле. 

- Ошол учурдагы журналисттин негизги милдеттери 
кандай эле? 

- Ошол убакыттагы журналисттердин милдеттери - партия 
жана өкмөттүн чечимдерин турмушка ашырууга иштеп жаткан 
ишкана-мекеме, колхоз-совхоздор жана кишилер жөнүндө 
даңазалап жазуу болчу. 

- Журналистке кайсы бир темаларды жазууга тыюу 
салынчу беле? 

- Журналистке ошол мезгилде КГБ, милиция жана партиянын 
жогорку органдары жөнүндө жазууга тыю салынган эди. Себеби, 
пленум же бюродон чыккан материалдардын уруксат 
берилгендерин гана жазууга мүмкүн болот эле. 

- Редактор берген тапшырмадан журналист баш тарта 
алчу беле? 

- Редактор берген тапшырмадан журналист баш тарта алчу 
эмес. Редактордун өзү да жогорку партия органынын 
тапшырмасынан баш тарта албас эле. 

- Дегеле журналистте сөз эркиндиги бар беле? 

- Сөз эркиндиги туурасында сөз кылсак, кээде жазган чоң 
материалдарыңызды редактор окуп чыгып, чийип-сызып таштаар 
эле. 

- Совет заманында бийлик башындагыларга сын 
макалалар жазылчу беле? 

- Бийлик башындагыларга сын макалаларды редактор 
жогорку органдарга көрсөтүп, макул болсо, шартка жараша кайра 
түзөтүп жазат эле. Совет органдары: райком, обком сын макалага 
макул болбосо редактор аркылуу аны чыгарбайт эле. Анткени, 
редактор бийлик органдары тарабынан дайындалат эле! 

- Журналисттин маалымат алуу мүмкүнчүлүгү кандай 
болгон? 

- Журналисттин бийлик берген маалыматты гана чыгарганга 
укугу бар эле. 

- Совет журналисттерине жаза турган маалыматтардын 
багыттары коммунистик партия тарабынан аныкталган деп 
айтылат, ушул чынбы? 

- Ооба, чын! Коммунистик партия органдары маалымат жазуу 
нугун редакторлорго тапшырат эле. Редактор анын негизинде 
журналисттерге тапшырма берет эле. 

- Журналисттин укуктары сакталчу беле? Саясий 
кысымга туш болуп куугунтукталган учурлар болгонбу? 

- Журналисттин урматы бар эле. Бирок укуктары сакталчу 
эмес. Саясий куугунтуктар болгон. "Жазуучу" деп жетекчилер 
абайлап маамиле кылышчу. 

- Сиз жарыялаган макала, материал боюнча чаралар 
көрүлгөнбү, жыйынтыктар чыгарылганбы? 

- 1990-жыл. "Ай барып, аман кел" деген аталыштагы 
армиядагы командирлердин кайдыгерлиги, “дедовщинага”  
байланыштуу балдардын сөөктөрү келип, кээ бирлери инвалид 
болуп кайтканы тууралуу макаламды Ош облусу боюнча аскер 
энелери комиссиянын кайрылуусу боюнча жазган элем. Бул 
макала Ош облустук обком бюросунда каралып чыгып, тийиштүү 
аскер комиссариаттарына “сөгүш” берилген. Араван райондук 
аскер комиссары жумуштан бошотулган эле.  

Көп тираждуу "Колхоз хакикати" газетасында 1987-жылы 
"Суу планы толбоду. Неге?" деген сын макала жазганымда, Араван 

райондук "Достук" газетасына эмгегим чыгып, башка 
кабарчыларга да сын макалалар жазуу тапшырылган.  

- Совет заманында журналисттерди чакырып чай берип, 
акча сунуштоо болгонбу? 

- Ошол убакыттагы журналисттердин милдеттери - партия 
жана өкмөт саясатын жазуу болчу. Совет заманында журналистке 
кай жерге барбасын, урмат кылып чай беришчү. Жетекчинин 
айдоочусун кандай сыйлашса, ошондой караган. Сын материал 
жазган журналисттен көрө, редакторго макаланы гезитке 
чыгарбаш үчүн акча же белек берүүгө аракет кылышчу.  Редактор 
андан кийин ал макаланы токтотуп койчу же сылык кылып 
чыгарган. Макалага эмгек сарптаган журналисттин эмгеги четте 
калып кеткен. Андай макалалар үчүн журналист менен редактор 
ортосунда конфликт да болчу. Мисалы, Араван райондук 
гезитинин редактору А. Малаев кайсы чарбага барса, кызмат 
машинасында кой же жем алып кайтат экен. Журналист К. 
Матмусаев аны летучкада айткан. Алардын бул кайым айтышы 
сотко чейин барган.... 

- Совет заманында улуттук-баалуулуктарга байланыш-
кан темаларды жазууга чек коюлган деп айтылат, ушул 
чындыкка жакынбы? Болсо кененирээк токтолуп берсеңиз? 

- Совет мезгилинде улуттук баалуулуктарга байланышкан 
темаларды жазууга чек коюлганы чын. Мисалы, мен Ош облустук 
гезитинде кабарчы болуп Фрунзе районундагы (азыркы 
Кадамжай району) Айдаркен сымап комбинатына барганымда, 
зыяндуу калдык материалдардын таштандылары жөнүндө 
маалымат берүүдөн баш тартып, “Москвадан уруксат жок” деп 
айтышкан.  

- Совет заманында аял, эркек журналист деген ажырым 
бар беле? Аларга бирдей талап коюлчу беле же 
айырмачылыгы болгонбу? 

- Совет доорунда эркек-аял деген ажырым редакциянын 
ичинде болгон. Себеби, аял киши алыскы командировкаларга 
баралбайт болчу жана төрөп декретке чыгып кетет деп 
редакторлор аялдарды ишке алышпай, ар түрдүү шылтоолорду 
табышат эле. 

- Журналисттин маянасы (калем акысы) өзүнүн керек-
төөсүн жаба алчу беле? 

- Журналисттин маянасы өзүнүн керектөөсүн жаба албайт 
эле. “Аты улук, супарасы курук” деген лакап журналисттерге 
тиешелүү эле. Көп журналисттер начар жашашчу. Журналтисттер 
эмгекчил жана бирдекени тез өндүрүүнү билишкен, тынбаган 
кишилер болгону үчүн турмушту орточо алып жүрүшкөн.  

- Совет журналисттерине кандай социалдык камсыз-
доолор, колдоолор болгон? Болсо кандай формада, үй берүү, 
эс алууга путевка, сыйлык акча ж.б. 

- Совет журналисттерине союз мезгилинде эс алууга 
санаторийлерге путевка, кезек менен шаардан квартира, жеңил 
автомашина берилчү... 

- Сиздин журналист болуп калышынызга үй-бүлөңүз, 
жубайыңыз кандай караган? 

- Жакшы караган. Үй-бүлө жана жубайым жакшы караган. Ар 
дайым колдогон. Кесибимди урмат кылышкан. Журналисттер эң 
өжөр, өзүн билген кесип ээлери. Үй-бүлөм мага чыдайт. 

- Журналисттик ишмердүүлүгүңүздөгү кандайдыр бир 
кызыктуу окуяларды айтып берсеңиз? 

- Ар бир журналисттин ишмердүүлүгүндө сөзсүз кызыктуу 
окуялар болот. Облустук гезитте иштеп жүргөндө түнү менен 
дежурстводо жүрдүм. Гезитти басууга уруксат берип, таксиде 
Араванга жол чыккам. Жолдо келе жатып, гезитке дагы бир жолу 
көз жүгүртүп: "ай, редактор кана?!" – деп катык сүйлөп 
жибергеним эсимде. Мен таксистке газетаны көрсөтүп, 
типографиядагы кызматкердин азабынан ката кетип калганын 
түшүндүрүп, машинаны артка кайтардым. Типографияга барып 
кайра гезитти чыгартканым эсимден кетпейт.  

- Советтик журналистика менен азыркы журналис-
тиканын негизги айырмачылыгы эмнеде деп ойлойсуз? 

-Ар бир нерсе өз доорунда кадыр-барктуу болгон. Азыркы 
мезгилде кээ бир акча артынан чуркаган “блогерлер” журналисти-
канын кадыр-баркын кетирип коюуда. Бирок азыркы пайтта 
депутат-журналист – Нуржигит Кадырбеков, иликтөөчү 
журналисттер Ыдрыс Ысаков, Улукбек Карыбек уулу сыяктуу 
азаматтардын ишине ыраазыбыз. 

Абдиламит МАТИСАКОВ:  
“Совет мезгилинде сөз менен адам өлтүрсө болчу, 
азыр гезит менен чымын дагы өлтүрүлбөйт” 

Абдиламит Матисаков 1956-жылы,                           
15-мартта Ноокат району, Көк-Бел 
айылында туулган. 1979-жылы КМУнун 
филология факультетинин журналистика 
бөлүмүн бүтүргөн. 1979-1996-жылдары 
“Ленинчил жаш” гезитинде корректор, 
кабарчы, жаштар бөлүмүнүн башчысы, 
жооптуу катчы, “Советтик Кыргызстан” 

гезитинде бөлүм башчы, Кыргыз Республикасынын 
Журналисттер Союзунун башкармасынын биринчи орун басары, 
Кыргыз Республикасынын Президентинин аппаратында басма 
сөз кызматынын бөлүм башчысы, Республикалык “Советтик 
Кыргызстан” гезитинин башкы редактору, Мамлекеттик 
улуттук телерадиокорпорациясынын президенти, Кыргыз 
Республикасынын президенттик администрациясынын мамле-
кеттик кызматынын бөлүм башчысы, 1996-2005-жылдары 
экинчи жолу “Кыргыз Туусу” гезитинин башкы редактору болуп 
иштеген. Кыргыз Республикасынын маданиятына эмгек 
сиңирген ишмер. Бир нече адабий китептердин автору. 
Ж.Баласагын атындагы КУУнун журналистика факультетинин 
профессору. 

 
- Алгач журналистика тармагына болгон кызыгууңуз  

качан башталганын  айтып берсеңиз?   
-Кичинекей кезимден эле китеп окуганды жакшы 

көрчүмүн. Айрыкча көркөм адабиятты көп окучумун. Айылдын, 
мектептин китепканаларындагы китептердин баарын окудум. 
Менин сөз байлыгымдын өсүшүнө ошол окуган китептерим 
түрткү болду  окшойт. Негизи мектепте  окуп жүргөндө эле 
“журналист болом” деп  көп айтчумун. Ал тургай дептерлериме 
“журналист Матисаков” деп жазып койгонум эсимде. Көрсө, 
Кудайым ошондо эле ниетке салган окшойт. Кийин мектепти 
аяктаарым менен эле Жусуп Баласагын атындагы улуттук 
университеттин журналистика факультетине тапшырдым. Биз 

биринчи тапшырган кезде филология факультети болуп, анын 
ичинде  журналистика бөлүмү деп аталган. Тилекке каршы, 
биринчи сынактан эле кулап, окууга өтпөй калдым. Бир жыл 
кайра даярданып, андан кийинки жылы окууга өттүм. 
Студенттик жылдарымдын алгачкы күндөрүндө эле 
«Кыргызстан маданияты» гезити менен байланышып, ар 
кандай ырларды, макалаларымды жазып турчумун. Кыскасы, 
бир колубуз менен стипендия алсак, бир колубуз менен калем 
акы алчубуз. 

- Журналисттик ишмердүүлүгүңүз кайсы жерде, 
кандай шартта башталды? 

- Совет мезгилинде  эң таланттуу, талпынган, шыктуу, 
жөндөмдүү студенттерди ишке алчу. Окуумду аяктаарым 
менен “Ленинчил жаш” гезитине жумушка кирдим. Ошондон 
баштап, менин журналисттик чыйырым башталды. 
Макалаларды жаздым, бөлүмдөрдө иштедим, келген каттарды 
иштеп бердим, командировкаларга чыктым. Ошентип, 
журналистик жамаатка аралашып, иштей баштадым. 
Жалпысынан  “Ленинчил жаш” гезитинде 6 жыл иштедим. Ал 
жерде кабарчылыктан баштап, ага кабарчы, бөлүм башчы, 
андан кийин жооптуу катчы болуп эмгектендим. Калыбай 
Осмоналиев деген 25 жыл бою редакторлук кызматты 
аркалаган устатымдан таалим – тарбия алдым. Кийинчерээк, 
БГУда журналистика факультетинде сабак берген Тилектеш 
Ишенкуловичтин сунушу менен “Советтик Кыргызстан” деген 
өкмөттүк гезитке каттар бөлүм башчысы болуп которулдум. Ал 
кезде каттар бөлүмү элден келген каттын эсебин алып, ошонун 
эле бир арифметикалык жумушун аткарчу экен. Мен баргандан 
баштап, каттар бөлүмүн абдан кеңейттим, атайын беттерди 
ачып, ошол беттер аркылуу жалпы окурмандарды өзүбүзгө 
тарттык. Кийинчерээк, Журналисттер Союзунун төрагасынын 
биринчи орун басары кызматын аркалап, журналисттик 
ишмердүүлүктөн  бир аз алыстап кеттим. 

- Совет мезгилиндеги журналистика менен азыркы 
журналистиканын айырмачылыктары барбы? Ал убакта 
журналист болуу үчүн кандай талаптар бар эле? 

- Ал кезде журналист болуу үчүн чыныгы, нукура талант 
керек эле. Бүгүнкү күнгө салыштырмалуу ал кезде журналист 

болом дегендин демөөрү, максаты абдан бийик болчу. Совет 
мезгилиндеги журналисттер биринчи кезекте такшалган, улуттук 
журналистиканы, советтик же дүйнөлүк журналисти-каны 
мыкты билген,  чыгаан журналисттердин эмгектерин окуган, 
алардан өсүп-өнүккөн журналисттер гана ар тараптуу 
журналисттер боло алган. Балким, буга себеп, ошол кезде 
Кыргызстанда 3 гана гезит чыкчу. Ал жакта 100гө жакын гана 
кызматкер иштеген. Ал жерде иштөө үчүн өтө күчтүү потенциал 
болушу керек эле. Дагы бир айырмачылык азыркы гезиттердин 
нускасы ашып кетсе 6-7 миң болуп басылат.  Ал кезде 150-190 
миң тираж менен басылып чыкчу. Ошол гезиттердин тиражы бүт 
Кыргызстанды маалымат менен камсыздап, аларга агартуучулук 
жагынан чоң көмөк берип турчу. Ошондой эле совет мезгилинде 
бүгүнкүдөй бурмалоо же бирөөнү жамандап, сындап же мактап, 
ал жерден бир пайда көрөйүн деген  ой такыр болгон эмес. Талант 
жагынан ал кездеги журналисттерге эч ким атаандаш боло албаса 
керек. Азыркы журналисттердин арасында деле таланттуулар 
бар. Бирок, азыркыларда  адистик деген нерсе жок. Ал кезде ар 
ким адистешкен тармагы боюнча жазышчу. Өнөр жайы боюнча 
өзүнчө, маданият, адабияты боюнча өзүнчө жазышчу. Азыр 
журналисттерди  универсал деп коёт, универсал болгону менен 
бир тармакты жакшы, так иликтеп чыкканга дарамети азыраак 
болуп жатат да.  

- Совет журналистикасында сындоо,  жеке оюн билди-
рүү,  дегеле сөз эркиндиги болду беле? 

- Бизге айрым учурларда, жанагындай аша чаап кетүү, өтө 
эле сындоо бир аз жат нерседей сезилчү. Биздин “Ленинчил жаш” 
гезити Ленин комсомолунун Борбордук комитетинин органы 
болчу. Биз ошол Борбордук комитеттин токтомдо-рунда, чоң 
жыйындарында коюлган милдеттерди аткары-шыбыз керек эле. 
Ал кезде тыюу салынган деле темалар болгон эмес. Ар  бир 
журналисттин   көкүрөгүндө атайын көзөмөлдөп олтурган, 
өзүнүн атуулдук сезими, цензурасы болчу. Маселен, копол 
көрүнгөн нерселерди жаза бербей, анын эртеңки күнүн, кийинки 
келечегин карап, ошолорду бир жакшынакай кылып, позитивдүү 
маанайда жазганга аракет кылчу. Терс көрүнүштөр деле 
жазылган учурлар болгон. Бирок,  бүгүнкү күнгө караганда 
журналисттин жоопкерчилиги өтө жогору болсо керек. Ал бардык 

нерсени эле калем менен шилтеп, туш келген нерсени жаза берчү 
эмес. Алар тандап жазышчу, бийликти жөнү жок сындоо, себеби 
жок каралоо ал кезде чындыгында өөн учурачу. Бүгүнкү күндө 
болсо сындалбаган объект жок, баары сындалат. Мисалы, ошол 
кезде жетекчилерди  жөн эле атырылып жамандап, болбогон 
фактыларды таап, артынан изилдөө эч кимдин оюна да келчү 
эмес. Ал үчүн атайын органдар  болгон. Ошолор изилдеп, ошолор 
аныкташчу. А журналист болсо, ошол чогултулган фактылардан 
макала жазчу. 

- Журналисттик эмгек жолуңузда эсиңизде калган же 
резонанс жараткан макалаларыңыз жөнүндө айтып 
берсеңиз? 

- “Кыргыз өңү Чокморовдун өңүндөй” деген чыгармам 
“Советтик Кыргызтан” гезитинде жарыяланды. Ошол 
чыгармамды Сүймөнкул Чокморовдун жанында эки ай жүрүп 
жаздым. Андан сырткары атактуу жазуучу Кубатбек Жусубалиев 
жөнүндө “Ак журт... аман жүр” деген көлөмдүү маек жаздым. Ошол 
интервьюм орус тилине которулуп, Москвага жибердик. СССР  
журналисттер союзуна жиберип, ошол жерде биринчи орунду 
алдым. Дагы эсимде калганы  “Советтик Кыргызстан” гезитинде 
иштеп жүргөнүмдө “Күзгү” деген очерким чыкты. Очеркте  
Лейлек районундагы Колбо деген айылда бир жигит армияда 
жүргөндө белин кокустатып алат. Бирок ал айылга келгенде  
райондун аткаминерлери, акимчилик аны көз сыртына 
калтырып, жумушта көңүл бурбай коюшат. Айласы кеткен жигит 
биздин редакцияга кат жазат. Кийин  ал жигит жөнүндө жазган 
очерким  республика боюнча резонанс жаратып, Лейлек 
районунун биринчи секретары  анын үйүн оңдоого жардам 
берген. Мен  көзөмөлдөп турдум. Ошентип, очерким менен ошол 
жигиттин тагдырына жардам бердим. Өзү мага өмүр өткөнчө 
ыраазы болуп жүрдү.   

- Ал учурда журналисттин маянасы кандай эле? Өкмөт 
тарабынан  кандай колдоолор көрсөтүлчү эле? 

 - “Советттик Кыргызтан” гезитине бөлүм башчы болуп 
келгенде менин айлыгым 170 сом болчу. Ошол  кезде  Борбордук 
комитеттин бөлүм башчысынын айлыгы дагы биздикиндей 
болчу. Андан сырткары калем акылар да аябай жакшы төлөнчү. 
Мисалы, журналисттер жазган макала, ырларына, көркөм 

чыгармаларына гезиттен, журналдан, радиодон да калем акы 
алышчу. Ал кезде мыкты  журналисттерге өкмөт тарабынан үй 
дагы берилчү. “Советттик Кыргызстан” гезитинде жылына үч 
жана төрт комнаталуу үйлөр бөлүнүп турчу. Ошондой эле 
“Советтик Кыргызстан” жана “Ленинчил Жаш” гезиттеринде 
иштеген журналисттер медициналык жактан акысыз тейленчү. 
Алар дайыма көл жээгинде барып эс алып келишчү. Союздук 
штаттагы пансионаттарга атайын жолдомолор келчү. Совет 
мезгилинде журналисттер бир топ артыкчылыктарга ээ 
болушкан.  

-Журналисттерди чайга чакыруу, акча сунуштоо сыяктуу 
көрүнүштөр кездешкен учур болдубу? 

- Совет заманында журналистти чакырып чай берип же  акча 
сунуштоо болгон эмес. Менин өзүмдүн практикамда андай нерсе 
болгон жок, бирок көрбөгөндөн кийин айтыш кыйын. Балким, 
алыс командировкада жүрсө, бир жерде түштөнүп, тамактанып 
же болбосо бир кичине тамак алып берүү, жол киресин төлөп 
берүү болгондур, а бирок чоң акча алуу, ошол жерде акча 
сунуштоо менимче жок. Жетекчилердин  өзүнүн районуна келген 
кабарчыны тосуп алып, жатаканага жаткызып, бир жерден 
түштөнтүү демейдеги эле көрүнүш, андай болгон. Бирок,  
тутамдаган акча берип, же болбосо алдына машина тартып,  
кызыктыруучу нерселерди бергенин көргөн эмесмин. Мындай 
окуялар жөнүндө жазылган эмес. 

Совет журналисттеринин жазгандары болсо окурмандын 
ыйманына тийчү, аны көпкө чейин ойлондурчу. Азыр болсо бир 
мүнөттө окуйсуз, бир мүнөттө жок. Совет мезгилинде 
демократия, сөз эркиндиги жок болчу деп айтып калышат, бирок  
журналисттер сүйлөгөндө лидер катары, инсан катары 
өзгөчөлөнүп турушчу. Эл ошол журналистке ыраазы болуп, аны 
баркташчу.  Жада калса, журналист тарабынан сындалган адам  
уялганынан үйүнөн дагы чыкпай калчу. Сөздүн өзүнүн баркы, 
наркы сакталып турчу. Сөздүн күчү менен ал убакта адамды дагы 
өлтүрсө болчу, азыр болсо окуган газета менен  чымын дагы 
өлтүрүлбөйт.  

Суроо салган: Алп Йуртчичек 
2019-жыл.  

Байма СУТЕНОВА:  
 “Кабарчыларды сыйлап дагы, коркуп дагы 
турушчу”  

Байма Сутенова Ак-суу районундагы 
Шапак айылында 1956-жылы 23-ноябрда 
туулган. 1979-жылы Кыргыз мамлекеттик 
университетинин филология факультетин 
аяктаган. 1979-жылдын февраль айынан 
тартып «Ленинчил Жаш» газетасынын 
катчылыгында, 1980-жылдан кабарчы, 
бөлүм башчы, 1982-жылдан Мамлекеттик 
телерадио комитетинде редактор, бөлүм 

башчы, башкы редактор, 1991-жылдан телерадиокор-
порациянын вице-президенти болуп иштеген. Кыргыз 
Республикасынын Президентинин «Алтын калем» сыйлыгына 
татыган. 

1993–2003-жылдары «XXI кылым» радиосун жана «Азия 
плюс» радиостанциясын негиздеген. 1989-жылдан Кыргызстан 
Жазуучулар союзунун мүчөсү. 1992-жылы «Кыргыз Республи-
касынын маданиятына эмгек сиңирген ишмер» ардактуу наамы 
берилген. 

                              
- Өзүңүздүн журналисттик өмүр жолуңуз боюнча 

кыскача айтып берсеңиз?  
- Мен негизинен филологмун. Кыргыз тили жана 

адабияты боюнча адистиктин ээсимин. 1974-жылдары  Кыргыз 
мамлекеттик университетинде журналистика  факультети 
жаңыланып  ачылган. Ал убактарда кабыл алуу боюнча 
конкурс аябай татаал болгон. Журналистика бөлүмүнө 
тапшыруу үчүн атайын талаптар бар болчу. Бул факультетте 
окуш үчүн эки жылдык эмгек тажрыйба талап кылынчу. Менин 
эки жылдык тажрыйбам жок болгондугуна байланыштуу   
филологияда окуп калдым. Бирок,   кесиптик сабактар гана 
өзүнчө өтүлбөсө, көпчүлүк учурда сабактар чогуу өткөрүлчү. 
Ошол жылдары биз менен катар эле эң мыкты журналисттер 
билим алышты. Алар: Эсенбай Нурушев, Абдыкадыр 
Султанбаев, Мундузбек Тентимишов жана башка. Алгач 
“Ленинчил жаш” газетасынын жаштар редакциясында, андан 

соң радио жана телевидение тармагына келип эмгектенип 
калдым. Телевидениеге келишиме Түгөлбай Казаков түрткү 
болду. Биз ал кезде командировкаларга чогуу барчубуз. Ал 
дайыма сен ушул жакка келсеӊчи, газета  сага тардык кылып 
жүрөт деп айтып калчу. Ошентип Түгөлбай Казаковдун сунушу 
менен ушул чөйрөгө аралашып кеттим.  

- Биринчи журналисттик эмгек жолуңуз качан, кайда, 
кандай шартта башталды эле? 

   - Жогоруда айтып өткөндөй эле журналистикага болгон 
алгачкы кадамым “Ленинчил жаш” газетасынан башталган. 
Окууну бүтөрүмө аз калганда, тагыраагы, 1979-жылы “Ленин-
чил жаш” газетасына иштеп кеттим. Ал учурда биз 3-курстан 
баштап эле иштей баштачубуз. Бул бизге кадыресе көрүнүш 
болуп саналчу.  Ошол кезде иштеп, жумушка алынып кеткендер 
аябай бактылуу болчу. Ошол бактылуулардын арасына 
кошулуп мен дагы аталган  газетада иштеп калдым. Бул 
жаштардын газетасы эле. Ал жерде кабарчы, бөлүм башчы 
болуп жалпысынан  3 жыл эмгектендим.  

 - Сиздин алгачкы эмгегиңиз качан, кайда чыккан? 
- Филология факультетинин  2-курсунда окуп жүргөн 

мезгилимде “Ала-Тоо” журналына “Мамыры гүлдөгөн жерде” 
деген көлөмдүү чыгармам жарык көрдү.  Азыр ойлоп көрсөм, 
бул абдан чоң жетишкендик болгон экен.  Ал учурларда өзүмө 
билинген эмес, анткени студент кезинде чыгармалары, 
повесть, романдары чыккан эки же үч эле киши болчу. Ушул 
чыгармам аркылуу алгачкы кадамдарым кесилген. Ошон үчүн 
мен журналистика тармагына жазуучу катары келдим десем 
болот. 

- Сизди биринчи эмгек жамаатыныз кандай кабыл 
алган?   

  - Абдан жакшы кабыл алышкан. Студент болгондугубузга 
карабай жумуштун маанилүүлүгүн жон терибиз менен 
сезчүбүз. Менин жашоодогу  ийгилигим мыкты устаттардын 
колунан тарбия алып калганым деп эсептейм. Бизди ар 
тараптуу кылып тарбиялашкан ошолор болду. Азыркы 
жаштарга айтат элем, мыкты журналист болом десеңер, устат 
тандоодон жаңылбагыла. Жакшы устат сени билгизбей 
тарбиялап, кемчиликтериңди түздөп коет. Газетада 

жалпысынан 17 журналист эмгектенчүбүз.  Биз бүтүндөй 
республиканы кыдырчубуз. Жумуш аябагандай көп 
болгондуктан бир-бирибизди көрбөй калган күндөр дагы 
кездешчү.   

- Ошол учурдагы журналисттин негизги милдеттери 
кандай эле?  

- Эң негизги милдет тактык жана оперативдүүлүк болчу. 
Менин газетада иштеген тажрыйбаларым телевидениеге 
келгенде  абдан жардамы тийди. Себеби, биздин газета 
жумасына үч жолу чыккандыктан, биз ар дайым тездик менен 
иш алып барганга үйрөнгөнбүз. Ал эми телевидение 
жаатындагы негизги  милдет сен эң негизгиси команда менен 
иштешип кетүүнү жакшы билишиң керек. Себеби, бир эле 
учурда бир нече адамдар менен иш алып баргандыктан, 
команда менен ынтымактуу иш алып баруу негизги 
критерийлерден  болчу.  

- Журналист болуп жумушка орношуунун талаптары 
кандай эле?  

-Негизги буга чейинки жарык көргөн макалаларыңды 
көтөрүп барчусуң. Ал кезде журналистика факультетине окууга 
өтүү кыйын болгондуктан, кез келген эле адам иштеп кетүү 
мүмкүнчүлүгүнө ээ эмес болчу.  

- Редактор берген тапшырмадан журналист баш тарта 
алчу беле? 

- Редактор берген тапшырмадан баш  тарта алчу эмеспиз. 
Ошол мекемеде иштеп, айлык алып жаткандан кийин  баш 
чайкай албайсың.  Газетага жаңы келген жылдары редактор 
тапшырманы берип жатканда коркчумун. Берген тапшырма-
сын алып алып, эми муну кантип жазам деп ойлончумун. 
Эсимде, мен жумушка кирээрим менен эле Сүлүктүгө 
жиберишти.  Ал жакка барып шахтага түштүм, көргөнүмдүн 
баарын жазып келдим. Бул жакка келгенден кийин аны кабар 
кылып  жаза албай койдум. Жаза алмак дагы эмесмин. Анан 
Самсак Станалиев деген жазуучубуз бар. Ал учурда газетада 
эмгектенчү. Агайга барып муну жаза албашымды айтсам, алып 
кел мен жазып берем деди. Эртеси эле газетага “Сүлүктүдөгү 
шахтанын абалы” деген  чоң макала чыкты. Ылдый жагын 
карасам, “кабарчы Байма Сутенова” - деп турат. Ошондо аябай 

толкунданып, ал кишиге ыраазы болгом. Биринчиден, агай 
мени чоң коркунучтан алып калды, экинчиден, жазуу 
стилимдин (ыкма) өнүгүшүнө абдан жардам берди. Ушул 
сыяктуу редактор берген тапшырмадан баш тартпай, кандай 
жол менен болсо дагы ишти бүтүрүүгө аракет жасачубуз.  

- Журналистке кайсы темаларды жазууга тыюу 
салынчу эле? 

- Көп темаларга деле тыюу салынган учурлар болгон жок.  
Албетте, бир катар жазууга болбой турган темалар дагы бар 
болчу. Мисалы, сойкулар жөнүндө, коомдогу ар кандай оор 
кылмыштарды айтууга таптакыр тыюу салынчу. Эсимде 1980-
жылдары Ленинграддан Токмокко көчүп келген орус 
улутундагы адамдын жабык сотуна катышып калдым. Ал 
Ленинградда жүргөн учурунда кишинин этин жеп жүрчү экен. 
Ошол жылдары Токмоктон бир нече аялдар жогологон. Бул 
кылмышка күнөөкөр катары ошол адам кармалган. Сот 
учурунда ал адамдын этин кантип жеген учурларын айтып 
берген кезде, өзүбүздү абдан жаман сезгенбиз. Ошондон кийин 
түшүндүм, эмнеге мындай темалардын коомго жарыялоого 
болбой тургандыгын. Ал учурда деле аябай оор кылмыштар 
жасалчу. Бирок, элге ачык айтылбай , журналисттер өзүбүзгө 
гана маалымат ирэээтинде сактап калуу үчүн  жабык сотторго 
катышчу элек.  

- Журналисте сөз эркиндиги бар беле?  
-  Кыргызстан үчүн сөз эркиндиги толугу менен бар болчу 

деп айта алам. Бизде саясат жок болгондугуна байланыштуу 
сөз эркиндиги, саясат  боюнча темалар Москвага гана тиешелүү 
болчу.  

- Бийлик башындагыларга сын-макалалар жазылчу 
беле? 

- Мен жогоруда айтып өткөндөй эле саясат деген 
Кыргызстанда болчу эмес. Ал кезде коммунистик партия ар 
бир пленумда өздөрүн-өздөрү сындап турчу. Биз ошол 
докладда айтылган материалдарды гана колдонуп, кеңейтип 
жазып койчубуз. Бизде саясат деген тема жок болгондуктан 
азыркыдай бийлик башындагыларды сындоо деген болгон 
эмес.  



122 

- Журналисттин маалымат алуу мүмкүнчүлүгү кандай 
болгон? 

- Маалымат алуу мүмкүнчүлүктөрү өтө кенен болгон. 
Кайсы учурда болбосун, министирлик же башка жерлерден 
маалымат керек болсо  алакандай кат жазып, ошол замат алуу 
мүмкүнчүлүгүнө ээ болчубуз. Кайсы жетекчи эфирден 
сындалса, ал ошол замат кызматтан алынчу. Кайсы жерде 
кемчиликтер болсо, журналисттер баардыгынан кабардар 
болуп турчу.  

- Совет заманында улуттук баалуулуктарга байланыш-
туу темаларды жазууга чек коюлган деп айтылат. Ушул 
чынбы?  

- 1982-жылдарга чейин ушундай саясат жүргөн. 
Республикалардын улуттук тилди кыскартуу, каада-салттарга 
аябай кысым башталган. Атасына аш  берген же энеси өлгөндө 
мал сойгондор кызматтан кетишкен. Мисалы, түштүктө 
Тажибаев деген  аябай белгилүү киши бар. Ошол киши атасы 
өлгөндө мал союп койгондугу үчүн кызматтан кеткен. Ушул 
сыяктуу көрүнүштөргө тыюу салынган учурлар кездешкен.  

-  Совет заманында эркек, аял журналист деген 
ажырым бар беле? 

  - Андай деле ажырымдар болгон эмес. Баарыбыз ишти 
бирдей аткарчубуз. Азыр биз кичинекей баласы барларды 
командировкага жөнөтпөйбүз. Совет учурунда андай нерсе жок 
болчу. Балаң ыйлап атабы, жашооң эмне болуп атат иштери 
жок. Кандай учур болбосун берилген тапшырманы аткарышың 
керек болгон.  

- Журналистин эмгек акысы өзүнүн керектөөлөрүн 
жаба алчу беле?  

   -Айлык акы канааттандырчу десем болот. Биз көбүнчө 
гонарар менен эле оокат кылчубуз.  Ал кездерде аябай  көп 
төлөнчү. Гонарардын акчасына эле үйгө мебель жана башка 
чоң үй оокаттарын ала алчубуз. Айлык акыбыз тамак-ашыбыз, 
жол кире жана башка  керектөөлөрүбүздү толугу менен жапчу.  

- Советтик журналистерге кандай социалдык 
камсыздоолор болгон? 

- Биздин учурда журналистерге түзүлгөн шарттар жакшы 
болчу. Квартира берилчү. Жыл сайын балдарым менен Ысык-

Көлгө барып акысыз эс алып келүүгө мүмкүнчүлүктөр берилчү. 
Андан сырткары, балдарга жөлөк пул алчубуз. Жогорку окуу 
жайды бүтүп келген адис катары көптөгөн жеңилдиктер 
каралчу.  Бул бир четинен бизге стимул берчү деп айтсам 
жаңылышпайм. Канчалык жеңилдиктер каралган сайын, 
ошончолук жумушту сүйүп иштечүбүз. Кесипкөйлөр тапталып 
чыкчу. Азыр болсо айлык акы аз болгондугуна байланыштуу, 
таланттуу адистер айла жоктон жумушту таштап кетип 
жаткандары өкүндүрөт.  

- Совет журналистерине жаза турган маалыматтары-
нын багыттары комунистик партия тарабынан аныкталган 
деп айтылат. Ушул чынбы?  

- Албетте, багыттар берилчү. Азыр аймактарды өнүктүрүү 
жылы болгондугуна байланыштуу аймактар туурасында 
көбүрөөк көрсөтүү даярдап жатабыз. Ошол сыяктуу эле партия 
дагы ошондой багыттарды таштачу. Мисалы, “Тоют даярдоо”. 
Чабандар менен барып, жашоосуна аралашып, тоют даярдоо 
боюнча репортаждарды даярдап келчүбүз. Бирок, партиянын 
бир жакшы жери берген тапшырманын жыйынтыгын чыгарчу. 
Азыркыдай айтылып анан унутулуп  калчу эмес.  

- Журналистин укуктары сакталчу беле? Саясий 
кысымга туш болуп, куугунтукталган учурлар болгонбу?  

  - Мен айтып өткөндөй эле, биздин убакта азыркыдай 
саясатты сындоо деген нерсе жокко эсе эле. Ошондуктанбы ар 
кандай кысымга туш болуп, куугунтукталган деле учурлар 
болгон жок. Башкалар болсо болгондур, менде андай окуялар 
болгон жок.  

- Сиздин жарыяланган макала боюнча чаралар көрүл-
гөнбү? Жыйынтыктар чыгарылганбы? 

   - Андай учурлар көп болду. Жеке өзүмдүн тажрыйбама 
таянып айтсам, жазган макалаларымдын көбүнө чаралар 
көрүлгөн. Бир жолу Таластагы бир окуяны чагылдырдым. Анда 
доктур ооруканага  түшкөн баланы карабай койгон.  Үйүнө 
конок келип, кетип калган. Түндө бала ооруга чыдабай, чарчап 
калган экен. Таласка барып маалымат алып келип, экранга 
чыгаргандан кийин, ал оорукананын жарымы жумуштан 
алынган.  Андан сырткары “Аксай күндөлүгү” деп Аксайга 
барып жасап келген эмгегим чыкты. Андан дагы жыйынтыктар 

чыгарылган. Негизинен эле ал кезде ар бир журналистин 
эмгегинен бир жыйынтык чыкчу. Ошондуктан кабарчыларды 
сыйлап дагы, коркуп дагы турушчу.  

- Сиздин журналист болуп эмгектенүүңүзгө 
жолдошунуз кандай көз карашта болчу эле?   

   - Жолдошум каршы деле эмес болчу. Журналистик 
кызматымды менин жумушум катары кабыл алып, түшүнүү  
менен кабыл алчу.  

- Радио жана телевидение тармагында иштеген 
журналист  катары  эки тармактын кандай айырмачылык-
тарын айтып бере аласыз? 

    - Газетада жүрүп тапкан табылгам бул жакшы текст 
жазганды билүү болгон экен. Бул жерде иштеп жүргөндө такыр 
жаныбыз тынчу эмес. Күндө текст, текст жана текст менен 
иштөө болчу. Ошентип жүрүп телевидениеге келгенден кийин 
өзүмдү иштебеген киши сыяктуу эле сезип баштадым. (күлүп) 
Себеби, бул жакта баары жайма-жай экен. Баардыгы план 
менен. Пландар дагы эки жума мурда түзүлүп, убакыт кенен 
берилет.  Ал учурда телевидение жана радио өзүнчө эмес, бир 
эле иштечүбүз.  Иштеген жылдарымдын көбү ушул тармакта 
өттү. Радиодо көп уктурууларды жасадым. Бул мага эмнеси 
менен жакын болду, себеби мен жакшы  текст жаза билчүмүн. 
Ошону менен катар   туура сүйлөп үйрөндүк. Ал эми телеге 
чыгыш үчүн жүз керек, жакшы дикция  керек.  Ошол учурларда   
телевидениеге аябай чоң комиссия менен кабыл алышчу. Мен 
биринчи жана экинчи комиссиядан өткөн жокмун. Бирисинде 
келбетим, экинчисинде тилиң так эмес экен деп албай коюшту. 
Бирок, репортаж жасап, кадрдын арасында көп жүрдүм. Эки 
жылдан кийин чоң көрсөтүүлөрдү даярдай баштадым. 
Журналист болом деген адам радио, телевидение же газета деп 
бөлбөстөн баарын бирдей алып кетиш керек. Биринчи газетага 
барып жазып үйрөнүп, радиого барып сүйлөп үйрөнүп, 
телевидениеге келсе, сөзсүз ийгиликтүү болот.  

- Советтик журналистика менен азыркы журналисти-
канын айырмачылыгы эмнеде деп ойлойсуз? 

- Айырмалары абдан көп. Менимче, азыр журналистика 
өтө эле майдаланып кетти. Анын  үстүнө учурда бардык 
тармакты камтууну каалаган каналдар көбөйүп баратат. 



125 

Акыркы күндөрү бул тармакта улуттук баалуулуктардын  
сакталбай баратышын айырмачылык катары карайт элем. 
Журналист өзү менен кошо элдин баалуулуктарын дагы ала 
жүрүшү керек. Алдыңдагы конокту эфир учурунда жакадан 
алып, жарга такачу суроолорду берген эфир же берүүлөр 
журналистикалык этикага жатпайт.  Улуу, кичүүнү  сыйлоо 
деген нерселер жок болуп бараткандай элес калтырат. Андан 
сырткары ар кандай оор кылмыштардын гезит, телевидение, 
радиолордо ачык айтылып жатышы дагы жакшы эмес. Азыр 
телевизорду ачсаң эле кырсык, адам өлтүрүү, зордуктоо 
сыяктуу кылмыштар тууралуу айтылат. Мен тажрыйбамдан 
билем, мындай темалардын ачык айтылышы кылмыштуу-
луктун жоюлушуна жардам бербейт. Тескерисинче, күчөтөт. 
Журналисттер жаап, жашыруунун ордуна мындай нерселерди 
сыймык катары айтып жатышпайбы азыр.    

Суроо салган Жээнбай кызы Мээрим 
2019-жыл. 

Бактыгүл ЧОТУРОВА: 
“Коммунистик партиянын талабы өтө күчтүү 
мезгилге туш болуп калдык”. 

Бактыгүл Чотурова Жалал-Абад 
облусунун Токтогул районундагы Кара-
Жыгач айылында 1955-жылы 29-сентябр-
да туулган. 1979-жылы Кыргыз Улуттук 
университетинин филология факульте-
тин аяктаган. Токтогул райондук “Учкун” 
(“Шамшыкал”) гезитинде бөлүм башчы, 
1996-жылы Кыргыз Республикасынын 
мамлекеттик телерадио корпорациясы-

нын “Манас” студиясында редактор, 1997-жылдан 2015-жылга 
чейин Кыргыз Республикасынын Өкмөтүнүн  “Кыргыз Туусу” 
гезитинде маданият бөлүм башчы болуп эмгектенген. Кыргыз 
Республикасынын эл акыны, Кыргыз Республикасынын 
маданиятына эмгек синирген ишмери. 

 
- Журналисттик өмүр жолуңузду айтып берсеңиз?  
- Негизи кесибим боюнча мугалиммин, бирок, 

кийинчерээк журналистикага ыктап кеттим. Балким, 
чыгармачылыкка болгон ышкым тартып кетти окшойт. 
Мектеп жашымда, кийин студент кезимде райондук, облустук 
гезиттерге анча-мынча макала, ырларым  жарык көрүп калчу. 
Мугалимдик кесипти аркалап жүрүп, 1990-жылдары  Токтогул 
районунун “Учкун” газетасына кабарчы болуп кирип, кийин 
информация бөлүмүн жетектеп калдым. Ал учурдагы редактор, 
КР маданиятына эмгек сиңирген ишмер, акын Исабек 
Токтогулов менин алгачкы устаттарымдын бири болду. 

- Журналисттик биринчи эмгек жолуңуз качан, кандай 
шартта башталган? Сизди биринчи эмгек жамааты кандай 
кабыл алды эле? 

- Мугалим болуп иштеп жүргөндө эле гезитке көп 
материалдарды жазып жүрчүмүн. Ошондон улам бул тармакка 
болгон кызыгуумду билип, Исабек Токтогулович мени дароо 
эле жумушка алды. Гезиттин жамааты менен мурунтан 
чыгармачылык байланышта болгондуктан, жакшы маанайда 

тосуп алышты, өзүм да тез эле аралашып кеттим. Жыпар 
Карыпбаева менен бир туугандык деңгээлге жеттик. Жообасар 
Сүйөркулов, Качкынбай Керимбаев, Жора Сулайманов, 
Дөөлөталы Дүйшөналиев, Акматжан Кадыралиев деген 
калемдештер менен иштештим. Азыр ал гезитти КР 
маданиятына эмгек сиңирген ишмер, жазуучу, драматург 
Качкынбай Керимбаев жетектеп келет. Жора Сулайманов да 
республикалык деңгээлдеги “Ачык сөз” гезитинин баш 
редактору болуп иштеп жатат. Жаштыгыбызда кандай 
иштесек, азыр деле ошондой сезилет. Жолукканда ал күндөрдү 
жылуу эскерип калабыз. 

- Журналист болуунун талаптары кандай эле? 
- Ал убакта журналисттер үчүн цензура өтө күчтүү болчу. 

“Өкмөт менен Коммунистик партиянын талабы” өтө маанилүү 
деп эсептелген коммунисттик идеологиянын күчтүү мезгилине 
туш келип калдык. Райондук гезит - райком партиянын органы 
болуп саналчу. Газетага сындалып же кандайдыр бир 
кемчиликтери айтылып чыккан инсан сөзсүз түрдө ишинен 
бошоп же башка бир катуу жаза алса, мактоого арзыгандар 
кызматынан жогорулап, сыйлыктарга ээ болушчу. Басма сөздү 
ошон үчүн “төртүнчү бийлик” деп сестенишчү. 

- Сиздин алгачкы журналисттик эмгегиңиз кайсы? 
Кайсы басылмада жарыяланган? 

- Жазган майда кабар, маалыматтарды эске албаганда, 
алгачкы жуналисттик эмгегим катары улуу акын атабыз 
Токтогул Сатылганов жөнүндө жазган макаламды мисал 
келтирсем болоор. Акындын эч ким жазып, китепке түшүрө 
элек жактарын изилдеп, “Токтогулду көргөн барбы?” деген 
эмгек жарыялагам. Аны кийин өзүмдүн “Суу алдында калган 
шаар” деген Кетмен-Төбө тууралуу жазган китебиме да 
жарыялап чыгаргам. Эң алгачкы көрүнүктүү макалам ошол 
болду го чамасы. 

- Ошол учурда журналисттин негизги милдети кандай 
эле? 

- Совет учурунда деле журналисттин эң негизги милдети 
оперативдүү, фактыга таянуу менен, оош-кыйыш 
көрүнүштөрдү көз жаздымда калтырбай, чындыкка негиздеп 
чагылдыруу милдети турчу. Бүгүнкү болгон окуяны эртеңкиге 



128 

калтырбай, дароо даярдап беришиң керек. Анан дагы, 
журналистика информация менен гана чектелбегендиктен, 
журналист эскирбеген материалдарды жаза билүү 
чеберчилигине ээ болуусу шарт. Журналист – ар кандай 
тармактагы, ар түрдүү көз караштагы, ар түрдүү курактагы 
инсансандар менен пикир алышып, ошол инсанды угуп, анын 
айткандарын кемелине келтире жазууга да даярдыгы болуш 
керек. Эгер, маектешкен адамынын кесибине жараша түшүнүк-
даярдыгы болбосо, берген суроолору менен журналист өз 
деңгээлин төмөн көрсөтүп алат. Журналист – ар дайым сөз 
менен иштеп, сөз баккандыктан, сөз дыйканы десек болот. 
Кайсы жанрда иштөө керек болсо ошону сапаттуу берүү – 
башкы максат. Мисалы репортаж, маектешүү, фельетон, 
публицистика, бейне ж.б. бир топ жанрларды жүрөгүнөн 
өткөрө билген журналисттер көп эле. 1996-жылы Мамлекеттик 
телерадио корпарациясында “Эл чыгармачылыгы” деген 
редакцияда редактор болуп бир жыл иштедим. Кийин 1997-
жылдан баштап, “Кыргыз-Туусу” гезитинде 19 жыл 
эмгектендим жана эгемендүүлүктүн доорун ушул жерден 
көрдүм. Бирок, демократия деп эле ээн оозчулукка алдырбай, 
журналистиканын маданиятын, этикасын, жоопкерчилигин, 
журналисттин билим деңгээлин көрсөтө турган жактарын эске 
алып, принципти, позицияны сактоого аракет жасадым. 

 - Журналистке кайсы бир темаларды жазууга тыюу 
салынган беле? 

- Бийлик органы аталгандан кийин чынында эле цензура 
бар болчу. Жогорку бийликте турган башкарууну сындоого 
тыюу салынчу. Мисалы, СССРдей болгон чоң империянын 
башында турган КПСС БКнын саясий бюросун сынга алган 
материалдар жазылчу эмес. Андай сын жазгандар катуу 
жазалынышы же кызматтан четтетилип куугунтукталышы 
мүмкүн болчу. Көбүнчө, “Өкмөт менен партия үчүн!”, 
“Коммунисттик партияга даңк!”, “Жашасын көп улуттуу Совет 
эли!”, “Биздин келечегибиз интернационализм!”, “Коммунизмге 
карай алга!” ж.б. ураандардын алдында материалдарды жазуу 
талабы бар болчу. Азыркыдай эмес, сөз эркиндиги 
тизгинделип, материалдардын басымдуу бөлүгү сөзсүз түрдө 
коммунисттик идеологияга негизделип турчу. Аны менен 

катар басма сөз Коммунисттик партиянын органы катары 
кабылданып турган учурда, маалыматтын багытын өзү 
каалагандай калчап турган. Бирок, ошондо да журналисттер 
жумушун кесипкөйлүк менен аткаргандарын белгилеп кетким 
келет. Дайыма журналисттик билим менен этиканы таза 
сактоого умтулушчу.  

- Редактор берген тапшырмадан журналист баш тарта 
алчу беле? 

- Калп айткан менен болобу, редактордун тапшырмасынан 
журналист баш тарта алчу эмес, болсо да чанда гана болчу. 
Редактор өзү да жогорку бийликтин көз карашына жараша 
тапшырмаларды берчү. Жогоруда айтканымдай коммунисттик 
идеология журналистти ооздуктап турчу. Бул чындыкты баары 
эле билет. Ар бир мезгилдин өзүнүн мыйзам ченемдүү жактары 
болот эмеспи. Биз ошол Совет доорунун күнгөй-тескей 
жактарын көп көрүп калдык.  

- Журналисттин маалымат алуу мүмкүнчүлүгү кандай 
болгон? 

- Ал убакта деле маалымат алуу үчүн мүмкүнчүлүктөр бар 
болчу. Бул көбүнчө журналисттин өзүнүн жоопкерчилиги, 
ынтызарлыгы, билим деңгээли, жана кайсы бир деңгээлде 
амалкөйлүк менен аракетине жараша болор эле. Чынында эле, 
журналист кайсы бир маалыматты алуу үчүн өзү чуркап, 
изилдеп, изденип, чоң аракет жасабаса, ага бирөө даярдап 
бербейт эмеспи. Ал эми азыркы учурда маалымат алуу 
мүмкүнчүлүгү совет мезгилиндегиге караганда өтө кеңири.  

- Журналисттин укуктары сакталчу беле? Саясий 
кысымга туш болуп, куугунтукталган учурлар болгонбу? 

- “Калем замбиректен алыс атат” деген улуу сөз бар го. 
Мындай учурлар болгон, бирок мен маданият тармагында 
иштегендиктен куугунтоого туш болуучу материалдарды 
жазган учурум болгон жок. Андай нерсе көбүнчө саясат 
тармагын жазгандарда болгон. Ал эми маданият менен 
саясатты салыштырып болбойт эмеспи. Маданият - ошол 
улуттун, элдин жүзүн, ким экендигин сактап калчу көркөм 
кенч, рухий баалуулук катары саналгандыктан, маданият 
ишмерлери да эч качан отставкага чыкпай, эркин, кудай канча 
өмүр берсе, ошончо иштей алышкан жана аларга куугунтук 

болгон эмес. Бирок, бир жолу ушундай учур болду.“Кыргыз-
Туусу”гезитинде иштеп жүргөндө Кыргыз цирки, анын ичинен 
атчандардын оюнун жазып бүткүл дүйнөгө тааныткан бир топ 
бар болчу. Ошонун жетекчисин  куугунтукка алышты. Мен бул 
маселе боюнча изилдеп, алардын максаты кыргыз маданиятын 
дүйнөгө жайылтуу, улут өнөрүн таанытуу багытында аракет 
кылып жатышса, эмнеге куугунтукталыш керек эле деп жазып 
чыккам. Кийин, цирктин деректорунун арызданганын, анын да 
актанганын гезитке жазып чыгардык. Гезиттеги башкы талап 
бир жактуу эмес, тең жактуу чагылдыруу саналат эмеспи. 
Ошентсе да чыгармачыл адамдардын таламын талашып, көп 
ызалыктан сактап калдык. 

- Совет заманында журналистти чакырып, чай берип, 
акча сунуштоо болгонбу? 

- Ал учурда журналистердин кадыр-баркы жогору 
бааланып, эл аябай сыйлачу. “Элден айланайын” деген 
кыргыздын сөзүн буга мисал кылсам болот. Эгер журналист 
чындыкты жазып, чындык деп жашаса, бул сөз бүгүн да 
күчүндө. Чай берүүнүн да ар кандай түрү болгон. Ак дилинен 
дасторкон жайган болсо, эмнеге даам ооз тийип, рахмат айтпоо 
керек? Ал эми акча  сунуштоо башка кеп, ал жерде кандайдыр 
бир котур ташы койнуна катылган терс иш болушу мүмкүн. 
“Кыңыр иш кырк жылдан кийин да билинет” дегендей 
эртедир-кечтир ал билинбей калбайт. Кудай сактасын, мен 
мындай нерсеге учураган жокмун. 

- Совет заманында улуттук баалуулуктарга байла-
ныштуу темаларга да чек коюлган дешет, ушул чынбы? 

- Туура, ал убакта улутчул болбош керек деген саясат бар 
болчу. Он беш союздук республика бир түндүккө баш ийчү. 
Бирок, СССРдин дагы биз үчүн жакшы жактары көп болгон, аны 
танбашыбыз керек. Бир гана ошол улутчулдуктан купуя коркуу 
сезими менен улуттун жок болуп кетиши кооптуу эле. Бирок, 
биз ага карабай улутубузду сактап калдык, биздеги сүйүнүчтүү 
нерсе ушул, эгемендигибизди Кудай өзү бергендей болду. Бир 
ирет улуттук кино өнөрүбүздү дүйнөгө тааныткан залкар 
агабыз Төлөмүш Океевден интервью алганда “Эгемендүүлүктү 
сүйүүдөй бапестеп багышыбыз керек” дегени эсимде. Азыркы 

учурда мен “улутчул эместиктен коркуу керек” дегенге 
кошулам. 

- Совет заманында эркек жана аял журналист деген 
ажырым бар беле жана аларга бирдей талаптар коюлчу 
беле? 

- Антип ажырым менен бөлүп каралчу эмес. Журналисттик 
кесипке талаптар бирдей эле коюлчу. Ар бир замандын өз 
шарты болобу, айтор ал убакта эмнегедир эркек журналисттер 
көп болсо, азыр бул кесипте аялзаты басымдуу болуп калды. 

- Журналисттин алган маянасы керектөөсүн жаап, 
канааттандырчу беле? 

- Албетте, ал убактагы калем акыбыз, айлыгыбыз үй-
бүлөөбүзгө кенен-кесир жетчү. Себеби ал убакта азыркыдай 
базар экономикасынын бороону, кысымы жок, жай турмуш эле. 
Тиричиликке керек товарлардын баары арзан болчу. Мисалы, 
бир ширеңке 1 тыйын, бир стакан кофе 7 тыйын, жумуртка 5 
тыйын, бир кап ун алсаң 12 сом, 1 кг шекер 70 тыйын, бир 
самын 19 тыйын эле болчу. Ушундай баадагы товарлар турса, 
анан кимдин айлыгы жашоосуна жетпейт? Бул нерсе азыр 
биздин балдарыбыз үчүн жомок сыяктуу эле болуп калды. 
Ошол учурда биз 100 сом айлык алсак, үй-бүлөөбүз толук 
жетиштүү шартта жашачу. 

- Советтик журналисттерге мамлекет тарабынан 
социалдык колдоолор болгонбу? Болсо кандай формаларда 
эле? 

- Ар кандай формадагы социалдык колдоо жакшы эле бар 
болчу. Мисалы, кышында көмүр берилсе, күзүндө картошка же 
башка дан азыктары, анча-мынча азык-түлүк берилип 
социалдык колдоолор көрсөтүлүп турчу. Майрамдарда 
сыйлыктар, акчалай жардамдар дагы берилчү. 

- Сиздин жолдошуңуз журналист болууга кандай 
караган? 

- Жолдошум билимдүү киши болгондуктан, туура эле 
кабыл алып, кесибиме түшүнүү менен мамиле жасачу. Ошентсе 
да, журналисттин иши кээде убакыт-саатка карабаган 
шарттарда дагы болуп калат эмеспи. Айрыкча аялзаты үчүн 
кээде бул ыңгайсыздыкты үндөбөй жеңүүгө туура келет экен. 
Бир мисал айта кетейин, 2000-жаңы жылды тосуп, кылым 

алмашкан учурда инаугурация мезгилинде Кыргыз 
Республикасынын тунгуч Президенти Аскар Акаев 
борборубуздагы Абдылас Малдыбаев атындагы опера жана 
балет театрында чоң иш-чара өткөрүп, биз үйгө келгенче түнкү 
саат 01:00. болуп кетти. Жаңы жылды үйдө тосуу салтка 
айлангандыктан, ошондо жолдошум экөөбүздун ортобузда бир 
аз таарынычтар болгон. 

- Журналисттик окуяларыңызды, кызыктуу учурлары-
ңызды айтып берсеңиз? 

- Кызыктуу окуялар өтө көп, кайсы бирин айтып берсем... 
Кыргыз эл акыны, драматург, устатыбыз Жалил Садыков бар 
эмеспи. Жалил Сыдыков аттуу обончу, композитор да бар 
болчу. Экөө тең өтүп кетти, ыраматылыктар. Бир күнү ошол 
обончу Жалил Сыдыков музыка жөнүндө макала жазып 
келиптир. Биздин корректорлор Сыдыковду тааныбай Садыков 
деп оңдоп коюшат. Анткени ал учурда акын Садыков өтө 
таанымал, ал эми Сыдыков эми гана таанылып келаткан элге. 
Жооптуу катчы макала Жалил Садыковдуку тура деп агайдын 
сүрөтүн коюп, гезитке чыгарып ийет. Садыков агайдын 
калемдештери чалып: “Ой сен музыка изилдөөчү болуп 
кеткенсиңби?” – деп телефон чалышат.”Жок, мен музыка 
изилдөөчү эмесмин да” – деп таң калат. Анан агай мага телефон 
шыңгыратып, макала тууралуу: “Бактыгүл, бул кандай нерсе 
болду?- деп калды. Биз агайга иштин жагдайын айтып, 
кечирим сурап жатсак, композитор Жалил Сыдыков чалып: 
“Эмнеге силер менин макалама Жалил Садыковдун атын 
жазып, анын сүрөтүн койосуңар”- деп нааразыланды. Кыскасы, 
биз ошондо экөөнөн тең кечирим сурап, кийин гезитке оңдоо 
текстин жарыя кылганбыз. Мындай кызыктуу окуялар кээде 
болуп турчу.  

- Советтик журналистика менен азыркы журналисти-
канын негизги айырмачылыгы эмнеде? 

-Ток этээр жери жогоруда айткандай совет мезгилинде 
журналисттерге цензура күчтүү болчу. Мен негизи 
эгемендүүлүктө жыйырма жылдан ашык иштедим. “Кыргыз 
Туусуна” Абдиламит Матисаков баш редактор болгондо келгем. 
Ал кыргыз журналистикасында мыкты энциклопедиялык 
сөздүк дээр элем. Анын мектебинен көп журналисттер өстү. 

Андан кийинки чыгаан жигиттер Бакыт Орунбеков, Кыяз 
Молдокасымов, Жедигер Саалаевдин тушунда да үзүрлүү 
эмгектендим. Эрнис Балбаков менен бир аз иштешип калдым. 
Булар сөз эркиндигине бир жактуу эмес талаптарды коюу 
менен калыс жетектешти. Бул гезиттен коомдук, мамлекеттик 
ишмерлер өсүп чыккан. Касым Тыныстанов баштаган Баялы 
Исакеев, Аалы Токомбаев, Жоомарт Бөкөнбаев, Түгөлбай 
Сыдыкбеков, Курмангали Каракеев, Турдакун Усубалиев ж.б. 
легендарлуу ысымдар. Кыргыздын тунгуч басылмасы, 
быйылкы 2019-жылы 95 жашка чыгып жаткан “Кыргыз Туусу” 
гезитинде иштеп кеткеним үчүн мен абдан сыймыктанам. Эми, 
жалпы кыргыз журналистикасын айтканда, азыркы учурда 
журналисттерде сөз эркиндиги күчүндө. Базар экономика-
сынын шартында гезиттердин басымдуу бөлүгү чарбалык эсеп 
менен жашайт. Бирок, сенсацияга ашкере умтулуу, акча табуу 
үчүн сатылуу, түбү келип элде ишенбөөчүлүктү пайда кылат. 
Ошондуктан илгери эле Карл Маркс айткандай: “басма сөз 
кызматынын эркиндиги өндүрүшкө айланбашы башкы нерсе” 
экенин унутпоо керек. 

Суроо салган:  Ратбек кызы Майрам 
2019-жыл. 

Абдыжапар ЭГЕМБЕРДИЕВ: 
«Совет мезгилинде  гезит-журналдардын баары 
өкмөттүк болчу» 

Абдыжапар Эгембердиев 1951-жылы 
Ысык-Көл облусунун Түп районундагы Токтоян 
айылында мугалимдин үй-бүлөсүндө  туулган. 
Каракол шаарындагы  С.М.Киров атындагы  
орто мектебин аяктап, Кыргыз Мамлекеттик 
университетинин филология факультетин,  
Ташкентте саясат жана башкаруу  инсти-
тутунун  журналистика  бөлүмүн  бүтүргөн.  

Эмгек жолун  1974-жылы  Ак-Талаа 
районундагы  Баетов атындагы  орто мектебинде  мугалим 
болуу менен баштап,  ар түрдүү темадагы макалаларды жазып 
райондук гезиттерде жарыялап турган. 1976-жылы  
журналисттик кесипке баш оту менен аралашып  иштей 
баштаган. Учурда  “Ысык-Көл кабарлары” гезитин башкы 
редактору болуп эмгектенүүдө. 

Кыргыз Республикасынын Улуттук жазуучулар жана 
журналисттер союздарынын мүчөсү. Поэтикалык  жана 
публицистикалык 8 китеби жарык көргөн. Алыкул Осмонов 
атындагы адабий  сыйлыктын жана Россиянын эл аралык 
коомдук “Добрый  ангел мира” сыйлыгынын лауреаты. Эл 
аралык Поэзия академиясынын академиги. Кыргыз 
Республикасынын маданиятына эмгек сиңирген ишмери, Кыргыз 
Республикасынын Эл акыны.  

 
 - Журналисттик ишмердүүлүгүңүз жөнүндө кенени-

рээк айтып берсеңиз? 
- 1974-жылы Кыргыз мамлекеттик университетинин 

филология факультетин аяктап, министрликтин буйругу менен 
Нарын облусунун алыскы Ак-Талаа районундагы Баетов 
атындагы орто мектебинде эки жыл кыргыз тили жана 
адабияты сабактарынан мугалим болуп иштедим. Райондук, 
облустук жана республикалык басма сөздөргө макалаларым 
такай жарыяланып тургандыктан, 1976-жылы Ак-Талаа 
райондук “Колхоз эмгеги” гезитинин редакторунун орун 

басары болуп дайындалдым. Журналистика тармагында 
алгачкы ишмердүүлүгүм  редакцияда жетекчи болуу менен 
башталды. Ошентип биринчи күндөн тартып, оор 
жоопкерчиликти мойнума алдым. 1985-жылдан баштап,  Түп 
райондук “Коммунистик эмгек” гезитинин редактору, андан 
соң “Ысык-Көл правдасы”  облусттук гезитинин башкы 
редакторунун орун басары жана башкы редактору,  Ысык-Көл 
обкомунун маалымат каражаттар секторунун башчысы, 
республикалык “Мугалимдер газетасы” жана “Учитель 
Киргизстана” гезиттеринин башкы редактору, Ысык-Көл 
облустук мамлекеттик администрациясынын басма сөз 
борборунун жетекчилиги кызматтарын аркаладым. 1993-
жылдан бери облустук “Ысык-Көл кабарлары” гезитинин 
башкы редакторумун. 

- Сизди  биринчи эмгек  жамаатыңыз  кандай  кабыл 
алышты эле? 

- Ал мезгилде Ак-Талаа районунда, жалпы эле Нарын 
өрөөнүндө журналистика боюнча жогорку билимдүү  кадрлар 
жетишпей турган кез болчу. Анын үстүнө мен мугалимдик 
ишке барарым менен райондук гезитке кат-кабарларды такай 
жөнөтүп, редакциянын чыгармачыл жамааты менен тыгыз 
байланышта элем. Мекемеде иштегендер негизинен жаштар 
болчу. Мени жакшы кабыл алышып,  ынтымакта иштешкенбиз.  

 - Журналист  болуп,  жумушка  орношуунун  ошол 
учурдагы  талаптары  кандай эле? 

- Журналисттик ишке, чыгармачылык жөндөмүнө, 
аракетине жана жоопкерчилигине карап кабыл алышчу. Анын 
үстүнө, партия заманында кадрлардын резерви деген жакшы 
практика бар эле. Маселен, жогорку окуу жайын бүтүп келген 
адис жөндөмдүүлүгүн көрсөтсө,  райком аны адистигине 
жараша жогорку кызмат орундарына резервге коюп, бюродо 
бекитчү. Ал адам ишенимден кетпей, жакшы иштеп турса, 
белгилүү убакыттан кийин ошол көрсөтүлгөн кызмат ордуна 
сөзсүз барчу. Редакторлук, орун басарлык, жооптуу катчылык 
кызматтарына  дайындоо да ушундай резервдик  негизде 
жүргүзүлгөн. Негизи эле совет мезгилинде.  Азыркыдай 
тааныш-туушкандыкка, тууганчылыкка таянуу деген нерсе 
болгон эмес. 

- Ошол  учурдагы  журналисттин  негизги  милдеттери 
кандай  эле? 

- Эл арасында Совет журналисттерине жаза турган 
маалыматтардын багыттары коммунисттик партия тарабынан 
аныкталган деп айтылат. Бирок  атайын мындай багыттарда 
жазуу керек деген аныктама болгон эмес, бирок, коммунисттик 
партиянын саясатынын тууралыгын, анын жетекчилиги менен 
жүргүзүлүп жаткан иштерди, жалпы өлкө боюнча 
экономиканын, элдин жашоо турмушунун жакшырып 
баратышын чагылдыруу негизги орунга коюлган. Партиянын 
саясатына ылайыктуу материал жасалганы чындык.  

- Журналисттин укуктары сакталчу беле? Саясий 
кысымга   туш    болуп  куугунтукталган  учурлар болгонбу? 

- Коммунистик партия заманында журналисттердин 
укуктары катуу сакталган. Алардын таасири ачык эле 
байкалып, аларга кысым көрсөтүү, азыркыдай өмүрлөрүнө кол 
салуу, сабап кетүү сыяктуу фактылар болгон эмес. Пикир 
келишпестиктер, кагылыштар болсо, журналисттер өз 
укуктарын коргой алган.  Гезиттер партиянын райкомунун 
органы болгондуктан, райкомдун атына шек келтирген 
материалдарды жазчу эмеспиз. А райкомдо иштеген айрым 
кызматкерлердин, колхоз-совхоздордун, мекеме-ишканалар-
дын жетекчилеринин иш-аракетине, жоопкерчиликсиз 
мамилесине, ар кандай кылык-жоруктарына байланышкан 
макалаларды жазганга толук эркиндик бар болчу. Бирок, 
журналисттин милдети коммунистик партиянын кызык-
чылыгына жараша  мамлекеттин саясатын элге жайылтуу 
болгон. Эгер жетекчи тарабынан берилген тапшырма негизсиз 
болсо, кандайдыр бир шарт жагдайга туура келбесе, журналист 
оюн ачык айтып, аткаруудан баш тарта алчу.  Редактор берген 
тапшырма негиздүү болсо, баш тартканга болбойт эле. 

- Совет  заманында  бийлик  башындагыларга  сын  
макалалар    жазылчу беле? 

- Ал учурда сын материалдарга өзгөчө маани берилген. 
Партиянын райкомдорунун, шааркомдорунун жана 
обкомдорунун үгүт жана насыят бөлүмдөрү өздөрүнө караган 
гезиттердин ар бир санын  катуу көзөмөлгө алып, аларда 
объективдүү  жазылган олуттуу сын материалдар болсо, 



137 

партиялык комитеттердин бюролорунун кароолоруна 
киргизип турган. Бюродо кемчиликтери далилденген 
жетекчилер сөгүш жазасын алып, ага байланыштуу мындай 
сын макалалар кайталанса, сөзсүз кызматынан бошотулган. 

Басма сөз тармагында иштеген жылдары мен да 
жетекчилерге, адистерге байланыштуу көп эле жолу сын 
макалаларды жазып, катуу чаралар көрүлгөн учурлар болгон. 
Маселен, менде мындай бир кызык окуя болгон. 
Республикалык “Мугалимдер газетасы” жана “Учитель 
Киргизстана” гезиттерине башкы редактору болуп иштеп 
турган чагымда билим берүү  жана илим министри Ч.Жакыпова 
менен катуу кагылышып калдым. Ал министр болуп келээри 
менен республика боюнча жогорку окуу жайлардын 
ректорлорун бүт алмаштырып, аягында мени кысымга ала 
баштады. Мен министр экенине карабай, “Жакыпова жан коебу, 
же демократия демагогияга айлангандагы сөз” деген катуу сын 
макала жазып,  өзүбүздүн гезитке чыгаргамын.  

Андан соң да анын ишиндеги кемчиликтер тууралу бир 
нече макала даярдап, республикалык аттуу-баштуу деген 
гезиттерге жарыялагам. Бул окуя жалпы республика боюнча 
катуу дүң болуп, министр менин үстүмөн ошол кездеги Баш 
прокурор Ч.Баековага жана Улуттук коопсуздук комитетинин 
төрагасы А.Бакаевге кайрылууга аргасыз болгон.  Бирок, менин 
жазгандарым туура болуп чыккандыктан,  мага эч кандай чара 
көрүлгөн эмес.  

- Совет заманында журналисттерди чакырып чай 
берип,  акча  сунуштоо болгонбу? 

- Партия тарабынан кадрларга, анын ичинде журналист-
терге талап катуу болгондуктан, атайын чай берүү, акча 
сунуштоо иштери дээрлик болгон эмес. Азыркыдай 
коррупциялык көрүнүштөр түшкө кирбеген иш болчу. Бирок, 
меймандостук, адамгерчилик кыргыз калкынын илгертен келе 
жаткан мыкты сапаттары болгондуктан, малчыларга байла-
ныштуу жайлоолорду, кыштоолорду кыдырган учурларда чай 
беришкен. Журналистке болгон сый абдан жогору болгон. 
Малчылардын тою, айыл чарба күнү, өнөр жайчылардын күнү 
сыяктуу салтанаттуу иш-чаралар өткөрүлгөн учурларда, аны 

чагылдырууга барган журналисттер, албетте, сый-сыпаттан 
сыртта калган эмес.  

- Совет заманында улуттук-баалуулуктарга байланыш-
кан темаларды жазууга чек коюлган деп айтылат,     ушул    
чындыкка жакынбы? Болсо кененирээк токтолуп  
берсеңиз? 

- Тилибиз, динибиз, улуттук салт-санаабыз, үрп-адатыбыз, 
тарыхый эстеликтерибиз улуттук баалуулуктардын негизги 
бөлүгүн түзөт. Ачыгын айтканда, совет мезгилинде орус 
тилине өзгөчө маани берилип, эне тилибиз белгилүү өлчөмдө 
чектелип калганы жашыруун эмес. Кадрларды тандоодо да 
алардын орус тилин билиши эске алынып, мектептерде, 
жогорку окуу жайларында сабактар негизинен орус тилинде 
өтүлүп, кыргыз тилиндеги мектептерди ачуу, окуу китептерин 
кыргыз тилинде чыгаруу боюнча демилге көтөргөн 
жетекчилер, илимпоздор катуу куугунтукка кабылганын ачык 
айтышыбыз керек. 

Атеисттер эл арасында диндин зыяндуулугу тууралу 
түшүндүрүү иштерин жүргүзүп, улуттук салт-санаабызга 
чектөө киргизилген. Мындай кысымга алуу илгертеден бери 
жаңы жылдын башталышы катары белгиленип келген Нооруз 
майрамына чейин жеткен.  Коомдук жайларга орус элинин  
белгилүү адамдарынын эстеликтери коюлуп, мектептерге, 
жогорку окуу жайларга, айылдарга, көчөлөргө жалаң эле орус 
улутундагы адамдардын аттары коюлган. Жалпыга маалымдоо 
каражаттары (ЖМК) да аларды даңазалоо менен иш алып 
барып, бул жагдайда Коммунистик партиянын саясатын 
жүргүзүүгө аргасыз болушкан.  

- Журналисттин маянасы (калем акысы) өзүнүн 
керектөөсүн   жаба алчу беле? 

- Совет мзгилинде редакция толугу менен өкмөт 
тарабынан  каржыланчу.  Айлык акы менен чогуу гонорар да 
берилчү. Үй-бүлөсүн да, өзүн да камсыздай алган. Азыр болсо 
редакцияда иштеп жаткан журналисттердин айлык-акысы 
төмөн. Калем акысы да жыргатпайт. Учурда редакциялар 3 
жолдо каржыланат: 1) Мамлекет болгону 50 пайыз каржылайт; 
2) 50 пайызга гезитке жазылуу (подписка) аркылуу өзүн 
камсыздайт; 3) Реклама аркылуу.  

- Совет журналисттерине кандай социалдык камсыз-
доолор,   колдоолор болгон? Болсо кандай формада? 

- Мурун профсоюз тарабынан бир канча социалдык 
камсыздоолор, колдоолор болгон. Мисалы, профсоюз 
тарабынан журналисттерге эс алганы жолдомолор берилчү. 
Ошондой эле турак жайлар, көп кабаттуу үйлөрдөн 
квартиралар берилчү. Квартира жетпей калгандарга турак жай 
куруп алсын деп, атайын участок жерлер бөлүнчү.  Ал эми  азыр 
жерлердин болгонун баары менчикке кирип кеткен.   
Эгемендүүлүк келгенден бери журналисттерге көңүл 
бурулбайт. Эс алууга гана жолдомо берилет. Ал деле кыйын 
маселе. Бир редакцияга жылына бир эле жолдомо (путевка) 
берилет. Мисалы: Биздин редакция (“Ыссык-Көл Кабарлары”) 
да 15 кадр бар. Ошондо жолдомо ар бир кадрга 15 жылда бир 
келет.  

- Сиздин журналист болуп калышыңызга жубайыңыз 
кандай караган?        

- Журналисттик иш чоң түйшүктү талап кылаары 
белгилүү. Айлыктын аздыгынан тышкары такай жер-жерлерге 
командировкага чыгып, ар кандай иш-чараларга катышып, 
материал уюштуруп, гезитти маалымат менен камсыздап 
турууга туура келет.  Өзүмдүк үй жумуштарыңа убакыт деле 
калбайт.  Бирок, жумуш менен бир жерден экинчи жерге 
көчкөнүмдө дайыма үй-бүлөм менен көчүп баргам. Квартира 
менен менде эч кандай көйгөй болгон эмес. Өкмөт берчү. 
Мумкүн жубайымды балдарым менен айылга таштап, өзүм 
районада иштеп жүрсөм мага нараазы болуп, арабызда 
келишпестиктер жаралмак. Ким билет дейсиң (күлүп).  Бирок, 
басма сөздө иштеген жылдардан тарта жубайым буга түшүнүү 
менен мамиле кылып келат. 

- Журналисттик ишмердүүлүгүңүздөгү кандайдыр бир 
кызыктуу  окуяларды  айтып  берсеңиз? 

- Республикалык «Мугалимдер» гезити жана «Учитель 
Киргизстана» гезиттерин жетектеп турганда, өлкөнүн биринчи 
президенти Аскар Акаевдин Пекинге биринчи расмий визити 
болуп калды. Делегациянын курамына республикалык 
“Кыргыз Туусу” гезитинин башкы редактору Тилектеш 
Ишемкулов экөөбүздү киргизишкен экен. Ошол барышта 

Кытайдын төрагасы Янь Шанкунь менен болгон сүйлөшүүгө 
катышып, кабинетинде ал киши менен кол алышып, белегин 
алгам. Фарфордон жасалган кытай кумурасы азыр да үйдөгү 
иш бөлмөмдө сакталып турат. Ошол барыштын жыйынтыгы 
менен “Бээжиндеги беш күн” деген көлөмдүү макала жазып, 
республикалык гезиттерге жарыялагам. 

Көптөгөн райондук гезиттерде редактордун орун басары 
жана редактор катары, эмгектенип келдим. Тажрыйбамдан 
байкасам, мурун болобу азыр болобу редакцияны жетектөө 
оңой эмес, түйшүктүү иш экен. Кабар да жазасың, ошону менен 
бир катар да кабарчылар алып келген материалдарды 
текшересиң, туура эмес маалымат кетип калбашы үчүн, 
кылдаттык менен окуп чыгасың. Гезиттин тиражы канчалык 
деңгээлде экендиги жана туура, так, коомго пайдасы тийген 
маалыматтар берилиши мунун баары редактордун 
көзөмөлүндө болот. Башкача айтканда, гезиттин атын дайыма 
сакташың керек. Ошондой эле кадрлар менен иштегенди 
билүүгө тийишсиң. Анын жоопкерчилиги журналистке 
караганда эки эсе көп. Журналист тираж, кадрлардын 
гонарары, гезиттин саясаты менен иши жок. Анын милдети 
кабар жазуу жана чындыкты чагылдыруу.  

- Журналисттин  маалымат  алуу мүмкүнчүлүгү  
кандай болгон? 

-Технология жагынан алып карасак, совет учурунда 
редакторго деле, журналистке деле оор болгон. Мисалы, 
райондук гезиттерде азыркыдай компютерлер болгон эмес. 
Текстти жазуу машинка да (печатная машинка) терчүбүз. Анда 
иштөө, бир топ кыйын болчу. Эгерде бир тамгадан адашып 
алсаң аны кайрадан жазып чыкканга туура келген.  . 

Маалымат алууда булактар боюнча эч кандай проблема 
болгон эмес. Бирок технология (маалымат алуу каражаттары) 
боюнча бир топ эле кыйынчылыктар болгон. Азыркыдай 
интернет болгон эмес. Область, райондордогу журналисттерде 
диктофон, телефон же компьютер деген жок болчу. Суроолорду 
алдын ала даярдап, интервью ала турган кишиге барып, берип 
келчүбүз. Жоопторун ал өзү жазчу же журналист интерьвю 
алып жатканда кагазга, колдо жазып келчү. Кайра отуруп алып, 
жазуу машинкасында текстти терчү. Азыр ойлонуп, таң калам 

мурда диктофонсуз эле барып, интерьвю алып келсе да, так 
жана толук маалымат ала алчу элек.  

- Советтик журналистика менен азыркы журналис-
тиканын  негизги айырмачылыгы  эмнеде деп  ойлойсуз? 

- Совет мезгилинде гезит-журналдардын баары өкмөттүк 
болчу. Азыр маалымат каражаттары өкмөттүк жана жеке 
менчик болуп, эки жээкке бөлүнүп калдык. Эрте тура калганы, 
чөнтөгүндө тыйыны барлар гезит чыгара берип, азыр 
республикада алардын саны миңден ашып кетти. Биринчиден, 
мурдагыга караганда элге маалымат кеңири жетип калды. 
Экинчиден, ар кимиси оюна келгенин жаза берип, элдин башын 
айлантып, бүтө турган болушту. Бир эле маселени бир гезит 
мактап, колдоп жазса, ошол эле ишти шыбап, жамандап 
аткандар да көп. Кимисине ишенээриңди билбейсиң. 

Совет мезгилинде эл өкмөттүк гезиттерге толук жазылып, 
берилүү менен окушчу. Азыр компьютер, интернет, сайт 
дегендер чыгып, гезиттердин окумдуулугу абдан төмөндөдү. 
Гезит окубаган жетекчилер, адистер толтура. Гезитке жазылуу 
өнөктүгү жүрбөй, бул дээрлик бардык басылманын көйгөйүнө 
айланды. 

Көпчүлүк арасында азыр башка заманда жашап атабыз, 
компьютерге, интернетке толук өтүшүбүз керек деген көз 
караштар бар. Экономикасы болуп көрбөгөндөй өнүккөн, 
Америка, Кытай, Германия сыяктуу өлкөлөрдө деле гезиттери 
миллиондогон нуска менен чыгып жатат. Демек, басма сөзгө 
болгон биздеги түшүнүк туура эмес. Гезиттин ордун эч нерсе 
алмаштыра албайт. 

2019-жыл. 
 



142 

Александр ИВАНОВ:  
“Была антисоветчина, но где ее не было?”  

Александр Иванов родился в 1938 году 
в Шымкенте в семье служащего. В 1962 
году окончил филологический факультет 
Киргизского университета. Работал в 
прессе Таджикистана и Кыргызстана, в 
ЦК КП Киргизской ССР..  

С 1984 года главный редактор журна-
ла «Литературный Кыргызстан», 
одновременно с 1987 по 1998 гг. собкор 

всесоюзной “Литературной газеты» по Киргизии. 
В настоящее время является также директором 

издательства «Литературный Кыргызстан» и главным 
редактором издания «Жизнь замечательных людей 
Кыргызстана». 

Член Союза писателей Кыргызстана, академик Академии 
проблем безопасности, обороны и правопорядка России. 
Удостоен звания заслуженного деятеля культуры 
Кыргызстана (2000), награжден орденом Ломоносова, 
учрежденным Российским Фондом общественных наград. 

 
- Расскажите о себе. Где вы родились, где учились? Как, 

где и при каких условиях начали заниматься журна-
листикой? 

-Я родился в Казахстане, в городе Шымкенте. В нашем 
городе в основном были университеты технического 
направления, но мне всегда нравились гуманитарные науки. 
Очень любил литературу. Приехал сюда, в то время это Фрунзе, 
поступать в КНУ на факультет филологии. Конкурс был очень 
сложным, ты должен был иметь в аттестате все «пятерки». 
Меня приняли, отучился, в студенческие годы очень любил 
читать книги, именно классическую литературу. 

Первый мой опыт в газете начался с республиканской 
молодежной газеты. Работал около 4-х лет.  

- Как вас приняли на работу, не было ли никаких 
трудностей при устройстве на работу? 

-Были. Это было не так легко. Я подготовил пару статей, 
материалов для «Комсомольской Киргизии», они были 
напечатаны, но на работу меня не сразу брали. Говорили что 
должен пройти «определенный подготовительный период». 
Просили подождать немного. В то время я был молодой, 
здоровый, подрабатывал сторожем. И спустя некоторое время 
меня только приняли.  

- Как вы думаете, какие были основные требования к 
журналистам того времени.  

- У меня, как я считаю, несколько иное мнение чем 
общепринятое о советской журналистике. Я считаю, что это 
была журналистика, в которой воспитывали в журналистах 
высокие качества ответственности. Ответственность за то что 
ты пишешь. Это должна была быть достоверная информация, 
проверенная, с аргументами. Ты не мог писать статью о каком 
либо случае, не проанализировав всю ее со всех сторон. Ты 
должен был прожить эти ситуацию чтоб о ней написать. Все 
должно было быть правдиво, все проверялось. Все аргументы и 
факты в статье проходило проверку. 

- Была ли свобода слова в ту эпоху журналистики ? 
Можете поделиться мыслями по этому поводу? 

- Свобода слова была всегда. Все что я писал, все 
публиковалось. Ты мог писать, главное писать правду. Конечно 
были случаи, когда не публиковались статьи, если 
корреспондент недобросовестно подготавливал материалы, 
если в статье были заблуждения фактологического свойства, 
если были «очень» субъективные подходы. Была Антисо-
ветчина, но где ее не было? В той же Америке, если журналист 
идет против системы и за ним не стоят финансовые могучие 
силы, его «сомнут» . Если говорить лично за меня, все что мне 
хотелось, я всегда мог это написать и это «шло».  

- Публиковались ли в то время критикующие статьи 
против власти или даже против исполнителей 
обязанностей каких либо госорганов?  

- Публиковались, но если эта статья несла за собой 
грамотно описанную ситуацию, рассмотренную со всех сторон. 
Она должна была быть правдивой, все должно быть доказано с 
помощью фактов.  

Был даже случай, когда я написал статью про ректора 
одного из университетов и о порядках. И этот материал шел, и 
даже ректор потом набрасывался на меня за то, что критикую 
его. Но я всегда считал, что, если я корреспондент, то я всегда 
должен писать правду, какой бы она ни была. 

На бюро ЦК Комсомола рассматривались материалы и они 
как правило, поддерживались несмотря, на то что они писались 
на крупных чиновников. Факты должны быть, все точно 
должно быть. За этим следили  очень серьезно.  

В то время печатались материалы гораздо острее чем 
сегодня. Но, при этом, самое главное по всем острым 
материалам принимались решения партийных или 
комсомольских органов и это выполнялось.  

Напишешь о секретаре Обкома, обязательно проверят 
твои факты, изложенные в газете, и решение и всё. Или 
увольняют, тех кто стал антигероем, или как минимум 
предупреждение. В каждом номере газеты была рубрика «По 
следам наших выступлений». И там сообщалось, что было 
предпринято после такого-то материала газеты. Вы можете 
себе это представить в нынешней нашей газете?   

В ЦК Компартии Киргизии рассматривали на бюро ЦК 
Партии вопросы гласности и особенно вопросы действенности 
выступлений газеты. Вот как раз, то о чем я говорил, «По 
следам наших выступлений». То есть, если где то не 
принимались меры по выступлениям печати, тогда бюро 
компартии сразу своим решением обязывало все это 
поправить. Обязательно применялись меры,  даже по самым 
серьезным темам, такие как моральные и производственные. 

- Какие были возможности у журналистов в поиске 
информации?  

-Когда я работал в газете у нас были корреспонденты в 
Оше, в Пржевальске. Естественно они чаще публиковали 
материалы из своих регионов. Если понадобится какая то сила 
они приглашали спецкоров, чтобы вместе написать. 

Корреспонденты были очень близки к предмету, которому 
был посвящен материал. Нельзя было обнародовать вещи, не 
поговорив с человеком, не узнав суть ситуации. Тебя 
спрашивали «А ты с таким-то встречался? –Встречался. А с 

таким-то таким-то встречался? – Встречался. А с этим? -
Встречался». Тогда хорошо, тогда все спокойно. А если не 
встречался, если ты не говорил с человеком, о котором ты 
собираешься написать негативную статью, публиковать, тебе 
говорили нет, «Ты послушал о нем мнение? А теперь иди и 
послушай его мнение, и тогда это дело мы будем печатать».  

Это тоже ответственность. Это все было с глазу на глаз, а 
не просто так по чьим то разговорам.  

- Имел ли журналист возможность отказаться от 
задания, которое давал ему редактор? 

- Что такое отказаться? От чего человек может отказаться? 
Посылают тебя на завод, ты можешь сказать «вы знаете, ну вот 
есть такой товарищ, который лучше все это знает, и у него 
лучше получится». Тогда редактор скажет: «Ну хорошо, он 
знает , нужен свежий взгляд , свежий глаз, узнай теперь - ты». И 
что ты возразишь? Чтобы отказаться, нужны аргументы. Ты 
можешь сказать, я сейчас занят другим материалом, и редактор 
понимает. Всегда играет важную роль человеческий фактор, 
какие у тебя отношения, как ты работаешь.  

- Женщины-корреспонденты. Кого было больше,  
мужчин или женщин?  

- Больше было мужчин, однозначно. Везде: и в 
литературных и республиканских газетах. Женщины раньше 
меньше писали, меньше их тянуло в журналистику (наверно).  
Притеснений никаких не было, их быть не могло.  

Сегодня уже не только женщин журналистов стало больше 
, и женщин писателей стало гораздо больше. Это говорит 
больше о том, что женщины сами по себе стали немного 
другими, стали более независимыми , сильными. 

- Какая была средняя зарплата журналиста в советское 
время? Хватало ли вам ее?  

- Ну лично мне ее всегда хватало, потому что, я писал 
много. Всегда могли пойти с друзьями и отметить какой-то 
праздник. Всегда всего хватало.  

Иногда гонорар играл более важную роль. Потому что,  
гонорар мог иногда быть даже выше зарплаты. Моя зарплата 
была где-то 170 рублей и плюс иногда был такой же гонорар, 
это зарплата замминистра по тем меркам. Выручал всегда 

гонорар, если ты работаешь активно ты всегда имеешь 
дополнительную прибыль. 

- Было ли у вас такое , что вас кто-нибудь «звал на чай», 
или предлагал деньги?  

- Все конечно хотели чтобы о них хорошо написали, 
особенно когда приезжаешь в сельскую местность. Там тебе 
сразу машину, «дастархан» накрывают, ты сразу 
предупреждаешь: «Я ценю ваше гостеприимство, я принимаю 
его, но то, что я увижу, так и напишу». Потому что, в противном 
случае, если в редакции узнают, что ты был подкупным, то тебе 
это не простится.  

- Как ваша семья, супруга относились к вашей 
деятельности, они одобряли это? 

- У меня есть роман, вышедший в этом году, «Верхом на 
облаке», прочитав его, вы поймете что думала моя семья о моей 
работе и моем творчестве на тот момент, когда я писал этот 
роман.  

- Как вы думаете в чем отличие нынешнего 
журналиста от того, который жил в советском государстве? 

- Сегодня есть очень много журналистов которые могут 
более откровенно писать о тех вещах, о которых мы не всегда 
писали, не потому, что мы хотели и боялись писать, а потому 
что в целом атмосфера в обществе была такой, какой она была. 
Рамки расширились. Мы не всегда чувствовали порок, а его 
надо чувствовать. Мы захлебнулись в 90-е годы. Настолько 
сдернули занавес информации, что люди были в «шоке», и они 
не пошли таким образом, каким должны были пойти. Все 
ломалось, все крушилось. Не было системы перехода от одного 
к другому, и от этого мы потеряли десятки лет. 

2019 г. 

Александр ТУЗОВ: 
“Журналисты могли работать всю жизнь и не 
заработать на квартиру” 

- Можете вкратце рассказать про свой 
путь журналиста? 

- Мой путь журналиста начался в далеком 
1979 году. Тогда еще я был студентом-
историком и мне очень хотелось написать 
тогдашний город. Когда я был в советской 
армии тогда тоже писал доклады и 
публикации про будни советских солдат. Мои 
записи попали в окружную газету на боевом 

посту. За каждую публикацию платили несколько рублей тогда 
это было вполне солидно. И я этим гордился. Вот так вот 
начинался мой путь. В 1986 году меня приняли в «Вечерний 
Бишкек» на должность внештатного автора. С 1994 года я уже 
был полноправным членом газеты ”Вечерний Бишкек”. 

- Как вас приняли в сферу деятельности журналис-
тики? 

- Так как по образованию я историк-архивист, меня 
приняли в справочный отдел. Мне надоело писать разные 
справки и я записался в отдел журналистики. В основном я 
работал в газетах после советского времени.  

- Какие условия и стандарты нужны в сфере работы 
журналистики? 

- Самое главное чтобы была свобода слова. Если свободы 
слова нет, то и нет никаких условий и стандартов, и 
превращается все неизвестно в кого. Как писал знаменитый 
Дж.Оруэлл, автор бессмертной книги «1984», что 
тоталитарный режим первым делом душит журналистов. 

- Про какие темы запрешалось писать журналистам? 
- Сами эти списки были засекречены. Каждое любое 

печатное издание сопровождалось цензурным развещением до 
позднего советского времени. Там употреблялся особый шифр, 
например “ДО812” это означало, что там говорится об особом 
человеке. Этот шифр отвечал за то, чтобы никто не критиковал 
власть и коммунистическую партию в целом. То есть был 

грубый тоталитарный режим. Я очень рад, что это время 
прошло. 

- Мог журналист отказаться от работы, которую дал 
ему редактор? 

- Я думаю, что в советское время,  это было невозможным, 
да и сейсас также. С любым редактором можно сколько угодно 
спорить, но все же последнее слово за ним. Если он просит 
сделать какую то работу, то ее нужно сделать. Конкретный 
вопрос, была ли свобода слова у журналиста? Нет, не было ни 
какой свободы слова, не было до конца советского времени. 
Сейчас оно есть, но не совершенно полностью. Вот насчет 
свободы слова в Кыргызстане, все авторитетные издания 
отмечают что Кыргызстан частично свободен. Когда мы 
спросили, нам ответили  что «Кыргызстан состоит не только из 
Бишкека, где СМИ высокой степени.   Так же есть Ош, Джалал-
Абад, где со свободой слова большие проблемы»,- так они 
считают. И поэтому в целом в республике тоже проблемы  со 
свободой слова. Но все же Кыргызстан более свободен, чем 
другие страны Центральной Азии. 

- Каков был процесс предоставления  информации 
журналисту? 

- Журналист теоритечески мог просить о любой 
информации. Но опять также были значительные ограничения 
властей, о  недостатках которых писать запрещалось.  

- В советское время говорилось, что направление 
журналиста определяла коммунистическая партия. 
Насколько достоверна эта информация? 

- Информация достоверна на 100%, только с поправкой на 
то, что в коммунистической партии были миллионы людей. И 
направления журналиста, как и всех гуманитарных, определял 
узкий круг руководства, т.е. коммунистическая партия. В этом 
смысле информация достоверна только с такой поправкой. 

- В связи с изданием вашей работы предпринимались 
ли меры по отношению к власти или частным лицам? 

- Если говорить о взаимоотношении власти и газеты 
«Вечерний Бишкек», то в истории газеты где то в конце 70-ых  
был такой случай. Когда на первой странице по 
технологическим причинам допустили грубую опечатку: 

вместо председателя верховного совета Л.Брежнева, правителя 
того времени, напечатали «Предатель». В итоге не смогли 
продать тираж газеты, так как этот тираж изьяли из продажи и 
руководство было жестко наказано. Главного редактора сняли 
с работы, журналиста который допустил ошибку вообще 
лишили права быть журналистом. И он пошел работать в 
Ботанический сад. После окончания советской власти, он уехал 
в Америку и там написал интересную повесть “Опечатка”. 

- Были ли предоставления взятки и обоюдные 
соглашения? 

- Если этот вопрос относится к настоящему периоду 
времени, то так как в «Вечернем Бишкеке» зарплаты высокие и 
довольно хорошие условия труда, при подозрении на взятку 
человека просто увольняли и никто не рисковал бы этим. 

- Говорят что в советское время запрещалось писать 
про национальные ценности на сколько достоверна эта 
информация? 

- Конечно нет. В советское время можно было писать про 
национальные ценности. Но одним из тяжких преступлений 
считался так называемый «национализм». Это для 
Кыргызстана, а «феминизм» для русских. Это жестко 
преследовалось. 

- Каково было отношение к журналистам в советское 
время? Было ли гендерное равентство, одинаковые 
условия работы и стандарты? 

- Достижением советской власти было то, что было 
установлено во многих сферах гендерное равенство. В 
большинстве газетах работали женщины, известные своим 
строптивым характером. Я думаю, что они бы не допустили 
чтобы их унижали. 

- Месячная заработная плата соответствовала ли его 
труду? 

- В советское время месячная заработная плата не 
соответствовала труду. Она была намного меньше. 
Журналисты могли работать всю жизнь и не заработать на 
квартиру. Но можно было ходить к редактору и выпрашивать 
квартиру. 

- Предоставлялась ли социальная помощь журнали-
стам? Если да, то какая? 

- Помощь предоставлялась опять же в виде таких подачек 
властей. Ту же квартиру, поездки в санаторий это все делалось 
таким вот образом. 

- Как отнеслась ваша жена к вашей деятельности? 
- Моя жена приветствовала меня и всячески 

поддерживала. Если сейчас я сижу перед вами, это все 
благодаря моей жене. Когда я работал в BBC и не мог 
пользоваться техникой, она мне помогла во всем этом. 
Благодаря своей семье я тут и чего-то достиг. 

- Расскажите про интересные моменты, которые 
запомнились в вашей деятельности? 

- Это конечно же встреча с интересными людьми. 
Например мне посчастливилось взять интервью у Ч.Айтматова. 
Я еще тогда был молодым. Пришел в редакцию и помню, как 
мой начальник разговаривал с Чингизом Айтматовым и его 
доверенными лицами. Когда они вышли перед ними стоял я. Я 
им чем-то не понравился, они хотели отказаться работать со 
мной. Но мой начальник сказал, либо Тузов, либо никто. 

- Cравните журналистику настоящего советского 
времени и скажите различия по вашему мнению? 

Самое плохое, современная власть ничем не отличалась от 
периода советской власти при Сталине.  Например между 
Северной Кореей и Туркменией нету никаких различий.  

Беседу вел Хабибов Хабиб  
2019 г. 

Абдыкадыр СУЛТАНБАЕВ: 
“Кандай доор болбосун журналистиканын негизги 
принциби – чындыкты жазуу” 
 

Султанбаев Абдыкадыр 1954-жылы 
Талас облусу, Киров району, Бакыян айылында 
туулган. 1974-1979-жылдары Кыргыз 
мамлекеттик университетинин журналис-
тика бөлүмүндө, 1987-1989-жылдары Алма-
Ата жогорку партиялык мектебинде окуган. 
1979-1991-жылдары “Советтик Кыргызстан” 
гезитинде атайын кабарчы, бөлүм башчы, 
Кыргызстан Компартиясынын Борбордук 

Комитетинин басма сөз сектор башчысы болуп иштеген. 1991-
жылдан Кыргыз Республикасынын  Журналисттер союзунун 
төрагасы, КР Президентине караштуу Жалпыга маалымдоо 
каражаттарынын маселелери боюнча Коомдук палатанын 
төрагасынын орун басары, Кыргыз Республикасынын Убактылуу 
Өкмөтүнүн Төрагасынын кеңешчиси,  Жогорку Кеңештин Аппарат 
жетекчиси, Билим берүү, илим, маалымат жана маданият, 
Лингивистикалык экспертиза бөлүмдөрүнүн башчысы болуп 
иштеген. Кыргыз Республикасынын маданиятына эмгек сиңирген 
ишмер, Кыргыз Республикасынын III класстагы мамлекеттик 
кеңешчиси деген класстык чин ээси.  

 
- Журналистикага качан кадам таштадыңыз эле? 
 - Журналистикага болгон кызыгуум мектепте окуп 

жүргөндө эле башталган. 1969-1970-жылдары мурдагы Киров 
райондук (азыркы Кара-Буура району) “Октябрь таңы” 
газетасына айылдагы, мектептеги болгон жаңылыктарды, 
окуяларды жаза баштадым. Менин кабарларым райондук 
газетага такай жарыяланып турду. Аталган гезит маалы-маалы 
менен айылдык кабарчыларды чогултуп, багыт, кеп-кеңештерин 
берип, кайсы темаларга, маселелерге көңүл буруу керектигин 
айтып турчу. Бир аз убакыт өтүп редакциянын ишенимине 
арзыган соң, штаттан тышкаркы кабарчы деген макам беришти. 
Мындай жагдай шык, дем бере баштады. Ошентип 8-класстан 
баштап райондук газета менен байланыш орто мектепти 

бүткөнчө үзүлгөн жок. 1974-жылы ушундай таттуу үмүт Кыргыз 
мамлекеттик университетинин журналистика бөлүмүнө алып 
келди.  

Студенттик жылдарда да республикалык газеталар, радио-
теле каналдары менен такай кызматташууда болдум. Ар кандай 
темадагы макалаларым, радио берүүлөрүм республикалык 
маалымат каражаттарында жарыяланып турду.  

1979-жылы окууну артыкчылык диплому менен аяктадым. 
Жогорку окуу жайда эң жакшы окуганымды, райондук, 
республикалык газеталар, теле-радиолор менен болгон 
кызматташуумду эске алышып, мени түз эле ошол мезгилде 
Кыргыз ССРинин эң башкы газетасы аталган Кыргызстан 
Компартиясынын Борбордук Комитетинин жана Кыргыз ССР 
Министрлер Советинин органы болгон “Советтик Кыргызстан” 
(азыркы “Кыргыз Туусу”) газетасына атайын кабарчы кызматына 
алышты. Адатта бул газетага мурда райондук, областтык 
газеталарда иштеген, аздыр-көптүр журналисттик иште 
такшалып, калеми төшөлүп калган калемгерлерди алышчу. Кечээ 
эле студент болуп, бүгүн республикалык башкы газетага 
кызматка орношуу, абдан тажрыйбалуу, таанымал журналисттер 
менен иштөө, албетте чочулоону жаратпай койгон жок. Бирок 
менин алгачкы журналисттик материалдарым “Советтик 
Кырызстан” газетасына иштегенге чейин эле, мектепте окуган 
жана студент кездерде эле жарыяланып келгендеги ишенимди 
арттырды. 

Өткөн кылымдын 80-жылдары “Советтик Кыргызстан” 
газетасы республикадагы эң кадыр барктуу, абдан таасирдүү 
басылмалардан болгон. Редакцияда кызматкерлердин иштөөсү 
үчүн бардык шарттар түзүлгөн эле. Ыңгайлуу иш кабинеттери, 
учурга жараша жетиштүү эмгек акы, атайын тапшырма менен 
жер-жерлерге иш-сапарына чыгуу, зарыл материалдарды топтоо 
үчүн убакыт берүү ж.б.  180 миң нуска менен жумасына 5 жолу 
чоң көлөмдө чыга турган, дээрлик ар бир кыргызтандык үй-
бүлөгө газетаны алуу мүмкүнчүлүгү түзүлгөн. Мени редакциянын 
чыгармачылык жааматы жакшы кабыл алышты. Мурда 
журналисттик иш тажрыйбам жоктугуна карабастан алар мага 
чоң ишеним артышты. Айрыкча көп жыл иштеген, дасыккан, 
тажрыйбалуу журналисттерден үйрөнүүгө, кеп кеңештерин 

угууга, кесиптин ички сырларын билүүгө бүт дитимди койдум. 
Жер-жерлерге иш-сапарына чыгып, анын натыйжасында ар 
кандай темадагы көйгөйлүү маселелерди козгогон көлөмдүү 
макалаларым жарыялана баштады. Кесиптик жактан өзүмдүн 
жөндөмдүүлүгүмдү көрсөтүү, тез эле жамаат арасында өз киши 
катары таанылууга алып келди. Редакцияда иш стажы көбүрөөк, 
жашы кыйла улуу журналисттер бар экенине карабастан кыска 
мезгилдин ичинде мени бөлүм башчылыкка дайындашты. Бул 
мага көрсөтүлгөн чоң ишеним эле. Оор, жооптуу Айыл чарба 
бөлүмүн да жетектедим. 

 - Ал кезде журналисттер үчүн коюлган талап, шарттар 
кандай эле?  

- Журналисттердин негизги милдети газетанын 
редакциясына жүктөлгөн тапшырмаларга түздөн-түз 
байланыштуу болучу. Газетаны чыгаруу процесси, технологиясы 
такыр башка, типографиядан кол менен терүү ыкмасы менен 
басылчу. Газета чыгар күнү корректорлор, журналисттер тобу 
түнкүсүн таң атканга чейин басмаканада дежур болуша турган, 
милдеттери газетаны өз учурунда сапаттуу, катасыз чыгаруу. 
Саясийби же грамматикалыкбы, ката кетип калса катуу чара 
көрүлчү. 1983-жылы КПСС БКнын Генеральный секретары Ю.В. 
Андропов ооругандыгы жөнүндөгү маалыматта “сакайып” 
баратат деген сөз “сакайын” деп кетип калыптыр. Бир караганда 
анчалык деле көңүл бурбай койсо болмок. Бирок, ошол учурда бул 
өтө одоно саясий ката катары каралып, катуу эскертүү, сөгүш 
алганбыз. Азыр кайсыл басылманы окуба, оркойгон каталар 
жайнап жүрбөйбү. Себеби, андан мурда “Вечерний Фрунзе” 
газетасынын сандарынын бирине “СССР Жогорку Советинин 
“председатели” деген сөз “предатели” болуп чыгып кетип, башкы 
редактору, журналисттер тобу кызматтарынан алынган. Оозу 
күйгөн айранды үйлөп ичет болуп, ошондон кийин саясий 
маалыматтардан ката кетип калса, көз жаздымында калтырылчу 
эмес. Дагы бир окуя мен жазган сын макаланын негизинде 
кызматтан алынган киши кийин бизге куда болуп калды. Учурда 
ал республикага таанымал чоң мамлекеттик кызматкер,  өтө 
жакшы, жакын, сый мамиледебиз. 

 Ал кезде “Советтик Кыргызстан” газетасына Компартиянын, 
жогорку мамлекеттик бийлик органдарынын ишин, өлкөдөгү 

окуяларды, айыл чарба, өнөр-жай, маданият жана башка 
маселелерди чагылдыруу жүктөлгөн. Ошол кезде журналисттерге 
талап өтө катуу болгон. Эң башкысы үлгүлүү жүрүм-турум, ишке 
болгон тактык, редакциялык тапшырмаларды  өз мөөнөтүндө 
так, сапаттуу аткаруу эле. Журналист чыгармачыл инсан катары 
эсептелчү. Анын шык жөндөмү, сөз менен иштеп, жогорку 
чеберчиликте жаза билүүсү, кесиптик этиканы так сактоосу эске 
алынчу. Айрыкча сын-материалдарды жазууда талап өтө катуу 
эле. Маселени терең иликтөө, ар бир фактыны так, далилдүү 
берүү журналисттин милдети болучу. Азыркыдай дүңүнөн, 
үстүртөн сындоого жол берилген эмес. Эгер жогоруда аталган 
талаптарга туура келбесе, редакция андай кызматкерлерден тез 
кутулууга аркеттенчү.  

- Бийлик, редакция тарабынан чектөө, кысым 
көрсөтүүлөр болчу беле? 

- Журналисттин укугун, чыгармачылыгын ачыктан-ачык 
чектөө жок эле. Каалаган темасында жазууга бардык шарттар бар 
болучу. Менин журналисттик ишмердүүлүгүм советтик-
комунисттик башкаруу мезгилине туш келди. Расмий түрдө тигил 
же бул теманы жазууга ачык тыюу салынбаган. Бирок, ошол 
учурда райондук, областтык жана республикалык газеталар 
тиешелүү партиялык комитеттердин, мамлекеттик бийлик 
органдарынын басылмасы катары саналгандыктан өзүлөрү баш 
ийген органдардын ишин сындоого кандайдыр бир деңгээлде 
тыюу салынган көрүнүштөр болуп келген.  Ал кезде басма сөзгө 
цензура бар болучу. Кыргыз ССР Министрлер Советинин алдында 
Басма сөздө жашыруун сырды сактоо башкармасы ар бир 
газетанын, журналдын чыгышына көзөмөл жүргүзүшчү, 
жашыруун сырга байланыштуу фактылардын, маалыматтын 
чыгышына, согушту, зордук-зомбулукту жактаган, ынтымакка 
жик салган материалдардын жарыяланышына жол берилбеген. 
Бирок, кээде улуттун тарыхы, тилине арналган материалдарды 
жарыялоону чектеген, аша чапкан учурлар да болгон. 

- Сын макала жазчу белеңиз жана мындай макалалар 
гезитке жарыяланчу беле? 

- “Советтик Кыргызстан” газетасына 1979-жылы август 
айында “Тарбия иши талаптагыдай эмес” деген көлөмдүү 
макалам жарыяланды. Анда Талас областындагы мектептердин 

биринде окуу, тарбия иштериндеги кемчиликтер, мугалимдердин 
терс жүрүш-туруштары жөнүндө жазгам. Макала 
жарыялангандан кийин, катуу чаралар көрүлгөн, мектеп 
директору жана үч мугалим иштен алынган Алдын-ала 
даярдануу, теманы, фактыны терең иликтөө – изилдөө, керектүү 
материалдарды топтоо, ар тараптуу сурамжылоо-лорду жүргүзүү, 
иш менен жеринде кеңири таанышуу, ар кыл пикирлерди угуу, 
көз караштарды салыштыруу, мына ушундай аракеттерден 
кийин гана материалдар даяр болучу. Айрыкча көптөгөн сын 
макалаларым окурмандардын кеңири колдоосуна алынып турду. 
Редакцияга текшерүүгө  А. Султанбаевди жиберсеңер деген 
кайрылуулар, өтүнүчтөр көп боло турган. Ош областынын  
мектептеринин биринен арыз келип түштү. Анда мектеп 
жетекчилери тарабынан бүтүрүүчүлөргө жасалма аттестат, 
күбөлүктөр берилгени, окуу-тарбия ишиндеги кемчиликтер 
жөнүндө айтылган. Атайын иш-сапарына барып, жеринде 
текшерилип, жыйынтыгында мектеп директору, окуу бөлүм 
башчылары кызматтан алынып, кылмыш иштери козголду. 
Менин жазган ар бир сын материалдарым жыйынтыктуу болуп, 
катуу чаралар көрүлгөн учурлар көп эле болду. Ал газетанын 
таасирдүүлүгүн жогоруулатууга өбөлгө түздү. Ар бир айтылган 
сынды, кемчиликти фактылар менен далилдөөгө айрыкча көңүл 
бурулчу. Ысык-Көл, Калинин райондорундагы соода 
тармагындагы кемчиликтер жөнүндө жазылган сын макала 
боюнча да катуу чаралар көрүлгөн. Соода жетекчилери 
кызматтан алынган.  

   Ошол учурда деле “Эч бир орган, эч бир кызмат адамы 
сындан четте калбашы керек” деген талап болгон. Ал тургай 
республикалык “Советтик Кыргызстан” сыяктуу газеталарга 
бардык органдардын ишин сындоо талабы коюлган. 
Республикалык министрликтердин, областтык, райондук 
жетекчилердин ишин ачык, түз сындоого жол берилчү жана 
мындай материалдар такай жарыяланып турган. Райкомдордун, 
обкомдордун биринчи секретарлары да сынга алынган. Бирок, 
Кыргызстан Компартиясынын жетекчиси Т. Усубалиев жөнүндө 
түздөн-түз сындар айтылбаганы, жазылбаганы менен айрым 
кемчиликтер жөнүндө партиялык сөезддерде, конференцияларда 
жана чогулуштарда сын айтылса, ал көпчүлүккө маалым болгон. 

- Маалымат булагына жетүүдө тоскоолдуктар болгонбу?  
- Ошол кезде эле журналистте маалымат алууга кандайдыр 

бир чектөөлөр болгонун сезгеним жок. Изилдөөгө алынган темага 
байланыштуу бардык укук коргоо органдарынан, тиешелүү 
министрликтерден, уюмдардан, партиялык комитеттерден 
сураган маалыматтарды алуу мүмкүнчүлүгү бар болучу жана 
ошол учурдагы катуу тартипке ылайык алар маалыматты 
берүүгө милдеттүү эле. Ал кезде “Советтик Кыргызстан” 
газетасынын күчтүү кадыр-баркы, таасири, башкы редактордун 
Жогорку Советтин депутаты, Компартиянын Борбордук 
Комитетинин мүчөсү болушу, ар кандай маалымат алууга 
мүмкүнчүлүк түзөр эле. Саясий кысымга туш болгон көрүнүштөр 
да учурачу, өткөн кылымдын сексенинчи жылдарында “Ала-Тоо” 
журналына жарыяланган очерки жана көркөм чыгармалары үчүн 
эки журналист-жазуучу негизсиз саясий кысымга дуушар болуп, 
кызматтан алынышкан. Аларга туура эмес мамиле болгонун 
кийин мезгил өзү аныктады. Ошол кезде басма сөзгө 
байланыштуу маселелер партиялык органдардын токтому менен 
жөнгө салынчу.  

 - Журналистикада аял, эркек деген бөлүнүү, ага жараша 
мамиле бар беле?   

- Совет доорунда журналисттерди аял жана эркек деп бөлүү, 
жыныстык таандыктарына жараша мамиле жасоо көрүнүштөрү 
дээрлик жокко эсе болду. Аялзатынын эмгегин көкөлөтүү, аларды 
даңазалоо, коомдук-мамлекеттик иштерге кеңири тартуу, 
аялдардын укугун коргоо, аларга окууга, иштөөгө кеңири 
мүмкүнчүлүктөрдүү берүүгө коммунисттик партия, совет 
бийлиги учурунда абдан көңүл бурулган. Журналисттер арасында 
да таланттуу кыз-келиндер өтө көп эле. Алардын иштөөсүнө 
бардык шарттар түзүлгөн, кесиптик кемсинтүү деген көрүнүштөр 
дээрлик болгон жок. Эркек журналисттер сыяктуу эле, алар да 
алыскы иш-сапарларына чыгышып, редакциялык  тапшырма-
ларды аткарып жүрүштү. “Кыргызстан аялдары” журналынын 
жамааты, жетекчилиги жалаң аялдар эле. Башка газеталарда да 
редактор, алардын орун басары болгон аялзаты көп кездешчү. 
Көптөгөн аял журналисттер мамлекеттик сыйлык, наамдарга 
татыктуу болушту. Ким болбосун чыгармачыл дараметине, 
эмгегине жараша бааланчу. 

- Совет доорунун кандай артыкчылык, кемчиликтерин 
белгилейсиз? 

- Совет доорунун өз артыкчылыктары, кемчиликтери дагы 
болгон. Атайылап тыюу салуулар болбосо дагы, айрым темалар 
жөнүндө жарыялоого чектөөлөр болгону чын. Өзгөчө улуттун 
тарыхы, тилине байланыштуу көйгөйлөрдү ачык жазууга тыюу 
салынган учурлар болду. Октябрь революциясына чейинки 
кыргыз элинин тарыхы, ошол доордун көрүнүктүү 
инсандарынын ысымдары көп жылдар бою айтылбай, жазылбай 
келди. Кыргыз тилинин абалы көмүскөдө калды. Айрыкча, 
мурдагы доордогу тарыхый инсандарга тап душманы катары 
мамиле жасалды. Совет мезгилиндеги 30-жылдардагы окуялар, 
репрессия жөнүндө дээрлик айтылбады. Алар жөнүндө 
Горбачевдук кайра куруу, айкындык доорунда гана ачык 
айтылып, жазыла баштады. Эгемендик жылдары гана кеңири жол 
ачылды.  

- Илгери журналисттерге мамлекеттик колдоолор 
болгонбу? 

- Совет доорунда журналисттер үчүн ар кандай колдоолор, 
жардамдар, өз ишин туура, так аткаргандыгы, үзүрлүү эмгектери 
үчүн ар кандай мамлекеттик сыйлыктар, наамдар ыйгарылчу, 
башка социалдык колдоолор көрсөтүлчү. Айлык акылары ээлеген 
кызматтарына жараша болчу, жазган макалалары, чыгармалары 
үчүн сый акы (гонорар ) төлөнчү. Кезеги менен үй-батир 
(квартира) берилчү. Ал кезде өтө арзанчылык эле. Айлык 
маяналары үй-бүлөсүн багууга, башка керектөөлөрүн камсыз 
кылууга жетиштүү эле. Мен өзүм да редакциядан алты жылдан 
кийин үч бөлмөлүү квартира алдым. Бул түшкө кирбес окуя эле. 
Айлык акы, гонорар жашоого толук жетиштүү болгон. Баарысы, 
тартыштык, кыйынчылыктар СССР кыйрагандан кийин 
башталбадыбы. 

 - Жакындарыңыз, үй-бүлөңүз кесибиңизге түшүнүү 
менен мамиле кылдыбы? 

- Менин журналисттик ишиме үй-бүлөм, жубайым түшүнүү 
менен караган. Ал өзү да билимдүү, илимдин кандидаты 
болгондуктан, чыгармаларымды такай окуп, пикирин билдирип 
турчу, азыр да ошонусунан жаза элек. Иш-сапарына жумалап 
кеткен учурда да, газета чыгаруу ишинде таң атканга чейин 



158 

басмаканада кезекте жүргөндө да кабагым-кашым дебестен 
мамиле кылчу. Ал тургай бала-чакабыз кичине кезинде, мени үй-
бөлө түйшүгүнө, бала багууга аралаштырбай, ишине тоскоолдук 
болбосун деген учурлары болду. Ушундай шарт-жагдай, бири-
бирибизди түшүнүү, колдоо ийгиликтердин жаралышына, 
журналисттик милдетти жакшы аткарууга, кызматтык 
тепкичтердин жогорулашына өбөлгө болду.    

 - Маалымат жарыяланбоосу үчүн журналистке акча 
сунуштоо Совет мезгилинде деле бар беле? Жарыяланбай 
калган макалаларыңыз болдубу? 

 - Жашоо-турмуш, адам болгон соң ар кандай көрүнүштөр, 
окуялар болот. Менин тажрыйбамда редакциянын тапшырмасы 
менен барып, текшерип даярдалган сын материалдарды 
жарыялоого жол бербеген бир-эки көрүнүш болгон. Ысык-Көл 
областынын райондорунун бириндеги ветеринардык  
станциясынын башчысынын терс иштери, Талас областындагы 
чарбалардын бириндеги кой төлдөтүү өнөктүгүндөгү  кошуп 
жазуулар жөнүндө сын макалаларым жарыяланбай калган. 
Мындай кошуп жазуулар республикада кеңири таркалган 
көрүнүш эле. Ушундан улам жарыялоого жол берилген жок. 
Бирок, мындай көрүнүштөр чектөө катары кабыл алынчу эмес. 
Журналисттин жазган материалдарына доомат койгон, 
арызданган фактылар да болгон. Бирок, ал соттук эмес, жогорку 
партиялык, мамлекеттик органдардын териштирүүсү менен 
чектелчү. Мен көбүнчө сын материалдарды жазчумун, үстүмөн 
даттанган учурлар да болгон, бирок далилдүү фактылар, 
аргументтер алардын доосун жокко чыгарчу.  

- Журналистке сый көрсөтүү, акча сунуштоо болчу беле? 
 - Албетте, журналисттик иликтөө жүргүзүү учурунда 

көңүлдү алууга, сый көрсөтүүгө, белек-бечкек берүүгө, акча 
сунуштоого аракет кылган көп эле болду. Бирок, мен бир да жолу 
адамдык, журналисттик ыйманыма камчы чаппадым, доо 
келтирбедим. Коммунист катары адамдык, кесиптик ар 
намысымды, абийиримди бийик сактоого аракеттендим, 
азгырууларга барбадым. Мен үчүн редакцияга кайрылган 
окурмандын үмүтү, ишеничи, чындыкты, адилеттикти күткөнү 
баарынан жогору эле. Ар дайым редакциянын тапшырмасы так 
аткарылып, каттарда баяндалган фактылар толук далилденүүчү. 

Мына ушулар мага болгон окурмандардын ишеничин пайда 
кылды, журналисттик кадыр-баркымды арттырды.  

- Советтик журналистиканын негизги принциптери 
кандай эле? 

- Советтик журналистика менен азыркы басма сөздүн кыйла 
эле айырмасы бар. Мурда басма  сөздүн иши партиялык 
органдардын токтомдору, директивалык документтери менен 
жөнгө салынып, тармактык негизде түзүлүп келген. Жеке 
адамдар же уюмдар тарабынан өз алдынча басылмаларды 
чыгарууга жол берилчү эмес. Ачык кысым көрсөтүүлөр, тыюу 
салуулар сезилбесе да, кандайдыр бир денгээлде цензура, 
чектөөлөр бар эле. Мына ушундай жагдайлар “Журналисттердин 
колу-бутун тушап турчу” - деген сөздөрдүн чыгышына себеп 
болучу. Чыккан материалдардын темасы, мазмуну үтүр-чекити, 
стилистикасы, жасалгасы, айтор ар тараптан талдоого алынар 
эле.  

Ал эми азыркы мезгилде массалык маалымат каражат-
тарынын иши мыйзам менен жөнгө салынып, ошонун чегинде иш 
алып барышат. Баарысына басылмаларды, телерадио 
каналдарды, интернет баракчаларды чыгарууга жол ачылды, 
цензура жоголду, ачыктык, айкындуулук өкүм сүрүүдө, тыюу 
салынган тема калган жок. Демократиялуу, ачык маалымат 
каражаттары үчүн өсүү, өнүгүүгө, калайык калкты ар тараптуу 
маалымат менен камсыз кылууга кеңири мүмкүнчүлүктөр 
түзүлдү. Азыр ММК коомдук пикирди жаратуучу, түзүүчү, таасир 
берүүчү зор күчкө айланды. Алардын пикири, сунуштары 
мамлекеттик органдардын кабыл алуучу чечимдеринде эске 
алына баштады. Бул чоң жетишкендик. Бирок, ушундай кеңири 
сөз эркиндиги чоң жоопкерчиликти жана кесиптик этиканы да 
бекем сактоону талап кыларын азыркы журналисттер эстен 
чыгарбашы керек. Кандай доор, кимдин басылмасы  болбосун 
журналистиканын негизги принциптери-чындыкты жазуу, 
фактыларды туура берүү, жөнү жок каралабоо, бейтарап 
позицияны тутуу бекем сакталышы керек. Учурдагы 
журналисттерге, блогерлерге ушул жагдайлар туурасында 
жүйөлүү каалоолор бар. 

Суроо салган Айпери Искендерова 
2019-жыл. 

Бейшенбек БЕКЕШОВ:  
“Кыйындары гезитте болот деп, бизди жалаң 
жазган журналист болууга тарбиялашкан”. 

Бейшенбек Бекешов 1959-жылы 
Ысык-Көл облусунун Түп районуна 
караштуу Сары-Булак айылында 
туулган. Мектепти аяктаган соң 
Кыргыз Мамлекеттик университе-
тинин филология факультетинде, 
кийин М.В.Ломоносов атындагы 

Москва университетинде билим алган. Совет заманында, 
Кыргызстан эгемен алганда көп жылдар бою кыргыз телерадио 
комитетинде иштеген. Кыргыз Республикасынын мадания-
тына эмгек синирген ишмер. 

  
- Журналистика бөлүмүнө кантип өтүп калганыңыз 

жөнүндө айтып берсеңиз? 
-  Мектепти бүтүп, жогорку окуу жайга тапшыруу мезгили 

келгенде, мектеп курагында жазып жүргөн макалаларымдын 
чоң жардамы тийди. Анткени биз окууну бүткөн жылы 
журналистика бөлүмүнө тапшыруу үчүн, мурда жазып жүргөн 
макалалар топтомун алып келүү шарты коюлган. Менин болсо 
7-класстан бери жазып жүргөн бир топ макалаларым  чогулуп 
калган эле. Ошолорду алып келип анан окууга өткөм. Окууга 
келсем элдин алды деле эмес экенмин, ортосу болсом керек. 
Бирок аябай тырышчаак, өжөрлүгүм менен биринчи жарым 
жылдык окууда эле сабактарды жакшы тапшырып, 
жогорулатылган стипендияга ээ болдум. 

- Студенттик күндөрүңүз  кандай өттү? 
 - Ал учурда 40 сом менен 50 сомдун айырмасы чоң болчу. 

Анда жогору стипендия 50 сом болсо, төмөнкүсү 40 сом турган. 
10 сомдук айырмага карабай, студенттердин баары 
жогорулатылган стипендияга  жетүүгө аракеттенчү. 3-курсту 
бүткөндө группанын алдыңкы тыңдарын Москвага окууга 
жиберип турчу. Мен дагы бул тизмеге илинип, М.В.Ломоносов 
атындагы Москва мамлекеттик университетине окууга кабыл 
алындым. Ал жакка барганымда, 3-курсту кайра башынан 

окушум керек болду, бирок өзүмдүн курбалдаштарымдан 
калып калбайын деп деканаттын эшигинен көгөрүп кетпей 
жүрүп, 4-курска отурдум. Бул үчүн сабактардын айырмасын 
тапшыра турган болгом, ал болсо 16 сабактан экзамен болчу. 
Күнү-түнү уктабай даярданып, акыры экзамендерди 
тапшырып, мындайча айтканда 3 жылдык окууну 2 жылда 
бүтүрүп келгем. Ал жерде деле 3 алган жокмун, 4 эле бираз 
аралашканы болбосо жакшы эле окугам. Азыр ойлосом туура 
эмес кылыптырмын, өтө эле жанталаша бербеш керек экен. 
Москвада 2 жыл окуп жүрүп, жадакалса Ленинградды 
көрбөптүрмүн. Эртеден кечке сабак окуп, дегеле бош убактым 
болчу эмес эле, ошентип элди, жерди көрө албай кайра келдим. 
Элдин балдары болсо жакын жайгашкан башка шаарларды 
көрүп, окуу менен саякаттоону айкалыштырып алышаар эле. 

- Эң биринчи жазган журналисттик ишиңиз эсиңиз-
деби? 

- Менин эң биринчи журналисттик ишим айылдык, 
райондук, облустук башкы гезиттерге кабар жазуудан 
башталды.7-класста окуп жүргөндө “Уурунун жолугушуусу” 
деген аңгемемди “Ысык-Көл правдасы” деген гезит оңдоп-
түзөп чыгарып коюптур. Азыр ойлосом ошол кезде 7-класстын 
баласы жыргаткан бир нерсе жазбаса керек. Аны “Адабий  
кызматкер” деген гезитте иштеген журналист чыгарган экен. 
Анын ким экенин, аты-жөнүн деле билбейм. Анан гезит 
чыккандан аз убакыт өтпөй эле, элдердин арасынан өзүң 
жаздыңбы деп сурагандар көбөйдү. Чындыгында өзүм эле 
жаздым, бирок оңдоп-түзөп  чыгарып коюшту да. Ошондон 
баштап өзүмдүн жазганымды мындан дагы жогору деңгээлде 
далилдейм деп өжөрлөнө баштагам. Менин биринчи 
журналисттик ишим ушул аңгемеден башталды деп ойлойм.  
Журналисттик жолумду болсо мага табышмак болгон белгисиз 
журналист аныктап койгон.  

- Журналисттик ишмердүүлүгүңүз качан, кандай 
шартта башталды? 

- Журналист болуп иштөө үчүн каерде болбосун билим, 
талант, жөндөм керек. Бирок, ошондо деле артыңда күчтүү 
түрткүң болбосо, жумушка орношуу кыйын эле болчу. Мен 
1981-жылы окууну бүткөндөн кийин өзүм каалап, эңсеп жүргөн 

“Советтик Кыргызстан” (азыркы Кыргыз Туусу) гезитине ишке 
орношо албай койгом. Ошол мезгилдеги жазма журналист-
тердин көксөгөнү эле ушул гезит болчу. Башка гезиттерде да 
орун жок болгондуктан,  “Кыргызстан” деген басылмага кенже 
редактор болуп жумушка орноштум. Андан 2-3 ай өтпөй эле 
энциклопедия системасына редактор болуп иштей баштадым. 
Ошол басма системасында 5 жыл эмгектендим. Бул жерде 
иштеп турган учурумда деле гезиттерге ар кандай кабарларым, 
макалаларым жарыяланып турчу. Мында кенже редактор-
луктан баштап, бөлүм башчылыкка чейин көтөрүлдүм. 
Ошондой эле, “Кыргыз Туусу”, “Кыргызстан маданияты”, “Ала-
Тоо”, “Ленинчил жаш” сыяктуу кадыр-барктуу гезиттерде 
макалаларым тынбай чыгып турчу. Эң биринчи публицисти-
калык китебимди 1986-1988-жылдарда жазып, “Эгесин эстейт, 
кутман жер” деген аталышта чыгардым. Ал китеп  шаардын 
чекесинде жайгашкан, Байтик айылындагы элдин  жашоосун 
иликтеп жүрүп, ошондон улам жазылып калган. Фрунзе 
шаарынын кыргызча энциклопедиясы менин жетекчилигим 
алдында чыккан. Мындан сырткары көркөм чыгармачылыктан 
баштап, илимий котормочулукка чейин аралаштым. Айрыкча, 
илимий популярдуу китептерди көп котордум. Мунун 
таасиринен улам илимдин артынан  түшкөн дагы учурум 
болду. Бирок, ийгилик жаратам десең бирөөнүн колуна акча 
беришиң керек.  Анан кечтим байдын кызынан дегендей болуп, 
илимий карьераны токтотуп койдум. Азыр ойлосом туура эле 
кылган экенмин, болбосо өмүрүмдүн жарымы талаага кетмек 
экен. 

- Көпчүлүк сизди гезиттин эмес, телевидениенин 
журналисти катары  таанышат. Телевидениеге кантип 
келип калдыңыз, андагы кесиптик жашооңуз кандай өттү? 

- Белгилүү режиссёр, КРнын маданиятына эмгек сиңирген 
ишмер Умтул Орозованын сунушу менен телевидениеге 
бардым. Дегеле биз ал учурда радио, теледе иштегендерди 
журналист деп эсептечү эмеспиз. Анткени журналисттин 
кыйындары гезитте болот деп, бизди жалаң жазган журналист 
болууга тарбиялашкан. Тагдыр мени ойлобогон, эңсебеген 
телевидениеге алып келип койду. Ошол бойдон өмүр бою 
телевидениенин адамы болдум. Ал учурда үнүм, өңүм, өзүм 

деле брак болчумун (күлүп). Менин материалымды дикторго 
окутуп, үнүн колдончубуз. Ал учурда тоголок кат деген болот 
эле, анан мага ошондой каттар келе баштагандан кийин 
дикторго окутканымды токтоттум. Үнүмдүн брак экенин 
далилдегиле, болбосо өзүм окуйм деп эфирге чыга баштадым. 
Телевидениеде иштеп жүрүп бир катар берүүлөрдү даярдадым. 
Ичинен өзгөчө элдин алкоосуна арзып, бата алган “Коломто”, 
“Эл наркы” жана 20 жыл эфирге чыккан “Кыргыз көчү” 
берүүлөрүм болду. Кыргыз телекөрсөтүүсүнүн тарыхында 
“Коломто” берүүсүнөн өткөн белгилүү көрсөтүү болгон эмес. 
Мурда ойлочубуз да орустардын жашы деле, карысы деле 
сайрап кыйын сүйлөйт. Кыргыздар болсо эки сөздүн башын 
кошо албайт. Көрсө, биз элдин тилин таба албай жүргөн 
экенбиз. Ушул берүүнүн аркасы менен тилин таптык көрүнөт, 
карысы да, жашы да сүйлөй баштады. ЭлТРде иштеп 
жүргөнүмдө “Эл наркы” деген берүүмдү даярдап жүрдүм. Бул 
көрсөтүү “Кыргыз наркы” аталышындагы килейген китеп 
болуп чыга келди. Дегеле, кыргыз телекөрсөтүүсүнүн 
тарыхында  китепке айланган берүү болбосо керек. Жалпы 
берүүнүн тарыхында 100дөн ашык эфир жасалып, жыйнай 
келгенде чоң бир китеп болду.  

- Совет мезгилинде баардык эле берүүлөр эфирге, 
макалалар гезитке чыкпаганын угуп калабыз.  Сиздин 
журналисттик өмүр жолуңузда  тыюу салынган темалар 
болду беле? 

- Совет мезгилинде жазууга тыюу салынган темалар көп 
болгон. Өзгөчө ошол мезгилде улуттук маселени көтөрүп 
чыкканга, улуттун негизин түзгөн баалуулуктарды айтып, 
жазып чыгууга, аны менен бирге репрессияга учураган 
инсандарды айтып чыкканга дагы тыюу болгон. Совет 
мезгилинде тыюу салынган темаларга кайрылуучулардын 
алгачкыларынан болуп мен баштап бердим. “Замана 
агымынын акындары” аталышта Касым Тыныстанов, Төрөкул 
Айтматов баш болгон инсандар тууралуу берүүлөрдү даярдап, 
эфирге чыгардым.  Мындан сырткары 1981-1982-жылдардын 
аягынан баштап, тил маселесин дагы көтөрүп, “Тил тагдыры, 
эл тагдыры” деген атайын көрсөтүү даярдап жүрдүм. 
Көпчүлүгү биз, журналисттер маселелерди көтөрүп, коомдук 

пикир жаратып, анан гана эгемендүүлүк келгенин билишпейт. 
Чындыгында, бийлик тарабынан болгон тыюу салууларга 
карабай, көп нерсени журналисттер жасаган. Негизи  Совет 
мезгилинде журналисттерге тема издөө, иликтөө жана 
даярдоодо эркиндик бар  болчу. Андан кийин гана эфир 
алдында чыгат же чыкпайт экендиги белгилүү болот. Эгерде 
мен ошондо 3-4 көрсөтүү жасаган болсом, анын жок дегенде 
бирөөсү эфирден алынып калчу. Материалың өзүңдүн тууган 
балаңдай эле болуп,  эфирге кетирбей койгондо, этиңден эт 
кесип алгандай болот эле. Биздин нервдин көбү ошол жакта 
кетти. Анан бир жагынан элге, өзүмө дагы пайдалуураак болот 
деген максатта саясатты таштап, үй-бүлө темасына өтүп 
кеттим. Бул жогоруда кеп кылган “Коломто” берүүсү эле.  
Баары бир саясатсыз иш болбойт окшойт, үй-бүлө темасы 
саясатка айланып 4 жолу жабылып, кайра ачылган.  

- Совет журналистикасынын ошол учурдагы ролу, 
коомго тийгизген таасирлери  жөнүндө эмне айта аласыз? 

- Совет мезгилинде коммунисттик партиянын башын, 
секретарлыгын сындай алчу эмеспиз. Бирок, аларды съезддин 
чечимдерин аткарбай жатат деп,  алардан төмөнкү 
кызматтагыларды  сындай алат элек. Эгерде партиянын 
мүчөсү сындалып гезитке чыкса, ал сындалган киши өлдү 
дегенге барабар эле. Себеби гезит деген партиянын  негизги 
үнү  болчу, сын материал партияга оор тийчү. Партия  
сындалган кишини  жазалап, соттоп же жумуштан кетирип 
жандары тынчу. Совет мезгилинин бир жакшы жери, 
журналисттен эч ким маалымат жашыра алчу эмес. Бардык 
жерде журналист үчүн эшик ачык эле, анткени журналист 
мамлекеттин бир бутагы болуп эсептелинчү. Кийин эгемендик 
келгенден баштап журналисттерди киргизбей калышты. Азыр 
бир жагынан интернеттин өнүккөнү, бир жагынан 
журналисттерден коркконунан эле маалымат берип калгандай 
көрүнөт. Илгери кыйын журналисттер айылга келе жатат 
дегенде кой союп, баланча келе жатыптыр деп ызылдап тосуп 
алышчу. Азыр журналистиканын баркын кетирип коюшту. 
Совет учурунда коомдук, мамлекеттик ал тургай үй-бүлөлүк, 
турмуштук мамилени деле коммунисттик партия жөнгө салып 
турган. Бирок, толугу менен журналисттерди дагы деп айтууга 

болбойт. Сындай турган жерден сындап, ачык эле аргумент 
менен гезитке жазып турчубуз. Эгемендик мезгили Совет  
учурунан демократия менен айырмаланып калды. Биз 
телевидениеде өзүбүздүн ишибизди так жасап, эркин 
гезиттерге барып сындачу адамды  сындап  жазып турат элек. 
Жада калса милиция, прокурорлордун ээлеген ордунан кол 
жууган учурлары бир топ эле кездешкен болчу. 

- Журналисттерди чайга чакыруу, акча сунуштоо 
сыяктуу  көрүнүштөр болдубу? 

- Совет заманында кадам сайын журналисттерге акча 
сунуштап, чай ичкенге чакыруулар көп болгон. Мындан улам 
журналисттин ар бир кадам сайын акча алганга мүмкүнчүлүгү 
болгон. Акчаны дагы жөнөкөй киши сунуштай бербейт, 
жегичтер, шылуундар сунуштайт. Мындайлар өзүнүн ишин 
чечет дагы, мындай чыгып баланча паракор деп элге жаят. Бул 
атты өзүмө жабыштырган жокмун, душманым дагы мени  
паракор деп атай албайт. Менимче, журналист бирөөдөн 
сурабашы, суранбашы керек. Мен мисалы, өмүр бою элге 
кылдым, эми өзүм үчүн иштейин деп дүкөн ачып алсам, эл бул 
жерден деле батасын бере берет экен. 

- Совет мезгилинде журналисттерге кандай  колдоолор 
көрсөтүлчү эле? 

- Совет мезгилинде журналисттерге аябай эле колдоолор 
болуп турчу. Айтсак,10-12 күнгө көлгө барып эс алып келүү 
мүмкүнчүлүгү бар болчу. Мындан башка үй, машинага кезекке 
туруп аны алат элек. Мага союздун кылган эң чоң жакшылыгы, 
көп кабаттуу үйдөн 2 бөлмөлүү квартира бергени болду. Ага 
чейин орустарды эле багып журчүбүз. Ошентип үйлүү болуп, 
бутума туруп, үй-бүлө бактым. 

- Совет журналисти катары  интернет аркылуу өнүгүп 
келе жаткан азыркы журналистикага кандай баа бересиз? 

- Ал кезде журналистика деген бар эле, азыр 
журналистика деген бардак болду. Анда журналистиканы 
журналистика деп айтсак болот эле. Коммунисттик болсо дагы 
принциптери бар, советтик болсо дагы социалдык колдоолору 
бар эле. Кошумча кесип катары өзүнчө эрежелери болгон, ал 
эми азыркы журналистиканын аяк башы жок болуп калды. 
Кайсыны журналистика деп айтаарыңды билбейсиң. Жакшысы 

дагы, жаманы дагы бар. Акмагы, ушакчысы, кыргызга 
душманчылык кылып жаткан журналисттер дагы толтура. 
Анан ушуларды кантип журналистика деп айтууга болот?  
Буларга атайын грант бөлүп каржылап, колдогон жана ар 
кандай темаларды жаздырган уюмдар бар. Баланын, аялдын, 
гендердик укук, кудайдан жөө качкандардан бери укугун 
корготуп жатып, азыркы абалга жеткирип турат. Журналист 
эмес дейин десең радиодо, ТВда, гезитте жаркырап эле  чыгып 
жатышат. Интернетте блогер болуп, чыныгы журналисттерге 
караганда алардын үнү көбүрөөк угулуп жатат коомдо. 
Ушундан улам журналистикада принцип, уят деген жок калды. 
Баарыбир бирок уучубуз кур эмес, жакшы сөз менен жаман 
сөздү, акыйкат сөз менен акмакчылыктын айырмасын билген 
эл деле бар. Азыркы жаштардын арасынан жарк этип, 
мамлекеттин, элдин маселесин көтөрө турган жаштарды көрө 
албай келем. Мекенчилдердин көбү ортоңку муунда калды 
көрүнөт. Азыр бирдеме жасайын  деген эмес, чоң болоюн деген 
киши көп. Бийликке барып башкарсам деген жаштар көп, 
аларды дагы колдош керек. Ошондой болсо дагы “Бирок” деген 
чоң нерсе бар. Жаштардын жаш, аялдардын аял болгонү үчүн 
бийликти берүү бул- акмакчылык. Алардын ичинен дагы 
кыйындарына, билимдүүлөрүнө берүү зарыл.  

Суроо салган Нурзат Казыбекова 
2019-жыл. 

 Бермет МАТКЕРИМОВА:      
 “Лениндин сөздөрүн цитата катары көп 
колдончубуз”                  

Бермет Маткеримова 1957-жылы Кочкор 
районунда туулган. Кыргыз мамлекеттик 
университетинин журналистика бөлүмүн 
бүтүргөн. 1981-2017-жылдары “Советтик 
Кыргызстан” (азыркы “Кыргыз Туусу”) 
гезитинде катардагы кабарчыдан бөлүм 
башчы кызматтарында иштеген. Кыргыз 
Республикасынын журналисттер союзунун 

мүчөсү. 2005-жылы “Кыргыз Республикасынын маданиятына 
эмгек сиңирген ишмер” деген ардактуу наам алган. 

 
  - Өзүңүздүн журналисттик өмүр жолуңуз жөнүндө 

айтып берсеңиз? 
- Өзүм мектепте окуп жүргөндө эле китепти аябай көп 

окучумун. Башынан эле чыгармачылыкка кызыгып, журналист 
болом деп ойлобосом да, жазуучулук кесипке шыктангандай 
болуп жүрчүмүн. Анткени ал убакта жаштар негизи китепти көп 
окучу да. Окууну бүткөндөн кийин журналистика бөлүмүнө 
тапшырып өттүм. Биз ал убакта азыркыдай бакалавр, магистр 
дебей эле, 5 жылда окуп бүтчүбүз. Жылда эле практикага 
жиберип турчу, бирок 5-курста атайын мамлекеттик практика 
деген бар болчу. Сөзсүз түрдө ким гезиттен өткүсү келсе гезиттен, 
радиодон өткүсү келсе радиодон, теледен практика өтчү. 

 Мен Кыргыз мамлекеттик университетинин филология 
факультетинин журналистика бөлүмүн аяктадым. Ошол убакта 
саналуу эле гезиттер бар болчу. Практикага “Советтик 
Кыргызстан” гезитине бөлүндүм. Ошол маалда ал гезит 
жумасына 5 жолу чыкчу экен. Гезиттин иши ушунчалык 
тегирмендей болчу. Бир аптада беш жолу гезитти чыгаруу үчүн 
70тен ашык киши күндүр-түндүр иштешчү. Ал кезде ТАСС же 
Советтер Союзунун Телеграф агентствосунун, анан өзүбүздүн 
Кыргыз Телеграф агентствосунун түркүн материалдары телетайп 
аркылуу редакцияга келип турчу. Ошондо азыркы “Кыргыз 
Туусу” жайгашкан имараттын биринчи кабатында “Вечерний 

Фрунзе”, экинчи кабатында “Советская Киргизия”, үчүнчү 
кабатында “Советтик Кыргызстан” деген үч гезиттин редакциясы 
бар эле. Ошол үч гезитке союздагы, дүйнөдөгү саясат, экономика, 
айыл чарбасындагы ж.б. тармактардагы жетишкендиктер, 
кыскасы спорттон тарта жаңылыктар, маалыматтар ушул 
телетайп аркылуу келчү. Андыктан телетайпта иштеш өтө 
жооптуу болчу, өзгөчө так иштешиң керек эле. “Литерный” деген 
белгиси бар материалдар телетайптан келер менен “каны жерге 
тама электе” дароо редакцияларга жеткирилчү. Тагдырдын 
буйругу менен “Советтик Кыргызстанда” мамлекеттик 
практикадан өткөнү келгенде алгач телетайпта иштөөгө туура 
келди. Анда эмгектенген кызматкер ооруп калгандыктан, мени 
дароо ошол жерге жиберишти. Адегенде коркосуң, аппараттары 
да бир шумдук сүрдүү көрүнөт, тыптынч туруп эле бир кезде 
татырап, такылдап иштей баштайт. Москвадан тынбай 
материалдар түшөт, негизинен орусча. КырТАГдан кыргызча 
келет. Ошентип, мампрактикадан кийин эмгек жолум “Советтик 
Кыргызстандан” башталды. Ал жерде гезиттин корректор-
лугунан баштап, бөлүм башчы болуп көп жыл иштеп, ошол 
жерден мамлекеттик сыйлыктарга ээ болдум. Кыргыз 
Республикасынын Ардак грамотасын, “Кыргыз Республикасынын 
маданиятына эмгек сиңирген ишмер” - деген наам беришти. 
Мындайча айтканда журналисттик жолумда элибиздин туңгуч 
гезитинде иштөө тагдыры буйруптур. Эгемендик жылдарынан 
кийин гезиттердин аты өзгөрдү, Советтик деген 
аталыштагылардын баары өзгөрө баштады. “Советтик 
Кыргызстан” гезити да “Кыргыз Туусу” деп аталып калды. 
Улуттук туңгуч гезит алгач 1924-жылы жарыкка чыккан да. Эки 
жылдан кийин “Кыргыз Туусу” гезитинин чыгып келатканына 
100 жыл болот, тарыхта биринчи жолу бир кылымды 
багындырган улуттук гезит жүз жылдыгын белгилейт.  

- Иштеп баштаган алгачкы күндөрүңүздү эстеп 
көрсөңүз? Сизди кандай кабыл алышты эле? 

- Чындыгын айтканда партиялык гезит болгондуктан, 
редакция да, кызматкерлер да аябай сүрдүү сезилчү. Баары 
көзүмө улгайгандай көрүнчү. Ошондой агай-эжейлер бар эле. 
Кабарчы, бөлүм башчылардын 90 пайызы агайлар болчу, 
чачтарын ак баскан, сүрдүү, олуттуу, баш көтөрбөй эле күпүлдөп 

иштеп аткан. Практикант болсоң дагы бир-эки саат көрүнүп коюп 
кетем деген жок болчу. Коммунисттик партиянын гезитинде 
эртең менен саат 9да келип, кадимки берки кызматкерлердей эле 
саат 6да кетчүбүз.  Бирок, телетайпта смен менен иштегендиктен, 
түӊкү саат 10го чейин иштеген күндөрүм көп болгон. Кадимкидей 
чарчайсың, бирок, ошентсе да тыкан, так иштеп беришиң керек. 
Ошентип, университетти бүтө электе, диплом ала электе эле 
гезитте иштеп калдым. Партиянын тушунда “Советтик 
Кыргызстанда” 10 жыл иштеп калдым. Ал  убакта бул гезитке 
партиянын мүчөлөрүн көбүрөөк алып, ошолорго  басым жасашчу 
экен. А мен партиянын деле мүчөсү эмес, комсомол эле болчумун. 
Анан окууну бүткөндөн кийин ошол эле жерде калып иштеп 
калдым. Партиялык курулуш, советтик өнөр жай, маданият ж.б. 
деген кеминде төрт-бештен киши иштеген чоң бөлүмдөр бар 
болчу. Ал кишилердин басып-турганы да салабаттуу. Тартип 
аябай катуу болчу. 5-курста окуп жүргөндө бир топ эле киши 
дердеңдеп калат да, өпкө көөп, окууну бүтүп аткан болуп тим эле. 
Ал эми бул жакка келгенде жерге түшүүгө туура келет. Секирип 
баратсаң, акырын этегиңден тартып түшүрүп койчу эле. Ай ойлон 
деп. Ошондой тартиби катуу жерде иштедим. Ал тартип бизде 
өмүр бою сакталып калды. Ишке да кечикпей келип, эрте кетчү 
эмеспиз. Кийин жаштар келип, “Кыргыз Туусу” жаштар менен 
жаңыланды да. Анан ошондо совет мезгилинде иштеп калгандар  
дайыма ишке кечикпей, өз убагында келишери кашкайып 
көрүнүп калбадыбы.  

- Басылманын редактору журналисттик ишиңизде сизге 
чектөө койчу беле? 

- Ал кезде көрсөтмө айтпаса-дебесе деле түшүнүктүү болчу. 
Коммунисттик партия да, ошол партия эмне деп айтса ошону 
аткарабыз. Ал кезде сьезддер, ар кандай конференциялар 
Москвада тынбай өтөт. Ошол кырдаалга жараша материалдар 
дагы ошондой мазмунда кетчү. Белгилеп кете турган нерсе, 
Лениндин томдору ар бир кабинетте жыйылып турчу. Кээ бир 
цитаталарын окуп жүргөндө деле жакшы билип калганбыз. 
Жазганы келгенде деле көбүнчө ошолорду колдончубуз. Ачык 
деле айтылчу эмес. Бирок Лениндин баланчанчы томунун 
баланчанчы бети деп көрсөтүлүп, макала, кабарларда, өзгөчө баш 
макалаларда көп колдонулчу. КПССтин съезддери өтөт, анда 

айтылгандар да гезит бетинен түшчү эмес. Партиянын 24 
съездинде минтип белгиленгендей деп цитаталар берилчү. 
СССРдин духун берип турушуң керек болчу да. Азыр көбүнчө 
негативдүү, маанай чөгөргөн нерселер арбын жазылып атат го, ал 
учурда адамдардын жакшы жагын көрсөткөнгө көп аракет 
кылынчу. Мейли, ал колхозчу болобу, мейли саанчы болобу, 
мейли тракторчу болобу ошол жөнөкөй адамдын эмгегин 
көрсөтүүгө басым жасалгандыктан, адамдар да ошого шыктанып 
жашачу. Анан тракторист болсоң деле сонун, карачы кандай 
көкөлөтүп атат деген  шыктануу сезим бар болчу. Жаштар дагы 
алдыга умтулуп, ошолордой болгонго  аракет кылып, жакшы 
нерсеге жетем деген идеалдар менен жашачу. Коммунизм 
курабыз дечүбүз. 4-5-курста окуткан Өмүралиев Ашымкан деген 
агайыбыз бизге капиталисттерди жамандап, алардын күнү 
бүтөрүн, курсагы жарыларын эле айта берчү. Капиталисттерди 
аябай жек көрчү. Кийин эгемендүүлүккө ээ болуп, Советтер Союзу 
тарап, капитализм келгенден кийин агайга жолукканда “Агай, 
кайра эле келип калды го капитализмиңиз”  десек күлүп, байкуш 
киши унчукпай калчу эле.  

- Ал учурдун журналисттери көбүнчө эмнеден 
кыйналган? Шарттар кандай эле? 

- Шарт жөнүндө айтсак, эми шарт деген оор эле болчу экен 
да. Шарт деле жок экен. Жөнөкөй эле кабинет, ал жерде өзүң 
жанталашып иштейсиң. Курсагың ачпы, токпу карабайсың. Эң 
биринчи кезекте иш турчу. Иш, иш, иш. Ал жерде үй-бүлөң, балаң 
деле эмнегедир экинчи планда тургандай сезчүбүз. Гезитте ката 
кетип калбасын, гезит жакшы чыксын деген жашоо менен 
жашадык. Азыр кабарчылардын ишин абдан жеңилдеткен 
диктофондору, компьютери бар. Ал учурда анын бири жок да. 
Азыр иштин 50 пайызын компьютер жеңилдетет да, оңой 
оңдойсуң. “Советтик Кыргызстанда” атайын үндү басаңдаткан 
бөлмөдө төрттөн болуп тизилип сегиз, алты машинистка иштечү. 
Ошончо кабарчылар жазган материалдарын машинисткаларга 
алып барат, анан бир беттен төрт-беш ката кетсе машинисткалар 
кайра басышат. Кайра оңдой албайсың, кайра артка кете 
албайсың. Оордугу ошол болчу. Анан типография. Азыр 
компьютерге баарын терип, дизайнын жасап,  бул жакта эле 
отуруп интернет аркылуу жөнөтүп коюп атат. Ал убакта болсо 

атайын басмакана, басмаканада атайын бөлмө, бөлмөнүн ичинде 
деле жыргаткан шарт жок. Ошол күнкү гезитке дежур болгон 5-6 
киши чымын-куюн, карала-торала болуп эле иштеп атат. Кара 
боекту валик менен майлайт. Колдорубуздун баары эле карала 
болуп, “КПСС, жашасын” “1-май” - деген ар кандай жазуулар кээде 
билектерибизге чейин жазылып калчу. Анткени баары кол менен. 
Карап турбай, эрте бүтөлү деп типографиянын кызматкерлери 
менен жарышып кошо иштеп жиберчүбүз. Аны жууш дагы аябай 
кыйын болчу. Боёк кетирген жыты сасык самын бар болчу. Ошо 
менен жуучубуз. Ошентип жумушубуз кара жумушка айланып 
кетчү. Азыркыдай тыпыйып таза отуруп алып, компьютер менен 
иштөө деген тушүбүзгө да кирген эмес. Эми ойлосом аябай шарт 
оор болгон экен. Бирок ошол биз иштеген учурда “Силер сонун 
шартта иштеп атасыңар” деп айтышчу. Себеби согуш учурунда 
өтө катаал шарттарда иштешчү экен да. Жарык жок, караңгы 
жерде, темир тамгаларды кол менен терип.... Баары фронтко 
кетип киши дагы жетишпейт. Ошондой кырдаалда чырак менен 
ачка-ток деле иштешиптир. Ага караганда биз сонун убакта 
иштеген болуп атпайбызбы. Эми биздин учурду азыркыларга 
салыштырса, азыр бейиштегидей убак болуп атат.  

- Журналист болуп жумушка орношуунун талаптары 
кандай эле? 

- Биринчи кезекте дипломуңду аябай жакшы карайт. Жүрүш-
турушуңа аябай маани берчү, жазганың дагы катасыз, 
сабаттуулугуң өзгөчө мааниге ээ болчу. Себеби, гезитке материал 
жазсаң деле ошондой ката жазасың да. Сенин жазганыңда 
оңдогон киши 2-3 жолу чыдайт, андан кийин барагой 
сабаттуулугуңду жоюп кел деп айтат да. Ал убакта ушуга абдан 
чоң маани берилчү. Мен кийин практикага келген студенттерден 
көрүп калдым, көбү эле грамматикалык жактан ката жазышат, 
стилистикасынан дагы аксашат экен. Аларды оңдоп атып жаным 
кейичү эле, каап, жок дегенде мектептен балдарды сабаттуу 
жазганга үйрөтүп жиберсе, кийин турмушунда жеңил болот беле 
деп. Ошол эле балдар окууну бүткөндөн кийин министирликтерге 
барып иштеп жатышпайбы. Ката жазган киши  ката жаза берет да. 
Кээ бирөө оңдоп кетет, бирок, үйрөтсөң да, өзүнүн катасын өмүрү 
оңдой албагандарды кездештирдим. “Көзүнө чукуп”, экинчи бул 
сөздү ката жазба десең да, кайра эле ошондой жазып келет. 

Мен жанагындай шарт менен келген үчүн редактор менден 
партбилет сураган деле жок. Анткени университетте жакшы эле 
окудум, жогорулатылган стипендия алып жүрдүм. Анан иштегени 
келгенде жанагы жер мага сыноо болуп берилиптир. Ошол оор 
участокко киши жок болгондуктан эле, колунан келет го, 
тыңыраак го деп эле коюп койсо керек да. Анан мен иштеп 
кеткенден кийин аа колунан келет экен, иштей алат окшойт деп 
алып калышса керек. Анын үстүнө ал убакта айтылбаган эреже 
бар окшойт. Эмне үчүн аялдар аз болгон ал жакта? Аял деген 
балалуу болот, анан балдары ооруп калган учурлар арбын, эми 
бул жашоо да. Анан окууну жаңы бүтсөм, турмушка чыгып 
балалуу болгуча, жумушчу күчүнө жарактуу болуп атпаймынбы. 
Себеби ишке алып жатканда жооптуу секретарь ушул тарапка 
кызыгып, кыз-келиндерден сурап калчу, жакын арада балалуу  
болбойсуңбу деп. Анткени жаңы кызматка алгандан 4-5 айдан 
кийин ал декретный отпускага кетип калса, анын ордуна бирөөнү 
табыш оор да. Гезиттин режимине, тартибине, кантип 
чыгарганына, кантип окуганына, күндөп-түндөп дежур 
болгонуна, командировкага барганына көнүш керек да. 
Ошондуктан ушул критерийлерге караса керек, бул айтылбаган 
критерий. Же ошондонбу, же аялдарды анча көтөргөн эмеспи таң 
калам. Алия Ботоханова деген абдан тың, билимдүү эже гана 
гезиттин редакторунун орун басары болуптур. Калган эжелер 
бөлүм башчылыктан жогорулабай кетишти. Азыр деле “Кыргыз 
Туусунда” редактор эмес, анын орун басары болгон бир аялзаты 
жок...  

- Аял журналист болуу кандай? Ал учурда аял журналист 
менен эркек журналисттин айырмасы бар беле? 

- “Советтик Кыргызстандын” тарыхын карап отурсак бир 
эле, жогоруда айткандай Ботаханова Алия Умаровна деген эже 
эле гезит редакторунун орун басары болуп иштеген экен. 
“Кыргыз Туусунун” тарыхында бир эле эже. Андан кийин Салкын 
Бегалиева деген эже каттар бөлүмүнүн башчысы болуп иштеди. 
Андан кийин анан кыздар көбөйдү. Бирок азыр журналистикада 
эркек балдарга караганда кыздар көбүрөөк. Мурда деле 
журналистика факультетинде кыздар көп эле окуган, анткен 
менен көбүнчөсү журналистикага байланбай, кетип калышса 
керек деп ойлойм. Анан кыздарды көтөрүүгө да анча көңүл 

бурулган эмес болуш керек. Аялзаты тырышчаак болуп жакшы 
иштейт, көтөрүмдүү эле болот. Балдарына каралап, 
командировкага чыкпай калбаса эле. Экинчи жагынан аялы 
дайыма эле командировкада жүргөнүн үй-бүлөсү, күйөөсү деле 
жактырбаган учур болот да. Ушундан улам үй-бүлөнүн өзүнөн эле 
көп тыюу болуп калышы мүмкүн. Айтор, жумасына 5 жолу чыга 
турган гезит деген шумдук да, ошого да түтө турган кишилерди 
тандашчубу дейм. Азыркы журналисттерге деле жеңил эмес, азыр 
карама-каршылыктуу коом. Бир материал жазгандын аркасында 
зор жоопкерчилик турат. Өзүмдүн башыман деле бир топ эле 
өттү. Ишке келсең эле, саат 10до редактор чалат. “Бермет, сен 
азыр үйүңө бар, кийимдериңди алып алып саат 12де Панфилов 
паркындагы эстеликтин алдында болуп кал, машина күтүп турат. 
Журналисттер Нарынга барасыңар, ошол жерге Президент барат, 
Президенттин иш чарасын чагылдырасың”, - дейт. Өзүңүз ойлоп 
көрсөңүз, бир балаң мектепте, бир балаң бала бакчада, 
үйүңдөгүлөр командировкага барарыңды билген эмес. Бирок сен 
кетишиң керек. Ошондо сенин жолдошуң түшүнүп, макул барып 
кел десе барып келесиң да. Болбосо эмне деген жансың сен, 
баланы кантип алабыз, ар кандай сөздөрдү сүйлөсө калып 
каласың да. Анан ал жакка барасың, коносуң, жолдо каласың, 
үшүйсүң. Ал убакта машиналар да андай жакшы эмес болчу. Азыр 
жакшы машина менен барасың да. Кылдыраган машинага түшүп 
алып, көп эле жолу Долонду аштым го. Кардын тайгалагында 
кетесиң, үйдөгүлөр сарсанаа болот, өзүң деле ичиңден аман-эсен 
барып келсем деп кетесиң. Ушундай командировкалар көп болот. 
Бир жолу карды кечип, бир канча жерди жөө кечип малчыга 
баргам. Анткени ал жакка транспорт жүрбөйт экен. Ушундай 
проблемалардан аялзатына кичине чектөө болсо керек. Азыр 
андай проблема, маселе жок. Бир гана үй-бүлөдө аял 
журналисттин болушу деген маселе. Ошого үй-бүлөсүнүн түтүшү, 
чыдашы. Экинчи жагынан оппозициялык материалдарды 
чагылдыруудан тарткан басымга туруштук берүү.  

Мен 8 редактор менен иштешиптирмин. Эми ойлоп көрсөм, 
кантип деп таң калып кетем. Мен жаңы келгенде ишке алган 
Турсунов Жаныбек Жумалиевич деген укмуш сүрдүү киши болчу. 
Коридордон басып баратканда тигил бурчта тамеки чегип 
тургандар же бараткандар кабинетине шып кирип кетүшчү. 

Жаштар бутубуздун учу менен басчубуз. Азыр эми “Ак үй” деп 
коюп атпайбы, ал убакта Борбордук Комитеттин үйү да. Ал жерде 
ал кишини укмуш сыйлашчу да. Гезитке сын материал чыкса, 
жалпы элге жарыя болор эле, иштен алып, партиядан чыгарып, 
шумдук эле болчу. 

- Журналистке кандай темаларды жазууга тыюу 
салынган жана эмнелерди жазууга тапшырма берилген? 
Редактор берген тапшырмадан журналист баш тарта алчу 
беле? Журналистке эркиндик бар беле? 

- Ал убакта гезиттин кадыр-баркы укмуш эле. Анан албетте 
бизге тынымсыз тапшырмалар берилет. Тапшырмалардын 
негизги эле нерсеси дыйкандардын, колхозчулардын, 
мугалимдердин, дарыгерлердин эмгектерин жазуу, сын болсо 
сын жазып келүү деген тапшырмалар берилчү. Макалабы, 
кабарбы, убагында беришиң керек. Эртең жазып келем, же 
болбосо муну жазууга алым келбей атат дегенге акың жок болчу. 
Кандай тапшырма берилсе, ошол тапшырманы аткарышың керек. 
Сөзсүз мындай жаз деп тапшырма берилчү эмес, бирок, күтүүсүз 
тапшырмалар көп болчу. Өзүң бир тапшырманы иштеп жатсаң, 
тез бүтүрүп бер деп дагы бир тапшырма келчү, аны бүтө электе 
үчүнчүсү келиши мүмкүн эле. Ошонун баарына үлгүрүшүң керек. 
Кийин-кийин  калып калды, каттар менен иштөө өтө чоң иш эле. 
Ал убакта окурмандардын каттары окулбай калды деген бул 
трагедия болчу. Бир колуң менен кат окуйсуң, жарабайбы, 
жарайбы талдайсың, жооп жазасың, бир жагынан оң материалды 
жазып атасың, бир жагынан терсин жазып атасың, бир жагынан 
окурмандар менен иштешесиң. Иши кылып журналистикада 
тынч агым жок да. Адегенде жетишемби деп кыжаалат болуп 
жүрүп анан көнөт, жылдар өткөндө такшалат. Көп эле учурда 
түңкү саат 3-4төргө чейин материал жазып отурган учурлар 
болчу. Себеби редактор же бөлүм башчы эртең саат 9га даярдап 
кел деп тапшырма берет. Мобул үстөлдүн үстүндө турсун, 
номурга деп берет. Аны уктап алып эртең жазып келейин 
дебейсиң да. Сөз жок жазып келесиң. Сапаты да текшерилет. 
Эртеси санаа тартып отурасың, ушул материалым өтөбү, өтпөйбү, 
жарадыбы, жокпу деп.  

Менимче партиянын учурунда жаза албайм, жасагым 
келбейт деп эч ким айта алчу эмес. Биринчисинде сөгүш бериши 

мүмкүн, экинчисинде барагой эле дейт да. Ал турсун оозунан 
кичине эле арак жыттанып калган бирөөнү кызматтан алып 
салганын билем. Азыр анчалык кылбайт го. Кийин 
эгемендүүлүктөн кийин мен муну жазбайм деп айтканга болчу. 
Бирок баары бир бир айтасың, эки айтасың, жаза албасаң эмне 
иштеп жатасың деген суроо туулушу мүмкүн. Анан жанагындай 
заказ жыттанган материалдар да болушу мүмкүн да. Баары бир 
мындай окуя ар бир журналисттин башынан өтпөй койбойт. 
Мейли мамлекеттик болсун, мейли жеке болсун ошол учурдагы 
шартка, кызыкчылыктарга жараша, ушундай материалды жаз 
деген болот. Аны жашырганга болбойт да. Мисалы, революция-
лык кырдаал курчуп, 2005-жылга жакындап келаткан мезгил 
болчу. Ошондо оппозиция маанайындагылардын атайын чоң 
жыйыны өттү, ага үлкөн-үлкөн саясатчылар, депутаттар 
катышты. Ага гезиттен эки журналист барып катышып, материал 
бермей болдук. Ошондо кырдаалды жүрөгүбүз менен сездик, 
ушунчалык курч, жакын арада Кыргызстанда бир нерсе болот 
деген сезим менен кеттик. Бизди оппозиция жактан тааныгандар 
“Мынакей Кыргыз Туусунун кабарчылары да отурат” деп бизди 
көрсөтүп, Өкмөттүн кабарчылары да отурат дегендей айтып 
жатышты. Келип жаза баштадым, баргандан кийин жазасың да. 
Берки барган кабарчыбыз ачык эле “Сен жазба. Сен таза бойдон 
кал. Мен эле жаманатты болоюн” - деди. Буга чейин ал жазбаса да, 
анын атынан материалдар чыгып кеткен экен. Анан мен сүйүнүп 
эле жазбай калдым. Кийин ошонун пайдасы тийди. 
Революциядан кийин жаңы министрлерден, депутаттардан 
интервью алганга барыш керек эле. Мурда жамандап жүргөн 
киши бара албайт да. Анда бизде Бакыт Орунбеков редактор 
болуп калган. Эже, сиз барыңыз деди. Тышкы иштер министрине, 
Ак үй ж.б. жактарга жүзүм жарыгыраак болуп бардым. Бакыт 
Орунбеков редактор болуп келгенден кийин  эки жээктин 
материалдары бирдей берилип, бир заматта гезиттин кадыры 
өсүп, гезит базарынан “Кыргыз Туусу” жакшы өтүп калган эле. 

- Эркин эле сындай алчу белеңиздер? Сөз эркиндиги бар 
беле? 

- Кандай десем, гезит Өкмөттүн багытын, жүргүзүп жаткан 
саясатын түшүнүп эле ошого түшкөнгө аракет кылчу. Совет 
мезгилинде эң мыкты фельетонисттер бар болчу. Сөздүн күчү 

менен шылып салчу. Эми фельетон жанры жок, азыр жөн эле сын. 
Канткен күндө деле баары бир 100 пайыз баш ийип, эмне десе 
макул деген кайсы заман болсо дагы болбойт экен да. Баары бир 
жарылып чыгып,  айтып, кээде кызыл чеке болуп кеткен 
кырдаалдар болчу. Эркиндикти адам баары бир каалайт экен. 
Өзүнүн оюн айтам деген киши коркпой эле айтат экен да.  

Эми ал убакта чындыгын айтканда сөз эркиндиги тууралуу 
сөз деле жок, маселе деле жоктой сезилчү эле го. Анткени 
баардыгы бир беткей болчу да. Сөз эркиндиги деген кээде эле 
байчечекейдей чыга калганы болбосо, баары эле мелмилдеп агып 
аткан суудай, баары бир тарапты көздөй жазышчу да. Эркиндик 
жөнүндө сөз кыла турган болсок, ошол алкактан оңой менен 
киши аттап кете алчу эмес. Ошол алкактан чыгуунун өзү өтө 
кыйын болчу.  

- Улуттук баалуулуктарга тиешелүү айрым сөздөрдү, 
терминдерди колдонууга тыюу салынган дешет, 
журналисттерге макала жазууда кайсы сөздөрдү колдонууга 
тыюу салынган эле? Негизи эле жалпы журналистикада тил 
маселеси кандай эле? 

- Өзүнүн оюна келгенди жаза берүү деген жок болчу. Оюңа 
келгенди жазып келсең, баары бир чыгарбай коёт да. Тил дагы 
ошого жараша болуп, ошол убакта тил дагы катыган сыяктуу 
болуп кеткендей сезилет бүгүн мага. Стили да өтө оор болду. 
Азыр эми жумшартып-жумшартып отуруп, өзгөрүп кетти. Анын 
жакшы жагы да бар, жаман жагы да бар. Себеби адабий тилдин 
нормаларын сактоо - кыргыз тилин сактоо. Адабий тилдин 
нормалары аябай бузулуп атпайбы, сөздүн туура жазылышы да 
ар кандай болуп кетти. Мындайча айтканда гезиттер көп 
жагынан адабий тилди бузуу менен тилге бир топ залал тийгизип 
жатат. Ошол эле мезгилде окумдуулук жагынан алганда эл кайсы 
тилди баалайт? Оор тилге караганда жеңилине качырат экен да. 
Азыр окурмандардын табити дагы өзгөрдү. Совет мезгидинде 
биздин жазган ар бир материалыбыз агитация менен пропаганда 
болчу. Анткени Лениндин пропагандист, агитатор болуш керек 
деген  насааты бар эле. Ошол эле нерсени көкүрөккө түйүп алып, 
ал заманда ээн-эркиндик жок болгондон кийин башка нерсе ойго 
келбей, патриоттук сезим менен жазышкан. Анда пропагандист-
агитатор болуу өзгөчө сыймык болчу. Пропагандист-

агитаторлукту да чечен, жакшы сүйлөгөн, билими күчтүү 
кишилер жүргүзгөн. Мисалы, жер-жерлерге барып, кадимкидей 
лекция окуп, элди агартуучулук менен да иштешкен да. Ал кезде 
Москвага баш ийип тургандан кийин интернационалдык дегенге 
басым жасалып, бир кезде улуттук деген нерселерди айтса 
улутчул болуп атат дегенден улам тыюу салынгандай болуп эле, 
өзүнүн улуттук нерселерин жазганга карганда 
интернационалдык нерселер көп жазылып калды. Ушул жагынан 
караганда эгемендүүлүк келгенден кийин канчалык 
чектелгендигибиз, улуттук нерселерибиздин баары көмүскөдө 
калгандыгы ачыкка чыгып калды. Ошондон кийин улут деп, 
кыргыз эли, кыргыз улуту, кыргыз тарыхы деп улуттук толкун 
кетти да. Ал учурда кыргыздардын тарыхына келгенде деле 
анчалык эмес, кыргыздардын тарыхы жалпысынан каралчу да. 
Бирок чыныгы улутка тиешелүү нерселерди жазган 
журналисттер дагы бар эле. Ошолор жазып жеткирип атышты. 
Бирок так кесе бөлүп, улуттук деген нерсеге басым жасалбай 
үстүртөдөн кетчү. Ал кезде 105 улуттун өкүлү жашайт дечү, азыр 
эми 80ден ашуун деп атпайбы. Ошончо улуттун өкүлү 
жашагандан кийин көбүнчө ошого басым жасалып, совет эли 
делчү.  

Гезит чыгарганы типографияга дежур болуп барганда кээде 
мындай окуя болчу. Материалдар окулуп бүтүп, редактор кол 
коюп, басууга  даяр болгондо, ошол полосаларды көтөрүп алып, 
главлитке (мамлекеттик жашыруун сырды сактай турган бөлүм) 
барасың.  Типографияда атайын бир бөлмөдө бир киши отурчу. 
Ал киши баарын окуп чыгат. Эгерде мамлекеттик жашыруун сыр 
ачылып атса, биздин кен байлыктарыбыз жөнүндө айтылса, же  
советтик идеалдарга туура эмес келип калса жарабайт деп чийип 
койчу. Ошол Главлиттен өткөндөн кийин гезит чыкчу. Азыр эч 
бир жерде андай жок да. Цензура деп койчу, ошол бар болчу. Азыр 
эми биз өз алдынча мамлекет болгондон кийин ошону 
колдонобуз десе, теңирден тескери түшүнүк пайда болот да, 
эркиндикти чектеп атат деп. Бирок Кыргызстан өз алдынча 
мамлекет болгондон кийин мамлекеттин келечегине кийин 
залалы тие тургандай нерселерди журналисттер өзүбүз сезип, 
туюп, жазбай, өзүбүз сактап жүрсөк жакшы болот эле деп ойлойм. 
Эркиндик деп кете берип, баарын ачып салганда болбойт. 

Мамлекеттин кызыкчылыгы, улуттун кызыкчылыгы 
сенсациялуу маалымат-тан өйдө туруш керек да.  

- Журналисттерге мамиле кандай эле, эл ишенчү беле? 
- Cовет доорун айтып берейин. Интервьюда да ушул 

мезгилге көбүрөөк басым жасалып жатат. Анткени ал убакта 
гезитте иштегендер жыл сайын азайып баратабыз. Ал эми 
азыркы учурдагысына өзүңөр күбө болуп жатасыңар. Ал учурда, 
советтик мезгилде журналисттерди барган жеринде аябай 
сыйлашчу. Бир окуяны айтайын. Гезиттин кабарчысы бир 
мекемени текшергени барат. “Советтик Кыргызстандан” кабарчы 
келет деп ал жактагылар тытынып күтүп жатышыптыр. Кабарчы 
чийбаркыт кемсел, башына кепка кийип барыптыр. “Жетекчиге 
кирейин деп кабылдамада отурсам эле, пол жууп аткан аял ары 
тур, бери тур, азыр “Советтик Кыргызстандын” кабарчысы келет 
деп эле жактырбай атат дейт. Ошол менмин десем, ишенбей бир 
кызык болушкан. Кычырап кийинген, укмуштай салабаттуу киши 
келет деп күтүп жатышса эле жупуну кийинген бирөө барса...,” - 
деп күлдүрдү эле. Гезиттин баркы укмуш эле. Каякка барсаң 
сыйлап турчу, эч кандай пара деген жок, бирок кандайдыр бир 
башкача сыйлашчу. Журналисттерди улуу тутушчу. Азыр эми 
журналисттер да көп да. Бүгүн деле журналисттерди сыйлайт, 
бирок ошондогудай күтүнүп, сыйлайбы, сыйлабайбы билбейм.  

- Журналисттин маалымат алуу мүмкүнчүлүгү кандай 
болгон? 

- Биз сураган документти берчү. Бербей коюуга акысы жок 
болчу. Ошол убакта буйрук да болушу мүмкүн, журналист барат, 
ошол маалыматты беришиң керек деген тапшырмалар болсо 
керек. Көп жылга чейин эле ошондой болду. Кайсы 
министирликке, кайсы мекемеге чалба, маалымат бербей койсо,  
териштирилчү. Ал учурда журналист материалга жетем деп 
аракет кылчу жана ала алчу. Бирок ал кезде баары бир беткей 
болгондугу үчүн фактыны да жаап- жашыра албайт. Бир 
тыйынды эле дүкөнчү жымырып койсо, ошол дүкөнчү жазага 
тартылчу да. Ошондуктан кыңыр иштерди катып калам деген 
аябай кыйын болчу. Гезитке сындалып чыккан жетекчи сөгүш 
алчу, же партиядан чыгарылчу, же иштен алынчу. Ал убакта 
журналист  дыйкан суу кечсе суу кечип, саанчынын жанына 
барчу. Четтен туруп алып жазчу эмес. Кошо аралашып, ошонун 

турмушун, жашоосун көрчү. Алыстан туруп маалыматты алуу 
деген жок болчу. Сөзсүз жанына барып көрүп, угуп, сүрөтүн кошо 
тартып келмейин материал жазылчу эмес. Азыр мисалы, 
маалыматты телефон аркылуу алып, же мага жөнөтүп койчу  деп 
алсаң болот да. Ал убакта андай жок болчу.  

Ал кезде Борбордук  Комитеттин секретарын же 
Министрлер Советинин төрагасын сындабасаң дагы андан бери 
жагын катуу сындап, ал турсун жанагындай иштен алдырган 
күндөр көп болчу. Ошондой мыкты журналисттер барганда 
“Баланчаев келатат” - деп коркуп турушчу. Алар өмүр бою 
коркпой жазып келишти. “Советтик Кыргызстанда” Жапар Саатов 
деген фельетонист бар болчу. Жалаң фельетон жазды, эгемендик 
келгенден кийин айтып жүрдү, өмүрүмө коркунуч келип атат деп. 
Совет убагында антип өмүрүнө коркунуч туудура алчу эмес да. 
Сындадың, кемчилигин далилдеп берип атасың, ал эми сени 
коргой турган өйдө жакта партия бар. Азыр болсо журналист өзү 
менен өзү калып калышы мүмкүн.  

- Бүгүнкү күндө журналисттерди чакырып, чай берип 
акча сунуштоо өтө өнүккөн. Ал кезде ушундай сатып 
алуучулук бар беле? 

- Сатып алуучулук дээрлик жок болчу. Сатып алуу деген 
акылга да келчү эмес. Ал жерден мага бир нерсе берет деген жок 
болчу. Эми азыр кызык кырдаал, балким кийин 
журналистиканын бул жагдайын талдап, өзүнчө бөлүп караса, 
анализдесе болчудай. Себеби азыр журналистика көп кырдуу 
болуп кетпедиби. Мындайча айтканда түркүн-түркүн жеке 
менчик гезиттер көп. Ар биринин өзүнүн кожоюну, анын өзүнүн 
көз карашы бар. Ал кишинин бийликке карата мамилеси, өзүнүн 
ички туюму, интеллекти, деңгээли бар да. Ага ылайык гезит 
чыгарып, коомго таасир берип жатат. Маалыматтарды бурмалоо, 
адаштыруу, ашыра чабуу, ашыра мактоо сыяктуу ж.б. толгон-
токой нерселер орун алууда. Качандыр бир мезгилде 
журналистикадагы, асыресе басма сөздөгү мындай жагдайлар чоң 
иликтөөгө алынат деп ойлойм.  

- Журналисттин айлык маянасы кандай болгон? 
- Айлык аз эле болчу. 70 сомдон башталганын билем. 70-80 

рублден башталып, кабарчылар 120, бөлүм башчылар 240 рубль 

алчу. А бирок акчанын баркы жакшыбы, ошол акча менен эле үй-
бүлөнү багып, ошол акчаны баарына жеткирип жашадык. 

- Журналисттин укуктары сакталчу беле? Саясий 
кысымга туш болуп куугунтукталган учурлар болгонбу? 

- Саясий куугунтуктоолор сындап жазгандарга болсо керек. 
Бирок ачык көрсөтүлчү эмес. Ошондуктан жабылуу боюнча калса 
керек. Соттошкондор боюнча бир фактыны билем. Бир журналист 
сындап жазат. Анан өчөшүп калгандар атайын уюштурушканбы, 
аны пара менен карматышкан. Эгемендикке жакындап калган 
жылдар эле, 3 жылга соттолуп кетти. Үй- бүлөсүнүн айтымында 
сындап жазганы үчүн атайын карасанатайлык менен акча берип 
карматышыптыр. Өзүмдүн башыма деле түштү сындаганым үчүн.  
Депутат, министр менен ушундай кырдаалдар болду. Фактыны 
далилдеп кеткеним үчүн эле соттолбой калгам. Атын айтпай эле 
коеюн, бир депутат шайлоочуларга берген убадасын 
аткарбаганда, шайлоочулар бизге кайрылышкан. Барып көрүп, ал 
фактынын чын экенин билип, анан гезитке чыгаргандан кийин 
ал депутат чычалап, мени чакырып алып, “сен ким элең, биз керек 
болсо “Вечерний Бишкекти” соттон утуп алганбыз, сени деле 
порошок кылып коебуз” деди. Эгер мен фактыны далилдеп бере 
албасам, мени сотко бериңиз, жүрүңүз, азыр ошол жерге баралы 
дедим. Ал жерден шайлоочулары менен жолукса, кандай кырдаал 
болот эле ким билет. Бара албай койду, коркту. Ал эми министр 
ачык эле “Бул Ак үйдүн заказыбы” деп сурады. Өзү да Ак үйгө 
чалып, бөлүм башчыдан баланчага атайын жаздырдыңарбы деп 
сурап да жибериптир... 

2019-жыл. 

Мелис АЙДАРКУЛОВ: 
“24 жашымда райондук гезитке редактор болгом” 

Мелис Айдаркулов 1957-жылы 18-февралда 
Талас облусундагы Киров (азыркы Кара-
Буура) районунун Ак-Чий айылында 
төрөлүп, ушул эле райондогу Бейшеке 
айылында өсүп-жетилип, орто мектепти 
аяктаган. Ошол эле жылы эмгек жолун 
Талас облусундагы Киров райондук 
“Октябрь таңы” гезитинде кабарчы болуп 

иштөөдөн баштаган.  
1975-1977-жылдары Советтик Армиянын катарында 

кызмат өтөгөн. Андан кийин Талас облусундагы Ленинполь 
райондук эки тилде чыккан “Айылдык трибуна” - “Сельская 
трибуна” райондук гезитинде кабарчы, бөлүм башчы, редактордун 
орун басары болуп иштеп, 1981-1985-жылдары ушул гезиттин 
редактору болгон. Жогорку билимдүү, кесиби – журналист. 

1985-1990-жылдары Кыргызстан Компартиясынын Талас 
обкомунун Идеология бөлүмүнүн басма сөз секторунун башчысы, 
бөлүм башчынын орун басары, андан соң  Кыргызстан КП 
Борбордук Комитетинин Идеология бөлүмүнүн инструктору, 
Басма сөз, телевидение, жана радио секторунун башчысы болуп 
иштеген.  

1990-1991-жылдары борбор шаарда кыргыз тилинде чыга 
баштаган “Бишкек шамы” гезитинин биринчи башкы редактору 
болгон. 1991-1996-жылдары “Эркин Тоо” гезитинин биринчи башкы 
редактору, 1996-2004-жылдары – мамлекеттик “Акыл” концерни-
нин президенти, Бишкек шаардык “Утро Бишкека” гезитинин 
кабарчысы, башкы редактору болгон.  

2005-2006-жылдары – Кыргыз Республикасынын премьер-
министринин аппаратында эксперт, сектор башчысы, 
маалымат-аналитикалык бөлүмүнүн башчысынын орун басары, 
андан соң КР Президентинин басма сөз кызматында эксперт, 
сектор башчы болуп иштеген. 2006-2011-жылдары – Улуттук 
“Кабар” маалымат агенттигинин башкы редактору, КР 
маданият жана маалымат министринин кеңешчиси, 
Маалыматтык саясат башкармалыгынын жетекчиси, КР 

Жогорку Кеңешинин төрагасынын басма сөз катчысы кызматын 
аркалаган.  

2012-2015-жылдары КР Өкмөтүнүн Аппаратында эксперт, 
маалыматтык стратегия секторунун башчысы, маалыматтык 
камсыздоо бөлүмүнүн башчысынын орун басары болуп иштеген. 
2015-2020-жылдары КР Президентинин Аппаратында эксперт, 
маалыматтык саясат бөлүмүнүн аналитикалык иштер 
секторунун башчысы болгон. 2020-жылдын март айынан 
тартып, 2022-жылдын май айына чейин КР Президентинин 
Архивинин башчысы, КР Президентинин Администрациясынын 
Маалыматтык саясат бөлүмүнүн эксперти болуп иштеди.  

2018-жылы “Кыргыз Республикасынын мамлекеттик 
кызматынын эмгек сиңирген кызматкери” ардак наамы 
ыйгарылган. “Манас” эпосуна 1000 жыл эстелик медал, ж.б. төш 
белгилери менен сыйланган. 

 
- Мектепте 5-класста окуп жүргөндө Киров райондук 

“Октябрь таңы” гезитине кабар жазып баштадым. Гезитке 
жарыяланган кичинекей кабарымды көргөндө төбөм көккө 
жетип кубанып, шыктанганымды айтпа! Бир жолу редакциядан 
“Кабарыңызды гезитке жарыялай албадык. Так, ишенимдүү 
фактыларды чогултканды үйрөнүңүз, каармандын бейнесин 
толугураак ачып көрсөтүүгө аракеттениңиз” деген куш тилиндей 
кат келди. Мага ошол кат да эбегейсиз чоң дем берди. 
Кабарларымды редакцияга жиберерден мурда  кайра-кайра 
көчүрүп жазып, чыгармачылык менен иштегенди үйрөндүм. 
Бара-бара кабарды үйдө олтуруп эле жазбай болочок 
каармандарым менен жолугуп, алар менен маектешчү болдум. 
Айылдагылар да менин гезитке кабар жазарымды билип, 
колхоздун агроному, зоотехниги, бригадирлер мага кадимкидей 
олуттуу мамиле жасап калышты. 7-класста окуп жүргөндө 
штаттан тышкаркы кабарчы деген күбөлүк беришти. Аны күндө 
кечинде жаздыгымдын алдына коюп жатам...  

Мен үчүн журналисттик кесиптин романтикалуу дүйнөсүн 
алгач ачып, тушоомду кескен, мага акыл-насаатын айтып, 
батасын берген улуу инсан, залкар талант, Кыргыз Эл жазуучусу 
ЭЛҮҮБАЙ ОТУНЧИЕВ болду. Ал киши көп жылдар бою Киров 
райондук “Октябрь таңы” гезитинин редакторунун орун басары 

болуп иштеди. 1974-жылы жайында ал редактордун милдетин 
убактылуу аткарып жүргөндө мени райондук гезиттин 
кабарчысы кылып редакцияга кызматка алган.  Анда болгону 17 
жашта элем, орто мектепти  бүткөнүм жөнүндө жетилүү 
аттестаты да колума тийе элек болчу. Ошондуктан өргүүдөн 
кайтып келери менен гезиттин редактору Өскөн Исмаилов мени 
редакциядан кетирмек болот. Элүүбай Отунчиев болсо, “Мелис 5 
жылдан бери биздин гезитке кабарларды жазып жүрөт. Бир аз 
иштеп такшалып алса, андан мыкты журналист чыгат” дейт. 
Бирок редактор көшөрүп, мени иштен кетирем дейт. Ошондо Э. 
Отунчиев: “Эгерде ушул бала иштеп кете албаса, анда мен өзүм 
партбилетимди тапшырып, кызматтан кетем. Ага мүмкүнчүлүк 
берели” деп, ал мени сактап калган.  

Баса, биз, кыргыздар, үйүбүздүн эң чоң бөлмөсүн коноктор 
үчүн жасалгалайбыз. Ал эми Элүүбай Отунчиевдин үйүнүн төркү 
эң чоң бөлмөсүндө ондогон эмес, жүздөгөн өтө уникалдуу, биздин 
өлкөдө эле эмес, дүйнөдө сейрек кездешүүчү китептер бар. Мен 
анын үйдөгү китепканасына кирип чыккан сайын кадимкидей 
канат байлап калчумун... Мага ал бөлмө ушул кезге чейин 
кереметтер катылган чексиз ааламдай сезилет. 

...Редакцияда иштей баштагандан 3 күндөн кийин мени 
райондогу эң алыскы чарба болгон “Кайыңды” совхозуна 
биринчи командировкага жиберишти. Жолго эрте эле 
чыкканыма карабай совхозго кеч кирип калганда жеттим. 
Кеңседе мени совхоздун парткомунун катчысы күтүп отуруптур. 
Көрсө, ага биздин жооптуу катчыбыз Аралбай Аманов телефон 
чалыптыр. “Бүгүн кеч болуп калды, эс ал, эртең менен өзүм келип 
алып кетем” деп, парторг мени колхоздун мейманканасындагы 
бир бөлмөгө жайгаштырды.  

Бөлмөдө 3 керебет бар экен, терезенин түбүндөгүсүн мага 
белендешиптир. Эсимде, жарыкты өчүрүп, жаткан соң 2-3 мүнөт 
өтүп-өтпөй керебеттин алдынан кытыр-кутур добуш чыга 
баштады. Мен болсо, бала кезимден чычкандардан катуу 
ичиркенем. Төшөктөн тура калып, жарыкты жандырдым. 
Чычкандар ошол замат кайдадыр житип, жок болушту. А мен түн 
жарымына чейин жарыкты өчүрбөстөн ойгоо жаттым... 
Курсагымдын ачканын айтпа!.. Бирок кечке жол жүрүп, 
чарчагандыктан, акыры уйкуга алдырыптырмын.  



184 

Эртеси эртең менен парторг экөөбүз кырманга барсак, түнкү 
сменде иштегендер жаңы эле ашканага кирип баратышкан экен, 
алар менен чогуу мага да тамак беришти. Жакшы жери, ашканада 
кырманчылар менен кенен-чонон маектешип, блокнотума 
кызыктуу нерселерди жазып алдым.   

Кырмандан кийин парторг экөөбүз жайлоого карай жол 
тарттык. Көрсө, жыл сайын жайкысын совхоздун уй фермасы 
малкели, жалпы жамааты менен жайлоого чыгат экен. Биз 
барганда түшкү саан башталганы жатыптыр. Чоктой кызыл 
жоолук салынган, ак халатчан саанчылар шаркыраган тоо 
суусунун жээгинде жашыл шиберде топтолгон уйларды бирден 
саап киришти. Бул көрүнүш мага өзгөчө таасир калтырып, 
командировкадан кайтып келгенде “Кызгалдактар” деген 
сүрөттөмө жазып, гезитке жарыялагам. Ал жамаатыбызда жылуу 
кабыл алынып, редакциялык летучкада мактоо уктум. Бир жума 
өтүп-өтпөй окурмандардан да менин сүрөттөм тууралуу жылуу 
пикир айткан каттар келе баштады. Жетекчибиз Өскөн 
Исмаиловдун мен тууралуу пикири жакшы жагына өзгөрдү. Ал 
эми устатым Элүүбай Отунчиев мага дайыма: “Сен адабий 
басылмада эмес, жумасына үч жолу чыккан партиялык гезиттин 
кабарчысы экениңди унутпа. Биринчи кезекте мыкты кабарчы 
болууга умтул. Анткени гезит беттерин сүрөттөмөлөр менен эле 
толтура албайбыз. Гезитке жаңылыктар керек. Ким же эмне 
жөнүндө жазсаң да макаланы так фактылар менен, окурман 
кызыгып окуй тургандай кылып жаз. Элди түйшөлткөн 
проблемаларды терең, калыс талдаганды үйрөн. Республикалык, 
борбордук гезиттерди көп оку”- деп талапты катуу коёр эле. Мен 
жазган кичинекей информация болобу, же ар кандай темадагы 
макала болобу, ал кишинин көз жаздымында калчу эмес.  

Бирок бир жылдан кийин мен аскерге чакырылып, 
Россиянын Свердлов (азыркы – Екатеринбург) шаарында эки 
жыл кызмат өтөдүм. Ал жактан Коммунисттик партиянын мүчөсү 
болдум.  

1977-жылы аскерден келген соң Таластагы Ленинполь 
(азыркы – Бакай-Ата) районунда жаңы райондук гезит ачылып, 
аны 1-санынан баштап чыгара баштадык. Адегенде анда 
катардагы кабарчы, бөлүм башчы, редактордун орун басары 
болуп иштеп, 1981-жылы гезиттин редакторлугуна 

дайындалдым. Учурунда 23төн 24 жашка караган жаш жигиттин 
бул жооптуу кызматка дайындалышы ошол кезде өзүмө жана 
жакындарыма да, көпчүлүккө да күтүүсүз окуя болгон.  

Райондук гезитте иштеген жылдары Кыргыз мамлекеттик 
университетинин журналистика факультетин аяктадым. Өз 
кесибимдин оош-кыйыштарын көрүп, редакторлук тажрыйба 
топтоп, такшалдым. 

...1985-жылы эсил кайран СССР деген учу-кыйырсыз кең 
өлкөбүздө кайра куруу башталды. Ошол жылы күзүндө 
партиялык ишке чакырышып,  партиянын Талас облустук 
комитетинин, ал эми 1988-1990-жылдары Кыргызстан 
Компартиясынын Борбордук Комитетинин басма сөз секторунун 
башчысы болуп иштедим.  

1990-жылы борбор шаарыбыздын тарыхында кыргыз 
тилинде алгачкы шаардык гезит ачылып, жаңы гезиттин 
биринчи башкы редактору болдум. Бул ишке жаштык жигеримди, 
ак дилимди, эмгегимди, мээнетимди арнадым.  

“ФРУНЗЕ ШАМЫ” – ошол кездеги Фрунзе шаардык 
комитетинин жана эл депутаттарынын Фрунзе шаардык 
советинин аткаруу комитетинин басма сөз органы болчу. Бирок, 
биздин редакциянын таланттуу жаштардан куралган 
журналисттер жамааты чыгарган “ШАМ” партиялык гезиттин 
алкагынан суурулуп чыгып, 90-жылдардагы романтикалуу 
мезгилдин ар кыл өңүттөрүн толук кандуу чагылдырууга, 
эгемендикти эңсеген, эркиндикке умтулган элибиздин үнү, 
коомубуздун күзгүсү болууга далалаттанган гезит болду.  

“ШАМ” ошол кездеги райком, обкомдордун жетекчилерин 
мындай кой, Кыргызстан Компартиясынын Борбордук 
Комитетинин биринчи катчысына чейин катуу сындачу эле. Азыр 
айтканга оңой, бирок, 32 жыл мурда, Компартиянын бийлиги 
толук үстөмдүк кылып турган заманда бул үчүн граждандык 
эрдик, бекем эрк, чоң кесипкөйлүк керек болду. Биз гезитке 
жарыяланган ар бир сын макала канчалык курч болсо, ошончолук 
объективдүү, так жана калыс болууга умтулдук. Бирок, өлкөбүздө 
кайра куруу, ачык-айкындык саясаты жүрүп жатканына 
карабастан, сынга чычалашып, нечен ирет башкы редакторду 
горкомго, БКга чакырып, ур токмокко алышканын эстесем бүгүн 
да жүрөк болк этет.  

Ошол кезде биздин гезитте күн темасындагы курч 
макалалар, кыргыз тилинин көйгөйлөрүн козгогон, орой көздү 
чарай кылган проблемалуу материалдар, кыргыз тарыхын, 
санжырасын камтыган, нечен жылдардан бери жарыкка чыкпай 
келген макала-чыгармалар үстөккө-босток жарыялана баштаган. 
Кыргызстан демократиялык кыймылы, “Ашар” сыяктуу элдик 
кыймылдарга арка-бел болдук, колубуздан келишинче колдодук, 
сүрөдүк дегендей. Бир кезде “ШАМДЫН” ичинде “Ашар” деген 
гезиттеги гезит да чыгып турду.  

Жарык көрө баштаганына жарым жыл айлана электе 
“ШАМДЫН” редакциясы кыргыз интеллигенциясынын, деги эле 
элибиздин эртеңкиси толгонткон мекенчил инсандардын 
борборуна айланган. Биздин редакцияга эл жазуучулары, эл 
акындары, чыгаан журналисттер, илимпоздор байма-бай келип 
турчу эле.  Адегенде 15-20 миң нуска менен чыга баштаган 
биздин гезит жарым жыл ичинде борбор шаарда эле эмес, 
республиканын бардык аймактарында 100 миң жазылуучусу бар 
гезит болду. 

Бул ийгилик редакцияда иштеген таланттуу 
журналисттердин эмгеги менен жаралды. Мен аларды 
республиканын дээрлик бардык аймактарынан чогулткам. 

...Кыргыздын тарыхында бири XX кылымдын башында, 
экинчиси кылым аягында “Эркин Тоо” деген акжолтой ат менен 
жарык көргөн эки гезит болду. Бул гезиттер экөө тең тарыхый 
учурларда – өлкөдө, коомубузда кескин бурулуш болгон мезгилде 
жарык көрүп, жаңы замандын, жаңы турмуштун жарчысы 
болушту. Анын бири – 1924-жылы алгачкы саны жарык көргөн 
улуттук биринчи гезит “Эркин Тоо”. Бул гезиттин Октябрь 
социалисттик революциясынан кийинки жаңы замандын 
жарчысы катары тарыхыбыздагы орду жана ролу, аткарган 
ардактуу миссиясы жөнүндө журтчулук жакшы билет. Ал эми 
экинчи жолу “Эркин Тоо” деген аталыштагы гезит 1991-жылы 
жарык көрүп, ал эгемендүү Кыргызстан менен жашташ болуп 
калды. Мен бул гезиттин биринчи башкы редактору болгонума 
сыймыктанам. 

Ал кезде жаңы гезит чыгаруунун түйшүгү көп болчу. 
Азыркыдай компьютер, Интернет жок. Тамгалар кадимки эле 
коргошунду куюп жасалчу да. Офсеттик басуу да толук кире элек 

кез. Анын үстүнө мурда-кийин парламенттик гезит деген кандай 
болушу керек экени жөнүндө түшүнүк болбогондон кийин 
басылманын жалпы концепциясын, редакциялык саясатынын 
негизги принциптерин иштеп чыгуу оор болду. Бул багытта анча-
мынча болсо да, тажрыйба топтоп калышкан Латвияга жана 
Казакстанга бардым. Алардын тажрыйбасы мага чоң жардам 
болду.  

Эсимде, гезиттин алгачкы бир нече сандары жарык көрүп, 
элге жаңыдан тааныла баштаганбыз. 1991-жылдын август 
айынын жыйырмасында СССРдин борбору Москва шаарында 
жаңы союздук келишимге кол коюлмак болуп калды. 
Парламенттик гезиттин башкы редактору катары мен да 
премьер-министр Насирдин Исанов баш болгон Кыргызстандын 
өкүлдөрү менен бирге 19-август күнү эртең менен “Манас” 
аэропортунан самолетко олтуруп, Москва шаарына жол тарттык. 

Шереметьево аэропортунда бизди Кыргызстандын 
Россиядагы өкүлү Акматбек Нанаев тосуп чыкты. Ал киши 
Москвада кырдаал курч экенин, көчөлөрдө аскерлер, танкалар 
көп экенин, каршылык көрсөткөндөрдүн башында Борис Ельцин 
турганын, жаңы түзүлгөн ГКЧП өлкөгө толук кандуу жетекчилик 
кыла албай жатканын кабарлап, баарыбызды өзгөчө көрсөтмө 
болгончо аэровокзалда биз үчүн бөлүнгөн бөлмөдөн чыкпоону 
өтүндү. Андан соң пермьер-министр менен элчи машинага 
олтуруп, кайдадыр жүрүп кетишти. Биз аэровокзалга кирдик. 
Бизге чейин ушул эле аэропортко Түркмөнстандын, 
Тажикстандын жана Өзбекстандын өкүлдөрү учуп келишкен 
экен, алар башка залдарга жайгаштырылды дешти.  

2-3 адам аэровокзалда камалып олтурбастан, абалды өз 
көзүбүз менен көрүп келүү үчүн шаарга жөнөдүк. Таксиге 
олтуруп, айдоочудан мүмкүн болушунча Кремлге жакынырак 
жерге жеткирип коюуну өтүндүк. Айдоочу ал мүмкүн эмес экенин 
айтып, бирок, колдон келишинче аракет кыларын убада кылды. 
Жолду катар ал бизге шаардагы кырдаалды ийне-жибине чейин 
айтып берди.  

Машинадан түшкөндөн кийин да топтошкон адамдардын 
арасына кирип, алардын агымы менен баратып, көп нерселерди 
билдик. Москвалыктар “Бүгүн кечке калбай ГКЧПны кууп 
таратып, Ельцинди бийликке алып келебиз” деп ачык эле айтып 

жатышты. Биз бир сааттай элди аралап жүрдүк да, кайра 
аэропортко келдик. Башка республикалардан келген өкүлдөрдөй 
эле биз да ошол эле күнү кечинде Кыргызстанга кайтып келдик. 
Ошентип, жаңы союздук келишимге кол коюлбай калды. 

Аэропорттон редакцияга келерим менен Жогорку Кеӊештин 
төрагасы Медеткан Шеримкуловдун кабылдамасына барсам, ал 
ордунда экен, шыр эле кабыл алды. Мен ага Москвадан уккан-
көргөндөрүмдү айтып бердим. Ал: “Ельцин камалбаптырбы?” деп 
бир гана суроо берди. Б.Ельцин камалмак тургай, ГКЧПга 
каршылык көрсөтүүнүн башында турганын айтсам, кыска гана: 
“ГКЧП – бул авантюра”,- деди.  

Ошол эле күнү кечинде М. Шеримкулов өлкө президенти 
Аскар Акаевден мурда ГКЧПны, анын аракеттерин авантюра, 
мамлекеттик төңкөрүш катары айыптаган, кандай болгон күндө 
да Кыргызстан ушундай авантюрага барган бир ууч топту 
колдобош керек деген билдирүү жасады. Ал эми 31-августта 
Жогорку Кеңеш Кыргызстандын эгемендүүлүгү жөнүндө 
декларацияны кабыл алды. 

Ушул окуялардын баарын чагылдырып, калайык калктын 
калың катмарына жеткирүүдө “Эркин Тоо” гезити опол тоодой 
кызмат кылды. 

Ошентип, аскерде кызмат өтөгөн эки жылды кошпогондо 
өмүрүмдүн 46 жылы журналистика, жалпы эле маалымат чөйрөсү 
менен байланыштуу болду.  

...1990-жылдардан кийинки Рынок көйгөйлөрү кандай 
болгон күндө да жашап кетүүнү ЖМКнын негизги маселеси 
кылып койду.  

Улуу муундагы журналисттер В. Лениндин «Газета – 
коллективдүү агитатор жана коллективдүү пропагандист гана 
эмес, коллективдүү уюштуруучу да» деген сөзүн жакшы билишет. 
Совет доорунун акыркы жылдары бул цитатаны шылдыңдоо 
адат болуп кеткен. Бирок, анын тарыхый негизи терең жана 
биздин күндөрдө да актуалдуулугун жогото элек. Маселен, 
лениндик «Искра» агитатор жана пропагандист гана болбостон, 
ошондой эле сөздүн түз маанисинде уюштуруучу да болгону 
чындык. Кабарчылар тармагы, газетанын дистрибуция  тармагы, 
башкача айтканда, баштапкы ячейкалардан жана активисттерден 
гезитти басып чыгарууга акча чогултуучулар тармагы сыяктуу, 

бир эле учурда революциячыл партиянын скелети болуп 
калышкан. 

Жалпыга маалымдоо каражаттарынын структурасы сөздүн 
түз маанисинде коомдук уюмдун структурасы болушу мүмкүн (же 
тескерисинче). Азыркы шарттарда бул лениндик идеяны эң 
сонун ишке ашырып жаткан саясий ишмерлер бар. Мисалы, 
россиялык саясатчы Алексей Навальныйдын ар кандай медиа 
долбоорлорунун инфраструктурасы саясий ишмердүүлүккө 
жөндөмдүү тарапкерлердин коомдук инфраструктурасын түзөт. 

Соңку советтик журналистика теориясында жалпыга 
маалымдоо каражаттарынын функциясы жөнүндөгү лениндик 
окуу диалектикалык жактан кайра каралып чыкты. Азыр ЖМК 
коомдук пикирди калыптандырат жана чагылдырат деген тезис 
пайда болду. Жалпыга мааалымдоо каражатарынын 
функцияларын ушундайча түшүнүү батыштын да, биздин да 
коомубуздагы ЖМКлардын реалдуу ролуна толук туура келет. 

Күндөлүк жана практикалык деңгээлде ЖМКлардын 
милдети катары көбүнчө маалымдоо, тарбиялоо жана идеяларды 
жайылтуу деп түшүнөбүз. Философиялык мааниде алганда, 
жалпыга маалымдоо каражаттары коомдун «туташтыргыч 
каражаты» катары кызмат кылат. Алар социалдык 
тилектештикти – адамдардын баш кошкондугун, ошондой эле 
социалдык байланышты – көз караштардын биримдигин, дал 
келүүсүн калыптандырууга көмөктөшөт. 

Акыр-аягы келип, ЖМК бизнес куралы да, башкача айтканда, 
киреше алуу жана/же лоббисттик курал да болуп эсептелет. 

Бирок ЖМКлар эң башкы, чечүүчү милдетти чечмейинче бул 
функциялардын бири да ишке ашпайт. Ал – адамдын көңүлүн 
буруу, анын убактысын ээлөө милдети. 

Жаңылыктар таңсык болгон мурдагы заманда журналист 
окурмандын же көрүүчүнүн көңүлү үчүн жан үрөп, күрөшчү деле 
эмес. Маалыматтын көлөмү өскөн сайын окурмандын убактысы 
үчүн атаандаштык курчуду. Интернет чыныгы маалыматтык 
жарылууга алып келди: ЖМКлар жана башка маалымат 
булактары өздөрү эле контент өндүрүүнүн жана жайылтуунун 
ыкчам жана арзан жолдоруна ээ болбостон, бул процесске 
коомчулук да кошулду. Интернеттин пайда болушу менен 
авторлуктун жоюлушу жер бетиндеги 3,4 миллиард адам үчүн 

медиа активдүүлүккө жол ачты. Ошондуктан бир эле жаңылыкты 
кесипкөй журналист да, катардагы окурман да таап, тарката алат. 
Журналист менен окурман бир жээкте болуп, бири-бирин 
толуктап калды. 

Жаңы медиареалдуулуктун өзүнүн уникалдуу 
мүнөздөмөлөрү бар. Алар журналисттер менен редакторлор 
мурдатан көнгөндөрдөн таптакыр башка. Маалымат рыногу 
тескери бурулду – ал жеткирүүчүлөр эмес, керектөө рыногу болуп 
калды. Азыр адам маалыматка аңчылык кылбай, тескерисинче, 
маалымат кишиге аңчылык кылган доор келди. Маалымат 
агымын көзөмөлдөө ЖМКлардын редакторлорунан керектөөчүгө 
өттү. Маалыматтын көптүгү аны керектөөчүгө жеткирүүнү 
кыйындатты. Жалпыга маалымдоо каражаты коммерциялык, 
маалыматтык, же пропагандалык функцияны аткарабы, ал – 
маанилүү эмес. ЖМК окурмандын көңүлүн буруп, анын 
убактысын ээлей албаса, анда анын бир дагы функциясы ишке 
ашпайт. 

Бүгүн адам медиа керектөөгө күн сайын дээрлик 8 саат 
кетирет. Америкалык адам күнүнө 12 саат, орусиялыктар 10 
сааттан бир аз көбүрөөк убакыт коротот. Медиадиетанын ашкере 
токтугунан улам айрым каналдар бири-бирин каптап калат: 
мисалы, адам бир эле учурда компьютерде да иштей алат, 
подкастты да уга алат жана көз кыйыгы менен сыналгы да көрө 
алат. 

Медиа-технология магнаттары адам эртең мененкисин 
куймак жасап, жумушка даярдануу учурунда башка адам менен 
баарлаша турган үн коштоочулардын эсебинен адамдын 
суткалык жашоосунан дагы 10-12 мүнөттү өөнөп алууну 
көздөшүүдө. Медиакеректөөнүн жыштыгы азыр мына ушундай 
болуп калды. Эми ушул жык толгон медичөйрөгө классикалык 
медиа сыгылып кириши керек. 

Бирок классикалык ЖМКлар, жада калса ТВ да 
жагымдуулугу жагынан жаңы медиаларга утулуп каларын 
баарыбыз билебиз да. 

Ага карабай көптөгөн журналисттер чыныгы журналистика 
– бул жакшы жазылган текст деп эсептешет. А чынында эч кандай 
адабий ыкмалар, же сюжеттик бурулуш дирилдеген смартфонду 
жеңе албайт.  

Турмуш көрсөткөндөй, монополия гана классикалык 
жалпыга маалымдоо каражаттарын сактап кала алат. Бирок, 
андай монополия мындан ары болбойт. Жалпыга маалымдоо 
каражаттарынын ролу жана функциялары жөнүндө жүз жылдан 
берки талаш-тартыш “Журналист окурмандын бир нече мүнөтүн 
ээлей алабы?.. Тигил же бул материал канча адам-саатка чейин 
өзүнө көңүл бурдура алат?..” деген жөнөкөй суроолорго келип 
такалды: Аларга так жооп таба алганда гана медианын бардык 
башка функциялары жөнүндө сөз болушу мүмкүн. Маалымдообу, 
пропагандабы, коомдук пикирди калыптандыруубу, лоббизмби, 
завод жетекчилигинин милдеттерин эмгек жамаатына 
жеткирүүбү, эгерде окурман көңүлүн ээлей албасак, анда мунун 
бааары маанилүү эмес. 

Кыскасы, биздин күндөрдөгү заманбап журналистика 
маркетинг болуп баратат. Журналист өз контентин окурманга 
жеткирүү үчүн аны “сатышы” керек. Эгерде товарды жакшылап 
сунуш кыла билүү зарыл. Бул сен жазган тексттин мазмунуна 
караганда маанилүү, антпесең мазмун таңгакталган бойдон кала 
берет, ага эч ким көңүл бурбайт. 

Кыргыз журналистикасынын аксакалдарынын бири Нарын 
Айып айтмакчы, “кеп ошондо!..” 

2022-жыл. 

Догдурбек ЮСУПОВ: 
“Улуттук каада-салттарды чагылдырууга тыюу 
салынгандыгы чын” 

Догдурбек Юсупов Чүй облусунун Жайыл 
районунун Кайырма айылында 1952-жылы 
туулган. Пржевальск педагогикалык институ-
тунун (азыркы Ысык-Көл мамуниверситети) 
филология факультетин бүтүргөн. Эмгек 
жолун Талды-Булак орто мектебинде мугалим 
болуп баштаган. 1978-жылдан баштап 
биротоло журналисттик кесипке өтүп, 
Панфилов райондук "Слава труду" - "Эмгекке 
даңк" гезитинде котормочу, жооптуу катчы, 

редактордун орун басары, "Чүй баяны", "Аалам", "Кыргыз Туусу" 
гезиттеринде башкы редактордун биринчи орун басары 
кызматтарында эмгектенген. 

КРнын маданиятына эмгек сиңирген ишмер, СССР 
журналисттер жана жазуучулар союздарынын мүчөсү. 

                
- Журналисттик ишиңиз биринчи кайсы жерде, кандай 

шартта башталды? 
- Мугалим болуп иштеп жүргөнүмдө биздин район эки 

районго бөлүнүп, жаңы ачылган Панфилов районунда гезит 
ачылып, котормочулук ишке чакырышты. Буга мурда райондук 
гезитке жана "Мугалимдер газетасына" жарык көргөн  
макалаларым себеп болду көрүнөт. Ошентип, жаңы гезитти 
нөлдөн баштаганбыз. 

- Сизди биринчи эмгек жамаатыңыз кандай кабыл 
алышты эле? 

- Адегенде Панфилов айылындагы эски аптеканын 
имаратында редактор Бердибай Акпаров, айыл чарба бөлүмүнүн 
башчысы Иван Пищурин жана мен болуп, үчөөбүз баштаганбыз. 
Иван Васильевич өзү машинка басып макала жазчу. Аны мен өзүм 
машинкага басып которчумун. Редакторубуз 30 чакырым 
аралыкта жайгашкан Кара-Балта шаарындагы басмаканага 
материалдарды ташычу. Анан кадрлар топтоло баштаган. 

Ошентип, 15 жылдын ичинде котормочулуктан редактордун орун 
басарлыгына чейинки жолду басыптырмын. 

- Журналист болуп жумушка орношуунун ошол учурдагы 
талаптары кандай эле? 

- Окуучулук, студенттик кезден баштап райондук, 
республикалык басылмаларга кабарларды, макалаларды, 
репортаждарды, очерктерди жазып жүргөнүм журналист болуп 
калуума түрткү болду көрүнөт. 

- Сиздин алгачкы журналисттик эмгегиңиз кайсы? 
Качан, кайсы басылмада чыккан, же эфирден кеткен? 

- Биринчи "Талант учкуну" аттуу макалам 1968-жылы 13-
январда 9-класста окуп жүргөндө "Кыргызстан пионери" 
гезитине жарыяланган. 

- Ошол учурдагы журналисттин негизги милдеттери 
кандай эле? 

- Болгон окуяны болгондой реалдуу аспектиден 
чагылдырып берүү эле. Ал кезде аналитикалык макала жок эле 
да... 

- Журналистке кайсы бир темаларды жазууга тыюу 
салынчу беле? 

- Өзүм редактордун орун басары жана партуюмдун 
катчысынын орун басары, профкомдун төрагасы катары 
партиянын райкомунан темаларга тыюу салган учурду 
кездештирген жокмун.  

- Редактор берген тапшырмадан журналист баш тарта 
алчу беле? 

- Анда редакциялык саясат ар бир журналистке белгилүү 
болчу. Редактор берген тапшырма сөзсүз аткарылчу. Аны орун 
басар катары көзөмөлдөчүмүн. 

- Дегеле журналистте сөз эркиндиги бар беле? 
- Бардык бөлүмдөрдүн кызматкерлери өздөрүнө тиешелүү 

иш чараларды көргөнүн көргөндөй жазып келишчү. Бир гана 
комментарий берүүгө тыюу салынса керек эле. Ал эми саясатта 
болсо партуюмдардын демейки иш күндөрү чагылдырылуучу. 

- Совет заманында бийлик башындагыларга сын 
макалалар жазылчу беле? 

- Сын макалалар жазылчу. Ал партиянын райкомунун 
бюросунда каралчу. Анда гезиттин таасири жогору болчу. 

- Журналисттин маалымат алуу мүмкүнчүлүгү кандай 
болгон? 

- Колхоз-совхоздорго, завод-фабрикаларга барып, каалаган 
маалыматтарды алчубуз. 

- Совет журналисттерине жаза турган маалыматтардын 
багыттары коммунистик партия тарабынан аныкталган деп 
айтылат, ушул чынбы? 

- Башкаларды билбейм, бизге партиянын райондук 
комитети тарабынан көрсөтмө берилгени эсимде жок. Баштапкы 
партуюмдарда өтүлүүчү отчёттук-шайлоо чогулуштарынын өтүү 
графиги берилчү. Ага редакциянын коммунисттери барып 
катышып, материал даярдашчу. 

- Журналисттин укуктары сакталчу беле? Саясий 
кысымга туш болуп куугунтукталган учурлар болгонбу? 

- Чоң гезиттерди билбейм, биздин райондук гезитте андай 
окуя болгон эмес. 

- Сиз жарыялаган макала, материал боюнча чаралар 
көрүлгөнбү, жыйынтыктар чыгарылганбы? 

- Алыскы Суусамырда жазга карата техниканын ремонтунун 
жай-баракат жүрүп жатышы тууралуу сын макала жазсам, чара 
көрүлүп, башкы инженери кызматтан алынган. 

- Совет заманында журналисттерди чакырып чай берип, 
акча сунуштоо болгонбу? 

- Андай көрүнүштөр болчу эмес. Кээде борбордон 
журналисттер келсе, бизди кошуп берчү. Аларды 
тамактандырчубуз. 

- Совет заманында улуттук-баалуулуктарга байланыш-
кан темаларды жазууга чек коюлган деп айтылат, ушул 
чындыкка жакынбы? Болсо кененирээк токтолуп берсеңиз 

- Менимче маданий иш чаралардын өтүшү, өзгөчө "Ыр 
кесенин" жүрүшү дурус эле чагылдырылчу. Улуттук каада-
салттарды чагылдырууга тыюу салынгандыгы чын. Мисалы, 
көкбөрү ошондо эле жашыруун өткөрүлчү жана аны 
чагылдырууга тыюу салынчу. Өлүк койгон жерге коммунисттер 
барып калса катуу сынга кабылчу. 

- Совет заманында аял, эркек журналист деген ажырым 
бар беле? Аларга бирдей талап коюлчу беле же 
айырмачылыгы болгонбу? 



195 

- Менимче бирдей эле талап коюлчу. Биздин редакцияда 
Мария Еременко партбөлүмдүн, Вера Петренко маданият 
бөлүмүнүн, Уулкан Сариева котормо бөлүмүнүн башчысы 
болушуп, эркектер кандай иштерди аткарышса, ошондой эле 
иштерди аткарышчу. 

- Журналисттин маянасы (калем акысы) өзүнүн 
керектөөсүн жаба алчу беле? 

- Катардагы кабарчы 120 сом, ал эми мен редактордун орун 
басары катары 170 сом алчубуз. 20-30 сомдой калем акы чыкчу. 
Бардык керектөөнү жаба алчу. Анда партиянын райкомунун 
инструктору 170 сом алчу. 

- Совет журналисттерине кандай социалдык камсыздоо-
лор, колдоолор болгон? Болсо кандай формада, үй берүү, эс 
алууга путёвка, сыйлык акча ж.б. 

- Бул суроого өзүмдөн турмушумду эле мисал келтирип 
кетейин. Биринчи жолу 1981-жылы мага "Көгүлтүр Ысык-Көл" 
санаторийине путёвка беришкен. Кийинчирээк редакцияга 
бөлүнгөн путёвка менен "Ысык-Ата", "Жети-Өгүз" курортторуна 
эс алгам. Ал кезде килем, дорожка, жазылма адабият (подписная 
литература) сыяктуулар каат кез. Редакцияга бөлүнгөн 
буюмдарды кезек менен бөлүштүрүп берчүбүз. Мага журналист 
катары Кайыңды шаарчасынан үч бөлмөлүү, "Чүй баяны" 
гезитинин журналисти катары Бишкек шаарынан үч бөлмөлүү 
квартира бөлүнүп берилген. Менимче советтик журналисттерге 
жакшы эле көңүл бөлүнгөн. Ошондо райондук гезитте иштеп 
жүргөнүбүздө В. Петренко, Ж. Турусбеков, Б. Нааматов, Ю. 
Паршков квартира алышкан. 

- Сиздин журналист болуп калышынызга үй-бүлөңүз, 
жубайыңыз кандай караган? 

- Мени коңшу районго жаңы ачылган гезитке 
чакырышканда жубайым мектепте мугалим болчу. Эч кандай 
каршы болбостон, ишин таштап, коңшу районго мени менен кошо 
барып, Панфилов атындагы мектеп-интернатта 15 жыл 
эмгектенди. Балдарыбыз ошол жактан төрөлүштү. 

- Журналисттик ишмердүүлүгүңүздөгү кандайдыр бир 
кызыктуу окуяларды айтып берсеңиз? 

- Адеп котормочу болуп иштей баштаганда райОНОнун 
башчысынын жаңы окуу жылына карата жазылган баш макаласы 

колума тийди. Макаланын темасы "Новый учебный год не за 
горами" экен. Дароо эле "Жаңы окуу жылы тоонун ары жагында 
эмес" деп которуп, редактордун орун басарынын колуна 
карматтым. Ал окуп алып эле көзүнөн жаш чыкканча быкшып 
күлүп калды. Гезит жарык көргөндөн кийин карасам, темасы 
"Жаңы окуу жылы жакындап калды" деп оңдолуптур. Дагы бир 
жолу тезинен редакторго чакырышты. Шашып кирсем 
жергиликтүү эт комбинатынын директору отуруптур. Көрсө 
"мясо-молочных изделий" дегенди "эт-сүт буюмдары" деп 
которуп, ошо бойдон чыгып кетиптир. 

- Советтик журналистика менен азыркы журналисти-
канын негизги айырмачылыгы эмнеде деп ойлойсуз? 

- Советтик журналистикада чындык, реалдуулук биринчи 
орунда турчу деп ойлойм. Муну менимче мамлекеттик гезиттер 
карманып жатышкан өңдүү. Ал эми эркин гезиттер кээде 
апыртып жиберип жатышат. Буга мисал, өткөндө эле "Азия ньюс" 
гезити Ош базарынын жанында жайгашкан Жусуп Турусбеков 
атындагы №2 китепканада арак сатылып жатат деп жазып 
жиберди. Текшере келгенде китепканада эмес, катарындагы 
дүкөндө спирттик ичимдиктер сатылат экен. Өз күнөөлөрүн 
сезбестен, түзөтүү берип тим болушту. Эгерде совет заманында 
ушундай калп жазылса, гезиттин жетекчиси менен авторго катуу 
чара көрүлмөк. Менимче сөз эркиндигинин да чеги болот эмеспи. 

2022-жыл. 

Турганбек ШАЙЫКОВ: 
“17 миң нуска гезитти өрттөтүшкөн” 

Турганбек Шайыков 1953-жылы Нарын районундагы 
Эмгекчил айылында мугалимдин үй-бүлөсүндө туулган. 1975-
жылы Кыргыз Мамлекеттик университетинин журналистика 
факультетине (сырттан окуу) тапшырып, журналисттик 
кесипке ээ болгон. 

Журналисттик эмгек жолу 1972-жылы Нарын облустук 
«Нарын правдасы» газетасында корректор болуу менен 
башталган. Облгазетте 1981-жылга чейин адабий кызматкер, ага 
адабий кызматкер болуп иштеген.  

1981-2017-жылдары Нарын облустук маданият 
башкармалыгында инспектор, Нарын облустук телерадио 
компаниясында кабарчы, Ысык-Көл облустук телерадио 
компаниясында Ысык-Көл жана Тоӊ райондору боюнча өз кабарчы, 
Нарын обл телерадиодо башкы редактор болуп иштеп жүрүп, 
ардактуу эсалууга чыккан. СССРдин жана Кыргызстан 
Журналисттер союздарынын мүчөсү. 

 
Диктант жаздырып жумушка алышкан. 
Журналисттик ишим Нарын облустук «Нарын правдасы» 

гезитинде адегенде корректор анан адабий кызматкер болуу 
менен башталган. 1971-жылы обл гезит жаӊы уюшулгандыктан, 
жергиликтүү журналисттик кадрлар дээрлик жокко эсе 
болгондуктан, айылдардан бирдеме жаза койгон балдар-
кыздарды 10-классты бүткөндөн кийин эле тандашып адегенде 
корректорлук кызматтарга алып турушкан. Мисалы, мени 
кызматка алаарда «Нарын правдасы» гезитинин редакторунун 1-
орун басары Сулайман Мамбеталиев адегенде диктант 
жаздырган. Андан кийин бир тема берип, чакан макала 
жаздырган эле. Мына ушуларды катасыз, жакшы жазгандарды 
гана кызматка алчу. 

Мен мектепте окуп жүргөндө эле, 5-6-класстан баштап, 
райондук «Жеӊиш» республикалык «Кыргызстан Пионери», 
«Ленинчил жаш» гезиттерине мектеп жаӊылыктарын, анча 
мынча ырларды берип турчумун. «Нарын правдасына» келгенде 

алгачкы чоӊ материалым Ак-Талаа районунун соода точкаларына 
рейддик макалам болгон (1973-жыл). 

Редакциянын айлык, кварталдык, жылдык иш-пландары (ар 
бир бөлүмдүн) болчу. Журналисттер ошондогу белгиленген-
дерди, гезиттин жетекчилиги, редакторлор тарабынан берилген 
тапшырмаларды убагында, сапаттуу аткарууга милдеттүү болчу. 
Мындан тышкары чыгармачыл дараметтерине жараша 
зарисовкаларды, очерктерди, жол очерктерин да жазып келчүбүз, 
жарыялачубуз. 

Мисалы Нарын облусунда басма сөздө мамлекеттик сырды 
сактоо (обл лит деп койчубуз) бөлүмү иштечү. Гезиттин ар бир 
саны, радионун ар бир программасы булардын уруксаты жок 
жарыяланчу эмес. Ар бир санды, ар бир программаны бул бөлүмгө 
алып барып, текшертип «жарыялоого уруксат» деген мөөрүн 
бастырып турчубуз. Анан албетте, ар бир журналист советтик 
идеологияга, компартиянын ишине каршы макала жазууга 
укугубуз жок болчу. 

Редактор кабарчыга тапшырма берип командировкага 
жиберип турчу. Ал тапшырманы сөзсүз аткарып келүүгө 
милдеттүү болчубуз. Баш тартуу деген болчу эмес. Азыркыдай 
ойго келгенди жаза алчу эмеспиз. Бийликке сын айтмай жок. 
Көрүп-билип турабыз толгон-токой кемчиликтерди, жазгыӊ 
келет. Жазган менен кайда чыгарасыӊ, эч жакка чыгара албайсыӊ. 
Иштериңде кемчилик кетирип жаткан башкармалар, райондук 
мекемелердин жетекчилиги сыяктуу майда чиновниктер 
жөнүндө сын макалаларды берип турчубуз. Айрым облустук 
мекемелердин жетекчилери жөнүндө да сындар жазылчу. Кийин 
ойлосом айрым сындар обком партия менен обл. советтин 
жетекчилиги тарабынан жаздырылчу экен. Көрсө, бирөөнү 
кызматтан алгысы келсе бизге сындатып туруп алышчу бирөөнү 
кызматка көтөргүсү келишсе бизге мактатчу да, бизге чыккан 
материалдарды бетке кармап, атайын коллегия, же бюро 
өткөрүшүп, кызматка алчусун алып, кетирчүсүн кетиришчү эле. 
Муну мен Нарын облтелерадиодо башкы редактор болуп 
турганда мага да тапшырмалар берилчү. Муну мактаган, муну 
жамандаган, берүүлөрдү уюштургула деген. 

Райондорго командировкага чыкканда райкомпартиянын 
биринчи секретарына сөзсүз кирип келген максатыбызды 



199 

айтчубуз. Ал болсо, тиешелүү жетекчилерди бизге кошуп берчү. 
Керектүү маалыматты райком партия аркылуу алчубуз. 
     Өрттөлгөн гезитте обком Ишемкуловдун макаласы бар эле 

Редакциянын иш багыты Компартиянын көрсөтмөсү, 
тапшырмасы менен гана аныкталган. Ал кезде саясий куугунтук 
деген термин жок болчу, журналистика тармагында. Анткени, 
журналисттер саякатка аралашчу эмес. жазган макалалары үчүн 
жооп берген учурлар болгон. Мисалы: мен 1980-жылы «Нарын 
правдасы» гезитинде иштеп турганда «Советтик Кыргызстан» 
гезитинин кабарчысы Дыйканбек Садыковго кошулуп, Нарын 
шаарындагы соода точкаларына рейдге чыгып, рейд «Советтик 
Кыргызстан» гезитине жарыялангандан кийин редакторубуз 
тарабынан куугунтукка кабылгам. Анткени, шаардык соода 
уюмунун жетекчиси (горторгдун) Мамытов менен редакторубуз 
дос экен «Сен менден уруксат жок рейдге кошулгансыӊ» деп 
кысмакка ала баштаган. Уруксатты болсо бөлүм башчым берген, 
кийин ал танып койгон. Ошондой кийин редакторубуз мени 
кызматтан бошотуунун айласын издей баштады.  

Жазган макалаларымдан, баскан турганымдан эч нерсе 
таппай койгондон кийин, мен дежур болгон гезитти тескери 
чыгартышып, 17 миӊ нускалуу гезитти өрттөтүшкөн. Анда да мен 
күнөөлүү эмес болчумун. Ал мындай: облустук «Нарын правдасы 
гезити жумасына 5 жолу 17 миӊ нуска менен чыкчу. Ар бир чыкчу 
санга күнүгө бир жооптуу редактор, анан редактор кезек менен 
дайындалып, каталарын оӊдоттуруп, сүрөттөрүн койдуруп 
жарыкка чыгарышчу. 

Ошол өрттөлгөн гезиттин ички беттерине партиянын 
обкомунун секретары Тилектеш Ишемкуловдун макаласы 
жарыяланган. Ал макаланын башы 2-бетке, аягы 3-бетке кетмек 
(подвал деп койчубуз). Мен баарын окуп, жооптуу редакторума 
кол койдуруп, эми баса бер деп басмакананын гезит баскыч 
жигитине табыштап эс алганы үйүмө кеткем. Эртеси жумушка 
келсем эле ызы-чуу. Гезит өрттөнүп атыптыр «Эмне болду?» 
десем: 2- бет 3- бетке, 3-бет 2-бетке басылып кетиптир же, 
обкомдун секретарынын макаласынын башы аягына, аягы 
башына кетип атпайбы. Буга түздөн-түз күнөөлүү гезит баскыч 
болгон. Эки бетин атайын алмаштырып баскан да, сокур киши да 
андай басмак эмес. 

Көрсө редакторубуздун тапшырмасы менен гезиттин 
жооптуу катчысы гезит баскычка акча берип, жалдаган экен. 
Муну мен кийин облустук маданият башкармалыгында иштеп 
жүргөнүмдө “гезит баскыч” өзү айтып берген, менден кечирим 
сурап. Эми, үчөө теӊ раматылык болушкан, жер жамандап 
барбасын. 

Жарыяланган сын макала жоопсуз калчу эмес. 
Советтик журналистиканын бир жакшы жери гезиткеби, 

радиогобу жарыяланган кандай гана сын макала болбосун ал 
жоопсуз калчу эмес. мисалы, облустук «Нарын правдасы» 
гезитинде каттар бөлүмү бар болчу. Ошол бөлүм гезитке чыккан 
сын макала боюнча тиешелүү жетекчиликке кат даярдап жөнөтүп 
турчу. Ал жактан гезитке жарыяланган сын макала боюнча 
кандай чара колдонушканы тууралуу жооптор келчү (күнөөлүлөр 
кызматтан алынды, же эскертүү берилди, же кемчиликтерди 
оӊдодук ж.б ушул сыяктуу). Алардын жообу келгенден кийин 
«Сындан кийин» деген рубриканын алдында гезиттин кийинки 
сандарына жарыяланып турчу.  

Ал кезде кабарчылардын кадыр-баркы абдан жогору эле. 
Кайсы тармак боюнча командировкага барсаӊ да анын 
жетекчилиги жамандап кетпесин деп, жакшы жактарын 
көрсөтүшүп, кетеер кеткенче сени менен чогуу болуп, бүткөндөн 
кийин аябай сыйлап, узатып коюшчу. Кетеерде жол акыӊа деп 
акчасын да, коробкасын да берген күндөр болгон. Муну ошол 
кездеги баардык эле журналисттер жакшы билишет. Бирок, 
журналистти минтип сыйладык, минттик деп артыӊдан кайра сөз 
кылышчу эмес. 

Улуттук баалуулуктар, улуттук каада салттар жөнүндө 
жазбагыла деген көрсөтмөлөр жогору жактан да, өзүнүн 
жетекчилигиӊ тараптан да болгон эмес. Ал убактарда деле бул 
тууралуу журналисттердин, тиешелүү адистердин жакшынакай 
эле макалалары жарыяланып турчу.  

Биздин заманда аял, эркек журналисттердин деле ажырымы 
болгон эмес. Мисалы: «Нарын правдасында деле, Нарын 
радиосунда деле эркектер менен теӊ жарышып иштеген 
кыздарыбыз көп болгон. Болгону, ал кезде транспорт маселеси 
кыйын болгондуктан, командировкаларга көп чыгышчу эмес. 

Совет заманында айлыгыбыз, калем акыбыз жакшы эле 
болчу. Башка мекемелерге караганда биз айына төрт жолу айлык 
алчубуз. Төрт жолу дегеним айдын 15 числосунда эмгек акы 
менен калем акынын авансын, айдын аягында эмгек акы менен 
калем акынын расчётун алчубуз. Жакшы иштегендер бир 
айлыктан да көп калем акы алып коюшчу.  Командировкага 
чыксаӊ барган жерден сый көрүп, кээде командировкага деп 
алган акчаӊ коробой кайра чөнтүгүӊдө келчү.  

Журналисттерге социалдык колдоолор болчу. Ар бир 
редакцияда профсоюздук уюмдар иштечү. Редакциянын 
кызматкерлери ага мүчө болуп, мүчөлүк акы төлөп турчубуз. 
Ошонун негизинде кезек менен санаторияларга, курортторго 
путевкалар берилип турчу. Ал эми, үй алуу үчүн да ар бир 
редакцияда кезек түзүлгөн. Ошого жараша мекемеге үй 
бөлүнгөндө кезеги келгенде үйлүү болушчу. Бул жагынан 
журналисттер үчүн бир артыкчылык бар эле. Эгерде сен СССР 
журналисттер союзунун мүчөсү болсоӊ, Кыргыз ССР Министрлер 
Советинин атайын токтомуна ылайык сага 2 бөлмө үй бериле 
турган болсо, бир бөлмө кошуп 3 бөлмөлүү үй берилчү. Анткени, 
чыгармачыл адамга кошумча иш кабинет сыяктуу. Мен убагында 
бул артыкчылыктан пайдалангам. 

Журналист болгонум менен жубайым, ата-энем, бир 
туугандарым мени менен сыймыктанышчу. Гезитке 
макалаларыӊ, очерктериӊ, ырларыӊ, аӊгемелериӊ жарыяланып 
турса, радиодон бакылдап репортаждарды уюштуруп, белгилүү 
адамдардан маектерди алып турсаӊ, ким сыймыктанбайт. 
Анткени, Совет мезгилинде журналисттер, кабарчылар абдан 
барктуу болчубуз! 

17 күн Ак-Сайда эт жеп жатканбыз. 
1979-жылы декабрь айында «Нарын правдасы» гезитинде 

иштеп жүргөнүмдө редакторубуз Барктабас Абакиров фото 
кабарчы Акматаалы Тентимишов экөөбүздү Ак Сайга 
командировкага жиберди. «Ак-Сайлык малчылардын жашоо-
турмушу тууралу бир бет даярдап келесиӊер» деп. Биз Ат-Башы 
районунун борборуна барып, ал жерден Ак Сайдагы малчыларга 
жем тартып бараткан машина менен Ак-Сайдын маданий 
борборуна түшүп калдык. Кыш чилдеси, кар калыӊ. 

Биз баргандын эртеси эле калыӊ кар жаап койду. Калыӊ 
кардан маданий борборго келип кетип турчу малчылар да келбей 
калды. Же биз өзүбүз баралы десек, минип бара турган атыбыз 
жок. Маданий борбордун жетекчиси Мустапа деген байке өзүнүн 
кызматтык унаасы менен кыдыртайын десе, ал деле калыӊ 
кардан кыштоолорго бара алгыдай эмес. Анан эмне кылабыз, 
айла жок, маданий борбордун бардык шарты бар (чоӊдор 
келгенде жата турган) мейманканасында жатабыз. Жыргал, 
ичкенибиз таруудан жасалган бозо, жегенибиз согумга союлган 
мамалактын эти. Маданий борбордо он бештей үй-бүлө бар, алар 
кезек менен күндө кечинде конокко чакырышат. 

Ошентип, эч жакка чыкпай 5-6 күн өтүп кетти. Жумуштан 
сарсанаа боло баштадык, сүйлөшөлү десек, маданий борбордун 
телефону бирде иштесе, бирде иштебейт экен. Иштегенде деле 
жумуш менен түз байланыша албайсыӊ. Ат-Башы районундагы 
байланыш түйүнүнөн коммутатор аркылуу иштеген жерге 
коштурсаӊ болот экен. Анан 6-күн болот дегенде коммутатор 
аркылуу редакторубуз Барктабас Абакировго байланышка 
чыктым. 

- Барктабас Абакирович, биз бул жакка келгени кар калыӊ 
жаап салып, эч жакка чыгалбай, малчыларды кыдыра албай 
жатабыз. Же, кайра кетели десек, кете турганга да машина жок. 
Эмне кылалы? – десем эле, Ак-Сайдагы калыӊ кар тууралуу 
кабары бар окшойт. 

- Ай, Шайыков, эмне кылмак элеӊер, күн ачылып, кар 
басырылганда, малчыларга жете турган учур болуп калганда, бир 
үч-төрт малчынын акыбалы менен таанышып алып, шашпай 
келгиле. Шашпагыла, иши кылып аман-эсен келсеӊер болду-
дебеспи. 

Ушул сөздү уккандан кийин, санаабыз тынып, кайра 
кеткибиз да келбей калды. Ошентип эки-үч күндөн кийин 
редакторубуз айткандай күн да ачылып, кар да басырылып, 
жакын жердеги чабандар да маданий борборго каттай баштады. 

Биз келген малчылардан интервью алып, сүрөткө тартып, 
ишибизди да бүткөрүп, ал тургай карышкыр атабыз деп 
келишкен Ат-Башылык мергенчилер менен эки-үч күнгө кийик 
уулап да келдик. Кыскасы, ошентип жыргап жүрүп келгенибизге 
17 күн болуп кетиптир. 17 күндөн кийин редакторубуз айткандай 

Нарынга аман-эсен жеттик. Ошентип, Нарын облустук «Нарын 
правдасы» гезитинин тарыхында эӊ узак командировкада жүргөн 
Акматаалы Тентимишов экөөбүз болгонбуз. 

Биринчи жолу самолетко түшкөндө. 
Мен 1983-жылдан баштап, Нарын радиосунун Ак-Талаа жана 

Тогуз-Торо райондору боюнча өз кабарчысы болуп калдым. Ошол 
жылдары Тогуз-Тородо “Макмал” алтын кенинин курулушу жаӊы 
башталып, бүткүл республикалык эпкиндүү курулуш деп 
жарыяланып, жалаӊ тандалган комсомолдук жаштар 
бригадалары иштеп жатышкан. Ошол курулуштун жүрүшүн 
Нарын радиосуна үзбөй жарыялап туруу үчүн мен эки күндүн 
биринде эле Казарман айылына үзбөй барып, репортаж даярдап, 
радиого берип турчумун. Ал тургай ошол комсомолдук 
бригадалардын арасынан активдүү балдардан тандап, маалымат 
жактан мага жардам берип турушсун деп, кабарчылар пунктун да 
уюштуруп алгам. 

Ошондой күндөрдүн биринде комсомолдун Тогуз-Торо 
райондук комитетинин 1-секретары Элүүбек Мусаканов экөөбүз 
“Макмалдагы” бригадалардын иши менен таанышып келип, 
түштөн кийин секретардын кабинетинде олтурсак эле, телефон 
шыӊгырап калды. Элүүбек телефонду алып, бирөө менен 
сүйлөшүп эле: 

- Сени, Нарындан издеп атышыптыр, бүгүн срочно барышыӊ 
керек экен, эртеӊ эрте бир жыйынга сөзсүз катышышыӊ керек 
экен. – деди. Мен дароо эле түшүндүм. Биздин жумушта 
профсоюздук жыйналышта бир маанилүү маселе каралмак. Ага 
чын эле мен сөзсүз катышышым керек болчу. 

Анан Элүүбек ар кайсыл жакка телефон чалды, Нарынга 
машина кетеби деп. Түштөн кийин Нарынга кетчү машина 
болбоду. Казармандын аягына да барып турдук машина өтүп 
калабы деп. Ошол кездерде Нарындан Казарманга, Казармандан 
Нарынга кээде «АН-2» деген самолет каттап калчу. Ошол эске 
түшүп Элүүбек экөөбүз аэропортко барып көрөлүчү, эртеӊ менен 
кетип калаар деп, бардык. Барсак чын эле бир сааттан кийин бир 
самолет кеткени жатыптыр, Нарынга. 

- Кетесиӊби? - деди. 
- Кетем-дедим. Бирок, өмүрүмдө андай самолетко түшүп 

көргөн эмесмин. Барып, учкуч менен таанышып, кетээримди 

айттык. Орто жашап калган орус киши экен, «кетсеӊ мына» - деп, 
самолеттун салонун ачып көрсөттү. Ичи аӊгырап бош, борттун 
эки капталында эки кишилик эки отургучтан башка эчтеке жок 
экен. Анан тээтиги бурчта 200 литрлик бир бочка турат, боорунан 
ремен менен байланып. 

Ошентип, кете турган убакыт келип каркырап, шаркырап 
бир маалда самолет от ала баштады да, өӊкүлдөп-дөӊкүлдөп 
жерден көтөрүлүп жөнөдү. Мен олтурам салондо жалгыз 
«кудайлап», учкуч да жалгыз экен. Биртике учуп баргандан кийин 
эле баягы бочканы кудай урбадыбы, ремени бошоп кетип, 
тоголонуп мени көздөй жөнөбөспү. Колум да кармап бараткан 
«реперторумду» (үн жазгыч) талкалап кетет экен деп тиги 
олтургучка тура качтым. Ошентип, Нарынга жеткиче бочка 
экөөбүз далай жолу кубалаштык. Бочка тигил жакка келсе, бул 
жакка качам, бул жакка келсе тигил жакка качам, кыскасы 
Нарынга жеткиче шайым ооп, ырп этээрге алым калбай калды. 

Канча саат учтук ким билсин, бир маалда Нарындын 
аэропортуна конуп, учкуч салондун эшигин ачып эле, мени көрүп 
боору эзилип калды. Салондун ичинин ысыгынан балбаалап 
тердегеним аз келгенсип, чаӊдан жылтырап эле эки көзүм араӊ 
көрүнүп калыптыр. Ошондо билдим аба жолу деле мемиреп түз 
болбостугун. Ал жол самолетту бирде өйдө көтөрүп, бирде ылдый 
таштап жиберет тура. 

Ошентип «Эмне менен келдиӊ кечээ?» деп сураган 
коллегаларыма, досторума, «Казармандан атайын бир самолетту 
жалгыз айдатып келгем» - деп далайга мактанып жүрдүм. 

Алдыңкы тигүүчү менен бир бөлмөгө бекитип кетишкен. 
Ушул эле Тогуз-Торо районуна дагы бир жолу 

командировкага келдим. Планым боюнча райондун турмуш 
тиричилик комбинатынан (быть комбинаттан) бир алдыӊкы 
тигүүчүнү сүйлөтүп кетишим керек болчу. Түшкө жуук 
комбинаттын директоруна кирип, планымды айттым. Ал цех 
башчыларын чакырып, «кана кимди сунуш кыласыӊар?» - деп 
кеӊеш кылды. Анан баары бир ооздон бир нече жолку 
социалисттик мелдештин жеӊүүчүсү, планын дайыма ашык 
аткарып жүргөн бир тигүүчүнү чакырып келишти (фамилиясы, 
аты эсимде жок). 

Мен аны сүйлөтө турган болуп, директордон өтүндүм: 
«Радиого жазып атканда шум болбогондой тынчыраак жер керек, 
бирөөгө табыштап койсоӊуз, биз жакка эч кимди кийирбей 
коридордон эч кимди бастырбай турсун» - деп. Мен айткандай ал 
бирөөгө табыштады. 

Мен суроо берип, микрофонду сунсам эле, тиги сүрдөп такыр 
сүйлөй албай койду. Айла кеткенде өзүмдүн суроолорума өзүм 
жооп жазып, эптеп эжелетип окутуп алдым. Анан кетели деп 
эшикти ачалы десек, ачылбайт. Түрткүлөсөм, эшикти сыртынан 
бекитип салышыптыр. Такылдатсак, коридордо эч ким жок. 

Контордо иштегендер бүт түшкү тыныгууга кетишиптир, ал 
эми бизди карап тура турганы, эшиктин сыртынан кулпуну бош 
илип коюп, (ачкыч менен бекитпептир) өзү жок. 

Ошондо эле менин жанымдагы келин: 
- Иий, акмак, шерменде тигил (анын атын айтып) муну 

атайын жасады. Эми, барып күйөөмө айтат! – деп эле чебелектей 
баштады, ыйламсырап. Ошентип, дагы он мүнөттөй эшикти 
койгулап турганыбыздан кийин бирөө коридордон басып келип, 
эшикти ачты. «Ой, бул жакта эмне кылып атасыӊар?» - деп 
кытмыр жылмайып, бирок, бул келин башка экен, бизди 
бекиткени эмес. Ал болсо келген жок.  

Мен болсо, деректирди обедден келгенче күтүп, жолугуп 
болгон окуяны айтып, анан кеттим. Директор болсо: «Мен ал 
акмакты жазалайм!» деп эле чамынып калды. Кийин эмне болду 
билбейм, директор тигини жазаладыбы, тигинин күйөөсү 
келдиби? Билген жокмун. Журналисттердин башынан мына 
ушундай кызыктуу окуялар да өтөт. 

“Нарын сууга ыргытып жиберебиз” дегендер болгон. 
Дагы эле Казарман айылында командировкадамын. Тогуз-

Тороонун райондук гезитинин редакторунун орун басары 
Карыбек Кожошев деген жигит экөөбүз курсташпыз, Кыргыз 
Мамлекеттик Университетинде чогуу окуганбыз. Кээде бул жакка 
командировкага келгенде ага жолугуп, ал жашаган Киров 
колхозундагы үйүнө барып, конок болуп, жатып кетип турам. 

Бул жолу да ал иштеген редакцияга барып, жумушу бүткөнчө 
жанында болдум. Ал күнү эртеӊки чыгуучу гезитке жооптуу экен, 
жумуштан кеч чыктык. Кеч күз убагы. Анын үйү Нарын 
дайрасынын наркы өйүзүндө болчу, Киров колхозунда. Ал айыл 

менен Казарманды байланыштырган асма жыгач көпүрө бар 
болчу, ал кезде, тросс менен ары бери жылдырган. Азыркы 
заӊгыраган көпүрө салына элек. Андан машинасы деле мал салы 
деле, жөө жалаӊдаган кишилери деле ошол асма көпүрө менен 
катташчу. Бул 1984-жылдар. 

Карыбек ошол айылына жөө барып келип иштечү. Ошентип, 
Карыбек экөөбүз жумуштан чыгып, көпүрөнү көздөй кобурашып 
жөө жөнөдүк, күндүн батаарына аз калды. Сүйлөшүп олтуруп, 
көпүрөгө чукулдап калганда эле аркабыздан кыйкырып, өкүрүп, 
кол булгалап эле 4-5 бала келатат. «Туй ата, баягы келесоо 
турбайбы, баары мас тура. Эми, Туке, сак бололу, булар 
келесоолор, бизге кол салат эми» деп айткыча эле: 

- Оо, энеӊди урайын, мунун жазгычын дегеле, жазганды 
көрсөтөм сага, азыр Нарын сууга ыргытып, балыктарга жем 
кылайын! – деп эле бирөө Карыбекти баса жыгылды. Анын 
үстүнөн тигилери басып жатып калышты, кыйкырып, өкүрүп 
тээп атышат, чаап атышат Карыбек эптеп суурулуп чыгып, 
тигилер менен кармашып баштады. 

Мени, тигилер адегенде байкашкан жок, мен обочороок 
качып барып, ийнимдеги «Репертерду» бир суурдун ийинине сала 
коюп, мушташып аткандарга бардым, арачалайын деп. Ошондо 
гана мени бирөөсү жаӊы эле көргөнсүп: 

- Ой энеӊди урайын, биякта дагы бирөөсү бар турбайбы! – 
деп эле мени да качырып калышты. Бети башыма кол тийгизбей, 
артка кетенчиктеп, эптеп кармашкан болуп атам, Карыбек болсо, 
кадимкидей эле мушташып атат. Канча убакыт өттү, ким билсин, 
күн караӊгылап баратат, шай болсо ооду. 

Биз жыгылсак эле тигилер чын эле Нарын сууга ыргытып 
кетишчүдөй. 

Кудай жалгап, бир маалда эле көпүрө жактан чымын куюн 
болуп эле «Тез жардам» машинасы жаныбызга келип, токтоп, 
ичинен үч милиция чуркап түшүп, Карыбекке асылып 
аткандарды кармап калды. Мен жактагы экөө качып кеткенге 
үлгүрүштү.  

Баарыбызды шагыратып, “УАЗ-Тез жардамдын” салонуна 
салышты. Ичинде бети жабылып, бирөөнүн өлүгү жатат. 
Жанында бир медсестра бар экен, врач болсо алдында шофердун 
катарында олтурат. 

Көрсө, Киров колхозунан бирөөнүн үйүнүн свети өчүп 
калыптыр, провод үзүлүп. Ошол үйдүн чоӊ эле баласы аны улайм 
деп, тамынын үстүнө чыгып, токко урунуп өлүп калган экен. Тиги 
медиктер менен милициялар ошого барып келатышыптыр, 
өлүктү болсо экспертизага көрсөткөнү салып алышыптыр. Артта 
да бир эки машина келаткан, алар туугандары экен. Биздин 
багыбызга булардын келип калганын кара, болбосо тигилер чын 
эле мастык менен сууга ыргытып деле жиберишмек экен кийин 
уксам. 

Жанагы сөгүнүп, кыйкырып, өкүрүп келгени Карыбектин 
эле эжесинин баласы – жээни экен. Аракты көп ичип, айылга 
тынчтык бербеген зөөкүр неме экен анысы. Кичине оӊолоор 
бекен деп, Карыбек гезитке ал жөнүндө макала жазып коюптур, 
эсиӊе кел, оӊол деген таризде. Оӊолмок түгүл кылганы бул 
болбодубу! 

Ошентип, милициянын бөлүмүнө барып, Карыбек арыз 
жазып, мен түшүнүк жазып, тараганбыз. Мен жумушум бүтүп 
Нарынга кеттим. Кийин бир кайра Казарманга келсем, таяке жээн 
жарашып алышыптыр, мени да конокко чакырып, алдыма 
түшүштү. 

Мына ушундай окуялар башымдан көп өттү. Бул эми чекеси 
эле да, журналисттердин жашоосу мына ушундай. 

Алайдагы дудук кишини сүйлөткөн Керимбек. 
Советтик журналистика менен азыркы журналистиканын 

айырмасы асман менен жердей го. Биздин убакта-Советтик 
мезгилде бүт эле мамлекеттик гезит-журналдар, телерадио 
компаниялар бар болчу. Баарынын багыты бирдей эле. 
Коммунисттик партиянын чечимдерин ишке ашырууга 
багытталган макалалар, көрсөтүүлөр, уктуруулар уюштурулчу. 

Карапайым эмгекчилердин газетага, радио телеге сүйлөй 
турган, жаза турган ой-пикирлерин көпчүлүк учурларда биз 
журналисттер өзүбүз эле жазып гезит журналдарга чыгарып 
койчубуз. Ушууга ылайык бир күлкүлүү окуяны мисал келтире 
кетейин сөзүмдүн аягында. 

1977-жылдары «Нарын правдасы» гезитине Кыргыз 
радиосунун мыкты журналисти Керимбек Ибраимов жумушунан 
бошоп келип, бизде иштеп калды. Анын жумуштан бошоп 
калганы мындай болуптур. Керимбек аба Кыргыз радиосунун 

айыл чарба бөлүмүндо иштечү. Бир күнү редактору тарабынан 
Оштун Алай районуна командировкага жиберилет, райондун 
малчыларынын ишин чагылдырган радио уктуруу даярдап 
келүүгө.  

Бирок, Какем командировкага кеттим деп коюп, шаарда эле 
достору менен майрамдап жүрө берет. Жумушка чыгаар 
убактысы келгенде бир таанышынын иштеген жерине барып, 
Алай районунун бир колхозуна чалат. Чалса, башкармасы да жок, 
порторгу да жок, контордогу бухгалтери менен сүйлөшүп, андан 
колхоздун алдыӊкы чабандарынын аты-жөнүн, канча төл, жүн 
алганын, канча жылдан бери мал багаарын, кандай сыйлыктары 
бар экенин сурап алат. 

Анан үйүнө олтуруп алып, бирде тигил чабан болуп, бирде 
бул чабан болуп, үнүн өзгөртүп сүйлөп, биринде карандашты 
тиштеп, биринде мурдун кыпчып сүйлөп, кыскасы 6-7 чабандын 
ролун жалгыз аткарып, бир сааттык музыкалуу программа 
даярдап, эфирге чыгарып жиберет. Жетекчиси да мактайт 
“жакшы программа болду» - деп. Программа бүт республика 
боюнча уктурулат да. Анан ошондон 4-5 күн өткөндөн кийин 
жетекчисине ошол колхоздун партиялык комитетинин катчысы 
чалат: 

- Ой, сенин Ибраимов деген, кабарчыӊ кыйын неме го, бизге 
көрүнбөй келип кетип анан дудук кишилерибизден бери 
сүйлөтүп кетиптир! – деп. Көрсө тигил бухгалтер да бир шумпай 
экен да. Бир чабандын ордуна чабан эмес эле айылдагы дудук 
кишинин аты жөнүн берип койгон тура. 

Анан мына чоӊ ызы-чуу болуп, өзү кызматтан бошоп, 
программага уруксат берген редактору сөгүш алып тынышат. 
Ошентип, Керимбек абаны кызматтан бошотуп туруп, Нарынга 
“сүргүнгө” айдашкан тура! 

Мына Советтик журналистиканын өзгөчөлүгү!!! 

2022-жыл. 

Капар ТОКТОШЕВ:  
“Мен үйлөнө электе эле журналист адистигин 
алгам” 

- Эми өзүңүздүн журналисттик 
эмгек жолуңуз тууралуу кеп кылсак? 

-1970-1975-жылдары  окуучулук  
кезимден тартып эле райондук жана 
республикалык балдар жана жаштар 
гезиттерине кат-кабар жазып жиберип 
турар элем.  1972-жылы 8-классты 
аяктаган соң райондук гезитте 

фотокабарчы болуп иштеп жүрдүм. 1975-1980-жылдарда Кыргыз 
мамлекеттик университетинин журналистика бөлүмүндө билим 
алдым. Андан кийин “Ленинчил жаш” республикалык гезитинде, 
Ысык-Көл телерадиокомпаниясында, “Кыргызстан маданияты”,  
кийин “Кыргыз тили” басылмаларында кызмат өтөдүм. 

- Алгачкы журналисттик эмгегиниз кайсы басылмага 
жарыяланган жана биринчи эмгек акыңыз тууралы сөз 
кылсак? 

- Алгачкы жазган макалам “Кыргызстан пионери”, “Эмгек 
туусу” деген гезиттерге жарыяланган. Ошол эмгектерим үчүн 1,5  
рублдан  5 рублга чейин калем акы алчумун. Ал мезгилде 
акчанын баасы күчтүү болгондуктан алган маянабыз айлык 
чыгымдарды жапканга жетчү. 

- Эмнеге телевидение эмес гезитти тандадыңыз? 
- Негизги максатым – тележурналист болуу эле. 1977-79-

жылдары Коомдук телерадио корпорациясына практика өтөө 
үчүн барып эки жылдай иштеп калдым. Алгач практикада жүргөн 
мезгилде  азыркы “Сармердендин” башаты катары биз “Кыз-
жигит” деген шоу-программа даярдап чыгардык. Ал кезде 
телевидениеде оюн-зоок программалары дээрлик жокко эсе эле. 
Ошондуктан бул программа бат эле колдоого алынып, 
көрөрмандардын купулуна толгон десем болот. Программа 
көрөрмандарга тартуулангандан көп өтпөй мени КТРКга 
жумушка алып калышты. Анда мен  4-курстун студенти элем. 
Окууну аяктап, дипломду  алгандан кийин, телевидениени 
таштап, гезитке өтүп кеттим. Телевидениеден кетишимдин бир 
себеби сүйлөө жөндөмдүүлүгүмдүн чабалдыгы болсо керек. 

- Совет мезгилинде журналистик кесипке болгон талап 
кандай эле?  

- Ал мезгилде журналисттик кесиптин партиялык 
стандарттагы талаптары болор эле. Андан эч ким баш тарта алган 
эмес.  Журналисттерди компартиянын күжүрмөн  жоокерлери  
деп коюшчу. Ал учурунда журналисттердин негизги милдети – 
партиянын идеологиясын жайылтуу болгон.  Ошондой эле 
жогорку жактан көрсөтмө берилген темаларда гана жазууга 
мүмкүн эле. Журналист редактордун тапшырмасын аткарууга 
милдеттендирилер эле. Биздин учурда сөз эркиндиги деген 
түшүнүк болгон эмес. Жазан макалаларыбыздын ар бири жогорку 
жактан тыкыр текшерилип, уруксат берилсе анан жарыялар эле. 
Бийлик башындагыларга сын айтылчу да, жазылчу да эмес.  

- Журналисттин укуктары корголчу беле? Саясий 
кысымга туш болуп куугунтукталган учурлар болгонбу? 

- Тапшырманы так аткарган журналист ай сайын маянасы 
менен калем акысын алып, коомдо кадыр-баркка ээ болчу. Эгер 
тартипти бузсаң – кызматтан кеттиң дей бер. 

- Ал эми сиздин жарыялаган макалаларыңыздын 
таасиринен улам натыйжа болчу беле? 

- “Чабандарга көмүр аз жеткирилиптир”, “Талаада сугат суу 
тартыш” деген темаларда айыл-чарба тармактарындагы 
маселелер көтөрүлүп, сын макалалар көп жазылчу. Алар дагы 
чоңдордун уруксаты менен жарыяланар эле. Бир канча убакыт 
өткөн соң көйгөйлөрдүн чечилгендиги же тартип бузууларга чара 
көрүлгөндүгү тууралуу жооптор келип турчу. 

- Совет заманында журналистти чакырып чай берип, 
акча сунуштоо деген түшүнүк бар беле? 

- Материал топтоп жүргөндө журналист катары дастаркон 
жайып ысык чайын берип, сый көрсөтүшчү. Бирок, акча сунуштоо 
деген нерсени көргөн да уккан жа жокмун. 

 - Ал учурда  улуттук баалуулуктарга байланыштуу 
темаларды жазууга чек коюлган деп айтылат ушул чынбы? 

-Улуттук баалуулуктар боюнча партия эмне тапшырма берсе 
ошону гана жазууга мүмкүн болгон. Улуттук баалуулуктарды 
камтыган макалалар аз жазылып, көп учурларда жогорку 
тараптан тыюу салынар эле.  

- Ошол убакта эркек журналист аял журналист деген 
ажырым бар беле? Аларга коюган талаптар кандай эле? 

- Аял, эркек деген ажырым болгон эмес. Редакцияда 
иштегендердин баары журналисттик талаптарга жооп берип, 
кесиптик этикаларды сактоого милдеттендирилчү  

 - Совет журналистине социалдык колдоолор болгонбу? 
- Журналист бир  партиянын мүчөсү болсо, жогорку 

кызматтарга отурууга мүмкүнчүлүктөрү кеңири болор эле. Эгер 
журналист Журналисттер союзунун мүчөсү болсо артыкчылык 
катары бааланып үй алууга жеңилдиктер болчу. 

- Сиздин жубайыңыз журналист болууңузга кандай 
караган? 

- Мен үйлөнө электе эле журналист адистигине ээ болгом. 
Аялым болочок күйөөсү журналист экендигин билчү.  

- Совет журналистика менен азыркы журналистиканын 
айырмачылыгы эмнеде деп ойлойсуз? 

- Совет мезгилиндеги журналистика менен учурдагы 
журналистиканы салыштырууга мүмкүн эмес. Эки доордогу 
журналисттик кесиптин айырмасы эки башка, асман менен 
жердей десек болот. Совет мезгилинде өлкөбүз эгемендүү 
болбогондуктан сөз эркиндиги деген түшүнүк болгон эмес. Азыр 
болсо эгемендүү, көз карандысыз мамлекетте жашап жатабыз. 
Журналисттерге сөз эркиндиги берилген. Азыркы учурда мени 
түйшөлткөн бир гана маселе журналисттердин  жоопкерчилик 
жагынан аксап жаткандыгы. Мындан сырткары журналисттерге 
адистик билим алууну сунуштар элем. Анан кесиптик этиканы 
сактап, журналисттик милдеттерин так аткарышса. 

Суроо салган Мурат Календер 
2019-жыл.  

Абдымомун КАЛБАЕВ: 
“Өткөндүн баары эле жаман эмес, артыкчылыктары 
да көп болгон...” 

 Абдымомун Калбаев 1953-жылы Жаӊы-Жол 
(азыркы Аксы) районунун Авлетим айылында 
туулган. 1965-жылга чейин Караван мектеп-
интернатында, андан соң Ош шаарындагы 
Ю.Гагарин атындагы мектеп-интернатында 
окуп, 1970-жылы орто мектепти аяктаган. 

1976-жылы Жалал-Абад шаарындагы 
А.С.Пушкин атындагы педагогикалык окуу 

жайын артыкчылык диплому менен бүтүргөн. 1979-1984-
жылдары Кыргызстан мамлекеттик университетинин 
журналистика факультетинде окуган. 

1991-жылдан Жалал-Абад облустук телерадио компа-
ниясында Аксы, Ала-Бука жана Чаткал райондору боюнча радиодо 
кабарчы болуп эмгектенип келген. 

 
- Өзүңүздүн журналисттик эмгек жолунуз тууралуу 

кыскача айтып берсениз? 
- Мен журналисттик тармакка келип калам деп эч ойлогон 

эмес элем. Бирок Караванда интернатта окуп жүргөн кезимде 
“Тамчы” деген дубал гезит чыкчу. Бизди 3-класстан тартып 
ийримдерге  катыштырып, ыр жазганды, макала жазганды, 
көркөм адабияттарды окууну ошол «Тамчы» адабий ийрими 
үйрөткөн. Анан ошондон улам таланттын эшиги ачылып, алгачкы 
чыгармачылыгым ошол «Тамчыдан» башталган. Андан кийин 
мен Оштогу Гагарин мектеп-интернатында окуп жүргөндө Жолон 
Мамытов, Карымшак Ташпаев, Турабай Жороев, Исраил 
Сулайманов, Шабданбай Абдырахманов деген агайлар менен  
жолугушуулар көп болчу. Агайлардын ошондогу айткан акыл 
кептери бизди дагы да шыктандырып, чыгармачылыкка карай 
канатыбызды күүлөгөн. 

- Журналисттик биринчи эмгек жолуңуз качан, кандай 
шартта башталды эле? 

- Жалал-Абад шаарындагы педагогикалык окуу жайда окуп 
жүргөнүмдө ал жерде учурда Кыргыз Республикасына таанымал 

журналисттер, коомдук ишмерлер Аким Акжолов, Абибилла 
Пазылов, Рыспай Жумабеков, Эсенбек Садырбеков деген 
таланттар менен чоогу жашап, чоогу жүрүп, алар менен 
биргеликте адабий ийримдерди уюштуруп, ал жерден райондук, 
облустук, республикалык гезиттерге кабарларды жазып жүрдүк. 
Ал кезде жазган кабарларга гонорар төлөнүп берилчү, анан биз 
беш сом, үч сом, төрт сом, он сом кылып ай сайын элүү сомго 
чейин жазган макалаларыбыз үчүн гонарар алар элек. Өз алдынча 
ийрим түзүп ошентип иштечүбүз. Карымшак Ташбаев, Жолон 
Мамытов деген агайларыбыз Ошто «Багыт» деген адабий ийрим 
түзүшкөн, биз атайын Жалал-Абаддан автобус менен каттап ошол 
ийримге катышып келчүбүз. Ал жерде жазган чыгармалары-
бызды  талкуулап, ырларыбызды көрсөтүп анан алар берген 
кеңештер боюнча конкурстарды уюштуруп, жаңы ырларды 
жазып, бири-бирибизге сын айтып жүрүп такшалдык. Кийин окуу 
жайды бүтүп келип райондук гезитке жайгаштым. Гезитте 
биринчи корректор болуп эки ай иштедим. Андан кийин адабий 
кызматкер болуп иштеп, редакторлукка чейин которулуп, ал 
жерде он беш жыл эмгектендим. 

- Сиздин алгачкы журналисттик эмгегиңиз качан, кайсы 
басылмада жарык көрдү эле? 

-Журналисттик кадамдарымдын алгачкыларын айта турган 
болсом мен мектепте окуп жүргөн кезимде эле райондук гезитке 
макалаларымды чыгарып жүрдүм. Алгачкы чоң көлөмдүү 
макалам “Уларлуу тоонун уланы” аттуу очерким. Ал 1965-жылы 
“Жаңы турмуш” гезитинде жарык көргөн. Андан сырткары ошол 
учурда тамекичи  эжелер, тамекичи аялдар, кыз-келиндер, 
чарбанын иштери жөнүндө жазып, анын акысына 2 сом, 1 сом, 
тыйын берип койсо ошого аябай курсант болуп макала жарыялап 
жүрдүк. 

- Сизди биринчи эмгек жамаатыңыз кандай кабыл 
алышты эле? 

- Эмгек жамааты мен барганда абдан сүйүнүшкөн. Абдан 
таланттуу, республикага белгилүү журналисттер иштеген ошол 
учурда. Алардын катарында Анаш Сооронбаев, Шабданкул 
Казыбеков, Жаналы Нурмамбетов, Чомой Арзыматов деген 
белгилүү журналисттер бар эле. Алар мени абдан жылуу кабыл 
алышкан. Ал кезде үйлөнө элек учурум эле, Шабданкул 

Казыбеков деген агай бизге таяке болуп кетчү. Мени үйүнө 
ээрчитип барып, ошол агайдын үйүндө жүрүп иштеп, ал кишинин 
акыл-насаатын, журналистикадагы чеберчилигин, адамгерчили-
гин үйрөндүм. Ал учурда райондук гезитте иштөө оор, бир жагы 
сыймыктуу да иш болчу. Ошентип коллектив мени жакшы кабыл 
алган. Жакшы, чыгармачыл адамдар менен иштешкем. Ошондон 
эмгек жолум башталган. 

- Ошол учурдагы журналисттин негизги милдеттери 
кандай эле? 

- Журналисттик иштин негизги максаттары, багыттары 
болгон. Кандай гана гезит болбосун советтик адамдардын 
образын чагылдыруу, советтик адамдарды тарбиялоо, алардын 
эмгегин көрсөтүү анын негизги максаты эле. Ал мезгилде 
газеталарда айрыкча жанрдык өзгөчөлүккө көп көңүл бөлүнчү, 
репортаж, сүрөттөмө, интервью, заметка,   сын берүү, сын айтуу, 
ошол сыяктуу сын материалдар, фельетондор жарыяланып турчу. 
Жарык көргөн макалаларда интервью берген адам өзүнүн ошол 
гезитке чыккандыгы үчүн сүйүнүп калчу. Ал убакта адамдардын 
аброюна шек келтирүүгө такыр жол берилген эмес. 

- Журналистке кайсы бир темаларды жазууга тыюу 
салынчу беле? 

 - Эми азыр ойлоп олтурсам журналистикада тыюу салынган 
жагдайлар көп эле болгон экен. Мисалы, капиталисттик 
системанын өзгөчөлүктөрү, андагы адам эркиндиги. Капиталист-
тик системадагы жакшы тажрыйбаларды чыгартчу  эмес. 
Андайлар жөнүндө жалпы массанын да түшүнүгү аз болчу. Бирок, 
партиянын эң жакшы жери “Бардыгы адам үчүн, бардыгы 
адамдын жыргалчылыгы үчүн” - деген чакырыктын астында 
материалдар жарыяланчу. Партиянын идеологиясы азыркыдан 
он эсе күчтүү болчу. Ал убакта адамдар материалдык байлык үчүн 
эмес, идеологиялык мааниси бай болгон тарапка маани 
беришкен. Азыр болсо көпчүлүк басма сөздөр байлардын 
заказдарын аткарып, ошолордун талабын талашып, ошолордун 
артынан жүгүрүп калды. 

- Редактор берген тапшырмадан журналист баш тарта 
алчу беле? 

- Редактор берген тапшырмалардан журналист баш тарта 
алчу эмес. Ал кезде редактор жекече тапшырмаларды аз берчү, 

анткени бир жумалык, айлык, кварталдык пландар түзүлчү. 
Мисалы, райондук гезит жумасына үч жолу жарык көрчү, ошол үч 
санга кандай материалдар кетет бүт баары чыгармачыл 
коллектив олтуруп: Ким кандай материал берет? Кайсы чарбадан 
берет? Кайсы ишканадан   жазат? Кайсы тармактан жазат? 
Агартуу тармагынанбы? Экономикаданбы? Айыл чарбасынанбы? 
Мал чарбасынанбы же болбосо өндүрүштөнбү? деген сыяктуу 
тармактарды бөлүштүрүп материалдарды пландачубуз. Мунун 
баары бир жума мурда тапшырма болуп берилчү. Ал бекитилип 
калгандан кийин редактор аны буза алчу эмес, официалдуу түрдө 
жогору жактан материалдар келип калса гана гезиттин башкы 
бетине айрым өзгөртүүлөрдү киргизчү. Негизги пландашты-
рылган материал сөзсүз басылмага кетчү. Материалдарды 
жооптуу катчы, редактордун орун басары, кээде редактор өзү 
өзгөчө официалдуу материалдар болсо карап беришчү, андан 
калгандарына секретарь, бөлүм башчылар кол коюп берет элек, 
анан материал жарыяланчу. Негизинен редактор тоскоолдук 
кылып деген түшүнүктөр жок болчу. 

- Журналисттин сөз эркиндиги бар беле? 
- Азыркыдай сөз эркиндиги, журналисттин эркиндиги деген 

түшүнүктөр ал мезгилде жок болчу. Бир гана түшүнүк: 
партиянын саясатын жүргүзүү эле. Баары ошого 
багытталгандыктан ал жолдон эч ким чыкчу эмес, бир гана 
партиянын саясатын, идеологиясын жүргүзчүбүз. Биз эркин 
жашаганбыз, эркин сүйлөгөнбүз ошонун баардыгы элдин 
жыргалчылыгы үчүн болгон. Совет мамлекетинин гүлдөп өсүшү 
үчүн болгон. 

- Совет заманында бийлик башындагыларга сын-пикир 
айтылып макалалар жазылчу беле? 

- Ал кезде бийлик башындагыларга сын айтылчу, бирок ал 
сындар мезгилинде партиянын райондук, облустук комитети 
тарабынан көңүл бурулуп, сын айтылган жетекчини жумуштан 
бошотконго чейин алып барышчу. Мен бир чарбанын (завхоздун) 
бөлүм башчысын “Кайдыгерлик кайда алып барат”-, деп сындап, 
ал кишини партиядан чыгара турган болуп, райкомдун 
пленумунда карап, андан кийин бюродо карап, партиядан чыга 
турган болуп калганда бюро мүчөлөрүнүн сунушу менен катуу 
сөгүш жарыяланып, ошол коммунисттин  карточкасына жазылуу 

түрдө сөгүш берилип, ошентип жатып жумушунда калган. Ал 
мезгилде партиянын карточкасына жазылуу сөгүш алуу, камалуу 
менен тете жаза болуп эсептелген. Ошентсе да сын макалаларды 
жазчубуз. Ал эми партиянын райкому, обкомдорду 
республикалык гезиттер өзүнүн дистанциясына ылайык сындап 
партиядан чыгарып жиберген учурлар да болгон.  

- Журналисттин маалымат алуу мүмкүнчүлүгү кандай 
болгон? 

- Журналисттин маалымат алуу мүмкүнчүлүгү чектелген. 
Мисал үчүн райком партия, райондук аткаруу комитетине өзгөчө 
жашыруун каттар келген. Бирок, аларды басма сөзгө жарыялатчу 
эмес. Аларды коммунисттик партиянын деңгээлинде карап, 
өздөрү таразалап чыгарган. 

- Совет журналисттеринин жаза турган маалымат-
тарынын багыттары комунисттик партия тарабынан 
аныкталган деп айтылат. Ушул чынбы? 

- Ал убакта бир идеология болгондуктан азыркыдай өкмөт 
өзүнүн идеологиясын, президент өзүнүн идеологиясын, түрдүү 
секталар өзүнүн идеологиясын жүргүзгөндөй идеологиялар 
болгон эмес. Бир гана коммунисттик партиянын идеологиясы 
болгон. Советтик журналисттеринин жаза турган маалыматтары 
партия тарабынан аныкталган. Ал убакта партия дагы, журналист 
дагы, карапайым адам дагы бир багытта иштеген. Партиянын 
съезддеринде беш жылдык план, идеология, беш жылдык 
өлкөнүн алдыдагы багыттары аныкталган. Ошол нерселерди 
багыт кылып алып, идеологияны турмушка ашыруунун үстүндө 
журналисттер, бүткүл совет эли, жетекчилер да баарынын 
максаты ошол партиянын сьезддеринин чечимдерин ишке 
ашыруу болгон. Ошондуктан биз ар бир макалада; “Партиянын 
22-23,25чи съездин ишке ашырууда баланча чарба, ишкана, 
баланча киши ушундай иштеп жатат” – деп баштачубуз. 
Журналисттер союздары, жазуучулар союздары, сүрөтчүлөр 
союздары болгон. Алардын да максаттары бир гана багытка 
багытталган. 

- Журналисттин укуктары сакталчу беле? Саясий 
кысымга туш болуп, куугунтукталган учурлар болгонбу? 

- Журналисттин укуктары басмырланган учурлар болгон, 
бирок аны жалпы масса журналисттин укугу басмырланды деп 

эсептебеген. Чоңдорду сындап куугунтукталып чет 
мамлекеттерге качып кеткендер деле болгон. Алар чет 
мамлекетке барып, капиталисттик системанын өзгөчөлүктөрүн 
көрүп бирин-бири сындап, бирок ал нерсе элге анчалык таасир 
эткен эмес. Тескерисинче эл аны жаман көргөн. Биздин 
мамлекетти бузуп, бөлүп жарып жатат, бузуку дешкен. Идеология 
элди ошондой кылып койгон. 

- Сиздин жарыяланган макалаларыңыздын негизинде 
чаралар көрүлгөнбү? Жыйынтыктар чыгарылганбы? 

- Менин жарыяланган материалдарым боюнча чаралар 
көрүлүп,  жыйынтыктар чыгарылган. Илгери союздун учурунда 
бети ачылгандыгы үчүн журналистке акарат келтире турган 
болсо, анда аны бюродо карап анын акмагын чыгарган. Эч ким 
журналистикага акарат келтире алган эмес. Азыр болсо башкача. 
Көрсө баары заман талабына жараша өзгөрөт экен да. 

 - Совет заманында журналистти чакырып чай берип, 
акча сунуштоо болгонбу? 

- Ал мезгилде журналистке чай берип акча сунуштоого 
журналисттер муктаж эмес болчу. Аларга баарысы жетиштүү эле, 
шарттар түзүлүп берилген. Алган маянасы турмуш- 
тиричилигине жеткен. 

- Совет заманында улуттук баалуулуктарга байланыштуу 
темаларды жазууга чек коюлган деп айтылат. Ушул чынбы? 
Болсо кененирээк айтып берсеңиз? 

- Чындыгында “Улуттук баалуулуктарды заманга шайкеш 
жасайбыз” - деген шылтоолор менен улуттук баалуулуктарды 
анча жаздырбаган. Бирок, жаздырбаганы менен аны элдер 
өздөрүнчө жасап, жоготпой алып келишкен. Ошентсе да 
жолдорун таап жазчубуз, мисалга: тушоо кесүү, тойлорду өткөрүү, 
юбилейлерди өткөрүү, чеберлер, усталар жөнүндө. Анда деле кээ 
бирлерибиз жазчубуз. Айрым диний ырым-жырымдарды чектеп 
таштаган. Ал мезгилде атеизм абдан күчтүү болчу. Диний ырым-
жырымдарга, мечиттерди курууга, намаз окууга, айрым жерлерге 
барып зыярат кылууга, сыйынууга тыюу салынып, мечиттердин 
баарын, мазарлардын көбүн жок кылып андайларды жазууну 
такыр чектеп салышкан. Бул нерселер ошол мезгилдин талабы, 
идеологиясы болгон. Ошого жараша журналисттер дагы ошол 
багытта иш жүргүзгөн. Бул нерсени такыр эле чектеп салды деп 

деле айткан болбойт. Ошол мезгилди деле жазган жазуучулар 
болгон, бирок аны цензурага ылайыктап, элге тескери таасирин 
тийгизбей тургандай кылып жазышкан. Лениндин бир сөзү 
болгон: “Дин элдин башын айланткан апийим”-деген. Ошого 
ылайык агитация, пропаганда жүргөн. Каада-салттарды жаңыча 
жүргүзүп, СССРдин жалпы идеологиясына ылайыктап, орустун 
маданияты басымдуулук кылып, ошого ылайыкташтырылган 
маданий иш-чаралар өткөрүлгөн. 

- Совет заманында аял журналист, эркек журналист 
деген ажырым бар беле? Аларга бирдей талап коюлчу беле? 

- Совет доорунда аял журналист, эркек журналист деп 
бөлгөн эмес. Ошол учурда деле мыкты журналист кыздар болгон. 
Алар “Чалкан” сатиралык журналында, “Кыргызстан маданияты” 
гезитинде, телерадиолордо,  башка басма сөздөрдө, райондук 
газеталарда иштешкен. Мисалы, мен журналистикада окуганда 
бизде 14 кыз, 7 эле эркек бала окуганбыз. Алардын ичинен 
мыкты-мыкты диктор кыздар чыкты, мыкты  тележурналисттер 
чыкты, редактор кыздар чыкты. Мисал үчүн Ысык-Көлдүн Тоң 
райондук гезитинин редактору Мээркан Токсобаева менен бирге 
окуганмын. Азыр ал кыргыз маданиятына эмгек сиңирген 
кызматкер деген наам алган. 

- Журналисттин алган маянасы жана калем акысы 
керектөөсүн канааттандыра алчу беле? 

- Совет учурунда деле журналисттердин айлык акысы 
анчалык каралган эмес. Жалпы эл катары эле айлык алчубуз, 
мисал үчүн мен журналист болуп ишке киргенимде 65 сом 
айлыкка иштегем. Кийинчерээк 70 сомго чыкты, 100 сомго 120 
сомго ошентип көтөрүлүп олтурган. Бирок ошол убактагы 65 сом 
айлык көп проблеманы чечкенге  жетчү. Ошондон кийим алчубуз, 
театрга барчубуз, ошондон газета-журналдарга жазылчубуз ж.б. 
иштерге ошол акча жеткен. Андан сырткары ал убакта бир дагы 
эмгегиң жерде калчу эмес, мамлекет гонорар төлөп берет эле. Бир 
информация жазсаң дагы ошого гонорар төлөчү. Республикалык, 
облустук газеталар бизге караганда көп эле, алардан   алчубуз. 

 “Правда” гезитине менин кичинекей бир информациям 
чыгып, ошого 300 рубль гонорар алгам. Ал учурда китеп жазсаң 
аны сатуу, таркатуу деген түшүнүк жок эле. Китебиң чыгаары 
менен анын калем акысын төлөп берип, мамлекет аны сатып 

алып койчу. Анан аны дүкөндөргө өзү сатып, кирешеси 
мамлекетке түшчү. Мен акыркы жылдары илинип калдым, 
ошондой бир-эки китебимдин калем акысын алдым. Ал убактагы 
пул менен 800 сом , 900 сом, 1000 сомго чейин акча алдым. Бир 
жарым миң пулу бар адам орто бай деп эсептелчү. 

 - Совет заманында журналисттер арасында түндүк-
түштүк болуп бөлүнүүлөр болгонбу? 

- Ал мезгилде түндүк-түштүк деген түшүнүк жок болчу. 
Республика бир адамдай болуп жашачу. Өзбекстан, Кыргызстан, 
Тажикстан деген дагы түшүнүк жокко эсе эле. Баарысы бир 
союздук республиканын адамдарындай, союздун кайсы жеринде 
жүрсөң дагы бир республиканын адамына окшоп жүрчүсүң. 
Таластык, Ноокаттык, Оштук, Баткендик деп бөлбөгөн. Адамдар 
Баткенге барып деле, Алайга барып деле иштей берчү. Сен Оштон 
келипсиң, Аксыдан келипсиң деген нерсе такыр айтылчу эмес. 

- Жубайыңыз журналист болууңузга кандай караган? 
- Мен журналист болуп иштеп, такшалып, элге көрүнүп 

калган мезгилде үйлөндүм. Аялым менин журналист экендигиме 
сыймыктанып турмушка чыккан болушу керек деп ойлойм. 
Журналист катары мени сыйлайт эле. Ал өзү дагы жазганга 
аракет кылчу, бирок балдар, үй-бүлөлүк турмуш деп жүрүп 
жазбай калды. Журналист болгондугум үчүн аябай сыймыктанат 
эле. 

- Журналисттик ишмердүүлүгүңүздө кандайдыр бир 
кызыктуу окуяларды айтып берсеңиз. 

- Журналисттик иште көп кызыктуу окуялар өттү, ошону 
менен бирге көп кыйынчылыктар баштан өттү. Бирде самолет 
менен Каравандан Чаткалга бир нерсе жазайын деп бардым, 
Барпы Рысбаевич деген обкомдун секретары келмек экен.  Ал 
келе албай калып анын оордуна мен учканмын. Ал убакта АН-2 
деген самолет почта ташып каттачы эле. Ошону менен Чаткалга 
барып түшсөм Чаткалдын райкомунун биринчи секретары, 
жаштар комитетинин секретары баарысы аэропортко келип мени 
тосуп алышкан. Көрсө алар Барпы Рысбаевичти тособуз деп 
келишкен экен. Анан мен самолеттон түшкөндө эле мени менен 
учурашып келиңиз Абдымомун байке келиңиз дешип машинеге 
олтургузуп, Барпы Рысбаевич келбей калган турбайбы деп алып 
кеткенде, элдердин баары таң калышкан. Калбаевдин кадыры 

бийик турбайбы, райкомдун биринчи секретары келип тосуп 
алып кетти деп. Кийин үч күндөн кийин кайра самолетко келип 
учайын десем ошол жерде иштеген аэропорттун начальниги 
“Абдымомун байке, келиңиз чай ичиңиз. Мен сизди аябай сыйлап 
калдым, себеби бир дагы журналистти райкомдун биринчи 
секретары келип тосуп алганын көрбөгөм. Сизди Кошбаев 
аксакал өзү тосуп кетпедиби” –деп аябай сыйлаган эле. 

- Совет журналистикасы менен азыркы журналисти-
канын негизги айырмачылыгы эмнеде деп ойлойсуз? 

- Ал кездеги журналистика менен азыркы журналистиканын 
айырмасы асман менен жердей. Ал убакта журналист кадрларды 
окутуп, андан кийин жогорку журналисттик партиялык 
окууларга жиберип, саясий окууларды өткөрүп, журналисттерди 
ар дайым куралдандырып турчу. Редакцияларда ар жумада бир 
жолу саясий окуу өткөрүлчү. Өлкөдө болуп жаткан саясий 
жаңылыктардын баарын бирөө айтып берип, аны калгандары 
талкуулап ал боюнча багыттарды аныктап иштечүбүз. Азыркы 
журналисттерди андай окутуу жок, азыр көп журналисттер пулу 
барлардын ишин аткарып калган учур болуп калды. Ушакты, 
кырсыктарды жаңылык катары эсептеп алышты. Журналист-
терге үй берилчү, командировкага чыкканда чарбалардын, 
совхоздордун, мекеме ишканалардын жетекчилери өздөрү 
айландырып көрсөтүп кайра алып келип койгон. Азыркыдай ар 
ким өзүнүн мүмкүнчүлүгүнө жараша иштеген эмес, ал убакта 
цензура бар эле, көркөм адабияттарды да карачу. Идеологиянын 
чегинен чыгып кетпейт элек, ошондой жакшы жактары болгон. 
Өткөндүн баарын эле жаман деп айта берүү болбойт, өткөндүн 
жакшы жактары абдан көп болгон. Совет доорунун артыкчылыгы 
менен кыргыз эли жогорку маданиятка жетишти. Кыргыз эли 
жогорку адабий бийиктикке жетишти, жогорку басма сөздү түзө 
алды. Университеттерде кадрларды даярдап жатат. 

Суроо салган : Нурланбек кызы Гүлбарис  
2019-жыл. 

Кален СЫДЫКОВА:  
“Учурдагы сөз эркиндиги – башаламан сүйлөй 
берүү, текеберчилик, бирин-бири басмырлоо” 

 Кален Сыдыкова 1958-жылы 25-январ-
да Жумгал районунун Чаек айылында 
туулган.  Кыргыз мамлекеттик универси-
тетинин журналистика факультетин 
аяктагандан кийин Кыргызстан КП БКнын 
алдындагы тарых институтунунда 
редакторлук, Кыргыз мамлекеттик 
телерадио компаниясында башкы редак-

торлук кызматтарды аркалаган. СССР Жазуучулар союзунун 
мүчөсү, Кыргыз Республикасынын маданиятына эмгек сиңирген 
ишмер. 21 китептин, 800 макаланын автору. 

 
- Журналисттик биринчи эмгек жолуңуз качан, кайсыл 

жерде, кандай шартта башталган? 
- Үчүнчү курсумда турмушка чыктым. Окуу жайды аяктаган 

соң балам менен жумушсуз үйдө отуруп калдым. Ал убакта 
“Советтик Кыргызстан”, “Ленинчил жаш”, “Кыргызстан 
маданияты”, “Пионер газетасы”, “Ала-Тоо” деген саналуу гезиттер 
бар болчу. Ал гезиттерге жумушка орношуу өтө кыйын болчу. 
Анткени штат саналуу болгондуктан кадрларды которуу сейрек 
кездешчү. Акыры 1983-жылы Партия тарыхы институтуна 
редактор болуп орношуп, ал жакта он жыл иштеген соң, Кыргыз 
мамлекеттик телерадиокампаниясына башкы редакторлукка 
которулдум. Кийинчерээк, 1994-жылы ачылган “Чар тарап” деген 
эркин гезитке бир жыл башкы редактор болдум. Ошол мезгилде 
Жогорку Кеңешке Чаек округунан депутаттыкка аттанып, өтпөй 
калган соң, Президенттин администрациясында сектор башчы, 
иш башкармалыгында бөлүм башчы болуп иштеп калдым. Азыр 
мамлекетибиздин Улуттук Китеп палатасында директордун орун 
басары болуп 2005-жылдан бери иштеп атам. Мээнети катуунун – 
тапканы таттуу дегендей ар бир адам өз эмгегинин жемишин 
көрөт, андыктан талыкпай эмгектенүү абзел. 

- Биринчи эмгек жамаатыңыз сизди кандай кабыл алды? 
- Ал убакта таанышың же колдогон кишиң жок болсо 

жумушка орношуу өтө кыйын болчу. Мен жаңыдан окууну 
бүткөндө Партия тарыхы институтуна келип Карл Маркс, Ленин 
жана Фридрих Энгельстин чыгармаларын кыргызча которуп 
басуу бөлүмүнүн редактору болуп иштей баштадым. 
Кесиптештеримдин баары коммунисттик партиянын мүчөсү 
жана жашы улгайган кишилер эле. Партия тарыхы институтунда 
жашы да, коммунист эмеси да мен болчумун. Кичүү жана жаш 
болгондугум үчүн жамаатым мени жакшы кабыл алды. Ал жерден 
котормонун сырларын, саясий публицистика эмне экенин билип, 
журналистика чөйрөсүндө чоң тажрыйбага ээ болдум. Ал 
институтта иштөө мен үчүн өтө чоң мектеп болду, анткени 
тажрыйбалуу журналисттер, котормочулар, жазуучулар менен 
иштешип, алардын агалык тарбияларын көрдүм. Өтө нарктуу, 
салттуу жана түшүнүктүү адамдар эле. Жамаатым мени колдоп, 
көтөрмөлөп, колунан келишинче жардам берди. 

- Журналист болуп орношуунун ошол мезгилдеги 
талаптары кандай эле? 

- Билим алгандар көп болгону менен иш орундар аз. Азыркы 
учурда Кыргызстанда 300гө жакын гезит чыгат жана баары 
менчик эмеспи. Ал мезгилде 4-5 гезит чыкчу. Жумуш орундары аз 
болгондуктан көптөгөн таланттуу жана билимдүү журналисттер 
иши жок үйдө отуруп калган. Билимдүү, таланттуу жана калеми 
курч болсун деген талаптар менен биргеликте жумушка  
орношуунун субъективдүү жактары да болгон. Мисалы, 
таанышың же колдогон адамың болушу керек дегендей. 
Жалпысынан айтканда, ошол мезгилдеги Кыргызстан 
Компартиясынын саясаты – кадрларды такшалтып өстүрүү, чоң 
даражага жеткирүү эле. Андыктан жумушка иш билген, 
тажрыйбалуу кадрлар алынчу. 

-  Алгачкы журналисттик эмгегиңиз тууралуу айтып 
берсеңиз? 

- Биринчи эмгегим мектепте окуп атканда жарыяланды. 
Окуу мезгилинде бизде ишембиликтер көп өткөрүлчү: бак тигип, 
көчөттөрдү отургузуп, үйлөрдү актачубуз. Алтынчы класста 
мугалимдерибиз бизге бак тиктирди.  Бул тууралуу “Бак тиктик” 
деп кабар жаздым. Макалам райондук “Демилге” аттуу гезитке 

жарыяланды. Алакандай ошол кабарымдын чыгышы мага 
ушунчалык дем-күч берип, аябай таасирленгеним эсимде.  
Ошондон бери тынбай жазып келем. Азыр айылга барып калсам, 
ошол бактар сонун болуп өсүп турат. 

- Ошол учурдагы журналисттердин негизги милдеттери 
кандай эле? 

- Негизги милдет – туура жана калыс жазуу. Бир гана партия 
башкаргандыктан анын саясатын жүргүзгөнгө туура келген. 
КПССтин өзүнүн программалары, чакырыктары, идеялары 
болгон жана журналисттер макалаларын ошого ыңгайлаштырып 
жазышчу. Ар дайым социалисттик мелдештер болуп, жеңүүчүлөр 
аныкталып турчу. Советтик журналисттин эң башкы милдети – 
эмгектин алдыңкыларын даңазалоо жана пропагандалоо. 
Адамдарды сындай турган гезиттер дагы бар болчу жана 
фельетон жанры деп аталчу. “Чалкан” деген журналга сатиралык, 
сын-пикирди камтыган макалалар жарыяланып келген. Макалаң 
эң биринчи журналдын башкы редакторунун көзөмөлүнөн өтчү. 
Эгерде макала туура эмес жазылган болсо, журналистке чаралар 
көрүлүп, жыйынтыктар чыгарылчу. 

- Журналистке кайсы бир тема тууралуу жазууга тыюу 
салынчу беле? 

- Тыюулар жөнүндө ачык айтылбаганы менен албетте 
цензура болгон. Улутчулдук, терроризмге үгүттөө, элди бири-
бирине каршылаштыруу жөнүндө жазууга тыюу салынчу. Совет 
өкмөтү болушунча совет элин бириктирип, ынтымагын 
арттырууга аракет жасаган. Бул идеяга каршы чыккан бардык 
журналисттик макалаларга тыюу салынып келген. Бийликке, 
КПССтин чоң жетекчилерине, мүчөлөрүнө сын айтуу мүмкүн эмес 
эле. Мындай багытта макала жаза турган болсоң, эмгегиң 
жарыяланбай, өзүң болсо жумуштан айдалмаксың. Ошондуктан 
журналисттер абайлап жазууга аракеттенчү. 

- Совет заманында улуттук баалулуктарга байланыштуу 
темаларды жазууга чек коюлган деп айтылат. Ушул чынбы? 

- Улуттук баалуулуктарга чек коюлган эмес, а бирок саясий 
темаларга чек коюлган. 1930-жылдары репрессия болгондор, 
партиядан чыгарылгандар, кулакка кеткендер көп болгон. Алар 
КГБнын көзөмөлүндө тургандыктан алар жөнүндө жазууга 
мүмкүн эмес болчу. Кийин көбү акталган соң, алар тууралуу жазуу 

кайрадан мүмкүн болуп калды. Кыргыз чөйрөсү өзүнөн-өзү 
саясатташып, репрессиядан кийин коркуп, айрым нерселер 
тууралуу жазуудан өздөрү баш тартышкан. Чектөөлөр 
адамдардын өздөрүнө байланыштуу болгон. Мисалы, Манас эпосу 
боюнча 1952-жылы чоң конференция болуп, эпосту элдик деп 
аташып кошмо варианттарын чыгарууга уруксат берилген. Аалы 
Токомбаевдин “Кандуу жылдар” жана башка ушул сыяктуу 
чыгармалардын басылып чыгуусуна уруксат берилген эмес. Алар 
улутчул, элге каршы деп эсептелинген. Орус калкына каршы 
чыккан деп Молдо Кылыч баштаган көптөгөн оозеки 
акындардын чыгармаларынын чыгышына уруксат берилген 
эмес. Бардык ушу сыяктуу тыюулар – совет өкмөтүнүн 
кемчилиги. Биздин олуялар айткан сөздөрдүн туура экенин 
турмуш эми көрсөтүп атат. 

- Редактор берген тапшырмадан журналист баш 
тарталчу беле? 

- Гезиттин ишин уюштуруу, гезитте кандай темалар 
чагылдырылышы керек экендигин аныктоо – толугу менен 
жетекчинин милдети эле. Андыктан редактор берген 
тапшырмадан журналист баш тарта алчу эмес. Тема жогорку 
жактан белгиленип, бекитилип келген, ал эми журналисттин 
милдети – аны аткаруу болчу. Редактор өзү деле жаман нерсеге 
жумшабагандыктан журналисттер тапшырманы толугу менен 
аткарууга даяр болчу. 

- Советтик журналистте сөз эркиндиги бар беле? 
- Азыркы учурда сөз эркиндиги деген эмне? Ар кайсынын 

башын айта берүү, улутту кемсинтүү, гүлдөгөн корпорациялык 
коррупциялар, ар гезитке бирден миллионерлер ээ болуп алып, 
бири-бирин сындашуу. Мындай түшүнүк советтик 
журналистикада кездешчү эмес. Бир багыттагы сөз эркиндиги 
бар болгон менен ленинизмди, марксизмди сындоого жол 
берилген эмес. Ага карабай сын жакшы өнүккөн. Мисалы, туура 
эмес нерселер болуп калса, сын айтылып, партиялык өкүм 
чыгарылчу. Журналисттер тыюулардан өтүп кетсе материалы 
чыгарылчу эмес. Азыркы учурдун сөз эркиндиги – башаламан 
сүйлөй берүү, текеберчилик, бирин-бири басмырлоо. Советтик 
журналистикада болсо партиялык принциптерге негизделген сөз 
эркиндиги болгон. 

- Маалыматка жетүү кыйын беле? 
- Маалыматка жетүү кыйын болгон деп айтуу туура болбос. 

Бир партиялык система болгондон кийин бүткүл маалымат 
газета, журнал, телевидение жана радиого чыкчу. Информацияны 
ошол жактан алып, ошол маалыматтын негизинде иштечүбүз. 
Мамлекеттин жеке кызыкчылыгы делип жашыруун 
маалыматтар чыккан эмес. Бул нерсе азыркы күндө дагы бар, ар 
бир мамлекет жашыруун саясатка ээ. Негизинен советтик 
журналистика элди агартууда, тилди өнүктүрүүдө, 
журналистиканы калыптандырууда чоң эмгек жасады, андыктан 
советтик журналисттерге азыркы журналисттер милдеттүү. 
Советтик журналисттер бир гана маалымат менен иштеген эмес. 
Алардын чыгармачылыгы көп кырдуу болгон: ыр, драма, проза 
жана которуу. Журналисттердин көпчүлүгү чоң жазуучулар 
болгон. 

- Журналисттин укуктары сакталчу беле? Саясий 
кысымга туш болуп куугунтукталган учурлар болгонбу? 

- Совет журналистикасында куугунтуктоого туш болгон 
учурларым болгон жок. Менде бул нерсе Советтер союзу 
тарагандан кийин болду. Мен 1998-жылы беш депутат менен 
соттоштум. Текебаев, Ачилова, Байболов, Кадырбеков аттуу 
саясатчылар жөнүндө “Парламенттин кылмышы” деген макала 
жазгам. Макала чыккаң соң, бешөө тең мага миллион сомдон 
айып коюп, сотко беришти. Ленин, Свердлов райондук 
сотторунда мен алар менен бир жыл соттоштум. Алардын кол 
тийбестик укугу бар, жогору жакта турушат, ал эми мен болсо 
жөнөкөй журналист. Кыргыз Республикасынын журналисттер 
жөнүндө мыйзамдарын окуп чыксам, бирөөсү дагы 
журналисттерди коргобойт экен. “Журналисттер, акыңар бар, 
жаза бергиле” деп коёт экен, а бирок жазган соң алардын укугун 
эч ким коргобойт . Депутаттарды чачым агарып жүрүп акыры 
жеңдим, а бирок ден соолугумдан айрылдым. Журналисттерди 
коргоо боюнча Кыргыз Республикасынын мыйзамдары чийки. 
Журналисттерди коргобой, бир нерсе болсо олигархтарды 
коргогон мыйзамдарды түп тамырынан өзгөртүш керек. Башкача 
айтканда, журналист согушта чуркап бараткан солдаттай. 
Башкалар атат, ал эми журналист болсо жолдо курман болуп, 
көмүлбөй жата берет. А бирок журналист дагы адам, бир 

кесиптин ээси жана ал дагы башкалар сыяктуу эле корголушу 
керек. 

- Сиздин жарыяланган материалдарыңыз боюнча 
чаралар көрүлгөнбү? 

- 1989-жылы Кайра куруу жылдары “Лениндин 
эмгектеринин баарын китеп кылып чыгарганга болбойт, иргеп 
чыгаралы. Эскиргендерин чыгаруунун кереги жок” деген таризде 
макала жазгам. Ал “Ленинчил жаш” гезитине чыккан соң 
Борбордук комитеттен биздин институттун директоруна чалып, 
мени партиялык чогулушка чакырышты. “Сага муну жаз деп ким 
тапшырма берди эле? Эмне үчүн Ленин эскирди деп жазасың? 
Сенин түпкү тегиң репрессияланган турбайбы”, - деп мени 
талкууга алышты. Мени партиядан чыгарабыз деп айтышты, а 
бирок мен партияда болбогонум үчүн эмне кыларын билишпей 
“экинчи жазбагын” деп кетирип жиберишти. Жоопкерчилигимди 
күчөтүү максатында, партияга мүчө кылып алды. Колумдан 
келишинче пикиримди ачык айтканга, коомдо былжып жаткан 
темалар жөнүндө жазганга, позициямды билдиргенге аракет 
кылып келем. 

- Совет заманында журналистти чакырып, чай берип, 
акча сунуштоо болгонбу? 

- Азыркыдай жалган фактыларды жазып, имиштерди, 
далилденбеген маалыматты, ушактарды жарыялаган, пара алган 
журналисттер жок болчу. Совет заманында журналисттер 
партияга жана элге гана кызмат кылчу. Азыркы учурдагы 
журналистика кулдук психологияда, башкача айтканда гезиттер, 
телевидение, радиолор жеке менчик ээлерине кул катары 
иштешет. Бүгүнкү күндө журналисттер кайсыл органда иштесе, 
ошого гана баш ийет, ошонун кулу. Совет заманында мындай 
түшүнүк жок болгон, анткени социалдык мелдештердин 
жыйынтыгы чыгып турчу, жакшы иштегендер орден, медал 
алган, Социалисттик эмгектин баатыры болгон, Эл артисти, Эл 
жазуучусу деген жакшы наамдар берилген. Корпоративдик 
кызыкчылык болгон эмес, элдин кызыкчылыгы гана болгон. 

- Совет заманында эркек жана аял журналист деген 
ажырым бар беле? 

-Жок, андай ажырымдар жана өзгөчөлүктөр жок болчу. Эң 
башкысы – мыкты журналист бол, ал эми калганы маанилүүлүккө 

ээ эмес. Эркек журналистке да, аял журналистке да коюлган 
талаптар бирдей болуп, айырмасы жок болгон. 

- Журналисттин алган маянасы жана калем акысы 
керектөөсүн жаба алчу беле? 

- Жалпы советтик системада маяна да, калем акы да 
белгиленген жана өз убактысынан кечиктирилбей берилген. 
Гонорарды жана башка акчалай сыйлыктардын баарын мамлекет 
өз мойнуна көтөргөн. Маяна квартал сайын берилген, жылдын 
аягында кошумча акча тартууланган. Жалпылап айтсак, мамлекет 
эмгегиңди баалап, жакшы акчалай жардам көрсөтчү. 

- Совет журналистине социалдык колдоолор болгонбу, 
болсо кандай формада эле? 

- Социалдык колдоолор өтө жакшы болгон. Мисалы,  гезитте 
иштеген журналисттерге үй бекер берилген. Кадимкидей эле, 
журналисттер кезекке туруп, батирлерге ээ болуп калган. Батири 
тар болсо, кайрадан кезекке туруп, чоңойтууга мүмкүнчүлүк 
алган. Жакшы иштеген журналисттерге акчадан тышкары, 
автоунаа, эс алууга путёвка жана башка ушул сыяктуу социалдык 
колдоолор көрсөтүлгөн. 

- Журналисттик ишмердүүлүгүңүздөн кандайдыр бир 
кызыктуу окуяларды айтып берсеңиз? 

- Кызыктуу учурлар жашоодо да, жумушта да көп болду. 
Ансыз жашоо кызыксыз да. Ортоңку звенодо жетекчи болуп 
жүргөндө СССР жазуучулар союзуна мүчө болдум. 25 жаштагы 
мен сыяктуу журналисттерге союзга өтүү кыйын болчу. 60-70ке 
чыккан, а бирок ал союзга мүчө болбогон айрым журналист, 
акындар “Эмне үчүн Кален Сыдыкова жапжаш туруп өтөт”, - деп 
бут тосушту, көрө алышпады, нааразы болушту. Ал эми адам 
жашына карата эмес эмгегине жараша бааланышы керек. 

- Сиздин жолдошуңуз журналист болуп иштей турганы-
ңызга кандай караган? 

- Мен жолдошума чейин эле журналистиканы тандап алгам. 
Жолдошума Кыргыз Мамлекеттик университетинин 
журналистика факультетинде окуп атканда жолуктум. 

- Советтик журналистика менен азыркы журналисти-
канын айырмачылыгы эмнеде? 

- Бул эки доордун журналистикасынын айырмачылыгы 
асман менен жердей. Бир партиялуу советтик журналистикада 

жоопкерчилик чоң болчу. Гезит, журналдар аз болгондуктан 
аларда акыйкат гана жазылчу. Азыркылар оозуна келгенин 
айтып, такталбаган фактыларды, ушактарды жазып жатат. 
Биздин эркин гезиттердин кожоюндары чет өлкөлүк жана 
мамлекеттик олигархтар. Бүгүнкү күндө көптөгөн маалымат 
каражаттары чет мамлекеттин каржылоосу менен чыгат. Ал эми 
чет мамлекеттердин өз саясаты бар – улутту жок кылуу, башка 
дин, ишенимге жолдоо, өз маданиятын сиңирүү, максаттарын 
ишке ашыруу. Башка маалымат каражаттары болсо 
империалисттердин жана милионерлердин жеке кызыкчы-
лыктарын коргойт. Бүгүнкү журналисттерди эркин деп 
эсептебейм. Алар мамлекетке каршы чыгып, мамлекеттин 
кемчиликтерин издеп, ар дайым сындап жүргөн, белгилүү бир 
адамдардын кулдары. Арасында чындыкты жазган, акыйкатты 
издеген, мыкты журналисттер дагы көп. Кыргызстандын 
келечеги мына ушул чыныгы журналисттердин колунда.   

Суроо берген Алмаспек кызы Мирайым 
2019-жыл. 

Батыржан ГАЗИБАЕВ: 
“Журналисттик кадырымы салып, атамдын 
“Жигулисине” дөңгөлөк алып бергем” 

Мен 1955-жылдын 10-мартында азыркы 
Базар-Коргон шаарында куруучунун үй-
бүлөсүндө туулганмын. 1971-жылы мектепти 
бүтүп, Ташкент мамлекеттик университетине 
документ тапшырдым, 15 балл топтоп, окууга 
кире албадым. Оштон үчүнчү жолу барган, 
мага окшоп 15 балл топтогон бир жигит 
журналистика факультетине кабыл алынды. 

Ал эки жылдык эмгек стажына ээ экен. Айылга кайтып келип, эки 
жыл өзүм окуган Дзержинский атындагы сегиз жылдык мектепте 
мугалим болуп иштедим. 1973-1975-жылдары Советтик 
Армиянын катарында кызмат кылдым. 

Кызматтан соң, 1975-жылы Ош облустук “Ленин йули” 
газетасына корректор болуп ишке орноштум. Сентябрда ишке 
кирген болсом, кыштын жарымына чейин корректорлар үчүн 
коюлган диванда жатып жүрдүм. Үч айдан кийин жазгандарымды 
баалаган редактор мени айыл чарба бөлүмүнө өткөрүп, 
“Ошстрой” трестинин жатаканасына жайгаштырды. Ошто 16 жыл 
иштеп, Жалал-Абад облусу кайра түзүлгөндө өзбек тилинде 
чыгуучу “Жалолобод тонги” газетасын уюштуруп, ага 1991-
жылдын сентябрынан тартып 2017-жылдын февралына чейин 
редакторлук кылдым. Башкы редакторлукту пенсия жашына 
жеткенде тапшырдым. 

Журналистикага майда кабарлар жана ырлар жазып кирип 
келгенмин. Биринчи жазган кабарым “Ленин йули” газетасында 
басылган. Ушул газета жана Ленин райондук “Ленинчил” 
газетасында көптөгөн кабарларым, зарисовкаларым чыгып 
турду. Жыл сайын Ош шаарына, Ленинжол айылына басма сөз 
күнүнө чакырышар эле. Ага кубанып көп кабарлар жазып жүрдүм, 
макалаларым айрым штаттагы маяна алып иштеген 
кабарчыларга караганда көп чыга баштады. Ошондуктан, “Ленин 
йули” газетасына ишке келгенимде эмгек жамааты мени сабаттуу 
жаш адис катары кабыл алган. Беш-он жылдан бери редакцияда 
иштеп жаткан айрым кызматкерлердын макалалары боёлуп 

кетсе, мен иштеген материалдар наборго проблемасыз берилер 
эле. 

Ал учурда облустук гезиттерде кеминде кырктын 
тегерегинде чыгармачыл кызматкерлер иштеген. Арасында акын 
жана жазуучулар болот эле. Иштегендердин бир бөлүгү 
журналист диплому менен ишке келген, же болбосо, сырттан окуп 
дипломго жетишкен. Окурмандардын ичинде дипломдуу 
журналисттерге караганда жакшыраак жаза алгандар мурда да 
болгон, азыр да бар. Ошондуктан “Ленин йули” газетасында 
иштегендердин бир бөлүгү редакцияга мектептерден келген 
мугалимдер болчу. Талантына карап ишке алуу практикасы мага 
окшогондорго жол ачып берди.  

1976-1982-жылдары Ташкент мамлекеттик университе-
тинде сырттан окуп дипломдуу болдум, журналистикада 
жетишкен ийгиликтерим үчүн 1987-жылы Кыргыз ССР Жогору 
Совети Президиумунун Грамотасы менен сыйландым, 1989-
жылы Алма-Атадагы жогорку партиялык мектепте бир жума окуп 
келдим. Башкы редакторубуз А. Абидов мени обкомдун 
номенклатурасына киргизди. Бирок, Оштон 130 чакырым алыста 
жашагандыгым кээ бир пландардын ишке ашышына жол 
бербеди. Жалал-Абад облусу кайрадан уюшулбаганда балким мен 
“Ленин йули” газетасынын башкы редакторлугуна 
дайындалышым мүмкүн эле. Мындан капа эмесмин, себеби, бизге 
Жалал-Абадда өзүнчө газета чыгаруу насип этти, ушул газетага 
чейрек кылымдан ашык убакыт башкы редакторлук кылдым. 

Замандын талаптарын, саясатын туура баамдасаң, эмне 
жөнүндө жазса болот, эмнени жазууга болбойт, муну өзүн 
түшүнүп каласың. Совет доорунда саясий ката кетирүү иш 
жүзүндө мүмкүн болбогон. Себеби, редакторлор күчтүү болгон. 
Макалаңды бөлүм башчысы, редактордун орун басары, жооптуу 
катчы, керек болсо редактордун өзү окуп чыгат эле. Алар өткөрүп 
жиберген талаш-тартыштуу маселелер түнү менен басмаканада 
уктабай нөөмөтчүлүк кылган обллиттин (цензура) кызматкери 
менен биргеликте чечилет болчу.  

Редактор берген тапшырмадан эч баш тарткан эмесмин. 
Бирок, бир окуя эсимде. Арстанбаптан Улугбек деген бир майып 
жигит “атам мага карабай койду, башкаларга окшоп институтта 
окугум келет” деп редакцияга кат жазыптыр. Редактор текшерүү 

үчүн арызды мага тапшырды. Окуп көрсөм, мага бир дубал 
кошуна аялга тиешелүү жайы бар экан. Аял Улугбектин өгөй 
апасы болчу. Муну редакторго айттым. Адылжан ака арызды 
башка кабарчыга тапшырди. Кабарчы арыздын негизинде курч 
макала жазды. Улугбектин жашы сексен бештерде болгон чоң 
атасы Яманбай ава мени макаланын автору деп ойлоптур. Бир 
күнү Жалал-Абаддан жүргүнчүлөр менен жык толгон автобуста 
келе жатсам, бир адамдын: “Атымды сатып, малымды сатып 
болсо да, Газибаев деген журналисти жок кылам, ал биздин үй-
бүлөнү бүт эл-журтка шерменде кылды”, деп сүйлөп жатканын 
угуп калдым. Түшүп бара жатып карасам, Яманбай ава экен. Ал 
мени тааныбайт эле, шофёрга көзүмдү кысып түшүп кеттим. 
Жолдо баратып, арызды текшербей туура кылган экенмин, деп 
ойлодум. 

Совет заманында журналисттер коммунистик партиянын 
аң-сезимдүү солдаттары болгон, сөз эркиндиги аларга порция-
порция кылып берилген. Жогорку партия органдарынын 
көрсөтмөсү менен жазылган фельетон жана сын макалалар 
коомду дүрбөлөңгө салган. Өзбекстандан Ахмаджан Адиловго 
байланыштуу “пахта иши” боюнча жазылган иликтөө макалалар, 
“Комсомольская правда” газетасынын кабарчысы Л. Графованын 
Кыргызстандан жазган “Змея вокруг саженца” аттуу макаласы 
КПСС БКнын буйругу менен жазылып, чоң резонанс пайда 
кылган. Ушул жерде кесиптешибиз Нишанбек Кочкоровдун 
“Ленинчил жаш” газетасында басылган “Зомбулук” деген 
макаласын эстеп өтүүгө туура келет. Бул макала кыргыз 
журналистикасында бурулуш жасады, десе болот. Журналисттин 
артында кимдер турганын билбейм, бирок макаланы коркпостон 
басканы үчүн газетанын редакторуна чоӊ ыраазычылык 
билдирүү керек.  

Совет учурунда КПСС БКнын баш катчысы Юрий 
Владимирович Андроповдун сүймөнчүгү болгон Юлиан 
Семёновду бардыгыбыз жакшы билебиз. Ю. Семёнов үчүн бардык 
архивдердин эшиги дайым ачык болгон. Анын роман жана 
повесттеринин негизинде бир канча көркөм фильмдер тартылды. 
Ю. Семёновдун журналист катары жетишкен эң чоң ийгилиги 
“Совершенно секретно” газетасын чыгарганы болду. Бул 
басылманын нускасы 8,5 миллионго жеткен.    

Өзүмө келсек, “Бозорқўрғоннинг пахса қўрғонлари”, 
“Пландан тушиб қолган экинлар” (өзбек тилиндеги ”экинлар” 
сөзү бүт сельхозкультураны билдирет, 1987-жылы жазылган бул 
макалада буурчак, маш жана фасоль өндүрүүнү планга киргизүү 
зарылдыгы айтылган), “Қишлоқ архитектураси”, “Қадрсиз 
кадрлар”, “Алдагани чоллар яхши”, “Одамлар нима деркин?” 
сыяктуу сын макалаларым боюнча чаралар көрүлүп, редакцияга 
жооптор келгени эсимде. “Бозорқўрғоннинг пахса қўрғонлари” 
макаласын ишке жаңы келгенимден бир жыл өтүп, 1976-жылы 
жазганмын. Анда өзүм жашап турган айылдагы, айрыкча жолдун 
бойлорундагы эски дубалдарды бузуп салып, ордуна темир жана 
жыгачтан жасалган решёткаларды орнотуу зарылдыгы жөнүндө 
сөз болот. Жалаң дубалдардын ичинде жашап жаткан 
аткаминерлердин аттары бар болгондуктан макала чоң резонанс 
пайда кылып, коюлган маселе колхоздун клубунда өткөн 
райкомдун көчмө бюросунда каралган. Чогулушта обкомдун 
идеология боюнча катчысы Б. Рыспаев катышкан. Бюронун 
чечими менен бир канча жетекчилерге сөгүш жарыяланып, 
айрымдары жумуштан бошотулуп, дубалдарды жапырт бузуу 
башталган. Ошондо “төртүнчү бийлик” болгон Басма сөздүн 
күчүнө ишенип, ага болгон ыкласым арткан. Канча сын жазбайын, 
кысымга туш болуп куугунтукталганым жок. Бул, биринчиден, 
фактыларды туура чагылдырганымдан болсо, экинчиден, Ош 
облусун ошол учурда жетектеген Султан Ибраимов, Вячеслав 
Макаренко, Темирбек Кошоев жана башкалар журналисттердин 
эмгегин баалап, аларды капа кылдырып коюшпаганы менен 
түшүндүрүлөт.  

“Алдагани чоллар яхши”, “Одамлар нима деркин?” деген сын 
материалдарды Базар-Коргондо Зафар Хакимов райисполкомдун 
торагасы болуп иштеген мезгилде жазганмын. Башында ал мага 
таарынып жүргөндөй болду. Биринчи макала чыкканда дүкөндүн 
башчысы иштен кетти, экинчи макалада борбордук оорукананын 
жетекчилигине квартираны туура эмес берген деген күнөө 
коюлуп, “райондун прокурору жана райисполкомдун төрагасы 
каякка карап жатат” деген сүйлөм бар болчу. Жыйынтыгында 
квартира мурдагы ээсинен тартып алынып, редакцияга арыз 
менен кайрылган катардагы техничкага берилди. З. Хакимов 
мындан бир аз капа болду, прокурор болсо капа болгонун 

билдирген жок. Бир күнү атам: “Сени көпчүлүк билет, “Жигулиме” 
эки баллон алып бербейсиңби” деп суранып калды. Баллон 
маселесин З. Хакимовдон башка адам чечпейт. Тобокел кылып 
анын алдына кирип бардым. Ал мени жакшы тосуп алып, баллон 
сатылып жаткан дүкөнгө телефон кылып, мага эки баллон 
берүүнү дайындады. 

Ал заманда журналисттерден коркушат эле. Рейддерде 
катышып калсак, же болбосо ашканаларды текшерсек, 
кетирилген кемчиликтерди газетега басып салбасын деп 
колубузга бир немени карматышар (акча эмес, балык же мал-
койдун этин ж.б.), үйүбүзгө же айткан жерибизге машинада 
жеткирип коюшка даяр турушат эле. Бирок, мен чайын ичсем да, 
берген парасын алган эмесмин, бардык учурларда 
кемчиликтерди сындап жазганмын. 

СССРдин биринчи-акыркы президенти М. Горбачев доорунда 
(1985-1991), кайра куруу башталганда Базар-Коргондон улуттук-
баалуулуктарга байланышкан «Тақа қоқилган дарвозалар» атту 
макала жаздым. Төрт жыл өтүп, мен КПССке мүчөлүккө кандидат 
болдум. Сыноо мөөнөтү аяктап, мени партияга мүчөлүккө кабыл 
алуу маселеси каралганда, парткомиссиянын басма сөзгө жакын 
болгон бир мүчөсү: “мындан төрт жыл мурда улуттук-
баалуулуктарыбыз сындалган макалаңыз басылганы эсимде. Аны 
азыр жазсаңыз, өз пикириңизде калат белеңиз?” деп сурады. 
Баалуулуктар заманга карап өзгөрүп турушун билгендигим үчүн: 
“ал заман башкача эле, эми болсо журналисттерден өз ишин 
кайра куруу талап кылынып жатат”, деп жооп бергеним эсимден 
чыкпайт. 

“Ленин йули” газетасында он чакты аял журналисттер 
иштеген. Редактор аларды аяп, командировкага аз жөнөтөр эле. 
Биз, эркектер муну туура түшүнүп, нааразы болгон эмесбиз. Мен 
Оштун газетасында 16 жыл иштеген болсом, ушунун 15 жылын өз 
кабарчы катары иштедим, башкача айтканда, редакцияда отуруп 
эмес, райондорду кыдырып жүрүп иштегенмин. Аксыга төрт 
күнгө барсам, иш чыгып калса андан ары Токтогул районуна 
жөнөп, ал жакта да бир топ күн жүрүп калар элем. Бул райондорго 
аял журналисттер барган эмес. Аялдарыбыз редакциядан алыс 
кетпесе да, жакшы макалалар жазышат эле. 



234 

Менин маянам он алты жылдын ичинде 95 сомдон 400 сомго 
чейин жеткен. Кварталдын жыйынтыгы менен 60 сомдон сыйлык 
алган учурларым болгон. Бул акчага төрт кап ун сатып алса болот 
эле. Бир жолу дефицит товар эсептелген палас менен сыйлашты, 
аны үйлөнүп жаткан үкөмө бергенмин. Обком тарабынан 
редакцияга “Запорожец” машинасы бөлүнгөндө, эч ким албай 
койгон, мага да сунушташты, бирок албадым, атамга айтсам, “эч 
болбосо “Москвич” болгондо алат элек” деди. Мен “Москвич” же 
“Жигули” болгондо, отуз-кырк жыл иштеп койгондордон 
ашпайт”, деп күлдүм.  

Жашы улуу кесиптештерибиз, айрыкча редакторубуз 
отпуска маалында курорт же санаторийга көп барышат эле. Мен 
буга зарылчылык сезген эмесмин, мүмкүнчүлүгүм да болгон эмес. 
Бирок, отпускага кетер алдынан арыз жазсак, бухгалтерия 
курорт-дарылоого деп бир аз акча кошуп берет эле. 

Жубайым Махбубахан экөөбүз бир мектепти бүтүргөнбүз. 
Турмуш курганыбызга 46 алты жыл болду. Акушерка болуп 
иштеп, пенсияга чыкты. Азыр биринчи медициналык жардам 
көрсөтүү боюнча ачылган группада кыз-келиндерге сабак берип 
жатат. Дайым ишиме колдоо көрсөтүп келди. Аймактык кабарчы 
болгондугумдан үйдө көп жүрүп, ал жумуштан келгенге чейин 
көбүнчө тамак даярдап коёт элем.  

Советтик журналистика менен азыркы журналистиканын 
ортосунда чоң айырма бар. Учурда газеталар коомчулуктун 
пикирин калыптандыруучу жөнөкөй бир трибуна экенине көнүп 
да калдык. Мурда газетанын сынына кабылган адам коммунист 
болсо, партбилетин столго койгон же болбосо ээлеген 
кызматынан кол жууган. Бүгүнкү доордун газеталарында жарык 
көргөн сын макалалардын көбү куру опуза десе да болот. Мындай 
сындоолорду эч ким тоотуп да койбойт. Мындан ары деле 
ушундай боло берсе керек деп ойлойм. Кантсе да, 
журналистикада өткөргөн өмүрүмө өкүнбөйм, жарым кылымдык 
эмгек жолумда жандырган чырактарым башкалардын жолун 
жарык кылууга пайдасы тийип калаар деген үмүттөмүн.  

2022-жыл. 

Самидин СТАМБЕКОВ:  
“Журналисттин дилинде адамга деген чоң сүйүү, 
чоң урмат, чоң сый болуш керек” 

Самидин Стамбеков 1959-жылы 
Чаткал районунун Каныш-Кыя айылында 
туулган. Ош мамлекеттик педагогикалык 
институтунун филология факультетине 
бүтүргөн. Алгачкы ырлары Ош областтык 
“Ленин жолу” гезитине басылып чыккан. 
“Чаткал оттору”, “Бишкек шамы”, 
“Ленинчил жаш”, “Ак бата” гезиттеринде 

кызматкер, бөлүм башчы, редактордун орун басары 
кызматтарын аркалаган. Мындан сырткары Жалал-Абад 
областтык “Акыйкат” гезитинде, “Дил” гезитинде башкы 
редактор болуп иштеген. 

 
- Журналисттик ишиңиз биринчи кайсы жерде, кандай 

шартта башталды? 
- Мен студент кезимде жана эмгек жолумдун алгачкы 

жылдарында журналистикага кызыккан эмесмин. Бирок ошол 
учурда жеткинчек акын катары адабият сүйүүчүлөргө тааныла 
алдым десем болот. 1983-жылы партиянын Чаткал райондук 
комитети Талас шаардык “Эмгек шаңы” гезитине эки айга 
стажировкага жөнөтүп, райондук гезиттин жооптуу катчысынын 
ишин ийне-жибине чейин үйрөнүп келесиң деп тапшырма 
беришкен. Анда биздин район Талас областына баш ийчү. Мен 
аталган гезиттин ошол кездеги жооптуу катчысы Жаңыл эженин 
жанынан бир жума жылбай, ишинин баарына кол кабыш кылып, 
редакциянын чогулуштарына катышып, айтор бир жумада гезит 
кантип жасаларын, макет чийгенди эле эмес, кызматкерлерге, 
штаттан тышкаркы кабарчыларга калем акы  эсептегенине чейин 
үйрөнүп бүттүм. Анан: -эже, жооптуу катчы аткара турган, али 
мен үйрөнө элек, дагы эмне иш калды?,- десем,  ал киши: - 
негизгиси ушулар, калганы чыгармачылыгыңа жараша болот да,- 
деди эле, мен: “андай болсо, мени Чаткалдан сурашса, абдан 
ынтызар жигит экен, гезит чыкпаган күнү деле келип, 
басмаканада олтурат деп коюңуз. Мен Таласты биринчи көрүшүм, 

Чыңгыздын айылын, Манастын күмбөзүн, айтор Таласты бүт 
көрүшүм керек,- дедим. Эже күлүп макул болду, жакшы киши эле 
да менин устатым, ошондон кийин мен басмаканага эки-үч күндө 
бир келе турган болуп калдым. Ошентип билимди “бышыктап” 
бүтүп Чаткалга барсам, мени жооптуу катчы эмес, редактордун 
орун басары кылып коюшту.  

- Сизди биринчи эмгек жамаатыңыз кандай кабыл 
алышты эле? Журналист болуп жумушка орношуунун ошол 
учурдагы талаптары кандай болгон? 

- Биздин гезит жаңы уюшулуп жаткандыктан, эмгек 
жамаатын райондук комитеттин макулдугу менен биз өзүбүз 
түптөгөнбүз. Бирок басмакананын иши мен үчүн кийин ошол 
кездегидей оор болгон жок. Чаткалдын суугунда тамга тере 
турган машиналары тоңуп калат, бузулуп калат, свет өчүп калат, 
айтор карала-торала май болуп эле басмаканадан чыкпай калат 
элек. Ал эми жетекчилик кызматка орношуу үчүн жогорку билим, 
партиянын мүчөсү болуу, мурдагы ишиңден жакшы деген 
мүнөздөмө жана коомдогу жүрүм-турумуң боюнча кадыр-барктуу 
адамдардын пикири  керек эле. Менде ошонун бардыгы тең бар 
болчу, бирок алгач райком партиянын биринчи катчысынан 
аңгемелешүүдөн өтүп, ал бюрого сунуш кылып, бюро мүчөлөрү 
колдосо дайындала бересиң. Бул эми шарттуу түрдө, анткени 
биринчи катчынын сунушун бюро мүчөлөрү четке каккан учур ал 
кезде биздин өлкөдө дээрлик болгон эмес. Ошол дайындаларың 
менен өзүң иштеген тармак боюнча обкомдун жетекчилер 
боюнча кадрлар резервине, эгер маанилүү кызматка 
дайындалсаң, республикадагы ошондой резервге дароо 
катталасың, ал тизме андан аркы кызматтык жогорулоолоруң 
учурунда эске алынат, кокус кызматыңдан төмөндөп кетсең, 
резервден да чыгарып салышат. Айтор өткөөл замандагыга 
окшоп, ар ким өзүнүн жакын көргөн адамын дайындай берген 
баш аламандык болгон эмес. 

- Сиздин алгачкы журналисттик эмгегиңиз кайсы? 
Качан, кайсы басылмада чыккан?  

- Жогоруда айткандай Талас шаардык “Эмгек шаңы” 
гезитинде эки ай стажировкада жүргөндө бир топ материал 
даярдаганга жетиштим. Аларды болсо Талас областтык “Ленин 
туусу” гезитине жана “Мугалимдер газетасына” билим берүү 

тармагы боюнча макалаларды жарыялап, чыгардым. Бул менин 
алкачкы эмгектерим деп эсептейм. 

- Ошол учурдагы журналисттин негизги милдеттери 
кандай эле? 

- Журналисттин милдетин ар ким ар башка түшүнсө керек, 
мен үчүн негизги милдет чынчылдык болчу. Ар кимди мактап 
беш өрдөктү учура бергенди жактырчу эмесмин. Реалдуу 
турмушта болгон нерсени гана жазууга умтулуп келдим. 
Журналисттин эң чоң кылмышы – кишинин көңүлүн оорута 
турган, беделин кемсинте турган, ардеме деп ат койгон, атайылап 
жалган жазган, дагы башка ушул сыяктуу иштер болорун кийин 
түшүндүм. Ошондуктан мен канчалык сын айтпайын адам деген 
улуу атка шек келтирбеймин. 

- Журналистке кайсы бир темаларды жазууга тыюу 
салынчу беле?  

- Сен баланчаны жазба деп ачык айтылган учур болгон эмес, 
бирок жугуштуу оорулар, кымбат баалуу кен чыккан жерлер, 
алардын запасы, аскерлер, алардын саны, куралы сыяктуу 
мамлекеттик сырлар боюнча эч кандай кеп болушу мүмкүн эмес, 
андайларды текшерип туруу үчүн атайын кызмат бар болчу. Мен 
райондук гезитте орун басары болгондуктан эң негизги 
милдетим партиялык турмушту чагылдыруу болчу. Мына ушул 
жерде кишини жалганчы дагы, кошоматчы дагы, күн карама дагы 
кыла турган балээнин баары катылган. Анткени ал кезде 
компартия кандай иш кылбасын макташың гана керек эле, узак 
жана тажатма, бирин-бири кайталаган чогулуштарды, 
пленумдарды, отчёттук-шайлоо жыйындарын баарын эле 
“жогорку уюшкандыкта” өттү деп жазылат эле. Ал жерде эч ким 
сүйлөгүсү келбей, катчы кайра-кайра сурап, айрымдарды өзү 
чакырып сүйлөткөн жыйындар жөнүндө  коммунисттер “аябай 
кызыгуу менен” талкуулашты деп жазууга аргасыз элек.  
“Коммунисттер жыйында уйкусурап олтурушту, талкууга 
адамдарды катчы зорго чыгарды” деп жаза албайсың, жазсаң 
деле андай макала чыкпайт болчу. 

- Редактор берген тапшырмадан журналист баш тарта 
алчу беле? Дегеле журналистке сөз эркиндиги бар беле? 

- Бул эми редактор менен журналисттин деңгээлине жараша 
чечиле турган иш эле, редактордун тапшырмасынан баш тартмак 

тургай, аны сүйлөтпөй коё турган деле журналисттер бар болчу, 
бирок ал кезде жетекчи айткан нерсе аткарылууга тийиш эле. Ал 
эми какшап айтып келе жаткан сөз эркиндиги деген абдан эле 
абстрактуу түшүнүк, абсолюттук эркиндик деген жок, болбойт 
дагы. Журналисттер капа болушпасын, бирок биз ар кимибиз 
өзүбүз жашаган коом, өзүбүз иштеген басылманын жетекчилиги 
бизге ыйгарган эркиндиктин чегинде гана “сайрай алабыз”, 
мисалы, “Америка Иракка кол салып, ядролук курал тургай таш 
балакет тапкан жок, элди  бөөдө кырып, ачарчылыкка кептеди” ,- 
деп “Азаттык” эч убакта айта албайт. Анткени анын жута турган 
“абасы” кожоюндун колунда. Ушунун эле өзүн ар бир басылмага, 
радио, телеге колдонсо болот. Ал эми совет заманында тыюу 
кандай күчтүү болгонун аны көрбөгөн адамдар түшүнө 
алышпайт, чогулушка коммунисттер кайдыгер мамиле кылышты 
деп айта албагандан кийин каяктагы эркиндик? Биз партия 
мойнубузга байлап койгон кыл аркандын узундугунча гана 
эркиндикке ээ элек.  

- Совет заманында бийлик башындагыларга сын 
макалалар жазылчу беле?  

- Эгер БКнын биринчи секретары кайсы бир министрди 
катуу сынга алган болсо, ошондон кийин аны ой-даа сындашчу да. 
Ага чейин тымтырс. Менин эсимде бар, ал кезде Москвадан 
чыккан “Правда”, “Известия” деген сыяктуу “кит-гезиттер” он беш 
республиканын жетекчилерин (бирок биринчи катчыны, 
Москвага кадыры бар башка бирди-жарым жетекчилерди эмес), 
республиканын басылмалары областтын жетекчилерин (дагы эле 
биринчи катчыны эмес), областтыкы райондун жетекчилерин, 
бизге окшогон “чабактар” колхоз-совхоздордун жетекчилерин 
сындай алышчу. Мындай сын чыгары менен дароо макала боюнча 
талкууга алынып, айтылган кемчиликтер оңдолчу, куру дегенде 
оңдоп жатабыз деген жооп алынчу. 

-Журналисттин маалымат алуу мүмкүнчүлүгү кандай 
болгон? 

- Совет мезгилинде журналисттердин маалымат алуу 
мүмкүнчүлүгү чектелүү болгон. Ал эми мен мындай маалымат 
алууга укуктуумун, мага ошол маалыматты бербей жатышат деп 
арызданган калемдештеримди мен эстей албайт экенмин. Кыязы, 
сен мага тийбе, мен сага тийбейин деген принцип баарыбызда 

болсо керек. Маалыматты болсо ачык эле бербей коюшчу, же 
тигил жак, бул жакка чурката беришчү. 

- Совет журналисттерине жаза турган маалыматтарды 
багыттары коммунистик партия тарабынан аныкталган деп 
айтылат, ушул чынбы? 

- Ар бир журналистке, эмне жазышты аныктап турган десек, 
аша чапкандык болот. Бирок жалпы багыт сөзсүз сакталчу жана 
ал турмуштун бүт тарабына таркалган болчу. Мисалы, партиянын 
борбордук комитети чыгарган буйрук, берген көрсөтмө, токтом, 
чечим жүз пайыз туура, Советтик армия дүйнөдөгү эң күчтүү 
аскерлер, биздин врачтар дүйнөдөгү эң алдыңкы 
жетишкендиктердин ээси, биз илимдеги эң жаңы ачылыштардын 
ээсибиз, дүйнөдөгү эң демократиялуу өлкө – СССР, СССРдин эли 
толук эркиндикте жана башка, жана башка... Журналист жазган 
макалалары аркылуу мына ушуга окшогон “көрөгөч багыттарды” 
даңазалашы керек. “Биздин заводдор чыгарган күрөктөр иштете 
электе эле мойнунан сынып калып жатат”, “Чолпон” (Ошондой 
бут кийим фабрикасы бар болчу, аны төкмөлөр “Чолпон” тиккен 
өтүктөн, чокой жакшы эмеспи” деп ырга кошкон) тиккен өтүктү 
эч ким кийбей жатат”- деп жазсаң, макалаңдын бир жеринде: “Бул 
биздин өлкөнүн ичиндеги бир гана көрүнүш, ошону баарылап 
жөнгө салышыбыз керек” деп коюшуң шарт, антпесең СССРдин 
ишканаларын сынга алганың жана бир ишканадагы кемчиликти 
жалпы СССРде ушундай болуп жатат деп көрсөткөнүң үчүн өзүң 
бир балээге калышың мүмкүн. Ал эми чындыгында мындай 
көрүнүштөр жалпы СССР боюнча эле болуп жаткан.  

Азыркы журналисттер “шаблон” деген нерсени билбей 
калышты, айталы, бир дыйкан мол түшүм алды деп жазыш керек 
болсо, “КПСС Борбордук комитетинин ХХV съездинде 
белгиленген милдеттерди турмушка толугу менен ашыруу 
максатында кабыл алынган Кыргызстан КП БКнын 1984-жыл 
(июнь) Пленумунун чечимдерин турмушка кынтыксыз ашыруу 
үчүн, Чаткал районундагы “Ак-Таш” совхозунун жумушчулары 
партиянын чакырыктарына терең шыктануу менен жооп 
кайтарып, кылкандуу дан эгиндеринен мол түшүм алуунун 
өздөрүнө бийик максат кылып коюшкан”. Мына ушуга окшогон 
дагы бирдемелерди толук тантырап бүтүп, анан баягы мол түшүм 
алган дыйканга келесиң. Гезиттеги ар бир “официалдуу” макала 

сөзсүз ушинтип башталышы керек жана кудум ошого окшош 
аяктоолору болот, ошону “шаблон” дечүбүз. Мунун келжиреген 
келесоолук экенин жазып жаткан ар бир киши эле билет, 
карапайым окурман болсо “официалдуу” макалаңды карап да 
койбойт, бирок ошентип жазыш керек, антпесең 
“эмгекчилерибиздин саясий кыраакылыгы мокойт”, 
“журналисттердин турмушту, партиянын көрсөткөн багыттарын 
аңдай билип, калктын калың катмарына жеткире билүү милдети” 
аткарылбай калат.  

- Журналисттин укуктары сакталчу беле? Саясий 
кысымга туш болуп куугунтукталган учурлар болгонбу? 

- Укук журналистте эле эмес, элдин баарында эле жок 
болуучу, жазган макаласынан айып табылып, куугунтукка 
алынгандардан, азыр көздөрү өтүп кеткен Көчкөн Сактанов 
менен Орозбек Айтымбетов эсимде. Булар экөө тең жазуучулар, 
бирок жазган макаласы үчүн кысымга кабыл болушкан. 

- Сиздин жарыяланган макала боюнча чаралар 
көрүлгөнбү? Жыйынтыктар чыгарылганбы?  

- Мен жаш коммунист, райком комсомолдун бюро мүчөсү, 
райондук гезиттин редактору катары партиянын катарынын 
тазалыгы, анын берген тапшырмаларын, алдыга койгон 
милдеттерин кынтыксыз аткаруу үчүн бүткүл  жан дилим менен 
берилип иштеген элем да. Ошондой учурлардын биринде 
совхоздун партиялык ячейкасынын секретары (бул коомдук 
милдети, негизги иши талаа бригадири)  чогулушта бир жыл 
мурда берген отчётун кайра окуп жатканын байкап калдым, ошол 
жерден эле: “Секретарь отчёттук жыйынга даярдыксыз келген, 
былтыркы докладын кайра окуп жатат, чогулушту кийин, толук 
даярдык менен өтөсүңөр”,- деп, дароо чогулушту токтотуп, чыгып 
кеттим. Буга менин укугум бар, анткени мен райкомдун 
өкүлүмүн. Кийин ушул боюнча макала жазылды, биринчи 
катчыга өзүм кирип, болгон ишти айттым, маселе райкомдун 
кеңири бюросунда абдан катуу талкууланып, ак эмгеги үчүн 
“Ардак белгиси” орденине, дагы бир топ сыйлыктарга татыктуу 
болгон бригадирди партиянын катарынан чыгарып салышты. 
Бул ошол кездеги эң оор жаза, анткени партиянын катарына 
өтпөгөн адамдын кызматтык карьерасы чектелүү болгон, ал эми 
партиянын катарынан чыгарылган адамга болсо экинчи 

сорттогудай мамиле жасалчу. Мен ушул кылган ишиме эмгиче 
өкүнөм, жок, партия ансыз деле жок болуп кетти деп эмес, бүткүл 
СССР боюнча партиянын чогулуштары так ушундай жасалма, 
эптеп эле өттү деп коюш үчүн болуп жатканын, анын ишине 
аралашып жүрүп толук аңдай албаганыма өкүнөм. Мына 
ушулардын баары кошул ташыл болуп олтуруп, менин партиядан 
көңүлүм биротоло калып, 1990-жылдын август айында, ГКЧП 
жеңилгендин эртеси күнү партбилетимди өз каалоом менен 
тапшырып салып, ошондон кийин эч бир партияга мүчө болгонум 
жок. 

- Совет заманында журналисттерди чакырып чай берип, 
акча сунуштоо болгонбу? 

- Анча-мынча болгон. Бирок азыркыдай массалык мүнөзгө ээ 
болгон эмес. Районго республикадан барган журналисттерге 
жергиликтүү бир адисти кошуп берип, тамак-аш, жатакана менен 
толук камсыздап турушкан, кетеринде сумкасына бөтөлкө салып, 
банкалап, чакалап бал, май берип, айрымдарына үйүңө ала кет 
деп кой союп, бензин куйдуруп берген  учурларды мен көп эле 
көрдүм. Ал эми акча сунуш кылган учурларды көргөн эмесмин.  

- Совет заманында улуттук баалуулуктарга байланыш-
кан темаларды жазууга чек коюлган деп айтылат, ушул 
чындыкка жакынбы? Болсо кененирээк токтолуп берсеңиз... 

- Эми ал заманды билбеген адамдар сурай беришет экен. 
Биздин эң негизги багытыбыз – коммунизм болчу. Ага жеткенде 
улуттар жоюлуп, бир гана эл, бир гана тил калыш керек, элдин аң-
сезими ушунчалык өсүп, ар ким өз керектөөсүнө жараша гана 
нерсени ортолуктан алып, ашыкча алгандан уялышы керек деп 
үйрөтүшчү. Анан каяктагы улуттук баалуулук? Даңкы таш 
жарган, КПСС БКнын Генералдык секретары менен тең ата 
сүйлөшө алган Чыңгыз Айтматов өзү киришип жатып 
борборубузга кыргыз мектеп ачтыра албай койгон. “Мекен” деген 
сөздү таштап “Родина” деп жазгыла деп жатса, аны журналисттер 
ураалап колдоп жатышса, каяктагы улуттук тил? Бизди кудай 
колдоп эле, орустан кутулуп, өз алдыбызча мамлекет болуп 
кеттик. Бизге дарс окуган Жолчубек Бешимов деген мыкты 
педагог “пилди Индияда жыйырма жыл чынжырлап коюшуптур, 
жыйырма жылдан соң бош коё беришкен экен, пил дагы 
жыйырма жыл ордунан жылбай тура берген имиш” деп айтты 

эле. Ошону сыңары жетимиш жыл орустун чынжырында 
тургандар Орусияга кошулуп кетсекпи деп келжирешип 
жатпайбы. Биз эгемендик үчүн, улуттук баалуулук үчүн, кимдин 
гана болбосун жакасына жармашып, этегине эрмешип, күрөшкө 
чыгышыбыз керек. Плутархтын жазганы бар: Бир аялга уулуң 
шаарды коргоп жаткан согушта өлдү деп кабар айтышса, аны 
четке тарта тургула, ордуна иниси барат деген экен, биз да 
улутубуз үчүн, так ошондой патриот болушубуз керек. 

- Совет заманында аял, эркек журналист деген ажырым 
бар беле? Аларга бирдей талап коюлчу беле же 
айырмачылыгы болгонбу? 

- Андай ажырымды байкай алганым жок, бирок аял 
журналисттер аз болчу, бул, кыязы, командировканын 
көптүгүнөн, талаа-түздө көп жүрүүгө туура келгендиктен, менчик 
автоунаанын жоктугунан болсо керек. Талап бирдей эле болчу, 
аялдар биз менен бирге эле кезметте туруп таң атырышчу.  

- Журналисттин алган маянасы жана калем акысы 
керектөөсүн жаба алчу беле? 

- Биздин учурда деле журналисттин маянасы, калем акысы 
биригип деле жетчү эмес, бирок азыркы айлыктарга караганда 
кыйла берекелүү болгондой сезилет. Мага бир эстүү, 
тажрыйбалуу редактор агабыз: “Редакторлукка кызыкпа, 
редактордун бир жакшы костюму, анан эки аялы болот”,- деген 
эле. Мен дээрлик жыйырма жыл редактор болдум, кийим-кечем 
ошол эстүү редактор айткандай эле, аялым гана жалгыз. Совет 
учурунда журналисттерге кандайдыр бир колдоолор бар экенин 
борборго келгенден кийин билдим. Путёвка менен эс алууга 
жиберишчү, кезеги жетип үй алгандар болгон, акчалай 
сыйлыктар берилчү. 

- Журналист болуп калышыңызга жубайыңыз кандай 
караган? 

- Мен жубайым менен үй-бүлөдөгү бардык ички маселелерди 
кеңешишим мүмкүн, бирок кайсы кызматка барам, каякта 
иштейм деген маселени эч убакта талкуулаган эмес экенбиз. 
Бишкектен Чаткалга кетип, мектепте директор болуп жүрсөм, 
областтык гезиттин редакторлугуна чакырып калышты, айылга 
көнө түшкөн жаным кыйылып жатып зорго көндүм, бирок 
аялыма эч нерсе айткан эмесмин, Жалал-Абадга аттанып жатып 

эрте менен жолго чыгарда гана: “Байбиче, мен ушул кетиште 
губернатордун аңгемелешүүсүнө бара жатам, өтсөм облустук 
гезитке редактор болом”,- деп коюп жолго түшкөм. Ал унчуккан 
эмес, көрсө, менин айтканыма ишенбептир. Мен ар балээни 
оюмдан чыгарып, азил-чынды аралаштырып тамашалай берем 
да, кийин иштеп калганымды угуп, телефон чалып, “Эмне, дагы 
көчөбүзбү?”,- деп сурап жатпайбы. Көчө берсең, үй-бүлөнүн да 
ошентип жүрөгү чайылып калат экен. 

- Журналисттик ишмердүүлүгүңүздөгү кандайдыр бир 
кызыктуу окуяларды айтып берсеңиз? 

- Чаткалдан Фрунзеге келип, жаңы ачылган “Бишкек шамы” 
гезитине корректорлукка араң илештим, үч күн иштегенден 
кийин, редактор чакырат, келсем, “Сен басмаканынын ишин 
жакшы билет экенсиң, мындан ары гезит чыгаруучу бол”,- дейт. 
Ошентип Чаткалдын басмаканасында карала-торала май болуп 
иштеген тажрыйбам жардам берип, ал кызматта алты айга жакын 
иштедим. Правда-Кулатов көчөсүндөгү он алты кабат имаратта 
иштейбиз, гезит чыгаруучунун негизги милдети эрте менен 
аябай эрте келип, корректорлор келгенче, алар окуй турган 
гранкаларды ар бир бетке бөлүп, ырастап туруш керек. Андан 
кийин жалаң темаларды калыпка куйдурасың. Ошентип бир күнү 
алактаган бойдон аябай эле эрте келип алыптырмын, кышкысын 
түн узун да, башкы эшик али ачылбаптыр, айрым гана адамдарга 
жүрүүгө уруксат берилген дагы бир жолу бар эле, ошондон кирип 
тепкич менен көтөрүлүп бара жаткам. Капкараңгы, жарыкты 
өчүрүп коюшуптур, бир маалда эле жогору жагымдан тык-тык 
деп туфлинин үнү чыгат. Карасам, көзүң жамандыкты көрбөсүн, 
аппак кийинген эле бирөө бутун тыкылдатып түшүп келе жатат. 
Аны караган бойдон турган жеримде катып калыптырмын, бир 
маалда ал мага жакын келип капыстан көрө калып эле, “аюудай 
чыңырса”  чочуп кетип мен да кыйкырып жибериптирмин. Ызы-
чуу болуп эле жатып калдык, Чаткалдын зоолорунда эркин 
кыйкырып жүрүп калыптанган үн да меники, кыйла жерге жетсе 
керек. Ким бирөөлөр жарыкты күйгүзүп жиберишти, карасам, 
төртүнчү кабатта ашканада иштеген кыз, ак халат кийип 
алыптыр да, мен болсо имараттын ээсиби деп абдырап калгам. 
Кийин жакшы тааныш болуп кеттик, ашканада түзүк тамак 
жасалса, эле мага чалып чакырып калчу.  

- Советтик журналистика менен азыркы 
журналистиканын негизги айырмачылыгы эмнеде деп 
ойлойсуз? 

- Азыр журналисттер үчүн мүмкүнчүлүк кеңири, каалаган 
темада, каалагандай маселе көтөрө алышат. Бирок 
азыркылардын көпчүлүгү адамдын жүрөгүн оорутуп, ички 
дүйнөсүн жабырлантып коюудан коркушпайт. Канчалык орой, 
оор, ачуу сөз айтса, ошончолук өзүн кыйын сезген катмар пайда 
болду. Журналисттик ички кармануу азайып бара жатат. 
Адамгерчиликтен кетип, акчасын берсе, кылмышкерди, 
бандитти, паракорду деле колдой бере тургандар жазмакерлер 
бар. Журналист болобу, жазуучу, акын болобу, эң ириде адамга 
жол көрсөтүү, адамды тарбиялоо милдетин аткарат. 
Журналисттин эмгегин адамдар көрүшөт, адамдар окушат, 
адамдар талдашат, койлор менен уйларга ал эмгектин кереги 
жок, андыктан ар бир журналисттин дилинде адамга деген чоң 
сүйүү, чоң урмат, чоң сый болуш керек, ошондо гана өзүң да сый 
көрүп, чыныгы ызаат-урматка ээ болосуң.  

Суроо салган: Тахмина Сейитбекова 
2019-жыл. 

Олжобай ТОКТОСУНОВ: 
“Телевидениенин күчү ошондо - бат эле популярдуу 
болуп кетесиң” 

Олжобай Токтосунов 1957-жылы 8-дека-
брда Тоң районуна караштуу Бөкөнбаев 
айылында жарык дүйнөгө келген. 1975-жылы 
Кыргыз Улуттук университетинин журна-
листика бөлүмүнө өтүп, кийинчерээк 
Ленинградда (азыркы Санкт-Петербург) 
окуусун уланткан. Алгачкы журналисттик 
ишин 1981-жылы Мамлекеттик телерадио 

комитетинде иштөө менен баштап, ошол эле жерде чейрек 
кылым ар кандай кызматтарында иштеген. 

 
Куу түлкү карышкырды кантип алдады? 
Журналистикага болгон кызыгуусу 6-7- класстарында 

башталган. Ошол маалда алар менен чогуу чоң энеси да жашачу. 
Үйүндө кечки тамакты кеч ичишкендиктен, “уктап калбасын” 
деп чоң энеси кичинекей кезинен эле “Куу түлкү карышкырды 
кантип алдады” деген китепти кайра-кайра  окуп бере берчү. 
Ошентип, анын китепке болгон кызыгуусу артып, китептен 
башы чыкпай калган. “Бул китеп эле окуп отурат, эч нерсеге 
жарабаган неме болот го” деп үйүндөгүлөр айтып калышчу эле. 
Ошондон баштап, ал  жазуучу болгусу келип баштайт, көргөн 
уккан нерселерин кагаз бетине түшүргүсү келет. Анан кимдер 
жазуучу боло алат деп сураса, “журналисттер” дегенден тартып  
журналистикага болгон кызыгуусу күчөп отурат. Ошентип, аны 
журналистикага жетелеп келген “Куу түлкү карышкырды кантип 
алдады?” атындагы китеп болгон. 

Журналист болом деп эңсеп жүргөн убагында апасы 
Көбөгөнова Жүзү райондук гезитте иштеп калат. Апасынын 
аркасы менен редактор менен тааныш болуп калгандыктан, 
биринчи жазуулары Тоң райондук гезиттерге чыккан. 

 1970-жылдары Тоң районунун “Эмгекчил” газетасына 
“Окуучулар жардам берди” деген кабары 7-классында басылып 
чыккан. Андан башка “Жаш ленинчи” деген журналга аңгемеси, 
“Кыргызстан пионери” гезитине да эки-үч жолу аңгемелери  

жарык көргөн. 8-9-10-класстарында областтык “Ысык-Көл 
правдасы” деген гезитке да бир топ жазуулары жарыяланып 
турган.  

Окууну бүткөндөн кийин, бир жыл окубай калат. Өзү 
техникадан алыс болсо деле, агалары авто базага жумушка 
киргизип коёт. Ал жакта дөңгөлөк чечип ж.б майда-чүйдө 
жумуштарды кылып жүрүп, бир жыл өтөт. 

Ошентип, ар кайсы иштерде иштеп жүрүп, 1975-жылы 
азыркы Улуттук университетинин журналистика бөлүмүнө өтөт. 
Ошол учурда аны менен “күркүрөгөндөр” окуган. Мисалга алсак, 
Шайлообек Дүйшеев-акын, Нураалы Капаров-акын, Бейшенбек 
Калыков-журналист. Буларды көрүп өзүн алсыз сезип жүрөт. 
Ошого карабастан 1-2-курстардан баштап “Комсомолец 
Киргизии” деген гезитке орусча жазып баштаган.  

Ленинград – издегенин тапкан шаар. 
Кийинчерээк Компартиянын “Советтер Союзундагы 

журналисттерди даярдоо жөнүндө” деген токтому чыгат. Ал 
токтом филология факультеттеринен  студенттерди борбордук 
окуу жайларга которуу боюнча эле. Олжобайдын бактысына 
Ленинград шаары туура келип, ошол жакта окуп калат. Ал жакка 
барганча чейин бул жакта окуп жүргөндө, издегенин  
таппагандай эле кайгыра берчү. “Жоошураак болчумун, ырай-
түрүм келишкен неме болчу” - деп (күлүп), ойлогон нерсесин 
ачык айта алчу эмес эле. “Бизге эмнеге лекцияларды эле окута 
берет түрдүү-түрдүү, бизге жазганды үйрөтпөйбү” - деп купулу 
толбой жүрүп, издегенин ошол Ленинграддан табат.  

Ленинградда окуп жүргөндө очеркти мыкты жазган 
Валентина Прокофьевна Вершель сабак берип калат. Ага барып 
очерк жазгысы келээрин айтып, куруучулар боюнча тапшырма 
алат. Олжобай куруучуларга барып, алар жөнүндө маалымат 
топтоп, очерк жазып келет. Машинкада жакшы тере 
албагандыктан, колго жазылган түрү менен эле алып барып 
берет. Валентина окуп жатып, жазгандарын бетине ыргытып “ 
“Мне чья-то биография не нужна, мне нужна очерк” - дейт. Ошол 
жерден көңүлү караңгылап: “Мен каякка келип калгам” - деп 
ызаланат. Анткени, анын ошондой очерктери Кыргызстанда 
чыгып жүргөн эле. “17 жолу деп тамашалайм, балким 7 жолу 
кайра-кайра жаздырып отуруп, очерк эмне экенин ошондо 

билдим” - деп эскерет. Ал очерки “Ленинградская Правда” деген 
гезитте жарык көргөн. Бул очерки чыкканга чейин гезитте 
иштегендер катарына кошпой, теңине албай жүрсө, очерк 
басылып чыгаары менен жакшы сүйлөп, катарына кошуп 
калышат.  

Ленинградда окуусун аяктагандан кийин, ал жакта калуусун 
сунушташат. Бирок ага көнбөй Кыргызстанга келип, 
журналистика жаатында иштегиси келет. Жогоруда айтылган 
токтомдун максаты  “Комсомольская правда”, “Труд” борбордук 
газетеларга ар бир улуттан  кабарчы даярдоо экен. Аны кийин 
билип, бирок барган эмес. Ошентип Кыргызстанга келе берет. 

Өзүм көлдүк болсом, Таласка эмне бар? 
Ленинграддан келгенде эле аны күтүп турган жумуш жок 

болчу. Ошол учурда улутчулдук күчөп турган кези болгондуктан 
“Советский Киргизия”, “Комсомолец Киргизии” деген гезиттер да 
албай койот. Ошентип, аны Таласка барып иштеп келүүнү 
сунуштайт. Башында “Өзүм көлдүк болсом, Таласка эмне бар?” - 
деп болбой коёт. Бирок эжелери ал жакка деле иштеп келе бер 
дегенден кийин, Госпланга документтерин алганга барат. Барса, 
“Кечирип кой, сен эчак эле Мамлекеттик телерадиого 
бөлүнүптүрсүӊ” дейт. Аны угуп, дагы ой-толгоого түшөт. “Мен 
гезиттик журналист болсом, теле радиодо кантип иштемек элем” 
– деп, акыры макул болуп, алгачкы журналисттик ишин 1981-
жылы Мамлекеттик телерадиодо иштөө менен баштайт. 

Жаңы жумуш жеринде баары эле аны жылуу кабыл алган 
эмес. Жактырбагандай мамиле кылышкан. “Жаштар үнү” деген 
программаны жума сайын алып барып жүрөт, радио очерктерди  
жазып чыга баштаганда гана “кыйын бала” экен дешип, көзгө 
илине баштаган. Бирок, 1984-жылы ал жактан да кетүүгө аргасыз 
болгон. Жумушу жок учурунда жубайы менен баш кошот.  

Кийинчерээк “Жаратылышты коргоо боюнча” уюмга 
жумушка орношот. Ал жаратылышка байланыштуу очерктерди, 
макалаларды жазып иштейт. Бул иште деле көп иштебей 
министрдин (ЦСУнун) жардамчысы болуп, башка жумушка 
которулуп кетет. Бир жарым жыл араң иштеп, “Чиновник болуп 
иштеген жакпайт экен” - деп ал жактан да чыгып кетет. Анткени 
эңсегени телевидение эле. 

Ошентип жүргөн мезгилинде тележурналист Абды Сатаров 
аны кайрадан телевидениеге чакырат. Эңсеп жүргөн жаны макул 
болуп, 1987-жылы сентябрь айында ишин КТРК да баштайт. Ал 
жакта Нураалы Турапов деген режиссер менен чогуу иш алып 
барып, жаңы программаларды жасай башаташат. Ч Айтматовдун 
“Кылым карытаар бир күн” чыгармасы боюнча талкуу 
өткөрүшөт, Кеңеш Жусуповдун (КТРКнын башы редактору) “Ала-
Тоо” деген программасынын портретин түзгөн. Ошентип, иштеп 
жүргөн убагында 1988-жылга карата жаңы программалардын 
планын түзүү керек болуп калат. Баягы эле Абды Сатаров (башкы 
редактордун орун басары), Нураалы экөөңөр “Көз караш” деген 
программаны алып баргыла дейт.  

Көз караш. 
Ошентип, 1988-жылы 23-январда “Көз караштын” биринчи 

саны чыккан. Ошондон баштап “атак-даңк эмне экенин биле 
баштадым” - дейт (күлүп). “Көз караш” биздин мамлекеттеги, 
жашоодогу өтө татаал проблемаларды алып чыккан бир сааттык 
программа болгон. Ошол учурда ажырашуу көп болгон мезгил 
болгондуктан, ал боюнча бир топ көрсөтүүлөр, тартышуулар 
эфирге чыгып турган. “Чабандардын турмушу” деп тоонун 
башынан башкача кылып жасап келген программалар 
көрсөтүлгөн. “Телевидениенин күчү ошондо экен, жакшы 
программа жасасан, бат эле популярдуу болуп кетесиң, “Көз 
караш” мени адам кылды” - деп эстеген жайы бар... 

Мыкты профессионал журналист болуу керек... 
Советтер Союзу жана азыркы учурдагы журналистика 

тармагында талап бирдей болгонун, бир гана профессионал 
журналист болуу керектигин айтат, бирок кемчиликтери да бар 
экенин жашырбайт. Биринчиси, эгемендүүлүк алгандан кийин, 
кыргыз журналистикасы бир аз артка кеткенин баса белгилейт. 
Анткени биринчи орунга “маалымат” чыга баштаган, анын 
кантип жазалышына көңүл бурулган эмес. Кээ бир газеталар 
эптеп интервьюну диктофонго жаздырып келип эле, гезитке 
жарыялай беришет. Маалыматты оңдоп, анализ кылып, макала 
же очерк жазуудан артта калдык дейт. Экинчи кемчилиги - ар 
бир университеттин алдында журналистика факультетинин 
ачылышы. Ал окуу жайлардагы окутуунун процесстери талапка 
жооп бербейт. Эмнеге дегенде баары эле теорияны окутушат, а 

бизге практикалык сабактарды өтүүнүн зарылдыгы бар десек 
болот. Кыргыз Улуттук университетте иштеп жүргөндө айтып 
калчу элем, “25и бүтүрүп экөө эле журналистикада иштейт деген 
эмне?”  деп. Анын сыңарындай, “кызыл дипломдун” кереги жок, 
программа алып бара ала турган, макала жазып, талдай алган 
профессионал жаштар керек! 

Талантына салып, буйтап жазып кеткендер болгон. 
Кээ бир журналисттер өздөрүн акташ үчүн, ар кандай 

темаларга тыюу салганын айтып келишет. Балким андай 
учурлар болгондур. Бирок, кээ бир журналисттер талантына 
салып, буйтап жазып кеткендер болгон. Бул жакта чеберчилик 
чоң ролду ойнойт. Мисалга айта кетсек, Чыңгыз Айтматов совет 
учурунда эмне деген темаларды көтөрүп чыкты. Чыгармалары 
ошол учурда эле эл арасында таанылып окулган жазуучулардын 
катарында болгон. Эң башкысы маалыматты туура берүүнүн 
жолдорун билүү керек. 

Азыркы учурда, Советтер Союзун жамандагандар да аз эмес. 
Бирок, жамандаганды эле эмес, жакшы жактарын да көрө билүү 
керек. СССРдин ошол учурдагы башкаруучусу Владимир Ильич 
Ленин билим берүүнү жакшыртуу үчүн 10 000 000 (10 млн.) 
рубль бөлгөн.  

 Алар болбосо билим албай, Афганистандагы жашоочулар-
дай  болуп, 40ка чейин картайып, 45ке чыкканда өлүп 
калмакпыз.  Ошон үчүн жакшы жактарын өзүнчө тизмелеп, 
жаман жактарын өзүнчө карап чыгыш керек.  

Кээ бир студенттер айтып калышат, сиздердики “советтик 
журналистика” деп. Макул кошулам бирок, “советтик 
журналистика деген эмне?”.  Жуналистиканы эки түргө гана 
бөлүүгө болот: начар, чала журналистика жана мыкты 
журналистика. Ошондуктан, журналистиканы бөлүп карабаш 
керек. 

Менин мисалымда айта кетсем, өзгөчө “Көз карашты” алып 
барып жүргөндө 1988-жылдары, ал учурда СССР кулайын деп 
турган чак эле, сурап калышчу. “Сага эч ким тыюу салып, 
куугунтуктабай элеби” - деп. Кээде айтышчу, “абайла” деп, бирок 
эч ким кууп түшүп куугунтуктагандар болгон жок. 
Редакторлордон да баш тарткан учурлар болот, мисалы бирөөнү 
жамандатып же далилсиз жерден жумушуна, ишине шек 

келтирүүчү маалыматтарды берүүнү буйрук бергенде. Андай 
учурда кыйын журналисттер гана баш тарта албаса, алсыздары 
макул болгонго аргасыз болушат. Мага да эки-үч жолу 
сунуштады, мен макул болбодум. “Жазасың”-деп туруп алганда, 
эртеси жумушка чыкпай койдум. Ошентип, башкаларга беришти.  
СССР убагында андайлар көп эле болгон. Макул болуп 
жазгандары, жазбагандары да бар эле. Ошол учурда “Чалкан” 
деген журналга баарын чактырып келишчү. Баары эле сонун деп 
жаза берсе да болбойт. Албетте, оппозиция да болуш керек, 
антпесе жашоо өтпөй калбайбы.  Бирок, баары чеги менен, 
кандайдыр бир рамканын чегинде жүргөн. 

Менин бактыма Горбачев туш келип калды. 
Сөз эркиндиги азыркыдай болбосо да, бир аз болгон. 

“Тигини айтпа, муну чыгарба, аны жарыялаба” дегендер көп эле 
болгон. Бирок, менин активдешкен учурум бошоңдогон мезгилге 
туш келип калды. Менин бактыма СССрдин башкаруучусу 
Михаил Сергеевич Горбачев бийликке келип ачыктык, тактык 
орноп, баарын ачык айтууга шарт түзүлүп калган. Ошентип, 
Компартиялар да баарын ачыкка чыгаргыла деп талап коюп, 
көптөгөн программалар ачыкка чыга баштаган. Алардын ичинде 
“Көз караш” да бар эле. А эгер 70-жылдары болсо, мени мүмкүн 
чыгарбай салышмак.  

Жашагың келбейби? 
1989-90 жылдары заман алмашып, ишкердүүлүк алдыга 

чыгып, бизнес коррупция күчөгөн кез. Бийликке карата каршы 
чыгарылган макалалар куугунтукка алынып, ызы-чуулар болуп 
турган. Ал эле эмес, журналисттерди кызматтарынан 
алдыртышкан.  

“Жаштар” редакциясына башкы редактор болуп иштеп 
жүргөндө, мен да ушундай учурларга туш болдум. Бир күнү 
телефон чалып “Жашагың келбейби, эмнелерди берип атасың?” 
дегендер болду. Үй-бүлөлүк коркутуулар да болгон, бирок анча 
эмес. Пенде катары коркот экенсиң чынында. Бирок, андайларды 
да жашап өттүк. Советттер союзунун мыкты жагы “сапаты” 
жагынан азыркыдан 10-15 эсе жогору болсо, жаман жагы 
ошондой “запретный” темалар да болбой койгон эмес. Билип 
турган нерселерди ачык айталбай, буйтап айтууга туура келген. 
Бирок ошого карабастан сан-сандаган фелетьондор азыркыга 

караганда көп чыккан. Ай сайын “Кана силердин изилдеген 
проблемаңар жокпу?” деп талап кылар эле. Мактаганыңдын 
кереги жок деп жада калса жумуштан да кетирүүгө барышчу. 

Улут эмне экенин билбеген муун өсүп чыкты... 
Аманчырак Маталиев деген агайыбыз бар эле. Кыргыз 

элинин маданиятын, элдик көркөм кол өнөрчүлүктү таанытууда 
өтө чоң из калтырып кетти. Ошол мезгилдерде улуттук маселе 
көтөрүлдү. Көптөрүнүн оюнда “Биз эмне болгон элбиз, кайдан 
келгенбиз?” дегендер ойгонуп калган. Ага чейин 60-жылдарда 
улутчулдар кыргыз тилинде мектеп ачкандарды кызматтан 
алдыртышкан. Бишкек шаарында бир эле мектеп кыргыз 
тилинде болуп, бир да бала бакча жок болчу. Чыңгыз Айтматов 
бул боюнча маселе көтөрүп, бир бала бакча ачылган. Ошол 
убакта “русский шовинизм” чындап күчөп кеткен эле. Бишкек 
шаарында ошол учурда “улут” эмне экенин билбеген муун өсүп 
чыкты. Бардык нерсе орусча жарыяланып, бары орусташып 
кеткен. “Правда” газетасы бул боюнча да маселе козгоп, сындап 
жазып чыккан. Улут болгонуңар менен бир да кыргыз тилинде 
мектебинер “жок” дешип. Бирок бактыбызга Чыңгыз Айтматов 
өӊдүү күчтүү адамдар чыгып калганына байланыштуу, улут, 
маданият темалары көтөрүлүп турган.  

Аял журналистикасы күчөп турган мезгил эле... 
Аялдар бизге караганда эпчил болуп, талбай иштөө менен 

кыйын журналист болуп чыга келишет. Байма Сутенова 
Жапаровнанын “Жаштык пресс- бары” программасы чыгып, “Көз 
карашка” атаандаш болуп чыкты. Ал дагы өз учурунда ток 
шоуларды алып барган мыкты журналист болчу. 
Журналистикада журналисттер үчүн коюлган талаптар 
бипбирдей болчу. Сага фельетьон, мага очерк жазып кел дебей 
эле баарына кыз-эркегине карабай бирдей тапшырма берилчү. 
Бирок, ошол учурда көбүнчө кыздар журналистикада жок болчу, 
эркектер басымдуулук кылчу. Азыркы учурга салыштыра келсек, 
өзүмдүн жеке мектебимен  (теле алып баруучулар курсунда 
сабак берет) 8 окуучу болсо, 7 кыз 1 эркек. Башкача айтканда 
журналистикада айымдардын ролу жогорулап бара жатат.  

“500 рубль гонорар алчубуз” 
Калем акы телевидениеде жакшы болчу. Ага кошумча “Көз 

караш” программасы менен жума сайын сыйлык алчубуз. Элдер 

120 рубль гонорар алышса, биз, 500 рубль алар элек. Анткени 
жуманын “мыкты программасынын” арасында элек. “Көз караш” 
программасы 3 жыл өмүр сүрүп , белгилүү болгонубуз ошого 
чейин уланды. Негизи программалардын өмүрү 3 жыл. Андан 
кийин кайталоо кете баштайт. Кийинки этабым 1985-жылы 
“Замана” программасы менен башталды. Мурун жалаң уруш-
проблемалар менен жүрсөм, эми күлүп-жайнап таңкы 
программаны алып барууга туура келди. Ошентип, таңкы 
программаларда да өзүмдү сынап көрдүм. 

2019-жыл. 

Сүйүн КУРМАНОВА:  
“Болду, чыдай албайм, иштебейм!” деп арыз 
жазайын деген күндөрүм болду” 

Өзүңүздүн өмүр жолуңуз жөнүндө 
кыскача айтып берсеңиз? 

Эгер таятам болбогондо мен журналист 
болот белем, болбой калат белем билбейм.  
Таятам Асаналы Караколдун үстү 
жагындагы Жолголот деген  кичинекей 
айылда жашачу. Каникулга чыкканыбызда, 
чоң энем менден эки жаш улуу агам 

экөөбүздү “таенеңерге  чай кайнатып бергиле” деп жөнөтчү. 
Карып, көзү жакшы көрбөй калган таятам  өрүктүн көлөкөсүнө 
көлдөлөң салдырып, терезенин кашегинде илинип турган   даки 
баштыктагы чоң китепти алдырып алып,   бизге окутуп, өзү 
тыңшап отурчу.   “Манас” деген жазуусу бар калың көк китепти  
аярлай ачып, адегенде орус мектепте окуган агамды жанына  
отургузуп, окутуп көрдү эле  анын  олбуй-солбуй тилине түшүнбөй 
“О, балдыраган атаноозчайын, эчтеме түшүнгөн жокмун” деп 
тургузуп жиберип, мени чакырып окутту. Кыргыз мектепте 
окугангабы, меники шыр кетти. Болду, ошондон тарта менин 
кылган жумушум таятамдын жанына отуруп  китеп окумай болду.  
Андагы окуя менен ишим эмне, адырда чурулдап ойноп 
жаткандардан көзүм өтүп, итабар калың китепти качан окуп 
бүтөөрүм белгисиз, таятамды көз кыйыгым менен карасам  
үргүлөп кеткенсийт, мен ошондо китептин бир эли барагын 
илгери оодарып жиберем. Жанатан көзүн жуумп отурган таятам 
дароо көзүн ачып “ой, кайда кетип калдың,?” деп ойгонуп кетет. 
”Калп эле уктамыш болуп жаткан турбайбы” - деп ичимден 
нааразы болгон бойдон кайра мурдагы жерге кайтам. Көзүм 
талып, таятам өзү чарчаганда токтотобуз. “Акысына”  кагазы жок, 
кантка оонатылган момпосуйдан бирди берет. 

   Кийин, университеттин журналистика бөлүмүнө өтсөм деп 
эки көзүм төрт болуп, биринчи жазма сынактан 3 алып, ындыным 
өчүп, “кулайт окшойм” деп турганда оозеки экзаменде  дал ошол 
“Манас” эпосундагы окуя келбедиби! Ой ошондо таятама бир 
ыраазы болдум дейсиң! Бала кезде түшүнсөң түшүнбөсөң да 
баары бир маалымат эсте калып калат экен да! Даярданбай эле 

жооп берсем экзаменатор таң калып карап калды. “Сен “Манасты” 
окудуң беле?” - деп сурайт. Мени “таятам окуткан” дедим. “Эмесе 
таятаңа рахмат айт” деп туруп агай  “5” коюп ошону менен окууга 
өтүп кеткем.       

- Журналисттик ишиңиз биринчи кайсы жерде, кандай 
шартта башталды? Сизди биринчи эмгек жамаатыңыз кандай 
кабыл алышты эле? 

Университетти  1982-жылы бүтүп, шаарда калууга шартым 
жок, “Ысык-Көл правдасы” гезитинин редакциясына  кабарчы 
болуп орноштум. Областтык партиялык гезитте өңчөй  жашы да 
улуу, тажрыйбасы да чоң, салабаттуу, эл арасында кадырлуу  
кызматкерлер иштешет экен. Редактордун орун басарынын  
босогосун аттаарым менен  узун бойлуу, көз айнекчен сүрдүү адам 
бийик така менен  джинсы кийген мени баштан аяк  карап алып, 
“биякка түз эле сүзө качырып эмне келесиңер, бул деген 
партиялык, олуттуу гезит, баргыла, райондук гезиттен 
баштагыла” деп  окуп жаткан гезитин бетине калкалаган бойдон 
сөздү бүтүрүп койду. 

  Баштан аяк муздак суу  чачып жибергенсип селдейип туруп 
калдым. Мени  коштоп келген  атамдын таанышы чебелектеп 
жиберди: ”Байкап көрбөйлүбү, иштей алса алалы, болбосо  кетет 
да...” Алиги сүрдүү адам  укмаксан болуп  гезиттен башын 
көтөрбөй отуруп, бир маалда жадагандай  “Шеф эмне деди?” деп 
сурады. “Сиз макул десеңиз эле...” 

Ал мени дагы бир ирет “шылый” карап өттү да 
“Жоопкерчилигин өзүң аласың,  штатка алынбайт, үч айга 
сыноо...” деди. Шарт бурулуп чыгып кетүүгө даяр болуп обдулдум 
эле аяш атам кымыңдап сүйүнүп кетти. Көрсө бул  зыңгыраган  
сүрдүү адам редакциянын бирден бир кыймылдаткыч күчү,    
атыккан журналист, мыкты котормочу, өтө билимдүү, өзүнө да 
башкаларга да талапты өтө катуу койгон Султан Сыдыгалиев экен. 

Адегенде эле жүрөктүн үшүн алып койгон Султан агай мага 
ашкере талапчыл, менин кемчилигимди аңдып, иштен кетирип 
жиберчү учурду күтүп жүргөн, катаал кишидей көрүндү. Ошондон 
кийин гезитке сунуш кылган материалымдын сапатынан кынтык 
таап албасын деген кыязда колумдан келишинче тыкыр иштечү 
болдум. Биринчи,  экинчи айда кылдан кыйкым издеп жаткансып, 
менин материалымдын чийки жагын лупа менен карагандай 

катуу сындап жүрдү. Өзүмө жакшыдай  көрүнгөн материалымды 
узун-туурасынын кызыл жаян кылып оңдоп, “кайра иште” деп 
астыма таштап койгондо дуу эткен бетимди басып, сыртка чыгып 
кеттим. “Болду, чыдай албайм, иштебейм!”- деп арыз жазганга 
ниеттенип келсем кызматкерлер жаңы жылдык номерди пландоо 
үчүн редактордун орун басарынын кабинетине кирип 
жатышыптыр. “Кирсемби, кирбей кете берсемби” - деп 
турганымды байкаган Султан Сыдыгалиевич “кир, эмне турасың” 
деп калды. “Мейли, акыркы жолу эмне дешээрин көрөйүн” – десем,  
алиги “бракка” чыккан материалымдагы көтөрүлгөн маселени  
кыйлага талкуулап, “биринчи бетке берели” дегенде уккан 
кулагыма ишенген жокмун. Биринчи бетке ал кезде тандамал, 
мыкты  делген материалдар гана жайгаштырылчу. 

 “Сыноо мөөнөтү бүттү, азаматсың, идирегиң бар экен, 
жазганды таштабасаң алыска чуркай турган экенсиң” дегенде 
кызыктай болуп эле отуруп калдым. Ошол күндөн ушул күнгө 
Султан агайдын сабагы көөнүмдөн кеткис болуп калды. 
Мугалимим мынчалык катаал болбогондо калемди бош шилтеп, 
ошол бойдон калыптанып калмак окшойм. 

- Журналист болуп жумушка орношуунун ошол учурдагы 
талаптары кандай эле? 

- Мисал үчүн, ошол кезде райондук гезиттерде мындайча 
айтканда, окуган журналисттер аз болгон болуш керек. 
Гезиттерде эски сельсоветтер, мурдакы башкармалар, ушундай 
профессионал эместер иштешкен. Ошондо райондук гезитте 
муктаждык көп деле болгон эмес, областтык гезиттер болсо 
кичине такшалган, партиялардын талабын аткара ала турган 
дегендей сыяктанат. 

- Сиздин алгачкы журналисттик эмгегиңиз кайсы? Качан, 
кайсы басылмада чыккан? 

- Алгачкы журналисттик иликтөөм Ак-Суу районундагы бир 
үй бүлөнүн тагдырына байланышкан “Куту учкан үй” деген  
макала болду. Анда беш чиедей баласын таштап салып, турмушка 
чыгып кеткен аялдын жоругу, кароосуз калган балдардын абалы 
баяндалган. Гезитке жарыялангандан кийин бул маселе райондук 
партия комитетинин бюросунда каралып, үйүнөн кетип калган 
аялга издөө салынып, аны  балдарына кайтаруу милдети укук 

коргоо органдарына жүктөлүп, балдарга социалдык колдоо 
көрсөтүү боюнча  олуттуу иштер жүргүзүлдү. 

 - Ошол учурдагы журналисттин негизги милдеттери 
кандай эле? 

- Ошол учурдагы журналисттин негизги милдети-
материалды жарыялап коюп эле тим калбай, маселенин 
чечилишине өбөлгө болчу  чараларды уюштуруу  болчу. Бардым, 
көрдүм, жаздым деген маселе эмес, ошонун тегерегиндеги нары 
жактагы жоопкерчиликти дагы ала жүрчү. Гезитке чыккан 
материалга тиешелүү органдар реакция кылып андан аркы ишти 
алып барчу. Аны журналист өзү көзөмөлдөөгө милдеттүү болчу. 
Гезит кайра маалымат берчү да, өткөндө жазган материал боюнча 
кандай иш чаралар өткөзүлгөнү. Анан окурман ошол үчүн гезитти 
сөзсүз маселе чече турган орган катары кабыл алчу. 

- Журналистке кайсы бир темаларды жазууга тыюу 
салынчу беле? 

- Партиялык гезит болгон соң областтык гезиттин редактору 
партиянын областтык комитетинин, райондук гезиттин 
редактору райкомдун бюро  мүчөсү болчу. Демек бюродо 
талкууланган каралган маселелер боюнча гезитте  материалдар 
даярдалчу. Обкомдун же райкомдун катчылары эле эмес, 
пропаганда бөлүмүнүн башчылары туруктуу тапшырмаларды 
берип, бул же тигил маселелер боюнча коомдук пикирди жаратып 
турушчу. Райондук гезиттерде  атайын окууну бүтүрүп келген 
журналисттерге  караганда пенсияга чыккан башкармалар, 
парткомдордун катчылары, айылдык советтердин мурдагы 
катчылары иштешчү. Ошон үчүн адис журналисттер менен 
“партиядагылардын” ортосунда пикир келишпестиктер көп  
болуп турчу. Андай  талаш учурда артыкчылык албетте, 
партиялуу кызматкерде болгон. Кокус партиянын мүчөлүгүнө 
өтпөгөн  журналист парткомдун катчысын же жергиликтүү 
партуюмдун ячейкасынын жетекчисин сындап жазса партиялык 
комитеттин алдында жооп берүүгө тийиш болгон. Себеби бул 
партиянын кынтыксыз кадыр-баркына шек келтирүү катары 
саналган. 

- Редактор берген тапшырмадан журналист баш тарта 
алчу беле? 

 - Ал кезде гезитте жарыялана турган материалдардын 
багыты партиялык чоң-кичине жыйындарда эле белгилүү болуп 
калчу. Андай жыйындарга редакторлор сөзсүз түрдө чакырылып, 
партиялык уюмдар талкуулаган маселелер боюнча тапшырмалар 
берилип турган. Эсимде, көпчүлүк материалдар партиянын 
саясатына тиешеси деле жок макалалар “КПССтин баланчанчы 
съездинин чечимдерине  жооп кылып...” же “Партиябыз алдыга 
койгон милдеттерге шыктанган колхоздун жаш чабаны жүз 
койдон жүз жыйырмадан козу алып берүүгө милдеттенди” 
сыяктуу ойдон чыгарылган нерселер кадыресе кабыл алынчу.  
Түнү менен басмаканда  басылып чыккан гезиттер эртең менен 
кечиктирилбестен райкомдун же обкомдун кеңсесине 
жеткирилчү. Пропаганда жана агитация бөлүмүндөгү 
кызматкерлер гезиттердеги материалдарды тыкыр карап чыгып, 
бул же тигил материал боюнча редакторду чакырып же телефон 
чалып турушчу. Гезитте кокусунан кетирилген каталар 
партиялык саясатка көрсөтүлгөн кыянаттык катары каралып, 
катуу  жаза чегерилчү. 

Чоң сьезддердин же жыйындардын материалдары ошол 
замат редакцияларга “литерный” деген белги менен телетайп 
аркылуу келип турчу. Ар бир редакцияда ошондой телетайп 
аппараттары күнү түнү иштеп, атайын штаттагы кызматкер 
келген материалдарды күн дебей, түн дебей кабыл алып, 
редакциянын секретариатына тапшырууга милдеттүү болгон. 

Редактордун тапшырмасынан баш тарткан журналист 
дээрлик  болгон эмес. Эгер баш тарта турган болсо андай 
журналистти дароо эле кызматтан кетиришкен. Айрым учурда 
кайсы бир маселе боюнча журналистке редактор да, партиялык 
уюмдардын жетекчи кызматкерлери да багыттама бергенге 
акылуу болчу. 

- Дегеле журналистке сөз эркиндиги бар беле? 
- Эгерде ал профессионал журналист болсо, маселени туура 

койо алса жазалчу. Бул сөз эркиндиги болгону менен жанагы 
айтып өткөндөй редакцияда профессионал эмес, мурда партиялык 
кызматкер же мурда башкарма болуп иштегендер редактордун 
орун басары, редактор болуп иштешчи. Анан алар партиялык 
рамкадан чыкпай, чектен ашып баратасың дегендей кылып 
тоскоол болгон учурлар болчу. Менин башымдан ушундай окуя 



258 

өттү жаш кадрлар жергилүктүү басма сөздү бекемдеш керек деген 
принцип менен мени Түп районуна жиберишкен, ошол жерде 
башка эле кызматта иштеп жүргөн  улгайган кишилер бар экен. 
Ошол учурда бир кызык окуя болду. Мен бир айылга барсам 
парткомдун секретары аксакал, улуу эле кишилерди урушуп 
тилдеп атыптыр, ал көрүнүштү жазгам. Гезитке материал чыгып 
кеткенден кийин ызы-чуу түшүп жатып калышты. Райкомдун 
бюросуна чакырып, редакторду тургузуп алып аны аябай 
жемелешиптир. Алардын койгон дооматы: “Партияда жок 
журналист партиялык уюмдун секретарын сындаганга кандай 
акысы бар” - деп жинденишкен экен. Редакторубуз болсо “эми ал 
секретарь өзү туура эмес иш кылып атса, аны эмне үчүн 
журналистке сындаганга болбойт. Ал партиялык уюмдун 
секретары болсо, биздин кызматкер журналист. Журналисттин 
дагы коомдо статусу бар” деп жооп бериптир. 

- Совет заманында бийлик башындагыларга сын 
макалалар жазылчу беле? 

- Журналисттин жекече пикири эгерде редактордукуна же 
“партиянын саясатына туура келбесе” жарыяланчу эмес. 1980-85- 
жылдарга чейин басмаканаларда кадимкидей “цензор” 
көзөмөлдүк кылчу. Ар кандай шек жараткан материал чыгып 
жаткан жерден алынып салган учурлар көп эле болчу. 

Бийлик башындагыларга түгүл колхоздун партиялык 
уюмунун наамына сын айтылчу эмес кокус сындалып калган 
учурда партиянын бюросунда каралып,  ар кандай саясий 
органдар тарабынан узакка созулган иликтөөлөр болчу.  

Журналистке маалыматты партиялык же комсомолдук 
уюмдардын   пропаганда бөлүмдөрү, элдик контроль комиссиясы 
берген учурда гана шыдыр жарыяланчу.  Тикелей алынган 
маалыматтар боюнча жарык көргөн макалалар кызуу 
талкууланып, акыр аягында журналистке эскертүү же жаза  берүү 
менен аякташы ыктымал болчу. 

- Совет журналисттерине жаза турган маалыматтардын 
багыттары коммунистик партия тарабынан аныкталган деп 
айтылат, ушул чынбы? 

- Мен 1980-жылдары иштедим. Ошол учурда саясат кичине 
жумшарып калган мезгил деп мен ойлойм. Ага чейин цензура 
деген бар болчу, мен деле кичине байкап калдым 

типографияларда цензорлор отурчу. Цензор карачу, айрыкча 
жанагы саясий маселелер жагынан жол берүшчү эмес. Албетте,биз 
менен Советтер Союзу менен анча мамилеле болбогон чет 
өлкөлөрдү мактап жазууга тыюу салынчу жана мамлекеттик 
түзүлүшкө  шек келтире турган же болбосо кайсы бир органга доо 
келтире турган маселелерди жазууга тыюу салынчу. 

- Журналисттин укуктары сакталчу беле? Саясий 
кысымга туш болуп куугунтукталган учурлар болгонбу? 

- Журналисттин укуктары тууралуу маселе дээрлик каралчу 
деле эмес. Журналист катардагы эле партиянын же болбосо 
комсомолдун мүчөсү болгондуктан, жалпы партиялык же 
комсомолдук көз карашты колдоп өзү да баш партиянын 
көрсөткөн жолунан тайыбашы керек,  деген түшүнүк бекем болчу. 
Типографияларда цензор отуруп, материалдар электен өткөрүп 
тургандыктан совет доорунда  саясий кысымга туш болгондор 
дээрлик болгон эмес.  

Саясий кысым токсонунчу жылдары оппозициялык 
гезиттерге карата башталган. Кыргыз коомчулугунда жаңы, курч 
агым болуп, бийликке каш кайтарып, атайын иликтөөлөр менен  
мамлекеттик тиги же бул түзүлүштөгү кылмыштуу аракеттердин 
бетин ачкан гезиттердин сап башында  атактуу журналист Мелис 
Эшимканов негиздеген “Асаба” гезити турган. Аталган гезитте 
мыкты аналитиктер, тайманбаган мыкты журналисттер аз убакыт 
ичинде коомдук чоң күч болуп, тегерегине мыкты саясатчыларды, 
саясат иликтөөчүлөрдү, окумуштууларды, экономисттерди, укук 
коргоочуларды, чыгаан юристтерди  чогултуп, жарыяланган 
материалдары топ жарып, жалпы коомчулуктун талкуусуна түшүп 
турган. Жогорку Кеңештин депутаттары, министрлер,  а түгүл  
ошол учурдагы президент да иш күнүн “Асаба” гезитин окуудан 
баштап калган. Гезиттеги резонанстык материалдар боюнча 
иликтөөлөр жүргүзүлүп, тиешелүү чаралар көрүлүп турган.  
Ишенбай Абдуразаков, Чоюн Өмүралиев, Шераалы Назаркулов, 
Каныбек Иманалиев, Азимжан Ибраимов, Бакыт Орунбеков, Кубат 
Оторбаев, кийинчерээк Алым Токтомушев, Жолдошбек 
Зарлыкбеков сыяктуу мыкты журналисттердин материалдары 
коомчулукта кызуу талкууланып, көпчүлүк маселелер боюнча сот 
процесстери жүрүп турган. 

- Сиздин жарыяланган макала боюнча чаралар 
көрүлгөнбү? Жыйынтыктар чыгарылганбы? 

- Көпкө чейин талкууланып, көпкө чейин иликтенип 
талкууланган маселе болду. Аксуу районунда  балдардын атасы 
кайтыш болуп кеткенден кийин энеси  таштап кетип, балдары 
жөнүндө бир макала чыккан. Бул макала боюнча талкуу аябай көп 
болду, райондук деңгээлде дагы областтык деңгээлде дагы. Анан 
бүткүл мамлекеттик органдар бул окуяга реакция кылышты. 
Саламаттыкты сактоо, милиция кызматкрлери энесин издөөдө, 
билим берүү министрлиги балдарды окууга киргизүүдө, 
балдардын укугун социалдык бөлүм карады. Милициялар кетип 
калган аялды таап келишти, кайра-кайра жыйын болду анан 
ошонун тегерегинде кенен бир үч ай талкуулоолор, изилдөөлөр 
жүрдү. 

- Совет заманында журналисттерди чакырып чай берип, 
акча сунуштоо болгонбу? 

- Совет доорунда  журналисттерге сый урмат көп эле жасалчу, 
бирок ал жөн гана чайлашуудан ары өткөн эмес. Журналистке 
акча сунуштап сатып алат деген түшүнүк ал кезде болгон эмес. 

- Совет заманында улуттук - баалуулуктарга байланыш-
кан темаларды жазууга чек коюлган деп айтылат, ушул 
чындыкка жакынбы? Болсо кененирээк токтолуп берсеңиз? 

- Улуттук каада-салттар туурасында  жазууга ачык түрүндө 
чектөө коюлбаганы менен жалпы советтик баалуулуктар-
интернационализм, “жалпыбыздын үйүбүз” сыяктуу позиция 
басымдуулук кылып, улуттук өзгөчөлүктөр, каада-салт темасы 
көмүскөдө калчу. 

- Совет заманында аял, эркек журналист деген ажырым 
бар беле? Аларга бирдей талап коюлчу беле же 
айырмачылыгы болгонбу? 

- Совет доорунда аял журналисттер көп эле болгон. Алардын 
эркектер менен айрымасы анчалык деле болгон эмес. Анткен 
менен  айрым үй бүлөлөрдө бу кесипке карата мамиле бир кылка 
эмес экени  билинип турчу. Айталы, журналистика факультетин 
жылына элүүдөн ашык студент бүтүрүп, анын жарымын кыздар 
түзсө-иштей келгенде  бардык маалымат каражаттарында аялдар 
абдан эле сейрек болчу. Бул кесиптин командировкалуу 
болгонуна, эркектер басымдуу кылган коллективде иштөөгө, 

иштин оңой олтоң эмес экендигине байланыштуу болгон 
сыяктанат. 

   Менин жеке тажрыйбамда деле итабар кыйынчылыктар 
болду. Т.Бакиева кезегинде айткандай балдарды “телефон 
аркылуу” тарбиялоого туура келди. Командировка учурунда үй 
бүлөгө кыйын эле болду. Өзүм деле иш менен үй бүлөнүн 
ортосунда  эки жакка “асылып турган” абалда болдум. Кылмышка 
байланышкан иштер туурасында жазганда кадимкидей 
коркунучта калган учурлар болду. Бул эми тобокелчилиги көп иш 
экен да. 

- Журналисттин маянасы (калем акысы) өзүнүн керек-
төөсүн жаба алчу беле? 

- Алган маяна албетте чакан эле болчу. Бирок гонорар деген 
бар эле. Маяна менен гонорардын айырмасы (даам жагынан) бар 
болчу. Ал үй бүлөңдүн муктаждыгына жетсе да, жетпесе да, баары 
бир  айдан-айга жашап кетүүгө таканчык  болчу. Анын үстүнө ал 
кезде азыркыдай ачыккан сезим жок эле да. Эл ал кезде 
ресторанга эмес, музейге, отурушка эмес, сүрөт көргөзмөсүнө 
барганга ашыгышчу, ошол артыкчылык болчу. Эртеси канча 
шарап ичилгенин эмес, кандай таасирде калганың талкууланчу. 

- Совет журналисттерине кандай социалдык камсыздоо-
лор, колдоолор болгон? Болсо кандай формада, эс алып келүү, 
путёвка ж.б.? 

- Мен ушунча болуп редакциядан эс алып келүүгө жолдомо 
же башка жеңилдиктерди алып көрбөптүрмүн. 

- Сиздин журналист болуп калышыңызга жубайыңыз 
кандай караган?  

- Журналист болгонумду жубайым  кандай көргөнүн 
билбейм. Айтор менин ишимдин өзгөчөлүгү менен иши деле 
болгон эмес. Номерге материал жазып жан талашып отурсам 
топураган жолдошторун ээрчитип келип, “тамак жаса, 
дасторконду жайнат” деп түн бир оокумга чейин дуулдап отура 
беришчү. Иштегенге шарт түзүп бериш керек дегенди ойлонуп 
деле койгон эмес, тескерисинче мага талабы күчтүү болду. 

- Журналисттик ишмердүүлүгүңүздөгү кандайдыр бир 
кызыктуу окуяларды айтып берсеңиз? 

- Журналисттин турмушунда кызыктуу окуялар дээрлик күн 
сайын болуп турат десем туура эле болот го. Билбейм, мен 

иштеген редакцияларда турмуш дуулдап кайнап турчу. Нечен 
кызык адамдар, миңдеген жаңылыктар, окуялар дайрадай болуп 
эле агып турчу. 

Мен аялдар тууралуу көп жазгандыктан ар кандай маселелер 
менен кыз келиндер көп кайрылышты. Бир жолу жумушка келсем 
эшиктин алдындагы отургучта кош бойлуу келин күтүп 
отуруптур. Кабинетке кирип арыз муңун айтып жатып 
толкундангангабы, ичин басып отуруп калды. Көрсө толгоосу 
кыстап келип калган экен. Эмне кылаарымды билбей “Тез 
жардам” чакырып, жөнөтүп жибердим. Бечара келин барары 
менен төрөп коюптур, төрт  беш күндөн кийин төрөт үйүнөн мага 
чалышып,”чыгарып кетиңиз” дешти. Тиги келиндин аты-жөнүн да 
так билбейм. Айтор, эмнеси болсо да чыгарыш керек деп барып, 
балканактай уул төрөгөн келинди “Сезим” кризисттик борборунун 
убактылуу баш калкалоочу жайына  жайгаштыргам. 

- Советтик журналистика менен азыркы журналистика-
нын негизги айырмачылыгы эмнеде деп ойлойсуз? 

- Социалисттик түзүлүштүн учурундагы журналисттер менен 
азыркы журналисттердин айрымасы тууралуу көп эле кеп болот. 
Эки доордо тең иштеген журналист катары менин байкаганым-
мурункулардын да, кийинкилердин да артыкчылыктары да, 
кемчиликтери да бар. Мурункуларда, азыркылардыкына 
караганда кадыр-барк, коомдогу салмактуу орду, өзүнүн инсандык 
жүзү  болгон, бирок  эркиндиги чектелүү болгон. Мурункулар 
сатылган эмес, ушул жагынан таза да, бийик да болушчу. Тилге 
аяр мамиле жасашып, моралдык болсун, грамматикалык болсун 
катага жол беришчү эмес. Жоопкерчилик абдан жогору болгон.  

Азыркы журналисттердин тилекке каршы басымдуу 
көпчүлүгү билимсиз, алар биздин бечара университеттерибизден 
диплом алды, болду, билимдүү болуп калдым деген ойдо андан 
ары өспөй жатышат. Андан ары  принципсиз, жеңил ойлуу, 
келегей тилдүү, майдачыл, “бардым, көрдүм, жаздымдан”ары кете 
албаган, тексттин үстүнөн кадалып иштегенге мойну жар 
бербеген жалкоо  болуп жатат. Мындай кайсарлыктан таланттуу 
калемгер эмес,  “журналюга” эле  келип чыгышы мүмкүн. 

Суроо салган Мээрим Бактыбекова 
2019-жыл. 

Клара ТАПКЕЕВА:  
“Журналистикада өз ордумду тапкандан кийин 
турмушка чыктым” 

   Клара Тапкеева 1964-жылы Токтогул 
районунда туулган. 1981-жылы мектепти, 1986-
жылы Кыргыз мамлекеттик университетинин 
журналистика бөлүмүн бүтүргөн. Токтогул 
райондук “Учкун”, Жалал-Абад шаардык “Мезгил 
үнү”, Жалал-Абад облустук “Акыйкат” жана 
республикалык башка басылмаларда кабарчыдан 
баштап, башкы редакторлук кызматтарга 

чейин эмгектенген.  
  
- Журналисттик ишиңиз биринчи кайсы жерде, кандай 

шартта башталды? 
- Эң биринчи жолу калем алып газеталар менен иштеше 

баштаганымда Бишкектеги №5 мектепте 7-класстын окуучусу 
болчумун. Биз мектепте окуп жүргөндө окуучулар үчүн “Жаш 
Лелинчил”, “Кыргызстан пионери” деген газеталар бар болчу. 
Ошол газеталарга мектебибиздеги жаңылыктарды штаттан 
тышкаркы кабарчы болуп жазып турчубуз. Бул газеталар биздин 
бир туугандай көргөн редакцияларыбыз болчу. Ошондо 
Дүйшөбүбү Жамансартова, Муктар Борбугулов деген агай-эжелер  
бар эле. Биздин жазгандарыбызды алар редакциялап, жол 
көрсөтуп өстүрүштү. Эми ал кезде 12-13 жаштагы бала элек. 
Редакциянын турмушу менен ошондо таанышканбыз. 

1978-жылы Фрунзенин 100 жылдыгы белгиленген. Ошондо 
“Менин сүйгөн бульварым” деген макала менен республикалык 
жаш кабарчылар арасынан биринчи орунду жеңип алгам. Андан 
кийин Лениндин туулган кунүнө арналган конкурстар болуп көп 
жазчубуз. Ошол учурда журналист Мелис Эшимканов №50 
мектепте окучу. Ал абдан көп жазып, гезит бетин берчү эмес. 

Кийин студент болуп жүргөндө райондук газеталарга 
кызматкер катарында эле командировкаларга жөнөтүшөт болчу. 
Анткени азыркыдай жайнаган менчик редакциялар жок, бардыгы 
мамлекеттики. Шаарда бир-эки эле студент калбаса, бардыгыбыз 
райондорго бөлүнүп кетчүбүз. 

Экинчи курста Токтогул райондук “Учкун” газетасында 
практика кылып жүрдүм. Ал учурда партия абдан күчүндө. 
Партиянын райондук комитети ошол газетанын азыркы тил 
менен айтканда “ээси” болчу. Ал кезде процесс мындай эле. 
Блокнотко материалды кол менен жазып даярдап барабыз. Аны 
машинисттер терет. Бөлүм башчы, жооптуу сектетарь окуп туруп, 
кийин типографияга басууга кетет. Эки күн сайын чыккандыктан, 
ага жетишүү үчүн күндөп- түндөп жазчубуз. Ошол “Учкун” 
газетасында практика кылып жүрүп журналист кантип иштейт 
экендигин көрдүм. “Азыр жөнө” десе ордунан ыргып туруп 
жөнөш керек экендигин ошондо көрдүм. 

Азыр эстегенде күлкүм келет. Үйдө жазып отурсаң “Ай уйду 
айдап кел, тоокту карап кел, эшикти шыпыр“ деген үйдөгү 
жумуштар да бүтчү эмес эле. Ошондон улам журналист болом 
деген адамдын үйдөгү жумушу жок болушу керек экен дегем. Он 
тогуз жашымда апам менин түндөп иштеп атканымды көрүп, үй 
жумуштарынан толук бошоткон эле. Университетти бүткөндөн 
кийин комсомолдук кызматта үч жыл иштедим. Кайрадан өз 
адистигим боюнча иштөөнү чечтим. 

 - Журналист болуп жумушка орношуунун ошол 
учурдагы талаптары кандай эле? 

Азыр дароо эле документиңди көтөрүп барып 
журналистикага өтсө болот. Бирок, ал жылдары  талаптар катуу 
болуптур. Журналистикага тапшырып жаткан учурда ошол кезге 
чейин кайсыл жерге кандай макалаларың чыккан болсо, 
газетадан бардыгын кыркып алып, топтомун документтер менен 
кошо тапшырчубуз. Баягы документти кабыл алгандан кийин 
чыгармачылык конкурс болчу. Ошол конкурстан өтсөң анан 
студент болуу үчүн кирүү экзамендерине кабыл алынчу, 
өтпөгөндөр журналистикага кабыл алынбайт болчу.  

Андан сырткары жумушка киргенде да талаптар көп болчу. 
Мисалы, врач, мугалим, инженер да дипломун көтөрүп алып 
барат. Агроном совхозго “Мен жаш адисмин, келдим”- деп барат. 
Журналисттерде албетте андай эмес. “Чөнтөк материал” деген 
болчу. “Чөнтөгүңдө эмне бар?” - дешет эле. Журналисттик жазуу 
стилиңди, почеркиңди көрсөткөн материалдарыңды 
тааныштырат элең. Бул эң негизги талап болгондуктан, 

журналист болуп жумушка орношуу өтө оор болчу. Анткени 
редакциялардын саны өтө аз эле. 

 - Ошол учурдагы журналисттин негизги милдеттери 
кандай эле? 

  - Оперативдүүлүк - биринчи орунда болгон. Азыр көргөн 
материалыңды дароо жазып интернетке киргизе салып 
жатпайсыңбы. Ал учурда материалга тез жетип, жазып, 
редакторго кыска убакыт ичинде жеткирип берүү,  ошол убактын 
оперативдүүлүгү болчу. Анткени редактордун колунан өткөндөн 
кийин, типографиядан “линотип” деген машинкадан кайрадан 
басылгандыгы үчүн эч колду кармаганга акың жок болчу. Тактык. 
Азыр сөз эркиндиги шылтоосу менен журналисттин колундагы 
нерсе өзгөртүлүп, такталбастан тарап кеткен учурлар бар. 
Мисалга өткөндө бир маалымат сайтында “Соцфонд пенсия берүү 
милдетин салык кызматына өткөрүп берди” деп маалымат 
тараган. Бул абдан чоң ката. Салык кызматы аларга “Пенсияны 
чегерүү биздин милдетибиз эмес, бизге камсыздандыруу 
төгүмдөрүн топтоп берүү гана милдети жүктөлгөн” - деп түзөтүү 
берди. Бирок, сайт кайра баракчасына түзөтүү да киргизген жок, 
кечирим да сураган жок.  

Бизге эң алгач саясий багыттагы кабарларда катачылык 
кетирбөө керектигин баса белгилеп үйрөткөн. Бир ката үчүн 
аттуу баштуу журналисттер керт башы менен жооп берген 
учурлары кездешет эле.  

- Сиздин алгачкы журналисттик эмгегиңиз кайсы? 
Качан, кайсы басылмада чыккан? 

 - Менин резонанс жараткан макалам жөнүндө айтсам. 
Токтогул ГЭСинин каскадынын жетекчиси Хуриев деген киши 
болгон. Ал ошол жакта иштеп жүргөн кезинде кызмат ордунан 
пайдаланып, азыркы Россиянын Ярослав деген жерине поселок 
салдырат. Ошону “Казандын төрт кулагы болсо, бирөөсү Хуриев” 
деп жазып чыктым. Ошондо республикалык масштабда Тапкеева 
деп атым чыгып кетти. Анан Ала Букада партияда иштеген Акжол 
Кадыров деген бар экен. Ал “Кара далы кыздар”, “Аялдын чачы 
узун болсо да, акылы кыска” деген темадагы материалдарын 
кайра-кайра жаза берди. Кийин “Алтын чачтуу аялдан бака 
баштуу эр артык эмес” деп жазып чыктым. Ошол кезде ушундай 
заголовкалар мода болуп кеткен.  

- Журналистке кайсы бир темаларды жазууга тыюу 
салынчу беле? 

 - Бийликти сындоо жок болчу. Сын, даңазалоо болгон. Ички 
турмушту сындоо болгон. Мисалга, планды толтуруу боюнча 
саанчылар кандай иштеп жатат, чыласы тазаланганбы, 
саанчынын үйүндө ак наны барбы, үйү тазабы? Ушулардын 
баарына жергиликтүү башкармалар жооптуу болгон. Эгер 
газетага терс көрүнүштөр менен чыкса, райком партия жөн эле 
жумуштан алып койчу. Журналисттин жазганына сөзсүз жооп 
болгон.  Журналисттердин сын материалдарына туш келген 
жетекчилер жумуштан айдалган. Ал эми ким макталып чыкса 
кызматынан жогорулаган.  

Фельетон жана очерк деген жанрлар боюнча көп жазылчу. 
Фельетонго жазылган жетекчинин шору катып, очерки 
жазылгандын золобосу көтөрүлөөр эле. Андан сырткары 
экстремисттик маалыматтарды жайылтууга, коомду дүрбөлөңгө 
салуучу кабарларга тыюу салынган. 

- Дегеле журналистке сөз эркиндиги бар беле? 
- Сөз эркиндиги болгон. Бирок, азыр сөз эркиндиги десе эле, 

өзгөчө түптүз жогорку эшалонду талкалап туруу, саясатты 
сындоо, адамдын жеке жашоосуна кийлигишүү менен 
айкалыштырып алышты. Мамлекеттик түзүлүштү сындаса сөз 
эркиндиги деп чыга калышат, социалдык, жарандык маселелерге 
ыктаса алым сынышпайт. Журналист маалымат ала турган 
булактарын тандабашы керек. Балким Ташматка саясаттын 
кереги жоктур. Ага жылуулук качан берилери тууралуу маалымат 
керектир. 

 - Редактор берген тапшырмадан журналист баш тарта 
алчу беле? Маалыматка жетүү мүмкүнчүлүгү кандай эле? 

  - Жок, эч баш тарта алчу эмес. Бирок редактор 
журналисттин дараметине жараша тапшырмасын берчү. Мисалы, 
айыл чарба тармагы, маданият тармагы боюнча бөлүштүрүү 
аркылуу ишин белгилейт эле. Журналисттерге тармагы боюнча 
материал жазууга туура келчү. Анткени журналист кандай темада 
болбосун чемичкедей чакканга аракет кылып, универсалдуулукка 
умтулушу керек. Ошону менен бирге сөзсүз түрдө белгилүү бир 
багыт боюнча адистешүүсү керек. 

Журналисттин маалымат алуу укугу жакшы сакталган. Мен 
журналистмин десең, алдыңа материалдын баарын төгүп 
беришчү. Бирок, маалыматты алуу үчүн ал жерге жетүү 
проблемасы бар болчу. Телефон жок, интернет жок. Кыргыз 
телекомдун телефону деле бардык жерде боло берген эмес. 
Азыркыдай “мындай кайрылыңыз, тигиндей кайрылыңыз, эртең 
кел, бүгүн кел, суроолорду көрөйүн”- деп жолго салып, артка 
кайрыган учурлар болчу эмес. Мен буга кепилдик берем. 

Азыр материал топтогондон эч кыйналбайт. Отуз жыл мурун 
андай болгон эмес, албетте. Маалымат алуу үчүн ал жерге сөзсуз 
баруу керек. Барганда да чыга калып эле жете койбойсуң. 
Трансторттун азабы бар, ачка каласың, ток каласың. Сугатчынын, 
чабандын үйүндө каласың. Ошондо “журналистмин” деп атабыз 
барбаган жерди кыдырып барат элек. Көтөргөнүбүз кара түстөгү 
аябай оор “репертер” деген аппарат. Курбум менен чарчаган 
сайын алмак салмак ташып жүрөр элек. Журналистика бизди 
ушундай жагдайлары менен тартты окшойт. 

- Журналистке жаза турган макала коммунистик партия 
тарабынан аныкталган деп айтылат, ушул чынбы? 

- Коммунисттик партиядан башка партия жок болгондугу 
үчүн кандайдыр бир теманы макулдашуунун кажети жок болчу. 
Анткени баардык жерге барсаң саанчың компартиянын мүчөсү, 
чабаның компартияныкы болот эле. Редколлегия басылманын 
саясатын алар өздөрү аныктап иш алып барышчу. Анткени 
бардыгы мамлекеттик басылмалар болгондуктан устав түзүлүп 
жатканда эле “Кыргызстан аялдары”, “Ден соолук” дегендей так 
багыты белгиленчү.  

    Коммунисттик партиядан башка саясат болбогондугу үчүн, 
ал негизги маалымат болуп тараган. “Коммунисттик партия бүгүн 
бюро өткөрдү”, ”Компартия 25-съездин өткөрдү”, “Сьезддин 
чечимдерин турмушка ашырабыз” деген темалар өтө басымдуу 
бөлүктү ээлеген. Ал эми башка өңүттөгү маалыматтарды сыртка 
чыгып көрбөгөндүктөн жазуу ойго келбейт эле. Эл аралык 
журналисттер бар болчу, бирок алар да советтин карамагына 
кирген мамлекеттер менен гана иштеше алышчу.   

-Совет заманында журналисттерди чакырып чай берип, 
акча сунуштоо болгонбу?        

   - Жок. Өмүрү андай болгон эмес. Акыркы 10-15 беш жылдан 
бери журналисттерди чайга чакыруу, акча сунуштоо деген кийин 
башталды. Менчик редакциялар өндүрүштүк зарылчылыктан 
улам дуушар болушту. Кагаз кымбат турат, типографиянын 
кызматы кымбат. Газетадан түшкөн акча аны чыгымдарын 
жаппайт, ишти актабай калат. 

   - Журналисттик ишмердүүлүгүңүздөгү кандай кызык-
туу окуялар болду эле? 

   - Бир жолу сугатчыдан интервью алып бүткөндөн кийин 
курсагыбыз ачып, чай ичип отурган элек. Алма багы аябай жакшы 
экен. “Кыздар алмадан терип алгыла” - дегенинен сыртка чыгып 
баратканда кызы бутуна кийген тапичкасын бере койду эле. 
Алманы терип бүткөндөн кийин бир бутума өзүмдүкүн бир 
бутума ал кыздын тапичкесин кийип редакцияга кетип 
калыптырмын. 

Мындай күлкүлүү кызыктуу окуялар абдан көп болду. Ошко 
радиокомитетке практикага барганымда курбум экөөбүздү 
Өзгөнгө областтык масштабдагы семинарга командировкага 
жиберди. Кечке жуук маданият үйүнө бардык, жабык экен. Анан 
кароолчусу өзбек улутундагы карыя келип “Кыздарым аябай кеч 
келиптирсиңер” деди. Мейманканага барабыз деп сурасак, 
“Өзүңөр кыз балдар болсоңор кайдан мейманкана, болбойт. 
Менин үйүмө барып эле кыздарым менен жатып аласыңар”- деп 
бизди үйүнө ээрчитип жөнөдү. Ошол жакта кыздары менен эс 
алдык, эртең менен ишке барасыңарб, деп тургузуп сыйлап 
узатышты. Ошол кездеги элдердин ынтымагы, аксакалдын дагы 
аталык мээрим менен мамиле кылганы өтө баалуу нерселер 
болгон экен.                                                       

- Совет заманында улуттук-баалуулуктарга байланыш-
кан темаларды жазууга чек коюлган деп айтылат, ушул 
чындыкка жакынбы?  

- Менин жеке көз карашымда кандайдыр бир деңгээлде, 
ооба.  Мисалы, бир аз исламга үндөшүп кетет. Эки жаш үйлөнсө 
никеси кыйылды дебей, алар комсомолдук той берди деп жазыш 
керек. Башка азыр элдик ыкма менен даарыланып жатышпайбы, 
аларды жаза алчу эмеспиз, дарыгердин айтканындай гана 

жазылчу. Балким, аларга тыюу салынды беле, жок беле билбейм, 
бирок басма сөздө элдик ырым-жырымдар жарыяланчу эмес, 
кездештирүүгө мүмкүн эмес болчу. Кыргыздын нукура сөздөрү 
унутулуп кеткен. “Кыргыз ССР Жогорку Советинин председатели” 
деп жазчубуз.   1990-жылдардан кийин эле совет кеңешке 
алмашып, председатель дебей төрага деп калдык. Мекенди 
родина, айылдык кеңештин төрагасын селсовет дечүбүз. Көрсө, 
орус тилин сиңирүү аракети аябай күчтүү болгон экен. Областтык 
компартиянын председатели ошол кезде Ажибаев деген киши 
болгон. Атасы өлүп жылкы союп, куран окуткандыгы үчүн аны 
иштен алып койгон. Ушул сыяктуу чектөөлөр болгон.       

   - Журналисттин маянасы өзүнүн керектөөсүн жаба алчу 
беле? Кандай социалдык камсыздоолор бар эле?  

   - Азыркыдай калем акы көп эмес болчу. Бирок, ошол 
учурдун керектөөсүнө жарап берчү. Азыр чоң адам эмес 
мектептеги баланын жөнөкөй телефонуна эле канча акча кетет. 
Ал учурда журналисттер штаттык кызматкер болуп айлыка 
иштешкен. Биздин студент кезибиздеги биздин стипендиябыз 
өзүбүздүн керектөөбүзгө жетчү. Жайында каникулда 
стипендиябыз чогулуп, аны чоңураак нерселерге жумшап 
алчубуз. Пальто, өтүк, жада калса алтын күмүштөрүбүздү да 
сатып алалчубуз.   

   Профсоюзда эмне каралса ошонун бардыгына жетишүү 
мүмкүн болгон. Бирок, аны республиканын борборунда иштеген 
журналисттер көбүрөөк пайдалана алышкан. Региондогуларга 
жетиши кыйыныраак болгон. Айылдык кеңеш, айыл 
өкмөттөрүнө да жаңыланган укуктар пайда болушу оң таасир 
тийгизди. Ошондон кийин региондук кызматкерлерге да көңүл 
коюла баштады. 

- Совет заманында аял, эркек журналист деген ажырым 
бар беле? Аларга бирдей талап коюлчу беле же 
айырмачылыгы болгонбу? 

  - Бирдей талап коюлчу. Бир гана физикалык жактан аял 
кишинин баардык эле жерге баруу мүмкүнчүлүгү жок болуп 
калышы мүмкүн. Үй-бүлөдөгү ордуна жараша мисалы, жаш келин 
болсо чуркап кете албайт. Бирок, кээ бир эркек чабал 
журналисттерге караганда мыкты жазышы мүмкүн. 

Журналисттерге аялсың же эркексиң деп эч кандай чек коюлган 
эмес.  

 - Үй-бүлөңүз, жолдошуңуз кесибиңизди туура кабыл 
алды беле? 

   - Жубайымдын көз карашы жакшы болчу. Мен турмушка 
чыгып жаткан кезимде башкы редактор болуп иштеп калганга 
жетиштим. Такшалып, тажрыйба топтоп, кызмат ордум 
бекемделип калган учур болчу. Анда мен 38 жашта элем.  

 - Кыргыз менталитетинде, мурда кызды турмушка эрте 
узатышар эле. Турмушка кеч чыгууңузга журналисттик 
карьеранын таасири болгонбу? 

- Ар кимдин жолу ар башкача болот экен. Мен университетти 
бүткөндө алдымда: “Мен коммунисттик партиянын катарына  
өтүшүм керек”, - деген максатым  бар болчу. Ошондуктан 
комсомолдук тармакта иштеп, карьера жасайм деп ошого сүңгүп 
кеткем. Андан кийин кайра куруу башталды. Демократиянын 
шарапаты менен кыздар өздөрү үй алса болот экен, машина алса 
болот экен деп, өзүмдүн маселелеримди өзүм чечип, эч кимге көз 
каранды болбогонго жетишким келет эле. Турмушка чыгып 
жатканда өзүмдүн жумушум, үйүм, кызматтык унаам дагы бар 
болчу.  Негизги жаш кездеги максаттарыма шүгүр жеткен элем. 

   Университетте окуп жатып турмушка чыккан кыздарыбыз 
да болду, бирок эч кимиси журналист болуп кете алган жок. Мен 
билгенден он үч кыз бүтүргөнбүз, азыр ”Эркин Тоо” газетасында  
Турдалиева Бегимбү экөөбүз гана иштеп жатабыз. 

“Биздин курстан чарчабаган экөөбүз болдук” - деп чогуу 
окуган дос кызым менен айтып күлүп калабыз. Ал дипломду 
алгандан кийин эртеси күнү турмушка чыкты. Ошондо анын 
жолдошу 1-курска кирди. Ошондуктан кыз бала үчүн 
журналистикада ордун таап кетүү кандай шарт болсо да өзүнө 
жараша.  

- Советтик журналистика менен азыркы журналисти-
канын негизги айырмачылыгы эмнеде деп ойлойсуз? 

- Жөнөкөй тил менен айтканда азыркы журналистика - оюна 
келгенди оттой бере турган журналистика. Журналистика жок 
бизнес катары пайдаланылып калды.  Ким кимге куда болду 
деген сыяктуу кабарлар. Бул коомго пайда алып келе турган 
керек нерсеби? Азыр саясатчылар, белгилүү адамдар тууралуу 

жазуу, окурманды алаксыта турган темалар боюнча тренингдер 
көп өтөт. Журналистика маалымат алуучуларды тандабаш керек. 
Журналистиканын милдети коомго кызмат кылуу болбой эле, 
эптеп өзүнүн акчасын чыгарыш керек болуп калды. 

Бир гезитти алып катасын текшерип бүтө албай койдум. 
Грамматикалык катадан баштап сөздөрдү маанисине жараша 
ордунда колдонулбаган каталар жайнайт.  

- Бул көрүнүш профессионал эмес журналисттердин 
көбөйүшүнөн келип чыгууда дегенге кошуласызбы? 

- Ооба. Аки Пресстен: “ Жаш кабарчыларды ишке алабыз. 
Журналисттик билим талап кылынбайт” - деген жарыяларын көп 
окуйм. Анда бардыгы журналистика оңой кесип экен деп ойлоп 
калбайбы.  

   Ушундай жол менен келген журналист болсо керек. Аки 
Пресстин “Турмуш” рубрикасында райондук социалдык 
өнүктүрүү башкармалыгы менен соцфондду алмаштырып жазып 
жазышыптыр. Бул абдан чоң ката. Мына журналисттин 
билимсиздиги ошол, сабатсыздыгы ошол. Бирок, ал журналист 
болуп иштеп жатат. Жыйынтыктап айтканда жалпыга 
маалымдоо каражаттарынын көбөйүшү кыргыз журналистика-
сынын өнүгүп жатканынан кабар берет, бирок анын ички сапаты 
кожоюндан көз каранды болуп калууда. Өзгөчө ЖМК ээлери 
болгон чиновниктерди журналисттик этика, журналисттик 
талаптар менен башын оорутпай калгандыгы өкүнүчтүү. 

  Суроо салган Сезим Сагынбекова 
2019-жыл. 

Карбалас БАКИРОВ:  
“Менин тагдырым тоо булбулу Токтогулдун 
тагдырына окшош” 

Карбалас Бакиров 1954-жылы 8-январда 
Токтогул районуна караштуу Кызыл-
Өзгөрүш айылында туулган. 1975-1979-
жылдары Ош мамлекеттик педагогика-
лык институтунун филология факуль-
тетинде окуган.  

1979-1992-жылдары Кыргызстан 
Жазуучулар союзунун алдындагы үгүт бюросунун кабарчысы, 1992-
2000-жылдары «Кыргыз Туусу» гезитинде маданият жана 
искусство бөлүмүнүн башчысы, 2000-2003-жылдары Кыргыз-
патентте котормочу болуп эмгектенген. 2003-жылдан «Эркин-
Тоо» гезитинде маданият, адабият жана искусство бөлүмүнүн 
башчысы болуп иштеген.  

1992-жылдан бери Жазуучулар союзунун мүчөсү. Бир нече 
поэзия фестивалдарынын лауреаты. КРнын Эл акыны, эл аралык 
«Түрксой» сыйлыгынын ээси. 

  
- Өзүӊүздүн журналисттик өмүр жолуӊузду кыскача 

айтып берсеӊиз? 
- Мен 1979-жылы, Ош мамлекеттик педагогикалык 

институтунун филология факультетин бүтүргөнмүн. Ал убакта 
журналист болом деген оюм деле жок болчу. Атам китепканачы 
болгондуктан, мектепке бара электе эле китептерди окуп, ырга 
кызыгуум артып, анан кийин 5-6-класстан баштап ыр жаза 
баштадым. Китепти өзгөчө жакшы көрөр элем. Институтту 
бүткөндөн кийин Ош облустук исполкомунун алдындагы басма 
сөздө мамлекеттик сырды сактоо редакциясынын редактору 
болуп ишке кирдим. Ал убакта, Ошто «Ленин жолу» (азыркы «Ош 
жаӊырыгы» гезити), “Ленинский путь», “Ленин жолу” деген 
гезиттер чыкчу. Ошол жерде үч жыл радио телевидение, басма сөз 
кызматтарына уруксат мөөрүн басып, ыр жазып коюп эле 
отурчумун. 1981-жылы Талас облусу ачылып, «Ленин туусу» 
гезитине Токтогул менен Каракол зонасы боюнча корреспондент 
болуп келдим. Буга чейин эч эле макала жазып көрбөгөндүктөн 

бираз кыйынга турду. Убакыттын өтүшү менен жаза баштадым. 
Кийинчерээк, Токтогулдан бир классташым жолугуп: “Чехиядан 
келген 21 сомдук бут кийимдерди 24 сомдон сатып атышат, 
ушуну бир карап койбойсуӊбу» -деп калды. Анда иштегениме бир 
ай гана болуп, тажрыйбам аз эле. Текшерейин деп кирсем, узун 
бойлуу бир келин отурган экен. Ага: “Мына бул чехиялык 
туфлилерди эмнеге 24 сомго сатасыӊар?” – деп туфлини 
көргөзсөм, аябай күлдү. Көрсө, райондогу журналисттерди эч 
тоготушпайт экен. Ал келиндин күлгөнү мага  шылдыӊдагандай 
эле болду. Анан бул маселенин негизинде жарым бет макала 
жазып, «Балык башынан сасыйт» деген тема коюп жарыялап 
ийдик. Ошол макала чыккандан тартып дүрбөлөӊ башталды. 
Жанагы келин райондук аткаруу комитетинин бөлүм 
башчысынын аялы экен.Үчүнчү катчы (мен анын фамилиясын 
айтпай эле коеюн, ал кийин каза болуп калды) мага күнүгө жок 
дегенде 33 жолу чалат. Ошондон тартып алар менен аябай каршы 
болуп калдым. Жалаӊ магазинчи аялдардан 60-70 киши келип 
чогулуш өткөрүлдү. Алар райкомдун экинчи секретарынын 
кабинетине киришип: «Бул оозунан ак көбүк чыгып, ичип келген» 
- деп мени айыптап жатышты. Ошондо, 2-курста Токтогулда 
“пионер” лагеринен таанышкан киши: «Мен Карбаласты 2-курс 
кезинен бери билем. Эгерде, бул ошондой оозунан ак көбүк 
чыгып, ичкен бала болсо, аны мындай жоопкерчиликтүү ишке 
койбойт эле, туура нерсени айтпайсыӊарбы» - деди. Кийинчерээк 
экинчи макаламды жазганымда аларды кызматтан алышты, 
баягы сулуу келин да кызматтан кетти. 

- Демек, “Ак ийилип, сынган жок”... 
- Мени үчүнчү катчы, аткаруу комитетинин төрага орун 

басарына алып кирди. Орус улутундагы адам эле (атын унутуп 
атам). Алып киргенде эле: «Эмне макала жазыптыр?» - деп 
сурады. Тиги катчы “Балык башынан сасыйт”- дегенди: “Рыба из 
головы гнётся» - деп орусча которуп берди. Ал киши мени 
башкача карап эле калды. Ошентип  райком менен таптакыр 
каршы болуп калдым. Арадан бир жыл өткөндөн кийин Таласта 
мейманкананын алдында турсам, баягы үчүнчү катчы эже 4-5 
кызматкер болуп келе жатыптыр. Мен чынында тартынганды, 
калп айтуу дегенди билчү эмесмин. Үчүнчү тепкичке чыгып ал 
жакындаганда: “Эже, сизге окшоп үч метрге секирген үчүнчү 

секретарларга мен түкүргөнүм жок» - дедим. Муну укканда, эже 
да уялып кетти. Артындагылардын баары тапыраган боюнча туш 
тарапка качышты. Бирөө да үчүнчү катчыны коргоп, жооп бере 
алган жок. Ошол учурда Кыргызстандын мыйзамы кимдир 
бирөөлөр үчүн иштеп, кимдир бирөөлөр үчүн иштечү эмес. Бул 
окуядан көп өтпөй мени камап койду. Таласка Убакиров деген 
жаңы үчүнчү секретарь келип: “Бул, Карбалас Бакировду жакшы 
бала, жакшы акын деп уктум. Жазуучулар союзунун төрагасынын 
орун басары Жолон Мамытов телефон чалды”- деди. Талас 
облусттук Жазуучулар Союзунунун төрагасы, жазуучу Касым 
Каимов да телефон чалгандыгын айтты. Андан кийин бул аябай 
чоӊ тополоӊ болду. Ошол нерсенин артынан мен Красноярский 
шаарына соттолуп кеттим. Ал жактан Кыргызстанда мыйзам 
таптакыр иштебегендигин, биздин милициялардын деӊгээлинин 
ушунчалык төмөн экенин сездим. Ал жактагы милициялардын 
баары ашыкча сөз сүйлөбөйт, жогорку билимдүү. 
Кыргызстандагы орган адамдарынын билим жана 
интеллектуалдык деӊгээли да Россиянын деӊгеээлине жетсе деп 
тилейм. Балким, бүгүнкү күндө өзгөрүп аткандыр. Бирок, 
чындыгында журналисттерге мындай чындыкты айтып же 
жазууда кыйла карама-каршылыктар, күрөштөр болуп келген.  

- Чындык өз ордун таптыбы ошондо?  
- Чындык өз ордун тапты, бирок мени убагында 

куугунтукташты. Мени кызматтан алган жанагы замисполкомдун 
аялын кийин Красноярскийден келгенде бир таанышымдын 
үйүнөн көрдүм. Тааныш учурап бирок, аны дароо тааный албай 
койдум. Анткени, мен Красноярскийде 4 жыл болдум да. Көрсө, ал 
келин күйөөсү менен ажырашып бул жакка келген экен. Эми 
ошол мени кубалаган адамдар өздөрү деле бийиктиктерге жеткен 
жок. Мени “тиякка” жөнөтүп жибергени менен бардыгынын 
тагдырлары меникинен жаман болду. Бирок, жанагы үчүнчү 
катчы болуп жүргөн эжеге 5-6 жыл мурун бир тойдон кезигип, 
“Эже, эми кечирип коюӊуз”-деп табыштык. Андан эки жыл 
өткөндөн кийин ал эже каза болуп калды. Кийин, туура эле 
кылып, алдынан өтүп коюптурмун деп ойлоп калдым. Өлүм деген 
ар бир адамдын башында бар эмеспи. Бийликтегилер деле 
ушундай нерселерди эске алышы керек. Анткени бардык нерсе 
убактылуу. Баардыгыбыз теӊ убактылуу бактылуубуз.  

- Сизди биринчи эмгек жамаатыӊыз кандай кабыл 
алышкан? Ошол тууралуу айтып өтсөӊүз? 

-  Алгачкы эмгек жамаатым «Ленин туусу» гезитинин 
жамааты эле. Мени жылуу кабыл алышып, жол көрсөтүп, көп 
нерсеге үйрөтүштү. Ал убактарда зоналар боюнча корреспондент 
шайлашчу. Мен дагы Токтогул менен Кара-Көл зонасы боюнча 
кабарчы болуп ишке орноштум. «Ленин туусу» гезитинде бир 
айча иштедим. Кийин мени үйрөтүп, Токтогул менен Кара-Көлгө 
жөнөтүштү. Баргандан кийин эле анан жанагы классташымдын  
айтуусу менен магазин текшерип бул жанагы окуяга туш болуп 
атпаймынбы. 

- Ошол учурдагы журналисттин негизги милдеттери 
кандай эле? 

- Ар бир чыккан макаласы үчүн журналисттин 
жоопкерчилиги күчтүү эле. Мисалы, бүгүнкү күндө бир 
журналист бир адам тууралуу сын макала жарыяласа, анчалык 
деле таасири билинбегенсийт. Ал учурда бирөө жөнүндө макала 
жазсаң, ал адам ары же бери болчу. Башкача айтканда, ал 
макалаңа сөзсүз жооп болчу. Редакциядан да: “Мындай макала 
чыкты, ошого жооп берип коюӊуздар”- деп жөнөтүшчү. Макалага 
жараша ал жооп берчү. Ошол жагынан чындыгында күчтүү 
мүмкүнчүлүктөр бар болчу. Бир жолу «Паравоз үйлөр» деген 
макала жазып калдым. Токтогулдун борборундагы эки этаж 
үйлөрдө паровой иштебей калып, экинчи кабатка дагы морлорду 
коюп коюшуптур. Морлордон түтүндөр буркурап турат. Аны 
көрүп, «Паравоз үйлөр» деп макала жазсам, сурабай туруп 
облустук гезитке жарыялап, радиодон уктуруп жиберишиптир. 
Кийин Токтогулдан мага бир начальник жолугуп калып, 
чындыкты жазганым үчүн түз эле сөгүп кирди. Кээде ушундай 
болуп калат (күлүп), себеби, чындык деген өзү аябай ачуу болот 
эмеспи. «Балдар» деген ырымда да мындай деген саптарым бар: 

“Өтүнөм, жерге шашып түшпөгүлө, 
А жерде жашайт жалаӊ жалганчылар»-деген. 
Негизи жаш өйдөлөгөн сайын адамдар жалганчы болуп 

башташат экен. Бала кезде болгонун болгондой кылып 
чындыкты айта бересиӊ, анан кийин кичине-кичинеден калп 
айтып жүрүп, бара-бара калпычы болуп калат экен да. Албетте, 
журналисттер чындыкты айтыш керек. Бирок, бүгүнкү күндө 



276 

журналисттерге чындыкты айтуу өтө оор, чындыкты айтып 
чыксаң душмандарың көбөйөт. Ушул жагынан алып караганда 
журналистик кесипти түйшүктүү, оор кесип деп эсептейм. Себеби, 
журналисттин мойнунда чындык менен жалгандын таразасы 
турат. Ал мүмкүн болушунча чындыкты айтып, жалгандан алыс 
болушу керек. 

- Журналисттерде сөз эркиндиги бар беле же кайсы бир 
темаларды жазууга тыюу салынчу беле? 

- Ал учурда коом билбеши керек болгон мамлекеттик сырлар 
бар болчу. Мисалы, мамлекеттик сыр болгон Жалал-Абадда бир 
завод бар эле. Ошолор жөнүндө жазбаш керек, айтпаш керек деп 
тыюу салынчу. А калган нерселер жөнүндө айта берсеӊ болот 
болчу, уруксат берилчү. Эми Советтер союзу учурунда цензура 
болгондон кийин сөз эркиндиги чектелүү дегендик эмеспи. 
Ашыкча нерсени айтканга мүмкүн эмес, бардык нерсенин өзүнүн 
чеги болот эле. Ошол чектен чыкпай жүрөсүӊ, жазасың деген 
талап болчу. А бүгүнкү күндө бардык нерсени жазып, айтып, 
жарыялап эле атышпайбы. 

- Ошол цензура жогорку бийлик тарабынан жүргүзүлчү 
беле? 

- Ооба, атайын “граблик” деген бар болчу. Республикадагы 
бардык телевидениелерди, гезиттерди бүт ошол карачу. Мисалы 
бүгүн кете турган телевидение материалдарын же гезитти аларга 
алып барам, ал туурабы же туура эмес нерсе жаздыбы деп баарын 
карап чыгып, мөөр басып жарыялоого уруксаат берет. 
Материалга мөөр басылбаса гезитке чыкпай же теледен 
көрсөтүлбөй калчу. Азыр андай чектөө деген жок. Ар ким 
каалаган макалаларын жазып чыгара берет. 

- Редактор берген тапшырмадан журналист баш тарта 
алчу беле? 

- Редактордун тапшырмасынан баш тартуу деген болчу эмес. 
Редактор атайын жыйын өткөрүп ага бөлүм башчы, маданият 
бөлүм башчысы журналисттер баардыгы катышып, бир жумадан 
кийин гезитке чыга турган макалалар жөнүндө талкууланып, 
тапшырмалар берилчү. Андан эч ким, эч кандай каршылык 
көрсөтүп же баш тарта алчу эмес. Журналист болуу үчүн көп 
нерсени үйрөнүп, ар тараптан маалыматтуу болушуң керек. 
Командировкаларга сөзсүз чыгып турчубуз. Өзүм Токтогулдан 

болгонум менен Токтогул ГЭСи жөнүндө таптакыр түшүнүгүм 
жок экен. Анан мени редакциядан Токтогул ГЭСине жөнөттү. Ал 
жерге барганда ГЭС жөнүндө түшүнбөйт экем деп, эки жолу теӊ 
мугалим жөнүндө жазып, баса бердим. Жаӊы журналист болуп 
келгенде бардык теманы өздөштүрүп жаза албайсыӊ да, аларды 
акырындык менен үйрөндүм. Бир жылбы, үч жылбы, айтор, 
акырындык менен үйрөнүп такшаласың. Негизинен, маданият 
тармагына кызыгуум болгондуктан ушул багыттагы 
макалаларды көбүрөөк жазчумун. 

- Совет заманында бийлик башындагыларга сын 
макалалар жазылчу беле? Мисалы, ошол учурдагы Турдакун 
Усубалиевге, андан кийинки  Апсамат Масалиевге... 

- Жок, андай деген болчу эмес. Кызматтан түшкөндөн кийин 
эле жазбаса, андай сын макалаларды жаза алышчу эмес. Бардык 
бийлик колунда турса аларды кантип сындап жазат. 

- Журналист каалаган учурда, каалаган мамлекеттик 
булактардан барып маалымат ала алчу беле? 

- Ооба, андай мүмкүнчүлүк бар болчу. Биз деле каалаган 
жерге барып маалымат ала алчубуз. Бул нерсе журналисттин 
жеке өзүнө да байланыштуу деп ойлойм. Журналист - 
тартынбаган, бардык жерге кирип барып, бардык адамдар менен 
сүйлөшө билген, өз милдеттерин так аткара алган кесипкөй 
болсо, бардык жерден маалымат ала алат. Токтогул менен Кара-
Көл зонасы боюнча журналист ыраматылык Эсен Мамажанов 
деген бар эле. Ал Мичуринский институтун бүтүп келип, 
телевидениеде иштечү. Анын волгасы менен жер-жерлерди 
кыдырып, жасалып аткан иштер менен таанышып келчүбүз. Анан 
тынбай кыдырып жүргөндөрдү элдин баары таанып калат да.  
Журналист деген өзү баарына аралашып, ошол элдин турмушун 
чагылдыруу негизги милдети эмеспи. 

- Совет заманында журналистти чакырып чай берип, 
акча сунуштоолор болгонбу? 

- Эми толтура да андай. Бир жолу мен дагы райондук гезитте 
иштеген Акматжан Кадыралиев деген жээнимди алып, дагы эки 
журналист менен бир жерди текшергени барып калдык. Мен 
кырда турам, алар коргондун ичинде жүрүшөт, анан магазинчи 
келип тигиге акча берди. “Албайм эле албайм» - деп качып жүрөт. 
Барган жерлерде мындай акча сунуштап, “чай ичип кой” дегендер 

көп эле болчу, бирок кантип аласың. Журналисттердин аброю өтө 
эле жогору болуп, баары эле коркуп турушчу. Таласта радиодо 
иштеген бир журналист бар экен. Анан ал менин бир тууганымды 
текшерип келип калыптыр “радиого жазам” деп. “Эмнеге 
жазасын, эмне болду эле?” – десем: “Тогуз тыйын алдап койду”-
дейт. Анан ага 50 рубль (ал кезде жакшы акча болчу) 
сунушташыптыр. Жумабек Токтогазиев деген журналист экен 
акчаны таптакыр албай койгон.  

- Совет мезгилинде эркек журналист/аял журналист 
деген ажырым бар беле? Аларга бирдей эле талаптар коюлчу 
беле? 

- Аял-эркек деп бөлүп каралчу эмес. Баарына эле бирдей 
тапшырмалар берилип, бирдей талаптар коюлуп, бирдей эле 
аткарышчу. 

- Журналисттин эмгек акысы же болбосо калем акысы 
керектөөсүн жаба алчу беле? 

- Албетте, тапкан маянабыз керектөөнүн баарын жаба алчу 
эмес. Бирок, республикалык гонорар жакшы болчу. Ал эми, 
облусттук, райондук айлык-акылар орточо эле болчу. Мисалы 
жөнөкөй кабарчылардыкы орточо -120, зона боюнча 
кабарчылардыкы 150 болчу. Ал айлыкты баарына жеткирип, жок-
житигиңди алып ошо менен эле жашап кетиш кыйын болчу. 
Көбүнчө, ата-энең, бир туугандарың жардам кылышчу да. 

- Совет журналисттерине социалдык жеӊилдиктер, 
колдоолор, камсыздоолор болгонбу? Болсо кандай формада 
болгон?  

- Ушул жагынан аябай жакшы жардамдар каралган эле. Ал 
тургай, журналисттерге үй беришчү. Убагында иштеп жүргөндө 
мен дагы үй алдым. Кезекке туруп, убагы келгенде батир алчусуң. 
Сыйлык алгандарга, артыкчылык көрсөткөн персоналдарга ар 
түрдүү камсыздоолор болуп турган. Чындыгында эле ушул 
жагынан жакшы эле шарттарды түзүп беришчү. 

- Совет заманында комсомол же коммунист болбогондор 
журналист боло алган эмеспи? 

- Андай чектөөлөр болчу эмес, журналист болуп иштей 
беришчү. Бирок партияга мүчө болгондордо иштөө мүмкүнчүлүгү 
көбүрөөк боло турган. Мен 1-курстту аяктап келгенимде 
коммунистик партиянын мүчөсү болдум. Партияга мүчө 



279 

болгондун жакшы жери бар эле. Аларды жумушка албай коюу 
мүмкүн эмес болчу. Коммунистик партиянын мүчөсү болгондорго 
жеӊилдиктер да каралган. Комсомолдон коммунистик партияга 
өтүүнү жогорку кызматка көтөрүлүү катары эсептешчү. 

- Журналисттик ишмердүүлүгүӊүздө учураган кызыктуу 
окуяңыздан айтып берсеӊиз? 

- Жогоруда айтканымдай, редакцияга жаӊы келгенимде 
жалаӊ эле ыр жазып жүргөн мен макала жаза албай бир топ эле 
кыйналдым. Окшоштурайын деп жазган макалам же окшошпойт. 
Анан бир күнү эч кимге айтпай туруп, жумуштан кетип калдым. 
Көп өтпөй эле кайра мени редакцияга алдырышып, ошол жазган 
макаламды чогуулап оӊдоп, жол жобосун көрсөтүп мага макала 
жазганды үйрөтүштү. Ошентип, мага кесиптештерим мактап, 
колдоо көрсөтүп атышып үйрөтүшкөн.  

- Совет журналистикасы менен азыркы журналистика-
нын айырмачылыгы эмнеде деп ойлойсуз? 

- Совет заманына караганда азыркы журналисттерде чоӊ 
мүмкүнчүлүктөр бар. Анткени бүткүл дүйнөлүк маалымат 
булактары бар. Анда азыркыдай мүмкүнчүлүк болбогондуктан 
маалымат алуу өтө кыйын болчу. Ал учурда жайлоодон маалымат 
алуу керек болсо, эки-үч күн жол жүрүп жайлоого барып 
маалымат алып келчүбүз. А азыр болсо эмне, интернетке 
туташылган компьютердин жардамы менен каалаган жеринен 
маалымат алып бир бөлмөдөн чыкпай иштөөгө мүмкүнчүлүк 
түзүлгөн. Андагыдай баарын колго жазып олтурбай компьютерге 
жазышат. Биз болсо, баардыгын колго жазып, жазган 
маалыматты тактап, кайрадан колго жазып чыгаар элек. Бүгүнкү 
күндө, журналисттер үчүн кенен мейкиндиктер ачылып чоӊ 
мүмкүнчүлүктөр түзүлгөн. Бул, албетте алардын өсүп-өнүгүүсүнө 
да чоң өбөлгө болуп берет деп ишенем. 

- Журналисттер арасында түндүк-түштүк болуп бөлүнүү 
болчу беле? Азыр коомдо ошондой болуп жатат го. 

- Эч кандай бөлүнүүчүлүк жок болчу. Бөлүнүү дегенди билчү 
да эмеспиз. Бул нерсени саясатчылар ойлоп таап атат. Өзү 
алакандай эле эл болсок, түндүк-түштүк же облустарга 
бөлүүнүүнүн эмне кереги бар. Бул чектелүү адамдардын сөзү деп 
эсептейм. Менин “Бир коргондогулар жана чексиздик” деген 
китебим бар. Мына ошол китепте да бүгүнкү күндүн эң орчундуу 

проблемаларынын бири болгон бөлүнүүчүлүк тууралуу айтылган 
айрым пикирлер жазылган. 

- Жубайыӊыз журналисттик кесибиңизге кандай мамиле 
кылчу? 

-Менин жубайым да журналист. Анын кесиби журналист 
болгондуктан, менин жазган макалаларымды оӊдоп берчү. Мага 
колдоо көрсөтүп, жакшы эле көз карашта болчу. Бул кесипти 
тандап, ушул тармакта иштегениме өкүнбөйм.  

Мектепте мен 1-4-класска чейин жакшы окудум, 4-класска 
келгенде алгебра, арифметика деген сабактар кире баштады. 
Балдардын баары өздөштүрүп кетишсе да, мен түшүнө албай 
кыйналып жүрдүм. Анан алгебра, химия, физика деген так 
илимдер меники эмес экенин түшүндүм. Жакшы көргөн 
сабактарым кыргыз тил, кыргыз адабияты, орус тил, орус 
адабияты болгондуктан, ушуларды эле жакшы окуюн деп чечкем. 
Мен ошондо туура эле чечим кылып, тандоо жасаган экем. Ар бир 
адам өзүнүн жөндөмдүүлүгүн билип, ошого жараша иш кылса 
туура болот деп ойлойм. 

- Эми бир аз чыгармачылыгыӊызга кайрылсак, 
“Адашкан кентавр” деген ырыӊыз кантип жаралып калды 
эле? Ырдын тарыхын айтып берсеӊиз. 

- Жанагы “Балык башынан сасыйт” деген макаламдын 
негизинде мени камап коюшкан дебедимби. Кошой Казыев деген 
бар эле, ошол: “сени биз камаган жокпуз, сени райком камап 
атат”-деди. Кийин, мен Красноярскийге барганда кентаврдын 
сүрөтүн көрдүм. Анан ошол сүрөттү көрүп, мен дагы бул жерге 
адашып келдим деп «Адашкан кентавр» деп ырымды атап 
койдум. Ырда мындай деген жери бар: 

                 Тагдыр мени кармап туруп бир буттан, 
                 Тайгадагы түнт токойго ыргыткан. 
                 Мыйыгынан турган эле жылмайып, 
                 Мыйзамдары иштебеген Кыргызстан. 

2019-жыл. 

Темиркан ТОКТОЕВ: 
“Редактор журналист – компартиянын солдаты” - 
деп дайыма эскертип турчу” 
 

1970-жылдын акырында Нарын облусу 
жаӊыдан уюшулуп, кийинки жылы облустук 
“Нарын правдасы” гезити чыга баштады. 
Жогорку окуу жайына ɵтɵ албай калып, бош 
жүргон мени бул кабар кызыктырып калды. 
Мурдатан эле кабар жазымыш болуп, 
мектептин дубал гезитине, кийин “Кыргызстан 
пионерине” бирин-экин макалаларым 
жарыяланып жүргөн. Θтɵ албай калган 

университеттин филология факультетине тапшырганым да 
ушундан эле. Ал учурда журналистика кесиби боюнча кадрлар 
даярдалбай калган. Ошентип, 1971-жылдын май айында “Нарын 
правдасына” корректор болуп орноштум. Кийин адабий 
кызматкер, жооптуу катчынын орун басары, ɵнɵр жай бɵлүмүнүн, 
каттар жана кабарчылар менен иштɵɵ бɵлүмүнүн, айыл чарба 
бɵлүмүнүн башчысы болуп эмгектендим. Нарын облусу менен 
Ысык-Кɵл облусу кошулган учурда райондук гезитте кабарчы, 
1991-жылы Нарын облусу бɵлүнгɵндɵн баштап “Теңир-Тоо” 
аталышында чыга баштаган облустук гезитте жооптуу катчы, 
башкы редактордун орун басары, 2018-2020-жылдарда гезиттин 
редактору кызматтарын аркаладым.  

Алгач ишке орношкон учурум гезит жаӊы уюшулуп, жамаат 
толукталып, калыптана элек мезгилге туш келди. Ошондон улам 
чоӊ жамаат бат эле бири-бирибиз менен жуурулушуп кеттик. 
Республикалык гезит-журналдарда, радиодо эмгектенип  
келишкен белгилүү журналисттер да бар эле. Алар жаштарга 
жылуу мамиле жасашып, ишке багыт беришип, насаатчылык 
кылышчу. 

Журналисттик жумушка алууда атайын катуу талап жок эле. 
Аймакта журналист кадрлары дээрлик жок болгондугуна 
байланыштуу биз сыяктуу шыктууларга басым жасашып, 
билимине, иш тажрыйбасына деле кɵңүл бурулчу эмес. Гезиттин 
редактору Борбордук Комитетте иштеп жүрүп келгендиктен 

гезиттин сапаттуу чыгышы үчүн борбордон журналисттерди 
чакырып иштетүүгɵ маани берчү. Ал эми редактордун орун 
басары жергиликтүү болгондуктан ошол жердин жаштарынан 
журналист кадрларын даярдоого айрыкча кɵңүл буруп, аларды 
кызматка алууга, сырттан окутууга аракеттенчү. Мындай бир эле 
мисалды келтире кетейин. Бир мектептен бир классты бүтүргɵн 
үчɵɵбүздү жумушка алып, кесипке үйрɵттү. Кийин үчɵɵбүз тең 
СССР журналисттер Союзунун мүчɵлүгүнɵ чейин жетип, алдыбыз 
гезиттин башкы редакторунун кызматын аркалоо сыяктуу 
жооптуу ишке кɵтɵрүлдүк. Ошентип, облуста журналист 
кадрларынын жакшы мектеби түзүлдү.  

Ал учурда аналитикалык материалдар дээрлик жокко эсе 
болчу. Негизинен мезгилдүү жумуштарга байланышкан 
маалыматтык түрдɵгү макалаларга кɵңүл бурулчу. Ошондуктан 
“Нарын правдасындагы” алгачкы макалам кой тɵлдɵтүү 
ɵнɵктүгүнɵ байланышып, чабандын эмгеги даңазаланган “Тоо 
сырдашы” аталышындагы макала эле. Ал жанылбасам 1971-
жылы жарыяланган.  

Совет заманында журналисттин негизги милдети айтылып 
жүргɵндɵй, партия менен ɵкмɵттүн чечимдерин жана 
кɵрсɵтмɵлɵрүн ишке ашыруу,  салым кошуу эмгекчилердин күч 
аракеттерин багыттоо, советтик түзүлүштүн жана социалисттик 
коомдун артыкчылктарын пропагандалоо болгон. Атайын 
чийилген айлампанын ичинен эч ким сыртка чыга алчу эмес. 
Сени кɵзɵмɵлдɵп турган обком, редактор, эң айласы кеткенде 
бɵлүм башчы деген бар эле. Андан дагы гезит чыккыча зарыгып 
күтүп, обллиттин (цензура) кызматкери ар бир тамгага чейин кɵз 
салып турчу, анын тɵрт бурчтуу печаты басылмайынча гезит 
басылчу эмес. 

Ал кезде гезиттин ар бир бɵлүмү обком тарабынан 
бекитилген кварталдык пландын негизинде иш алып барчу. Эң 
башкысы жер-жерлердеги комитеттердин жана уюмдардын 
партиялык-уюштуруучулук жана пропагандалык иштерин, 
жергиликтүү кеңештердин, коомдук уюмдардын-жаштар, 
профсоюз, аялдар уюмдарынын аракеттерин, анан айыл 
чарбасындагы, ɵнɵр жайындагы, курулуштагы, транспорттогу, 
социалдык чɵйрɵдɵгү иштердин абалын чагылдырууга арналган 

макалаларды жарыялоого багытталаар эле. Ушундан улам жана 
аң сезимде орноп калган стереотиптин таасиринен чектен 
чыккан темаларды козгоого батынган журналисттер да жок 
болчу. Бир жолу мындай болду. Бизде жаңы иштей баштаган 
тажрыйбалуу эле журналист ɵзү туулуп-ɵсүп иштеп келген 
райондогу бир чарбанын отчеттук-шайлоо чогулушуна катышып 
калат. Обкомдун катчысы да барган бул жыйында катардагы 
колхозчу башкарманы катуу сындап, аны дайыма колдоп 
келаткан алиги катчыны ордуна койгон экен. Биздин журналист 
ошол колхозчунун сɵзүнɵ басым жасап, катчыга карата айтылган 
сын сɵздɵрдү да кошуп, жазган макаласын сунуш кылыптыр. 
Кезектеги пландаштырууда редактор тыңчы кармап алгансып 
жарылып, алиги журналистти бошото тургандыгын жарыя 
салды, эгерде ал “кыраакылык” кылып, кармап калбаганда 
бүтүндɵй гезит, анын жалпы жамааты уятка калмак экенбиз.  

Ал кезде редактор тарабынан берилген тапшырмадан 
журналисттин баш тарткан учурун эстей албайм. Бир дагы 
журналист мындай кадамга бара алчу эмес. “Партиянын 
солдатысыңар” деген жетекчилердин дайымкы эскертүүлɵрүнɵн 
уламбы, айтор, сɵз эркиндиги тууралуу сɵз да болчу эмес. 
Борбордон алыскы аймакта жашагандыгыбыз үчүнбү, же 
социалисттик эркиндиктердин катарында мындай эркиндик жок 
деп түшүнгɵндүктɵн уламбы эч кимибиз бул тууралуу сɵз кылган 
эмеспис. Бийлик башындагыларга сын макалалар жазылчу эмес. 
Абдылда айтмакчы, система ошондой болчу. 

Совет доорунда журналисттин маалымат алуу боюнча 
мүмкүнчүлүгү аткарыла турган тапшырмага жараша айрыкча 
статистика, укук коргоо органдарынан, чарбалык уюмдардан 
алууда журналисттин ɵзүнүн да деңгээлине байланыштуу боло 
турган эле. Журналист иштеп аткан темасын бышырыш үчүн 
маалыматка муктаж болгондуктан обкомдун органы катары 
чыгып жаткан гезиттин кызматкери саналгандыктан тийиштүү 
маалыматтарды ала алчу. Кɵпчүлүк расмий органдар ɵздɵрүнүн 
ички тартибине ылайык айрым маалыматтарды бере алган эмес. 
Ушул жерден бир окуя эске түшɵт. 1970-жылдардын аяк ченинде 
редакцияга түшкɵн арыздын негизинде райондордун бирине иш 
сапарга барган элем. Райондук ички иштер бɵлүмүнɵн маалымат 

алуу кыйынга турду. Эрте жумуш башталаары менен 
начальникке кирсем, жарым саатка чукул сакалын алып, мага 
кɵңүл бурган жок. Акыры бул кɵрүнүштү “Бир каттын изи менен” 
деген рубриканын алдында жарыяланган макалага кошуп 
салдым. Гезит чыккандан кийин редакторубузга ошол начальник 
чалган экен, жетекчибиз ɵтɵ түшүнүктүү адам эле, менин 
аракетимди туура кɵрдү. Маалымат алууда чектɵɵлɵрдү ушундай 
майда-чүйдɵ кɵрүнүштɵрдɵн гана кезиктиргем. 

Мен жогоруда белгилеп кеткендей, иш багыттар партиянын 
обкомунун бюросунда бекитилген кварталдык иш пландардын 
негизинде аныкталып, ошого жараша иш аткарылчу. Аймактык 
гезит болгондуктанбы журналисттин бийлик тарабынан 
кысымга алынган учурлары деле болгон эмес.   

Айыл чарбасы боюнча темадагы сын  материалдардын кɵбү 
партиялык комитеттердин бюролорунда, облустук жана 
райондук элдик контролдоо комитеттеринде каралып, 
жыйынтыктар чыгарылчу. 

Биздин учурда журналистке чыга турган материал үчүн чай 
куйуп берип, же акча берип паралаган учурларды көрбөдүм, 
укпадым. Улуттук нак баалуулуктарга байланышкан темаларды 
жазууга чынында эч кимибиз батыл кирише алган эмеспиз. 
Балким жогор жактан жашыруун кɵрсɵтмɵлɵр болсо болгондур, 
тапшырмалар да берилчү эмес. 

Совет мезгилинде аял, эркек журналист деген ажырым эзели 
болбогон. Биздин редакцияда милдеттерин так аткарган аял 
журналисттер да бар эле. Журналисттин маянасы да, калем 
акысы да катардагылардан жогору болчу. Акчаң бар, бирок 
керектүү буюмдар жетишсиз эле. 

Журналисттерге социалдык камсыздоолор, колдоолор 
болбой койгон эмес. Жаны үйлɵр бүткɵн сайын журналисттерге 
үй берилип турчу. Бир гана мисал, Нарын шаарынын Москва кичи 
району бүткɵндɵ  бир редакцияда иштеген үч журналистке 
квартиралар берилген. 

Ал учурда журналист ɵтɵ сыйлуу, таасирдүү кесип эле. Ата-
энем, үй-бүлɵм, ал тургай айылдаштарым жана тааныштарым 
мага сыймыктануу менен карашчу. Анын үстүнɵ баары эле 
журналист боло алышпайт да, биз азыр жаман кɵрүп жаткан 

совет доорунда колунан келе албагандар бул кесиптин короосуна 
да баш бага алчу эмес. Бүгүн дипломдуу журналисттердин 
кɵптүгүнɵн баш айланат. 

Журналисттик иш сапарда жүргɵн учурда кɵп эле кызыктуу 
окуялар болгон. Аларды иргеп, купуялуулугун да ойлонуп 
тɵмɵндɵгү бир окуяны айтып берейин. Облустагы алдыңкы 
чарбалардын бири союздук өтмө Кызыл туу менен сыйланып, 
анын тажрыйбасын башкаларга жайылтуу максатында 
фотокабарчы экɵɵбүз ошол колхозго иш сапар менен барганбыз. 
Жумуштарыбызды эрте бүткɵрүп, райондук борбордогу 
жергиликтүү гезиттин журналисттерине жолугуп, биздин 
келишибизди жакшылап белгилегенбиз. Райондук эки кабарчы 
бизди таяп-түзɵп, мейманканага жайгаштырып коюп кетишкен. 
Эртең менен эрте алардын сакалдуусу келип бизди ойготуп 
калды. Чынында чочуй турган иш эле. Ал түндɵсү биз менен 
болгон экинчи кабарчы үйүнɵ барганда каза болуп калганын, 
милиция кимдер менен чогуу болгонун иликтеп жатканын угузуп 
калды. Беш-алты саат мурда эле чогуу болгон адамдын тиги 
жайга узап кеткенине бир  кайгырып, милицияга сурак берип, 
жаманатты болорубузга андан катуу кайгырып турдук. Алиги 
журналист ары карап кеткендин үйүнɵ барып, ɵкүрүп кɵз 
кɵрсɵткɵндɵн кийин суракка бара турганыбызды айтып, бизди 
ээрчитип жɵнɵдү. Жолдон дагы эки-үч адамды кошуп алды. 
Үйүнɵ чукулдаганда эле ɵкүрүп кое бердик. Кире беришке 
жеткенде “ɵлдү” - деп  ɵкүрүп келаткан райондук кабарчыбыз 
“Ээй, токтоткула, мен тирүүмүн” - деп жүгүрүп чыкты. “Баягыңды 
дагы карматкан экенсин” - деп беркини ата-жотосун калтырбай 
сɵгүп калды. Эмне болсо да, биз эбегейсиз эркин дем алып 
калдык. Мурда да ушунун ɵзүндɵй окуя болгонун, аны бизге 
айтып берип күлдүрүү үчүн кайра кайталап уюштурганын 
божурап боорубузду эзген. 

Советтик журналистика менен азыркы журналистиканын 
айырмасы эбегейсиз чоң. Эң негизгиси эркин жазууга, эркин ой 
жүгүртүүгɵ жол ачылды. Сɵз эркиндиги деген демократиялык 
баалуулук коомдук турмушка кеңири аралашты. Журналистибиз 
деле, башкаларыбыз деле жазмакер болуп кеттик. Социалдык 
тармактагы блогерлердин эмгектери дээрлик кɵпчүлүктүн 

кɵңүлүн буруп, окурмандарды ɵзүнɵ тартып алды. Бул бир 
жагынан жакшы, экинчи жагынан жалган маалыматтардын 
тарашына жол ачып берди. Советтик журналистиканын теориясы 
менен практикасында калыптанган гезит жанрлары баалуулук 
катары сакталып турса деле жакшы болмок. Тилекке каршы, азыр 
жанр менен эч кимдин иши жоктой. Кабар менен аналитика, 
макала менен сүрɵттɵмɵ аралашып эле калды. Очерк деген 
мыкты жанр дээрлик жок болуп баратат. Булар балким 
демократиялык коомдогу журналистиканын кɵрүнүшүбү деп 
ойлоп, ɵзүмдү сооротуп отуруп калам. Эмнеси болсо да дүйнɵлүк 
коомдук ɵнүгүү менен тең адымдап жашайлы. 

 2022-жыл 
 



287 

Мамат САБЫРОВ:  
“Материалдар  жогорку жактын уруксаты менен 
гезит бетине чыгарылчу” 

Мамат Сабыров Ноокат районунун Каш-
калдак айылында 1961-жылы 21-декабрда 
туулган. 1985-жылы Кыргыз мамлекеттик 
университетинин журналистика бөлүмүн 
бүтүрүп, “Ленинчи жаш” гезитинде кабарчы, 
бөлүм башчы, 1991-2006-жылдары “Кыргыз 
Руху“ гезитинде башкы редактордун орун 
басары, “Асаба”, “Ордо”, “Агым” гезиттеринде 
башкы редактор, 2006-2009-жылдары 

Кыргыз Республикасынын Президентинин басма сөз кызматында 
сектор башчы болуп иштеп келген. 

1989-жылдан Кыргызстан Журналисттер союзунун, 2009-
жылдан Кыргыз Республикасынын Улуттук жазуучулар союзунун 
мүчөсү. Бир нече публицистикалык жана адабий китептердин 
автору. 

 
- Журналисттик ишиңиз биринчи кайсы жерде, кандай 

шартта башталган? 
- Мен 1985-жылы жогорку окуу жайын аяктагандан кийин 

Баткен облусундагы Кадамжай райондук гезитинде бир жылдай 
иштедим.  Ал жерден көп нерсени үйрөнүп, бир топ кесиптик 
тажрыйба топтоп алдым десем болот.  

- Сизди биринчи эмгек жамаатыңыз кандай кабыл 
алышты эле? 

- Алгачкы иш күнүмдөн тартып эле менин эмгек жамаатым 
жылуу кабыл алып, билбегенимди үйрөтүп, тажрыйбалары менен 
бөлүшүшкөн.  Мени жашсың деп көңүл бөлүп каталарымы түздөп 
кесиптик тармакка чоң жол көрсөтүштү. Кайталаңгыс эсте 
каларлык күндөрдү эмгек жамаатым менен өткөрдүм. Менин  
“Пүлгөндүн шамалы” аттуу повестимде кесиптештерим жөнүндө 
жызып, өткөн күндөргө кеңири кайрылгамын.  

- Журналисттерге болуп жумушка орношууда  коюлган 
талаптар кандай эле? 

- Ал кезде атаандаштык азыркыдай күчтүү эмес эле. Окууну 
бүткөндөн кийин жер-жерлерге бөлүштүрүп практикага 
жөнөтүшчү. Ошол жерден практикалык жактан көп нерсе 
үйрөнүп, эмгек жолубузду баштап кетер элек. Коюлуучу 
талаптардын сап башында жөндөмдүүлүк жана кесиптик 
милдетти так аткаруу турчу. 

- Сиздин алгачкы журналисттик эмгегиңиз кайсы 
басылмада жарык көргөн? 

-Университетте 2-3 курста окуп жүргөндө эле жазган 
макалаларым райондук гезиттерге жарыяланып турчу. Кийин 
жумушка орношкондон кийин мен иштеген гезит райондук 
болгондуктан райондогу элдин жашоо турмушу жөнүндөгү 
макалаларды байма-бай жазып турдум. 

- Совет мезгилиндеги  журналисттердин негизги 
милдеттери кандай эле? 

- Ал мезгилде гезиттер учурдагыдай  эркин жаза алчу эмес. 
Чоңдордун гана тапшырмасы менен иш алып барууга туура келет 
эле. Мисалы,  мен иштеген редакция райондук орган 
болгондуктан анда иштегендер  райондук коммитет эмне 
тапшырма берсе, ошону аткарууга милдеттендирилер элек. 
Көбүнчө чарбалык темаларда макалаларды жазат элек. Мисалы, 
чабандар канча төл алып жатат, саанчылар канчадан сүт сатып 
алат деген сыяктуу.  

- Журналистке кайсы бир темаларды жазууга тыюу 
салынчу беле? 

- Aтайын көрсөтмө берип чектөө коюлчу эмес. Бирок, сын 
макала жазууда маселе жаралып, жогорку жактан талаптар 
коюлчу. Сындай турган адамдарды тандап алып анан жазар элек. 
Жогорку кызматтагалырды сындаганга болбойт эле. Мал доктор 
же чабандардын башчыларын сындаганга уруксат берилчү 

- Редактор берген тапшырмадан журналист баш тарта 
алчу беле? 

- Ал мезгилде бул өтө опурталдуу маселе эле. Редактордун 
берген тапшырмасынан баш тарттуу ишиңден айрылдың деген 
эле сөз болчу. Ошондуктан редактордун тапшырмасынан баш 
тарткан учур  дегеле болчу эмес. Тапшырманы аткарышын керек 
болчу. 

- Журналисттерге сөз эркиндиги бар беле? 

-1985-жылдырдан кийин сөз эркиндиги толук келбесе дагы 
акырындан эркин макалалар жазылып, сөз эркиндиги аз да болсо 
өкүм сүрө баштаган. Сын макалалар жазылып, кадимкидей 
талкуулар жүрө баштаган. 

- Совет заманында бийлик башындагыларга сын 
макалалар жазылчу беле? 

- Мен райондук гезиттен  республикалык гезитке которулуп 
иштей баштаганымда жазуучулар союзунда сьездге 
делегаттарды шайлоо болуп  мени ошол жерге материал топтоп 
келүү үчүн жөнөтүштү. Шайлоо учурунда борбордук 
жетекчилердин позициясына, жасап аткан иштерине катуу сын 
айтылган эле. Мен окуянын болгонун болгондой жазып 
редакторго алып кирдим. Окуп көрүп: “кызыктуу сөз болуптур, 
бирок булардын сөзүн берсек кандай кабыл алат?” – деп гезит 
бетине жарыялоодон  чочулап, катуу сындалган жерлерди 
жумшартып оңдоп жазганы эсимде. Шайлоо учурунда сын айткан 
жазуучулардын бири Казат Акматов эле. 

- Журналисттин маалымат алуу мүмкүнчүлүгү кандай 
болгон? 

-Маалымат булактарына жетүү жана алардан маалымат алуу 
жакшы эле болчу деп айта алам. Маалымат булагын редактор өзү 
таап бизди жөнөтөр эле.  

- Ошол мезгилде маалыматты кантип жазып алчу 
элеңиз? 

- Ал учурда азыркыдай техниканын жоктугуна байланыштуу 
диктафон деген нерсени радиодо иштегендер эле колдонбосо, 
редакцияда иштегендер калем, дептер менен иштечүбүз. 
Айрыкча интервью алып калганда, цифралуу, маанилүү 
нерселерди айтып калса жазып жетишпей  жүдөй берчүбүз, 
кайра-кайра сураганга туура келчү. 1990-жылдары бир 
бизнесменден интервью алып калдым. Менин жүдөгөнүмү көрүп 
кытайдан диктафон алып келип берүүнү убадалады. Бир айдан 
кийин диктафон колго тийди. Көлөмү чоң, касета менен иштейт 
экен. Биз үчүн бул укмуш жетишкендик болгон. Аны калдайтып 
көтөрүп алып, министрге, депутатарга кирип, кабинетиндеги ток 
өткөргүчкө сайып коюп интервью алып жүрдүк. Андан кийин 
техникалык каражаттар өнүгүп, маалыматты жазып алуу бир топ 
оңойлошту. 



290 

- Совет журналисттерине жаза турган маалыматтардын 
багыттары коммунистик партия тарабынан аныкталган деп 
айтылат, ушул чынбы? 

- Ооба, жазыла турчу макалалардын темасы күн мурунтан 
белгиленип, редакциянын эрте мененки жыйналышында ар бир 
журналистке тема бөлүнүп берилчү. Журналисттер дагы ошонун 
негизинде иштеп берилген тапшырманы аткарууга тийиштүү 
эле. Арасында эркин ой жүгүртүп жазгандар бар болчу. Бирок, 
келип-келип алар деле комунисттик партиянын айткандарына 
баш ийишчү. 

- Журналисттин укуктары сакталчу беле? Саясий 
кысымга туш болуп куугунтукталган учурлар болгонбу? 

- Журналист эрежени бузбай, кесиптик милдеттерин так 
аткарып жүрсө эле ага эч кич эч нерсе дей алчу эмес. Мен совет 
мезгилинде иштеп жүрүп, кесиптик тажрыйбамда кугунтуктоого 
кабылган жокмун жана башкалардын кабылганын уккан жокмун.  

- Жазган макалаларыңыз кандай жыйынтыктарды берчү 
эле?  

- Жазган макалаларыбыз жарыялангандан бир-эки жума 
өткөндөн кийин жообу сөзсүз келер эле. Эмгегибиздин эл үчүн 
натыйжалуу болуп жатканына сүйүнүп калчубуз. 

- Совет заманында журналисттерди чакырып чай берип, 
акча сунуштоо болгонбу? 

- Ал кезде паралоо максатында эмес адамгерчилик, сый-
урмат үчүн журналистерге колундагы чайын берип сый 
көрсөтүшчү. Материал топтоо үчүн алыскы аймактарга барып 
калсаң бир үйгө түнөөгө туура келчү. 

- Совет заманында улуттук-баалуулуктарга байланыш-
кан темаларды жазууга чек коюлган деп айтылат, ушул 
чындыкка жакынбы? 

- Ооба, улуттук баалуулуктарды бардык медиа тармагында 
чагылдырууга чек коюлган. Мисалы, Арстанбек, Молдо Кылыч, 
Нур Молдонун чыгармаларын басып чыгарууга тыю салынган. 

- Совет заманында аял, эркек журналист деген ажырым 
бар беле? Аларга бирдей талап коюлчу беле же 
айырмачылыгы болгонбу? 

- Бизде гендердик саясат абдан жакшы жүргүзүлгөн. 
Партиянын биринчи секретары эркек болсо, орун басары сөзсүз 

аял болоор эле. Бардык тармакта аял кишилерди кызматка 
тартууга аракет кылышчу. Журналистикада аял эркек деген 
бөлүү болгон эмес. Журналистика факультетинде окуган кыздар 
көп эле. Мисалы биз 25 студент болсок, ошонун ону эркек  15 кыз 
болчу. Бул турмуштук зарылчылык. Аял жаза турган теманы 
эркек, эркек жаза албагганды аял киши жаза албайт.  

- Журналисттин маянасы керектөөлөргө жетчү беле? 
- Мен 120 рубль айлык акы алаар элем. Андан сырткары 

жазган макалаңа жараша акча төлөнчү. Кезекке туруп батир 
алууга мүмкүнчүлүктөр каралчу, бирок журналисттердин көбү  
үйгө жетпей калчу. Айлыгы жумушчуларга салыштырмалуу 
төмөн болчу, бирок журналисттер жылаңач калчу деп айта 
албайм. Ал кезде 120 рубль көп эле нерсеге жарачу. 

- Совет журналисттерине кандай социалдык 
камсыздоолор, колдоолор болгон? Болсо кандай формада? 

- Атайын журналистер үчүн артыкчылыктар каралчу эмес. 
Мамлекеттик кызматкерлерге кандай шарттар каралса бизге 
дагы окшош болоор эле. Жылына бир айлык өргүүгө чыгарып, 
санаторияга жолдомо менен жөнөтчү. 

- Сизге жубайыңыз кандай караган? Журналист болуп 
калышыңызга? 

- Жубайым экөөбүздү журналистика тааныштырды. Экөөбүз 
макалаларыбызды гезитке тапшыруу үчүн келгенде 
таанышканбыз. Андан кийин чогуу бир жерде иштеп жүрүп анан 
баш коштук. Экөөбүз кесиптеш болгондуктан бири-бирибизди 
жакшы түшүнүп, бир үй-бүлөнүн түтүнүн булатып келе жатабыз. 

- Советтик журналистика менен азыркы журналисти-
канын негизги айырмачылыгы эмнеде деп ойлойсуз? 

- Азыр сөз эркиндиги  бар. Мурункудай цензура жок. Совет 
мезгилинде бардык материалдар текшерүүдөн өтүп, жогорку 
жактын уруксаты менен гезит бетине чыгарылчу. Азыр болсо 
журналисттер эркин эмнени кааласа, эмнени жазгысы келсе жаза 
алышат. 

2019-жыл. 

Тынчтыкбек НУРМАНБЕТОВ: 
“Редакторлор жогорку жактын буйругунун 
негизинде гана иш алып барышчу” 

Тынчтыкбек Нурманбетов 1953-жылдын 
10-мартында Таш-Көмүр шаарында туулган. 
Ал 1980-жылдан Кыргыз Республикасынын 
Журналисттер союзунун жана 1988-жылдан 
бери Кыргыз Улуттук жазуучулар союзунун 
мүчөсү. 

1987-жылдан бери “Кырчын” (мурдагы 
“Жаш ленинчи”) журналынын башкы 
редактору. 

2011-жылдан бери Бишкектеги Ишеналы 
Арабаев атындагы Кыргыз мамлекеттик университетинин 
ардактуу профессору. Курбаналы Сабыров атындагы адабий 
сыйлыктын лауреаты. 1993-жылы “Кыргыз Республикасынын 
маданиятына эмгек сиңирген ишмер” ардактуу наам ыйгарылган. 

 
- Өзүңүздүн журналисттик эмгек жолуңуз жөнүндө 

кыскача айтып берсеңиз? 
- Менин  журналистикага аралашканыма быйыл санап 

көрсөм туптуура кырк жылдан ашты. Тагыраагы өткөн 
кылымдын 1978-жылынан тарта республикалык “Мугалимдер 
гезитине” корректор болуп убактылуу кызматка орноштум. Ага 
чейин журналисттикага келүү жолум татаал жана күтүүсүз болду. 
Себеби мен 1976-жылы азыркы Кыргыз улуттук 
университетинин филология факультетин артыкчылык диплому 
менен аяктагам. Андан кийин менин көкүрөгүмдө  
чыгармачылык иш менен алектенүү ниети пайда болду. Ал убакта 
бүтүрүүчүлөрдүн бардыгын жер-жерлерге өзүнүн тандап алган 
адистиги боюнча жөнөтүшчү. Менин 4-курста окуп жүргөндө 
ырларым “Ленинчил жаш” менен “Кыргызстан маданияты” 
гезиттерине жарыяланып калгандыктан бактыга жараша 
дипломумду өз колума берип коюшту. Кыязы, республикадагы 
адабий-көркөм басылмаларга же жаштардын гезит- 
журналдарына жумушка орношот деп ойлошту окшойт. Чын-
чынына келгенде ошол убакта каалаган кызматыңа, каалаган 

редакцияларга жумушка орношуу кыйын болчу. Жаман оюмда 
чоң дымак менен мындай кызыл дипломум, аздыр-көптүр 
жарыяланган ырларым менен жумушка оңой эле алат го деп 
ойлогом. Бирок, бир дагы редакциядан жолум болбоду. Советтер 
Союзунун Коммунисттик партиясына өтсөм кызматка өтүү жагы 
жеңилдейби деген ой менен  1976-жылдын ноябрь айында 
аскерге аттандым. Аскерден кайтып келгенден кийин гана 
жумушка орношуп, иштей баштадым. 

- Биринчи эмгек жолуңуз качан, кандай шартта 
башталды?   

- Аскерден келген жылы ноябрдан баштап алты ай  ишсиз 
жүрдүм. Мен эшигин какпаган редакциялар, басмаканалар калган 
жок. Себеби ошол кезде эле  тааныштык, жердешчиликке маани 
берилчү. Колдоп, сүрөп алаарың болбосо илимий чөйрө мындай 
турсун катардагы  редакцияларга кызматка орношууда бир топ 
маселе жаралчу. Албетте кичи мекеним Ташкөмүр шаарынын 
маданият сарайынын директорлугуна же болбосо башка 
кызматка чакыруулар болду. Бирок мен эмнегедир  чыгармачыл 
чөйрөгө аралашайын деген ниетте  барбай жүрүп акыры февраль 
айынын аягында  Аламүдүн районундагы “Күжүрмөн эмгек үчүн” 
деген гезитте  эки ай  корректор  болуп иштеп, журналисттикага 
аралашып калдым. Андан кийин  “Мугалимдер гезитине” улук 
кабарчы болуп дайындалдым. “Мугалимдер гезити” Кыргыз 
ССРнин Агартуу министрлигинин жана профсоюздардын агартуу 
комитетинин органы болгон. Гезитке көбүнчө илимий-
педагогикалык материалдар жарыяланат эле. 

- Журналисттерге  жумушка орношуудагы талаптары 
кандай эле? 

- Совет мезгилинде журналисттерге катуу талаптар коюлчу. 
Эң негизгиси ката кетирбөө керек болчу. Гезит бетине чыга 
турган маалыматтар күн мурунтан белгиленип, андан башка 
темадагы маалыматтарга жер берилбейт эле. Чоңдордун сызып 
берген сызыгынан чыкпасаң эле маселесиз жашайт элең. 

- Эмгек жамаатыңыз кандай кабыл алышты эле? 
- “Мугалимдер” гезитинде республикага белгилүү 

журналисттер эмгектенишчү. Шакима Сулейманова Салибай 
Шатманов,  Орозбай Көчкөнов, Табылды Муканов , Таштанбек 
Ашыралиев, Кемел Жумаканов Астай Сулайманова деген залкар 

адамдар мени жылуу кабыл алышып, менин журналистикалык 
кесипке сүңгүп киришиме чоң жардам беришти. Кийин ойлоп 
көрсөм менин журналисттика тармагындагы  калыптануу 
мезгилим “Мугалимдер” гезитинде өтүптүр. 

- Журналистин алган маянасы керектөөсүн жаба алчу 
беле? 

- Ооба алган маянабыз керектөөлөүбүзгө кеңири жетер эле. 
Азыр ойлоп көрсөм айлык акы, калем акы деп жүрүп бир айда 
төрт жолу айлык алган учурларым болуптур.   

- Журналисттерге кандай социалдык колдоолор 
көрсөтүлчү? 

- Басма сөздүн коомдогу орду күчтүү болчу, тагыраагы басма 
сөз бийликтин төртүнчү бутагы катары эсептелчү. Комсомол, 
партия басма сөзгө жакшы көңүл буруп, журналисттерге  
шарттарды түзүп берип, аларды турак-жай менен камсыздачу. 
Андан сырткары  жолдомо менен эс алууга жөнөтүшөр эле. 
Журналисттердин кесипттик тажрыйбасын арттыруу үчүн  
курстар ачылып, редакциядагыларды бир жумалык, бир  айлык 
атайын окууларга жиберишчү. Советтер союзунун курамындагы 
республикаларга барып, кесиптик тажрыйба алмашуу 
мүмкүнчүлүктөрү дагы каралчу. 

- Совет журналистинин жаза турган маалыматынын 
багыттары коммунисттер тарабынан аныкталган жана  
улуттук баалуулуктарга чектөө коюлган деген кептер бар. 
Ушул чынбы? 

-Туура, ал мезгилде бардык басылмалар мамлекеттик 
коопсуздук комитети тарбынан көзөмөлдөнүп турчу. Гезит 
бетине жарыяланган материалдардын ички мазмууну тыкыр 
текшерилер эле. Улуттук баалуулуктар тууралуу ашыкча ооз 
ачууга тыюу салынган. “Ата- журт”, “Ата мекен”  деген сөздүн 
ордуна орусча “Родина” сөзүн колдонууга талап коюлган. Орус 
тилин бүтүн элге таратып, жайылтууга аракеттер күчтүү болгон. 
Мунун баары мамлекеттик саясат эле. Редакторлорго жогорку 
жактан буйрук берилип, буйруктун негизинде гана иш алып 
барууга милдеттендирилген. Совет бийлиги идеологиясын 
жайылтууда эң чоң күч катары гезит-журналдарды колдонуп, 
масштабдуу түрдө пропогандалык ишин жүргүзүп турган. 

- Редактордун берген тапшырмасынан журналист баш 
тарта алчу беле? 

- Андай нерсе үч уктасак түшүбүзгө кирчү эмес. Анткени 
редактор дагы партиялык жетекчи катары эсептелип, берилген 
тапшырманы кынтыксыз аткарууга милдеттүү эле.  Биздин 
басылма педагогикалык жана комсомолдук болгондуктан эч 
кандай резананс жарата турган материалдар жарыяланчу эмес.  

- Совет журналистикасы менен азыркы журналистика-
нын айырмачылыгы эмне деп ойлойсуз? 

- Ал мезгилде талап катуу болчу, азыркыдай чаржайыттык 
жок эле. Партияга жакпаган иш кылсаң илимпоз болсоң дагы 
жазаңды алып куугунтукталчусуң. Азыр баары эркин. Бирок ал 
кезде көзөмөл күчтүү болгону менен камкордук жагы жакшы 
каралган эле. Дагы бир кошумчалай кетчү жагдай азыркыдай 
маалымат кенен болгон эмес. Интернет деген жок эле. Баарыбыз 
Кыргыз ТАГдан маалымат алчубуз. 

2019-жыл. 

Бурулкан САРЫГУЛОВА:  
“Компартиянын тапшырмасын аткаруу журналист-
тин милдети болчу” 

Бурулкан Сарыгулова 1959-жылы Ысык-Көл облусуна 
караштуу  Жети-Өгүз районундагы Барскоон айылында туулган. 

1983-жылы Кыргыз мамлекеттик университетинин кыргыз 
филологиясы факультетинин журналистика бөлүмүн бүтүргөн. 
Студент кезинде «Кыргыз маданияты» гезити, «Кыргызстан 
аялдары» журналы, Кыргыз радиосу менен штаттан тышкары 
кызматташып турган. 

1983-1993-жылдары «Ленинчил жаш», «Нарын правдасы”, 
«Мугалимдер газетасы» басылмаларында кабарчы, бөлүм башчы 
болуп иштеген. 

1993-2002-жылдары “Кут билим” газетасында бөлүм башчы, 
башкы редактордун орун басары, “Кутбилим сабак” усулдук 
тиркеменин редактору болуп эмгектенген. 2005-жылдан бери 
“Азаттык-Медиа” мекемесинде иштеп келе жатат. 

Бурулкан Сарыгулова "Сыр сандык" (2009), "Жетелешкен 
жылдар" (2016), ж.б. ыр жыйнактарынын автору. Бир нече эл 
аралык, республикалык конкурстардын лауреаты. 2018-жылы 
"Кыргыз Республикасынын маданиятына эмгек  сиңирген ишмери" 
наамы ыйгарылган. 

 
- Журналисттик ишиңиз биринчи кайсы жерде, кандай 

шартта башталды? 
- Журналисттик ишимди “Ленинчил жаш” гезитинде 

баштагам. Ал кезде жаш адис үчүн борбордук саналуу гезит-
журналдардын бирине ишке орношуу – сейрек көрүнүш болчу. 
Ошондуктан, ар бирибиз журналисттик кесипте ишке илинүүгө 
ынтызар элек. Биз окууну бүтүргөн жылы болгону эки орун 
сунушталды. Алардын бири мага буюрду. Болгондо да ошол 
кездеги эң күжүрмөн гезиттердин бири – “Ленинчил жашка”. 
Көрсө, ошол учурда бир кабарчы “Жаш ленинчи” журналына 
жооптуу катчылыкка көтөрүлүп, анын орду бошогон экен. 
Тилекке каршы аз убакыттан кийин эле “Жаш ленинчи” 
журналына көтөрүлүп кеткен журналист кайра ордуна кайтып 
келип алды. Гезиттин редактору Калыбай Осмоналиевдин ал 



297 

журналистке кайрылып: “сенин айыңдан жакшы иштеген жаш 
журналистти кетирип жатам” дегени эсимде. Аны эмнеге кайра 
алууга мажбур болду? Менин укугум эмне болду? Ал кезде 
укуктарды териштирчү учур эмес эле. 

- Сизди биринчи эмгек жамаатыңыз кандай кабыл 
алышты эле? 

- Аз убакыт иштесем да “Ленинчил жашта” тажрыйба топтой 
алдым. Калыбек Осмоналиев күчтүү редактор болчу. Мен 
барганда гезитте Нуралы Капаров, Султан Жумагулов, Жумабек 
Оморов, Болот Жумабаев баштаган ошол кездеги дымактуу, 
таланттуу жаштар иштечү. Абдиламит Матисаков жооптуу катчы 
эле. Калыбай Осмоналиев күн сайын “планеркада” тапшырма 
берип, анын кынтыксыз аткарылышын талап кылчу. Көбүнчө 
мен завод-фабрикаларга барып, репортаж, корреспонденция, 
эмгек алдыңкылары тууралуу сүрөттөмө даярдап калдым.  

- Журналист болуп жумушка орношуунун ошол учурдагы 
талаптары кандай эле? 

- Борбор калаада ишке орношкуң келсе, шаарда же жакынкы 
айылдарда каттооң болушу керек эле. Бул башкы талап. Диплом, 
окуган же мурда иштеген жериңден мүнөздөмө талап кылынчу. 
Албетте, өзүңдүн журналисттик шыгыңды көрсөтүү үчүн сыноо 
мөөнөтү берилчү. 

- Сиздин алгачкы журналисттик эмгегиңиз кайсы? 
Качан, кайсы басылмада чыккан, же эфирден кеткен? 

- Мектепте 6-7-класстан баштап эле ошол кезде чыккан 
дээрлик бардык гезиттерге айылда, колхоздо болуп жаткан иш-
чаралар тууралуу кабарларды, эмгек алдыңкылары тууралуу 
сүрөттөмө, очерктерди тынымсыз жазып турчумун. Студент 
кезде кыргыз радиосуна радио очерктерди даярдап жүрдүм. 
Райондук, облустук гезиттер штаттан тышкары кабарчы кылып 
алышкан. Бирок, журналист адистикке ээ болгондон кийин 
биринчи жолу Кайыңдыдагы кабелдик заводдун жана анда 
иштеген эмгек алдыңкыларынын иши тууралуу репортаж 
даярдагам. Завод ал кезде 15 союздук республиканы кабель 
менен жабдыган ири кубаттуулуктагы завод болчу. 

- Ошол учурдагы журналисттин негизги милдеттери 
кандай эле? 

- Советтик журналистика идеологиялык максатты көздөп, 
пропагандисттик жана агитатордук милдетти аткарчу. Ага 
жараша редакциялык тапшырмалар да компартиянын курсуна 
ылайык берилчү. Журналисттин милдети редакциянын 
тапшырмасы боюнча чарбаларды кыдырып,  беш жылдык 
пландардын, партиялык, советтик тапшырмалардын 
аткарылышы, айыл-шаарлардын өнүгүшү, билим берүүдөгү 
жетишкендиктер тууралуу материалдарды жыйнап келип, очерк, 
сүрөттөмө, репортаж, маек, фельетон түрүндө даярдап басылмага 
берүү болчу.  

- Журналистке кайсы бир темаларды жазууга тыюу 
салынчу беле? 

- Албетте, пресса компартиянын көзөмөлүндө болгон. Анын 
саясатына каршы диссиденттик көз карашка эч качан жол 
берилген эмес.  

- Редактор берген тапшырмадан журналист баш тарта 
алчу беле? 

- Андай түшүнүк дээрлик жок болчу.  
- Дегеле журналистте сөз эркиндиги бар беле? 
- Жок. Тескерисинче, компартия идеологиялык жактан 

айырмалуу көз караштагы адамдарды, айрыкча чет өлкөлөрдө 
жашаган диссиденттерди каралаган материалдарды 
журналисттерге жаздырып,  компартияга каршы тараптарга 
карата антипропаганда жүргүзүп турчу. Буга “Азаттык” 
радиосунун негиздөөчүсү Азамат Алтайды каралаган “Ит үрө 
берет, кербен жүрө берет...” деген өңдүү макалалардын тынымсыз 
чыгып турганы мисал.  

- Совет заманында бийлик башындагыларга сын 
макалалар жазылчу беле? 

- Жазылчу. Бирок, алар компартиянын идеологиясына шек 
келтирбегидей деңгээлде же компартиянын кайсы бир 
структурасынын көрсөтмөсүнө жараша жазылчу. Мисалы, 
айылдык, шаардык, райондук, кээде облустук деңгээлдеги 
жетекчилердин, партиялык, советтик кызматкерлердин иш-
аракеттериндеги катачылыктар тууралуу кабарлар, сын 
макалалар, фельетондор жазылып турчу. Тоголок каттар 

тууралуу маалыматтар берилчү. Маалымат каражатына илинген 
андай жетекчилерди сөзсүз компартиянын комитеттеринин 
бюролорунда карап, иштен алчу, партиядан чыгарчу, жок дегенде 
сөгүш берчү.  

- Журналисттин маалымат алуу мүмкүнчүлүгү кандай 
болгон? 

- Журналисттер маалыматтарды гезиттин тапшырмасы 
боюнча апталап иш сапарга чыгып чогултуп келип, дээрлик 
көтөрүңкү маанайдагы чоң-чоӊ материалдарды даярдап берип 
турушчу. Партиянын кызыкчылгына шайкеш келбеген 
материалдарды жарыялоого уруксат берилбегендиктен, кайсы 
бир көйгөй боюнча маалыматтарды жыйноого журналист 
кызыкдар эмес болгон. 

- Совет журналисттерине жаза турган маалыматтардын 
багыттары коммунистик партия тарабынан аныкталган деп 
айтылат, ушул чынбы? 

- Албетте, чын. Советтик мезгилде пресса  Компартиянын 
органы, анын тапшырмаларын кыйшаюсуз аткаруу 
журналисттин милдети болгон. 

- Журналисттин укуктары сакталчу беле? Саясий 
кысымга туш болуп куугунтукталган учурлар болгонбу? 

- Журналисттин укугу сакталган эмес. Советтик прессада 
иштеп туруп анын тапшырмаларын аткарбай койгон журналист 
замандаштарды мен иштеген учурда жолуктура алган жокмун. 
Мындай толкун, менимче кайра куруу кезинде бирин-серин 
башталды.  

- Сиз жарыялаган макала, материал боюнча чаралар 
көрүлгөнбү, жыйынтыктар чыгарылганбы? 

- Эсимде жок. 
- Совет заманында журналисттерди чакырып чай берип, 

акча сунуштоо болгонбу? 
- Пресса партиянын органы болуп эсептелгендиктен, аларда 

иштеген журналисттер жаман  кабар жазбасын деп, советтик, 
партиялык жергиликтүү айрым жетекчилер, кызматкерлер 
сыйлары, тымызын ооз басырык берери тууралуу сөз жүрүп 
турар эле. Бирок, ал кезде акча эмес, складдарда катылган таңсык 
товарлар, башка белектер берилери айтылчу. 

- Совет заманында улуттук-баалуулуктарга байланыш-
кан темаларды жазууга чек коюлган деп айтылат, ушул 
чындыкка жакынбы? Болсо кененирээк токтолуп берсеңиз... 

- Улуттук баалуулуктар тууралуу сөз кылуу эскичилик 
катары сыпатталчу. Макалалар коммунизмди куруунун моралдык 
кодексктин чегинде жазылчу. Интернационалдык тарбияга 
басым жасалып, аралаш үй-бүлөлөрдү, советтик баалуулуктарды 
даңазалоо күчтүү эле.  

- Совет заманында аял, эркек журналист деген ажырым 
бар беле? Аларга бирдей талап коюлчу беле же 
айырмачылыгы болгонбу? 

- Мен иштеген чөйрөдө аял-эркек журналисттер ортосунда 
ажырымды байкай алган жокмун. Аял журналисттер көбүнчө 
социалдык темаларды жазчу жана элден келген каттар менен 
иштечү.  

- Журналисттин маянасы (калем акысы) өзүнүн 
керектөөсүн жаба алчу беле? 

- Ошол учурдагы чен өлчөмгө ылайык маяна, калем акы 
күндөлүк тиричиликке, батирге төлөгөнгө өп-чап жетип турган. 
Журналисттер деле жалпы кыргыз жаштары сыяктуу эле узак 
жылдар жалданма батирлерде жашап келишкен. 

- Совет журналисттерине кандай социалдык камсыз-
доолор, колдоолор болгон? Болсо кандай формада, үй берүү, 
эс алууга путёвка, сыйлык акча ж.б. 

- Ооба, болгон. Путёвка, батирлер берилип турган. Бекер 
жана кооперативдик негизде ыйгарылчу батирлерге эки башка 
кезек болгон. Аны профсоюздук комитет көзөмөлдөп, кезек 
келгенде үй-бүлөлүү, көп балалуу, көп иштеген кызматкерлерге 
артыкчылык берилчү. Бирок, мындай мүмкүнчүлүктү 
журналисттер узак күтчү жана батир алуу үчүн бир орундан 
жылбай иштөөгө аргасыз болушчу. Бекер батирге караганда 
коопертивдик батирлер эртерээк берилчү. Бирок, кайсы бир 
пайызына акча төлөй турган андай батирди алууга кызыкдар 
бүлөлөр азыраак эле. 

- Сиздин журналист болуп калышыӊызга үй-бүлөңүз, 
жубайыңыз кандай караган? 

- Эч кандай тоскоолдук болгон эмес.  

- Журналисттик ишмердүүлүгүңүздөгү кандайдыр бир 
кызыктуу окуяларды айтып берсеңиз? 

- “Нарын правдасында” иштеп жүргөн кезим. Сексенинчи 
жылдардын ортосу. Редакторум бир күнү 3-4 барак справка 
берди, “макала жаз” деп. Коопсуздук боюнча мамлекеттик 
комитетинин облустук бөлүмүнөн келиптир. Окусам 
протестанттык диний агымдагы бир үй-бүлө, анын карапайым 
элди тымызын үгүт жүргүзүп, бузуп жатканы тууралуу 
чогултулган маалымат экен. Бирок, так дареги, аты-жөнү 
беймаалым. Ага чейин эл ичинде “баптисттер пайда болду” деген 
кеп тарап кеткен.  

Чын-бышыгын билейин деп Нарындын уккан-билген 
болжолдуу даректердин бардыгын бир жарым күн кыдырып, ар 
кимден сураштырып, изин таба албадым. Кийинки күнү 
редакторум чакырып, “макала бүттүбү?” деп сурады. Мен 
каармандарды таба албай, тактай албай жатканымды, милиция 
жооп бербей жатканын айттым. “Изденгениң жакшы, бирок, бул 
макалага анча убара болуш кажет эмес. Колуңдагы справкада 
бардыгы даяр турбайбы. Ушунун негизинде эле жазып, номерге 
бер, тезирээк” деди. Мындай компартиянын тапшырмасына 
ылайык “жат  көрүнүштөрдү” тизгиндеп турган идеологиялык, 
антипропогандалык багыттагы макалаларды чыгарып туруу 
советтик гезиттерде кадырэсе көрүнүш болчу.  

- Советтик журналистика менен азыркы журналистика-
нын негизги айырмачылыгы эмнеде деп ойлойсуз? 

- Советтик пресса сөзсүз түрдө компартиянын камчысын 
чапкан бир тараптуу, пропагандисттик пресса катары айырмалуу. 
Журналисттердин ишинин көп бөлүгү КПСС БКнын баш 
катчысынын эбегейсиз узун докладдарын которуу, басууга 
даярдоо, корректорлук кылуу менен өтчү.  Эркин журналистика, 
“төртүнчү бийлик”, көз карандысыздык, бейтараптык, 
обьективдүүлүк, журналисттик этика, СССР кулагандан кийин 
калыптана баштаган жаңы принциптер.  

Абдыраим МАМЫТОВ: 
“Журналист 51 пайыз эл, 49 пайыз бийлик 
тарабында болушу керек” 

 
- Өзүңүздүн өмүр баяныңыз жөнүндө 

кыскача айтып берсеңиз? 
- Мен элетте, Ноокаттын Кара-Таш айы-

лында 1956-жылы  туулуп, айылдагы Калинин 
атындагы орто мектепти  аяктадым. СССРдин 
50 жылдыгы атындагы Кыргыз Мамлекеттик 
университетинин журналистика бөлүмүн 1982-
жылы бүтүргөм. Кесибиме байланыштуу  

жумуш ордун таба албагандыктан, эки жыл Ош облустук Китеп 
сүйүүчүлөр коомунун башкармалыгында инструктор, «Билим» 
коомунун Ош облустук башкармалыгында референт болуп 
иштедим. «Билим» коомунда  ошол кездердеги белгилүү 
журналист Артыкбай Ажибеков, белгилүү коомдук ишмер, 
санжырачы (кыргыз санжырасын ыр, обону менен айтчу) 
Жуманаалы Насиров менен  коллегалаш болуп жүрдүк.  

- Журналисттик ишиңиз биринчи жолу кайсыл жерде, 
кандай шартта башталды? 

- Журналисттик ишимди Ош облустук теле көрсөтүү жана 
радио уктуруу боюнча мамлекеттик комитетинин радио уктуруу 
боюнча редакторлук кызматынан баштагам. Комитетте иштөө 
мен үчүн чоң мектеп болду. Андагы белгилүү журналисттер 
Токтогул Кенжеев, Турабай Жороев, Байыш Төлөнов, Нууман 
Сайдуллаевден көп нерсени үйрөндүм. Советтик 
журналистиканын ошол маалдардагы теория жана 
практикасынын алгачкы таасирдүү сабактарын ошолордон алдым 
десем, жаңылышпайм. Иштөө шартым да жакшы эле болду, өкүнүч 
жок. Телерадио комитетте эки жарым жыл иштегенден кийин 
Ноокат райондук «Колхозчу» гезитине которулуп кеттим. 
Райондон коммунисттик партияга өтүү жеңилирээк деген ой-
максатка жетелендим  окшойт. 

- Сизди биринчи эмгек жамаатыңыз кандай кабыл алды 
эле? 

- Биринчи эмгек жамаатым мени оюмдагыдай эле кабыл 
алышкан. Маселе-көйгөй болгон эмес. 

- Журналист болуп жумушка орношуунун ошол учурдагы 
талаптары кандай эле? 

- Мага журналисттик кесип мектепте окуп жүргөндө эле 
жакчу. Таекем «Кыргызстан пионери» деген республикалык, 
«Колхозчу» деген райондук гезиттердин айылдык кабарчысы эле. 
Ошонун да таасири тийген болуш керек. Журналист болуп 
жумушка орношуу ошол маалдарда эле сыймыктуу болучу. 
Талаптар азыр кандай болсо, ошондо деле  ошол эле талаптар: 
журналистикага кызыгуу, шык-талант, кызматка, милдетиңе чоң 
жоопкерчилик менен мамиле жасоо ж.б.д.у.с. 

- Алгачкы журналисттик эмгегиңиз кайсы? Кайсы 
басылмада чыккан же эфирден кеткен? 

- Журналисттик алгачы «эмгек» дегенде,  мен олуттураак 
макала же публицистикалык ирирээк материалды түшүнөм. 
Бирок  заметка, зарисовка, информация деген түшүнүктөрдү 
камтыган алгачкы «эмгектер» экинчи-үчүнчү курстардагы 
журналисттик практикалардын учурунда эле болгон. Биринчиси 
кайсыл экенин азыр эстей албайм, көп эле болгон. Райондук, 
облустук гезиттер дегендей, кыскасы кеткен да. Качан деген 
суроого мен студент-практик болуп жүргөн 80-жылдардын 
башталышы деп жооп берээр элем. 

- Ошол учурдагы журналистиканын негизги милдеттери 
кайсылар? 

- Журналистиканын негизги милдеттерин «ошол» же 
«азыркы учур» деп бөлүүнүн өзү туура эместей. 
Журналистиканын негизги милдеттерине ошол кезде деле 
коомчулукту маалымататтык жактан камсыздоо деген 
категориянын айланасындагы маселелер кирген. Кыскасы, мында 
азыркы менен мурдагы замандын ортосунда көп деле 
айырмачылыктар жок десе болот. Азыр айрымдар милдет менен 
укукту айра тааныбай, кээде экөөн алмаштырып алгандай элес 
калтырат. 

- Кайсыл бир темаларды жазууга тыюу салынчу беле? 
- Кайсыл доордо, кандай заманда жашабасын, журналист 

массалык маалымат каражаттарынын өкүлү катары коомдук 
пикирди кайсыл бир дееээлде калыптандырууга, толуктоого же 
бышыктоого аракет жасайт. Ансыз ал журналист деген атка 
татыбайт. 

- Дегеле, журналисттерге сөз эркиндиги бар беле? 
- Менимче, Совет доорунда деле журналистке сөз эркиндигин  

кызматтык милдеттин чегинде гана берүүгө аракет болгон, азыр 
деле журналисттерге берилген сөз эркиндиги ошондон ашып 
кетпейт болуш керек. Маселе, милдет менен укуктун өз ара 
катышына барып такалат.  

- Бийлик башындагыларга сын макалалар жазылчу беле? 
- Кемде-кем жазылчу, биринчиден, бийлик коммунистик 

партиянын колунда болгон. Кандай десем, бийликтин биринчи, 
экинчи, үчүнчү даражадагы кишилери болгон. Алардын ар бирин 
жекече атап эмес, алар жоопкер болгон тармактардагы иштерди, 
айрым маселелерди сындап жазса болот эле. Бирок, партия 
баарын жөнгө салып турган доордо бул маселе кандай турмушка 
ашырылган, ал жагын тигил же бул редакциянын саясатын 
партиянын саясатына тууралап аныктоочу редакторлор болгон. 

- Редактор берген тапшырмадан  журналист баш тартчу 
беле? 

- Мен иштеген редакцияларда андай окуялар болгон эмес деп 
айта алам. Анан калса, редактордун кандай тапшырмасынан 
журналист баш тартуусу мүмкүн? Кызматтык тапшырмадан баш 
тартууга өзү мүмкүнбү? Жеке турмушта, пенде катары кандайдыр 
бир тапшырмалардан журналист баш тарткан учурлар болсо 
керек, бирок менин практикамда андай учурлар болгон эмес.  

- Маалымат алуу мүмкүнчүлүгү кандай болгон? 
- Маалымат алуу мүмкүнчүлүгү кеңири болгон. Маалымат 

берүүдөн баш тарткандар болуп калса, мыйзам чегинде чаралар 
көрүлгөн. Маселе көбүнчө берилген маалыматты журналист 
кандай максатта, кандай  формада колдонгондугуна барып 
такалаар эле. 

- Советтик журналисттерге жаза турган маалымат-
тардын багытын коммунисттик партия аныктаган дешет, 
ушул чынбы? 

- Чын. Бүткүл коомдук-саясий турмушту башкаруу, жөндөө 
жана тескөө жоопкерчиликтери компартиянын мойнунда 
болгондон кийин башкача болууга мүмкүн эмес эле. Бирок, 
журналисттер жаза турган маалыматтардын жана темалардын 
негизги багыттарын гана партия аныктаган десе, туура болот. 
Калгандары журналисттин чыгармачылык жөндөмүнө, талантына 
байланыштуу аныкталган. 

- Журналисттин укуктары сакталчу беле? Куугунтук-
талган учурлар болгонбу? 

- Сакталбай коймок беле, жакшы сакталчу. Куугунтуктоо 
жеке мүнөздө эле болбосо, коомдук-саясий резонанс жараткан чоң 
көрүнүштөр болгон эместей сезилет мага. Куугунтуктоо болгон 
болсо, партиянын жана анын жетекчилеринин абийиринде кала 
берет.  

- Сиз жарыялаган материалдар боюнча чаралар 
көрүлгөнбү? Жыйыитык чыгарылганбы? 

- Мен жазган материалдар мисалы, партиянын райкомунун 
бюросунда эки-үч ирет талкууланган, чаралар көрүлгөн, 
парткомдун секретары, профкомдун төрагасы, айылдык советтин 
төрагасы партиялык катуу сөгүш алып, айрымдары кызматтан 
алынганга чейинки чаралар көрүлгөн.  

- Совет заманында журналисттерди чакырып, чай берүү, 
акча сунуштоо болгонбу? 

- Болгон эмес деп айтсам, турмуш чындыгына туура келбей 
калат. Чай берилип эле келген, мындан кийин деле бериле берет, 
андайдан эч бир заманда качып кутула албайсың, ага жөн-жай эле 
мамиле жасаган оң болсо керек. Акча сунуштаган учурду анда эч 
бир журналист ачык айта алган эмес, азыр эрте күндө айта албайт. 
Жеке өзүмдү айтсам, мага эч ким  акча сунуштаган эмес. 

- Советтик заманда улуттук баалуулуктарга байланыш-
кан материалдарды, темаларды жазууга тыюу салынган деп 
айтылат, ушул чынбы? Болсо, кененирээк токтолуп берсеңиз 

- Минтип ким айтса да, арамзаланып гана айтып койгон 
сыягы. Совет доорунда деле улуттук баалуулуктарга абдан этият  
жана сый мамиле жасалганын баары эле билишет. Айтсынчы, 
кайсыл журналисттин бул багыттагы жазган кайсыл «баалуу» 
материалына тыюу  салынган экен?  

- Совет заманында аял-эркек журналист деген ажырым 
бар беле? Аларга бирдей талап коюлчу беле же 
айырмачылыгы бар беле? 

- Эч кандай ажырым, бөлүү дегендер болгон эмес, Мен муну 
так жана кесе айта алам. 

- Журналисттин маянасы (калем акысы) өзүнүн 
керектөөсүн актай алчу беле? 

- Эмне, азыр актап жатабы? Кайсыл бир акылман адамдын 
учкулданта минтип айтканы бар: «Биз алган маяна биздин кадыр-

баркыбыздан төмөн турат». Ал муну атайын журналисттерге 
карата айткан болуу керек. 

- Советтик журналисттерге кандай социалдык 
колдоолор, камсыздоолор болгон? Кандай формада? 

- Советтик журналисттер социалдык камсыздоолор жана 
колдоолордон эч өксүк болгон эмес. Турак-жайга журналисттин 
иш бөлмөсү деген атайын бөлмө кошумча берилген. Эс алуу үчүн 
жолдомолор, жеңилдиктерден пайдаланбаган журналисттер жок 
болсо керек. Алардын формалары ар түрдүү болуп, негизинен  
партиянын «алтын фондунун» (советтик журналисттерди 
ушинтип аташканы бар) өкүлдөрүнүн көңүлдөгүдөй дем алып, 
жоопкерчилик менен эмгектенүүсүн камсыз кылууга багытталган. 

- Журналист болуп калууңузга үй-бүлөңүз, жубайыңыз 
кандай караган? 

- Башында айтылып өткөндөй, журналист кадыр-барктуу 
кесиптердин бири болгон. Үй-бүлө да журналистке сый-урмат 
менен мамиле жасаган, бул салт азыр деле уланууда. 

- Журналисттик ишиңиздеги кызыктуу окуялардан 
айтып берсеңиз 

- Журналисттик иштин өзү жалаң эле кызыктуу окуялардан 
турат. Анын баарын айта берүү убакытты жана көп баракты талап 
кылат. Мен ушул суроого жооп берүүдөн карманып турса деймин. 

- Советтик журналистика менен азыркы журналисти-
канын айырмачылыгы? 

- Оркойгон, көзгө олдоксон же өтө эле кызыгаарлык дегидей 
айырмачылык деле жок. Талап баягыдай эле: калктын 
маалыматтык  талабын канааттандыруу, мамлекеттин жана 
коомчулуктун  маалыматтык муктаждыктарын камсыздоодо. Мен 
өзүм Советтик доордон бери эле мүмкүнчүлүктүн жетишинче 
колдонуп келе жаткан принципти сунуш кылаар элем, ал кандай 
принцип? Советтик доордун 90-жылдарында чет өлкөлүк 
журналистиканын лөктөрү жөнүндө жазылган бир китепти окуп 
калдым эле. Анда немистердин «Шпигель» басылмасынын ээси, 
аты Аксель, фамилиясы эсимден чыгып турат, минтип айткан 
экен: «Журналист ар бир жазган материалында  эң эле аз дегенде 
51 пайызга  эл тарабында, эң эле көп дегенде 49 пайызга бийлик 
тарабында турушу керек». 

Жалил САПАРОВ: 
“Журналист – комммунисттик партиянын кулу 
болчу” 

Жалил Сапаров 1959-жылы 27-январда 
Сузак районундагы Кара-Дарыя айылында 
туулган. 1982-жылы Фрунзедеги (азыркы 
Бишкек) Кыргыз мамлекеттик университе-
тинин журналистика бөлүмүн бүтүргөн. Эмгек 
жолун Сузак райондук “Пахтачы” гезитинде 
кабарчы болуп баштаган. Ал жерде алты жыл 
кабарчы, бөлүм башчысы, жооптуу катчы 
орундарында иштеген. Кийин Эл депутат-

тарынын Сузак райондук аткаруу комитетинин инструктору, 
уюштуруу бөлүмүнүн башчысы кызматында болгон.  

1990-2003-жылдары Эл депутаттарынын Жалал-Абад 
облустук советинин уюштуруу бөлүмүнүн башчысынын орун 
басары, Жалал-Абад шаардык “Голос времени – Мезгил үнү” 
гезитинин башкы редакторунун орун басары, түштүк 
аймагындагы биринчи эркин басылма “Позиция” гезитин башкы 
редактору,  Жалал-Абад облустук кеңешинин жооптуу катчысы, 
Сузак райондук мамлекеттик администрациясынын уюштуруу 
бөлүмүнүн башчысы, Сузак райондук кеңешинин аппарат 
жетекчиси, Ош шаарында “Түштүк жаңырыгы” эркин гезитинин 
башкы редактору, Жалал-Абад облустук “Акыйкат” гезитине 
кабарчы, башкы редактордун орун басары, Сузак райондук “Көк-
Арт нуру” гезитинде кабарчы, Жалал-Абаддагы “Справедливость” 
укук коргоо уюмунун пресс-катчысы, уюмдун алдында кыргыз, орус, 
өзбек тилинде чыгуучу “Право для всех” журналынын башкы 
редактору болуп эмгектенген.  

2004-2015-жылдары Жалал-Абад шаарында чыгуучу 
республикалык “Фергана” гезитинин башкы редакторунун орун 
басары, Британиянын согушту жана тынчтыкты чагылдыруу 
бюросунун кабарчысы, “Кабар” маалымат агенттигинин 
кабарчысы, Жалал-Абад облустук мамлекеттик 
администрациясынын пресс-катчысы, “Жаш жарандарды 
өнүктүрүү” фондунун алдындагы “Экспресс газета” басылмасынын 

жетекчиси, Жалал-Абад облустук “Акыйкат” гезитинин 
баяндамачысы болуп иштеген.  

2015-жылдан кийин Жалал-Абад мэриясынын алдында 
“Маалымат борбору” мекемесинин жетекчиси, Сузак районундагы 
“Контент-медиа” коомдук фондусун, VERSIA.KG маалымат-
аналитикалык сайтын түзүп, азырга чейин жаш 
журналисттерди колдоо, коомго эл аралык стандартка негиздеп 
маалымат таркатуу ишин колго алып келет.  

Кыргыз журналистикасында алгачкы жолу “Жаңылык – 
журналистиканын өзөгү”, “Басма сөз кызматы” деген наамдагы 
окуу китептерин жазган. 2005-жылы атактуу журналист Дэвид 
Рэндалдын “Универсалдуу журналист” аттуу белгилүү китебин 
кыргызчалаган.  

 
- Журналисттик ишиңиз биринчи кайсы жерде, кандай 

шартта башталды? 
- Менин журналистикага багыт алган жолум бала кезден 

башталган. Мектепте, 7-8-класстарда окуп жүргөн кезде эле 
райондук “Пахтачы” гезитине кабарларды жазып турчумун. 8-
класста окуп жүргөндө райондук гезиттин штаттан тышкаркы 
активдүү кабарчысы катары таанылгам. Биринчи калем акыны 
(эмгек акы) ошол кезден алгам. Республикалык “Кыргызстан 
пионери” гезитине да кабарларды жазып турдум. 1977-жылы 
мектепти бүтүргөнүмдө райондук гезит мени Кыргыз 
мамлекеттик университетинин журналистика бөлүмүнө 
тапшырууну сунуш кылган.  

Студент кезимде да “Мугалимдер газетасы”, “Кыргызстан 
пионери” гезиттери, “Кыргызстан аялдары” журналы, 
республикалык радио менен тыгыз байланышта болдум. Акыркы 
курста окуп жатканда “Мугалимдер газетасында” убактылуу 
корректор болуп иштегем.   

- Сизди биринчи эмгек жамаатыңыз кандай кабыл 
алышты эле?  

- 1982-жылы университеттен дипломду алып, Сузак 
райондук “Пахтачы” гезитине алгачкы расмий эмгек жолумду 
баштоо үчүн келгем. Мени редактор да, чыгармачыл жамаат да 
жакшы кабыл алышкан, себеби, мени мектеп жүргөндө эле 
кабарчы катары өздөрү тарбиялашкан. Окуумду бүтүрүп, 

жумушка келүүмдү күтүшкөн. Жаш, курч, билимдүү адис дешип, 
мага чоң үмүт артышты. Дароо эле райондук радионун редактору 
– гезиттин кабарчысы кызматын беришип, алгачкы кезде иш 
алып барууга жардам беришкен.  

Мен алгачкы эмгек жамаатымды эч унутпайм. Тилекке 
каршы, ошол кезде мени менен иштеп калган илгерки он чакты 
журналисттердин ичинен азыр экөөсү гана бар.  

- Журналист болуп жумушка орношуунун ошол учурдагы 
талаптары кандай эле?  

- Ал кезде университеттин дипломун сен кайсы жерге барып 
иштей турганың чечилмейинче беришчү эмес. Сен иштей турган 
жерден макулдук алып, анан гана университеттен дипломду 
колго алчусуң. Ошентип, менин райондук гезитке барып иштөөм 
мурда эле чечилген.  

Албетте, илгери журналист кадрлар аз болуп, райондук 
гезиттерде көбүнчө мугалимдер, сабаттуу жаза алган башка да 
адистер иштей беришчү. Негизи жогорку же атайын орто окуу 
жайынын диплому, жеке жөндөм талап кылынчу. Албетте, 
редакция партиянын райондук комитетинин үгүт-пропаганда 
бөлүмүнө кызматкерлер тууралуу маалымат берип турчу.  

Деген менен коммунисттик партия, совет бийлиги кадрларга 
катуу көзөмөл жасачу жана талабы бийик эле. Коммунисттик 
партиянын идеяларына сугарылгандык, совет бийлигине 
берилгендик башкы талап болчу. Партия менен совет өкмөтүнүн 
айтканын кыңк этпей кабыл алып, аларды аткаруу – башкы 
милдет эле.   

- Сиздин алгачкы журналисттик эмгегиңиз кайсы? 
Качан, кайсы басылмада чыккан? 

- Менин эң алгачкы Сузак райондук “Пахтачы” гезитине 
жарыяланган кабарым эсимде. 1974- же 1975-жылы жайында 
райондук гезитке “Карыя сугатчы” аттуу кабарым чыккан. Анда 
колхоздун пахта талаасында күн-түнү сугат менен алек болгон, 
эмгекчил, ак ниет жана жоопкерчиликтүү карыя тууралуу жазган 
элем. Чакан эле бул материалда жалпы элдик ишке ынтызар 
мамиле жасаган советтик адамды даңазалаганмын. Экинчи 
материал “Эмгекчил ширетүүчү” деген кабарым эле. Анда 
алдындагы ширеткичи бар трактору менен талаада бузулган 

айыл чарба техникаларын оңдоп жүргөн “техникалык тез 
жардамдын” “фельдшери” тууралуу айтылган.    

Ошондон баштап райондук гезитке менин кабарларым 
дээрлик сан сайын бир же бир нечеден чыга баштады.  

- Ошол учурдагы журналисттин негизги милдеттери 
кандай эле? 

- Ал кезде СССР деген державаны Коммунисттик партия 
башкарчу (КПСС), совет өкмөтү аткаруучу бийлик болгон. 
Журналист эң биринчи кезекте өзү даярдаган материал аркылуу 
КПССтин чечимдерин элге жеткирүү, аткарылышын көрсөтүү, 
анын талаптарын айтып туруу, даңазалоо менен алек болчу. Ар 
бир даярдаган материалында КПССтин бийик ролун, ордун 
даңазалап турмайын болбойт эле. Ошондой эле советтик 
органдардын, профсоюздардын, комсомол уюмдарынын, аялдар 
уюмдарынын иштерин көргөзүү, даңазалоо – маанилүү милдет.  

Апта сайын партиянын райкому жалпыга милдеттерди 
аныктайт. Андан улам редактор жамаатка милдеттерди 
аныктайт. Анан журналисттер аны аткарышат. Журналист 
партиянын кулу болчу.  

- Журналистке кайсы бир темаларды жазууга тыюу 
салынчу беле? 

- Мен жаңыдан жумушка келгенде (анда түштүк аймагы бир 
гана Ош болусу болчу) Оштогу журналисттер союзунун жооптуу 
катчысы келип, мени менен баарлашуу өткөргөн. Анда социалдык 
оорулар (кургак учук, сифилис, жугуштуу оорулар ж.б.), жабык 
ишканалар (мисалы коргонуу багытында иштеген заводдор же 
башка мекемелер, түрмөлөр, айрым союздук маанидеги жабык 
ишканалары бар шаарлар (Көк-Жаңгак, Майлы-Сай) тууралуу 
жазбайсың. Өлүм санын, оорулар санын көрсөтпөйсүң, атайын 
уруксат же тапшырма бербесе, сындабайсың, коммунисттерге сөз 
тийгизбейсиң, капиталисттик өлкөлөр тууралуу ооз ачпайсың, 
бир гана аларды жамандайсың, биринчи кезекте АКШны деп, 
аябай инструкция берген. Кагазга баарлаштык, баарын түшүндүм 
деп, кол коюп бергенмин.  

Партиянын райкомунун үгүт жана пропаганда бөлүмүнөн да 
тынымсыз эскертип турушар эле. Тигини жазбагыла, буга 
тийбегиле, балан менен ишиңер болбосун, түкүн жакка 
жолобогула деп. Айрыкча партиялык баштапкы уюмдардын 

ишин сындата коюшпайт эле. Эгер укук коргоо органдары өздөрү 
сунуш кылышпаса, укук бузуулар, кылмыштар тууралуу да өз 
алдынча ой жүгүртүп жазганга мүмкүнчүлүк беришчү эмес. 
Коммунисттик идеологияга гана баш ийип, ошону гана жасайсың.  

- Редактор берген тапшырмадан журналист баш тарта 
алчу беле?  

- Редактор тапшырманы партиянын райкомунан алат, ал 
келип, редакциянын кызматкерине тапшырат. Андан баш тартуу 
мүмкүн эмес. Бир гана ой болот: кантип ушул тапшырманы бат 
жана сапаттуу аткарсам экен – деген. Тапшырманы аткарбай 
коюу үчүн эки эле жол бар: же ооруп калыш керек, же кырсыкка 
учураш керек.  

- Дегеле журналистке сөз эркиндиги бар беле? 
- Албетте, таптакыр эле сөз эркиндиги жок деген да болбойт. 

Мисалы, гезиттин чыккан санын талкуулаган “летучка” аттуу 
жыйында керек болсо редактор менен да кызыл-чеке 
айтышасың, өзүңдү коргойсуң. Башка арга жок.  

Анан да чарбаларды, мекемелерди сындайсың, ага жол 
берилет. Өзүңө жаккан темаларды жазса болот. Бирок, ал 
коммунисттик идеологияга, советтик мүнөзгө туура келиши 
лаазым. Ошол рамкадабы, демек, каалаганча жаза бер. Сөз 
эркиндиги багыттуу, атайын жолго салынган, чийилген абалда 
эле. Багыттан тайбасаң, баары мүмкүн. Капаска камалган сөз 
эркиндиги эле, ал капаста бир гана терезе бар, анда 
коммунисттик идеология гана көрүнүп турат. Болду, башка нерсе 
жок.   

- Совет заманында бийлик башындагыларга сын 
макалалар жазылчу беле?  

- Бийлик башындагыларды журналисттер, албетте, сындай 
алышпайт, ал табу, тыюу салынган нерсе. Качан гана КПСС же 
союздук компартиялар кайсы бир коммунист-жетекчини расмий 
сынга алышса, аны да ар кайсы журналист өзү каалагандай жаза 
албайт. Жогортон ылдый карай атайын текст түшүрүлөт. Болгону 
гезиттер ошону жарыялап коюшат.  

Райондук комитеттин жыйынында кайсы бир чарбанын же 
ишкананын жетекчисин сынга алышат. Ошону сен “сынга 
алышты” деп жаза аласың. Ошондо да эгерде райондук 
комитеттен тыюу салышпаса.  

Бирок, мен ушундай тартиптерге каршы турууга аракет 
кылдым. Чарбаларды, мекемелерди катуу сынга алдым, 
фельетондорду жаздым. Бирок, жетекчилерине сөз тийгизген 
жокмун, алар коммунисттер да. Бирок, жазылган сын боюнча 
аларды райондук комитетте жемелеше турган, бул чындык.  

Ал эми КПССтин, союздук компартиялардын, областтык, 
райондук, шаардык, колхоз-совхоздук, ишканалардагы 
партиялык жетекчилерди сындоо мүмкүн эмес, бир гана уруксаат 
же тапшырма менен. Кала берсе чарбалык, мекеме жетекчилерин 
да өз алдынча сындоого болбойт эле. Бардык жетекчилер – 
коммунисттер.  

- Журналисттин маалымат алуу мүмкүнчүлүгү кандай 
болгон?  

- Райондук гезиттин кызматкерлерине бардык жерде 
маалымат беришчү. Себеби, алар – коммунисттик партиянын 
жоокерлери. Бардык жерде (райондук комитеттен башкасы) 
сураган маалыматты беришет. Себеби, сен сындабайсың, тыюу 
салынган маалыматтарды жазбайсың, жазсаң – өлөсүң, муну 
баары билишет. Андан калса, пропаганда – партиянын маанилүү 
иши, аны аксатууга болбойт. Эгер эч кандай коркунуч болбосо, 
кала берсе бул маанилүү иш болсо, албетте, сураган маалыматты 
беришет. Бул эле эмес, бардык ишкана, мекемелерге гезитке 
чыгып туруу, пропаганда ишин алып баруу жагы да 
милдеттендирилген. Райондук комитетте ошону үчүн үгүт-
пропаганда бөлүмү иштей турган. Коммунисттик 
журналистикада бул жагынан көйгөй жок эле.  

- Совет журналисттерине жаза турган маалыматтардын 
багыттары коммунистик партия тарабынан аныкталган деп 
айтылат, ушул чынбы?  

- Чын. КПСС Борбордук Комитети бир маселе карайт, чечим 
кабыл алат. Андагы үгүт жана пропаганда жагын алып барган 
бөлүм (структура) ал чечимди элге жеткирүү, түшүндүрүү боюнча 
атайын иштерди уюштурат. Доктриналарды түзөт, 
концепцияларды иштеп чыгат, багыттарды аныктайт, 
эскертмелерди түзөт. Анан аны ылдый жактагыларга тапшырат, 
аткаргыла дейт. Ошол концепция, багыт, мазмун жана форма 
менен иштер жүрө берет. Башкача болбойт, эч ким чыйырдан 
чыкпайт, изден тайбайт, түз багыт менен барат. Ар бир чыккан 

материалды коммунисттик партия үңүлүп карап турат, көзөмөл 
күчтүү. Кала берсе даяр тексттерди ылдый түшүрүшөт, 
жарыялагыла деп. Журналисттер – робот сыяктуу эле. 
Программалап коюшат, журналисттер ошол программа боюнча 
кыймылдашат, ойлонушат, жазышат, укташат, жешет... 

- Журналисттин укуктары сакталчу беле? Саясий 
кысымга туш болуп куугунтукталган учурлар болгонбу?  

- Албетте, журналистти канчалык зомби, робот 
кылышпасын, баары бир табияттын өз орду бар. Адам болгон соң, 
ойлонот, баалайт, пикир жүргүзөт дегендей. Айрым 
журналисттер материал даярдаганда ушунчалык кылдаттык 
менен иштеп, окуялардын, көрүнүштүн дээринде туура эмес 
болуп жатканын айтып салышат эле. Коммунисттик талаптарга 
анча туура келбей калат эле. Муну кээде редакторлор байкабай 
же түшүнбөй калышат болчу. Анан райондук комитет жаңжал 
баштайт, редактор менен авторду чакырып, мээсине чай 
кайнатышат. Жамааттын жыйынында талкуулап, чара көрүшөт, 
жазалашат. Ал аз болсо, райондук комитеттин жыйындарында 
карап, катуу чара көрүшөт. Эң жаманы – КГБ чакырат, сүйлөшөт, 
алты айга көзөмөлгө алат. Ишенимсиз адам болуп каласың, баары 
сени айланып өтүшкө аракет кылат... 

Мен бир жолу кышында эгин талаада калып кеткен комбайн 
тууралуу фельетон жазгам. Бир совхоздун комбайны кышта, кар 
астында талаада калып кеткен болчу. Катуу сындагам, редактор 
баш болуп, мактап чыгарышкан. Анан гезит чыккан соң, 
редакторду райондук комитетке чакырышып, маанайын 
бузушуптур. “Ким уруксат берди жазганга?” дешип. Көрсө, 
совхоздун директору райондук комитеттин биринчи 
катчысынын жакыны экен. Совхоз директору материалды окуп, 
кан басымы көтөрүлүп, реанимация бөлүмүнө жатып калыптыр. 
Редактор келип, жыйын өткөрүп, мени катуу урушкан. Эгер 
совхоздун директору өлсө, камаласың деди. Сенин айыңдан өлгөн 
болот деди. Жаман катуу коркком, Кудайдан тиги киши жакшы 
болуп кетсин деп тилегем. Жакшы, ал киши айыгып кетти, кийин 
мага жакшы эле мамиле жасап жүрдү.  

Дагы бир жолу Көк-Арт суусунун боюна район “канаттуулар 
фабрикасын” уюштуруу аракетин жасап калат. Буга каршы 
облустан экологдор келип, сууда балыктар, башка да жандуулар 

бар экен, балырлар бар экен. Болбойт, биз каршы турабыз деп 
чуулдашат. Мен экологдор тарап болуп алдым, алар берген 
бардык анализ, корутундуларды алып, чоң материал кылып, 
гезитке берип салдым. Менимче, аны редактор көрбөй калды.  

Райондук аткаруу комитети (райондогу совет бийлиги) 
абдан нааразы болгон. Райаткомдун төрагасы – райондогу экинчи 
киши. Мага аябай жини келиптир, райондун максаттарына, 
партиянын тапшырмасын каршы чыкты деп. Редакторду 
тилдешиптир, каякты карап отурасың деп. Ал келип жамааттык 
жыйында мени шылып түштү. Түшүнүк каты жазып бердим, 
экинчи мындай болбойт деп. Бир топ күндөн кийин башка 
маанилүү иштер чыгып, бул маселе унутулду.  

Бирок, кийинчерээк мени редакциядан райондук аткаруу 
комитетине жумушка алышты, ошентип кутулабыз дешсе керек, 
ким билет.     

- Сиздин жарыяланган макала боюнча чаралар 
көрүлгөнбү? Жыйынтыктар чыгарылганбы?  

-Мен райондук гезитте фельетончу журналист элем. Катуу 
сындарды жазчумун (албетте, рамканын алкагында). Алар, 
албетте, райондук комитет тарабынан каралып, сындалган 
тарапты жемелешчү. Анан тигилер сындан жыйынтык 
чыгарышып, редакцияга расмий жооп беришчү.  

Бир жолу бир колхозго барып, бир аял колхоз элге газ баллон 
ташып бербей калганын, себеби ташыган трактор талаанын 
ишинен бошобой атканын айтып калды. Иликтеп отуруп, акыры 
фельетон жазгам. Колхоз элди кул катары иштетет, бирок 
шартына карабайт. Коммунисттик партиянын талабын аткарбай 
атат деп. Райондук комитеттен колхоз башкармасын катуу 
тилдешиптир, эки күндөн кийин эле расмий жооп келди. Газ 
баллон тынымсыз ташылууда, мындан ары үзгүлтүк болбойт деп.  

Дагы бир жолу бир колхоздун мончосу иштебей, аны дагы 
фельетон кылып жазгам. Дароо мончо иштеген, расмий жооп 
келген.  

Дагы бир колхоз стадионду бузуп, жүгөрү эгип салыптыр. 
Өлтүрө сындап, фельетон жазгам. Кайра жүгөрүнү бузуп, 
стадионду калыбына келтиришкен. Расмий жооп берилген.  

Ушундай көп сындар чыкты, баарына чарбалар, мекемелер 
дароо көнүл буруп, расмий жооп жолдоп турушат эле. Себеби, аны 

партия талап кылчу. Жооп бербегени үчүн жазалашчу. Сын жана 
өзүн-өзү сындоо принциби деп, бул партиянын көзөмөлдөө 
инструменти эле. Эгер жооп беришпесе, биз дароо райондук 
комитетке жазып берчүбүз, жооп бербеди деп.   

- Совет заманында журналисттерди чакырып чай берип, 
акча сунуштоо болгонбу?  

- Коммунисттик доордо журналисттерди райондук комитет 
сыйлап турчу. Жыл сайын 5-май күнү Советтик басма сөз күнү 
белгиленчү. Райондук комитет чарба, мекеме жетекчилерин 
жыйнап, райондук гезиттин жамаатына арнап жакшы сөздөрдү 
айтып, айрымдарына сыйлыктар берчү: Ардак грамота, 
Ыраазылык кат, ручка-блокнот, китеп сыяктуу баалуу сыйлыктар 
берилчү. Бирок, акча (конверт) деген нерсе жок болчу. Айрым 
журналисттер көп жылдык бараандуу эмгеги үчүн өкмөттүк, 
мамлекеттик сыйлыктарга көрсөтүлчү, бирок сейрек эле. Башка 
учурларда журналисттерди сыйлаган, чай берген учур эсте жок.  

Чарбалар журналисттерге атайылап чай беришчү эмес. 
Бирок, айрым жетекчилер жылына бир жолу журналисттерге 
көңүл буруп, бир чанач кымыз алып келип, берип коюшчу. Бирок, 
командировкалап чарбаларга барган кезде, тамагын берип, унаа 
менен камсыздап турушчу. Бул эми баякы эле партиянын талабы.  

Кээде редактор балан чарбанын жетекчиси менен жакшы 
мамиледе экен, ал анча-мынча каралашып турат экен, деп угуп 
калчубуз. Бирок, даана көргөн эмесмин. Ал кезде тартип катуу 
эле, билинип калса эле прокуратура, милиция (ОБХСС) дароо 
кылтакка илишчү.    

- Совет заманында улуттук-баалуулуктарга байланыш-
кан темаларды жазууга чек коюлган деп айтылат, ушул 
чындыкка жакынбы? Болсо кененирээк токтолуп берсеңиз. 

- Албетте, партия улуттук-этникалык темаларга өтө аяр 
мамиле жасачу, тыюу салган жактары көп эле. Аны билчүбүз, 
көбүнесе борбордук гезиттерде иштеген журналисттер муну 
жакшы билишет. Бирок, биз райондук гезитте иштеген кезде 
улуттук баалулуктар темасын козгогон эмеспиз, советтик жашоо 
образы, жаңы салттар, эски саркынды салттарга каршы күрөш 
темасы күч эле. Эски салттарды ар кандай көрүнүшүнө каршы 
туруу – негизги талаптарды бири эле. Интернационализм негизги 
тема болуп эсептелчү.  

- Совет заманында аял, эркек журналист деген ажырым 
бар беле? Аларга бирдей талап коюлчу беле же 
айырмачылыгы болгонбу?  

- Совет мезгилинде “Аялдар – коомдо зор күч!” деген ураан 
ар кайсы жерде илинип турчу. Аялдарга көңүл буруу күчтүү эле, 
депутат, жетекчи, коммунист болгондордун катарында аялдар 
көп эле. Ал эми редакцияда аял-эркек маселесинда ажырым 
байкалчу эмес. Бирок, чыгармачыл жамааттын басымдуу 
көпчүлүгү эркектерден турчу. Бирок, аялдар бирдей эле иштеп, 
бирдей эле укуктарын пайдаланып, аларды басынткан көрүнүш 
болгон жок. Тескерисинче, жыйындарда алардын үнү, позициясы 
күчтүү болуп кетер эле. Аялдарды кемсинтүү партия тарабынан 
четке кагылган нерсе катары коомдо орун алганын көрбөдүм.  

- Журналисттин маянасы (калем акысы) өзүнүн 
керектөөсүн жаба алчу беле? 

- Журналисттер жакыр жашачу, эмгек акы, калем акы өтө аз 
эле. Керектөөлөрдү жаба алчу эмес. Мисалы, мен 1982-жылы 
жаңыдан иштегенде 105 рубль маяна беришкен. Калем акы 15-30 
рубль эле. Бирок, бул үй-бүлөгө эмес, өзүмө да жетчү эмес. 
Кошумча башка иштер менен да алек болууга туура келчү, 
мисалы огород карап, мал багып дегендей. Облустук, 
республикалык гезит-журналдарга жазып, ал жактан калем акы 
алганга аракет кылчубуз. Бирок, алар деле жалчытпайт эле.  

- Совет журналисттерине кандай социалдык камсыздоо-
лор, колдоолор болгон? Болсо кандай формада? Эс алып 
келүүгө путёвка ж.б. 

- Совет доорундагы журналисттер үчүн түзүлгөн 
камкордуктар, социалдык камсыздоолор тууралуу бирдеке айтуу 
кыйын. Себеби ал нерселер жок болчу. Журналисттер үчүн 
санаторийлер, эс алуу үйлөрү же чыгармачылык зоналар деген 
сыяктуу нерселер жок эле. Эгер колдоо керек болуп калса, атайын 
колдоо көрсөтүүчү фонддор болгон эмес. Жалпы профсоюз бар 
эле, кыйналып кетсең, жыйындын протоколу менен материалдык 
жардам алуу үчүн арыз жазсаң болот эле. Бирок, ал да оңой эмес 
эле.  

Кыскасы, бул маселеде совет бийлиги нөл эле, балакеттин 
ишин кылган эмес. Эч ким колдочу эмес.  

- Сизге жубайыңыз кандай караган? Журналист болуп 
калышыңызга 

-Менин жубайым – мугалим. Университетте чогуу 
окуганбыз, ал башка бөлүмдө болчу, филолог. Журналистке 
билип туруп эле турмушка чыккан. Кырк эки жылдык чогуу 
жашоодо менин кесибим боюнча бир дагы нааразылыгын 
байкабадым. Тескерисинче, ал дайыма колдоп келди, түшүнүп 
келди. Журналисттик өмүрүмдө көп жолу командировкаларда 
жүрдүм, үйгө кабар айтууга мүмкүнчүлүк таппай, бир жактарга 
кетип, жоголгон күндөрүм болду (ал кезде мобилдик байланыш 
болгон эмес да). Албетте, санааркайт, бирок ишимди туура 
түшүнүп мамиле жасап келди. Ошондуктан да айрым бир 
жетишкендиктериме ал деле сыймыктанат. Журналисттин аялы 
болгон эмне экенин, кандай оорчулугу барлыгын ал жакшы 
билет.  

- Журналисттик ишмердүүлүгүңүздөгү кандайдыр бир 
кызыктуу окуяларды айтып берсеңиз? 

- Ошол райондук гезитте иштеп жүргөн кезде бир айылда 
элдин нааразылыгы бардыгын билип калдым. Көрсө, бир жашы 
кырктарга барган киши мас болуп калып, түндө айылдагы 
үйлөрдү, терезелеринен аңдып, элдин тынчын ала берчү экен. 
Айылдыктар кармап алалы дешсе, караңгыда же колго түшпөйт. 
Бирок, ким экенин айылдыктар билет, тигине жөн жүр дешсе, 
анысы моюнга албайт, мен эмесмин деп. Акыры аргасы кеткенде 
бир аксакал мага ушул тууралуу кеңири айтып берди. 
Маалыматтарды чогултуп, “Кара-Дарыядагы кар киши” (снежний 
человек) деп, гезитке фельетон чыгарып салдым. Ушундай “кар 
киши” пайда болду, баары аны кармап алууга аракет жасап жатат, 
түндө үймө-үй кыдырып, элдин тынчын алууда деп.  

Райкомдогулар нааразы болушкан, бул партиялык 
талаптарга туура келбеген сандырактык дешип. Бирок, 
райондогу эл ичинде катуу чуу болду. Элдин баары окуп, 
фельетон деп турса деле чындай кабыл алып, түндөсү көчөгө 
чыккандар тыйылып калыптыр, кар кишиге жолугуп калбайлы 
деп. Кечинде ата-энесине баш бербей көчөгө чыккан жаштар 
заара ушатканы жалгыз чыккандан коркуп калышыптыр. 
Көптөгөн айылдарда кечинде көчө тыптынч, баары бейпил, сонун 
имиш. Анан редакцияга элден көптөгөн ыраазылык каттар келди. 

Балдарыбыз, дейди жүргөндөр тыйылды, силерге рахмат – деп. А 
чынында эч кандай “кар киши” жок, болгону фельетон болчу. 
Редакциядагылар каткырып күлүшкөн, райкомдогулар унчукпай 
калышты.  

1987-жылы эле, аракты кан буугандай токтотуп, партия 
өлкөгө (СССРге) сухой закон жарыялаган. Иш учурунда, көчөдө 
арак ичкендерге каршы жалпы аңчылыкка чыккан заман күчүндө 
эле. Партия – ыйык, анын аткайны да ыйык болуп. Мен жооптуу 
катчымын, кезектеги гезитти чыгардык, эртеси эле райкомдон 
жаңжал чыкты. Көрсө, катуу катачылыкка жол коюппуз. “Леонид 
Ильич Брежнев баш болгон КПСС БКнын Ардак президиуму” 
деген сап “Леонид Ильич Брежнев баш болгон КПСС БКнын Арак 
президиуму” болуп кетип калыптыр. Түүй ата! Демек, алкаштар 
президиуму экен да! Өлдү. Райкомдон ушундай катуу чыңырык 
чыкты дейсиң, баарыбыз селт этип, коркуп калдык. Редакторду 
райкомго чакырып, күчүнүн жетишинче тепкилешиптир, 
партбилетти коюп кой! – деп коркутушуптур. Өзү бопбоз болуп 
келип, жыйын куруп, болгон заарын менден чыгарбаспы. Анан 
мени жетелеп, райкомго бардык. Ал жерде бир инструктору 
(куратор экен) бир саат чаңырды. Каматабыз! – деди. Анан бөлүм 
башчыга кирдик, ал да бир саат бакырды. Түрмөдө чирийсиң! – 
деди. Анан райкомдун катчысына кирдик, бир аял эле, ал эки саат 
чаңырып-бакырып алды. Түшүнүк катты мага да, редакторго да 
жаздырышты, кыскасы сотко, камалып түрмөгө кетүүгө 
даярданышыбыз керектиги айтылды. Жүрөк түштү, эми ушинтип 
камалып кете беремди деп.  

Анан бир-эки күн өттү, редакцияда жыйын болду. Ал жерде 
да коллегаларым өлө төпөштөштү. Мени кызматтан алуу чечими 
чыкты, кызматты тапшырдым. Анан, баары бир чындык бар экен, 
төмөнкү кызматка жылдырып коюшту. Деген менен, мен 
гезиттин дүжүр редактору эмес элем, гезиттин чыгышына мен 
кол койгон эмесмин. Ал четте калып эле, баары мени “камап” 
киришти да.  

Ошентип, бир жолу катуу жазадан калып калдым. Бирок, бир 
аз убак өткөндөн кийин баары эле мага “Туура жазгансыңар, 
баары алкаштар, азаматсың” – дей башташты. Баякы жүрөк 
түшүргөн окуя күлкүгө айланды. Мен болсом, “жазган мен эмес, 

башка” – деп элге түшүндүрө албайм. Кыскасы, үч жылдан кийин 
арак президиум СССРдин түбүнө жетип, баары кыйрады.  

- Советтик журналистика менен азыркы журналисти-
канын негизги айырмачылыгы эмнеде деп ойлойсуз?  

- Айырма асман – жердей. Коммунисттик, партиялык 
журналистика деп аталган нерсе, чынында, журналистикага эч 
бир тиешеси жок болчу. Ал пропаганда жана үгүт гана болчу. 
Чыныгы журналистика Батышта пайда болгон, ошол жакта анын 
принциптери түзүлгөн. Ал принциптерге партиялык 
журналистика эч бир туура келген эмес. Бир партияга кызмат 
кылуу – бул жалпы коомго кызмат кылуу эмес. Бир партиянын, 
бир кишинин же компаниянын, бир ууч саясий кызыкчылыктын 
кызматын аркалаган журналистика болбойт, ал пропаганда гана. 
Азыркынын тили менен айтканда, бул жөн гана коомчулук менен 
байланышуу каражаты, ошол жааттагы медиа система. Биз ошол 
системада иштедик, баарын көрдүк. Ал жерде эркиндик да жок 
эле.  

Чыныгы журналистика – жалпы коомдук кызыкчылыгына 
иштеген, таза, адилет коомду коргогон маалымат таркатуу 
системасы. Анын өзүнүн мыйзамдары, принциптери, этикалык 
негиздери болот, өзүнө гана таандык миссиясы жана функциясы 
бар. Буга партиялык журналистика деп аталган система таптакыр 
туура келбейт. Булар эки башка нерсе. Бири-бирине дал келбеген 
түшүнүк жана максаттар. Мен мисалы, кайра эле ошол 
журналистикага кайтып барууга макул эмесмин.  

2022-жыл. 

Курманбек МАМБЕТОВ:  
“Өсүп келе жаткан жаш журналист бар, партиянын 
мүчөлүгүнө алгыла» - дешти” 

Курманбек Мамбетов 1959-жылы 
Нарын облусунун Ак-Талаа районунун 
Ак-Тал айылында туулган. 1982-жылы 
Кыргыз мамлекеттик университе-
тинин журналистика бөлүмүн бүтүр-
гөн, кийин Кыргызстан КП БКнын 
алдындагы Марксизм-ленинизм универ-
ситетинин идеологиялык кадрларды 
даярдоо факультетинин эки жылдык 

курсунда окуган. 
1982-2000-жылдары “Кыргызстан” басмасында коомдук-

саясий редакциясынын редактору,  «Сельское хозяйство  
Киргизии» журналынын редактору, “Азиада” гезитинин башкы 
редактору болуп иштеген. 

2000-2022-жылдары “Вечерний Бишкек” гезитинин башкы 
редакторунун орун басары, “Слово Кыргызстана” гезитинин 
башкы редакторунун биринчи орун басары, Журналисттик 
иликтөө агенттигинин башкы директору, Кыргыз Республика-
сынын премьер-министринин коомдук башталыштагы 
кеңешчиси жана “Слово Кыргызстана” гезитинин башкы 
редактору, “Деловой Кыргызстан” гезитинин башкы редактору 
болуп эмгектенген. 

Кыргызстан жана Орусия журналисттер союздарынын 
мүчөсү. Бир нече чыгармачыл конкурстардын жеңүүчүсү. 

 
- Совет заманында журналист болуп жумушка 

орношуу-нун талаптары кандай эле? 
- Ал кезде ишке орношуу кыйын эле. Мени жумушка 

алаарда университеттин бир мугалими, тарых илимдеринин 
кандидаты жазып келген китептин кол жазмасын беришип, 
жарайбы-жарабайбы, оюнду жазып кел дешти. Окуп чыгып, 
жарабайт деп бүтүм чыгарып салдым. Ошол кол жазманы, 
менин рецензиямды, диплом, университетте алган баалар 

көрсөтүлгөн кагазды көтөрүп алып мени бөлүм башчы эже 
коштоп жүрдү. Экөөбүз басманын башкы редакторуна, 
директоруна, алардан кийин Басма иштери, полиграфия 
боюнча мамлекеттик комитеттин (Госкомиздат деп коюшчу, 
министрлик статусуна ээ орган эле) башкармасынын 
башчысына, комитеттин төрагасынын орун басарына, 
төрагасына кирдик, мен ар бирине экзамен тапшырып чыктым 
десем да болот. Ошондон кийин анан жумушка алышты.  

- Сиздин алгачкы журналисттик эмгегиңиз кайсы? 
Качан, кайсы басылмада чыккан, же эфирден кеткен? 

 - Биринчи кабарым «Ленинчил жаш» газетасына чыккан, 
анда мен мектепте 10-класста окучумун. 

- Ошол учурдагы журналисттин негизги милдеттери 
кандай эле? 

  - Ар бир редакциянын, анда иштеген журналисттердин 
негизги милдеттери болуп, Компартия, Өкмөт койгон 
тапшырмалар, пландар кандай аткарылып жатканын 
чагылдыруу болчу. 

- Журналистке кайсы бир темаларды жазууга тыюу 
салынчу беле? 

  - Андай түздөн түз тыйуу салуулар менин эсимде жок. 
Сабаты бар киши эмне жөнүндө жазууга болбосун өзү эле 
түшүнсө керек да.  

- Редактор берген тапшырмадан журналист баш тарта 
алчу беле? 

- Тажрыйбалуу, сабаттуу редактор тапшырманы ошол 
журналисттин билим денгээлине, тажрыйбасына карап берет 
да. Мага тапшырма берип, мен баш тарткан учур болгон эмес.  

- Дегеле журналистте сөз эркиндиги бар беле? 
- Абсолюттук эркиндик деген болбойт да. Партия, 

Өкмөттун саясатын чагылдыруу багытында эркиндик бар 
болчу, ошол эркиндикти редактор, журналист пайдалана 
алганбы – бул башка кеп.  

- Совет заманында бийлик башындагыларга сын 
макалалар жазылчу беле? 

- Бул суроого жооп берүү үчүн ошол кездеги басма сөз 
системасы кандай болгонун айтуу керек. Ал кезде газета-

журналдар тиешелуу партиялык комитеттердин органы 
болгон. Мисалы, мен бир жыл иштегенден кийин 
«Кыргызстан» басмасынан кетип, Кыргызстан 
Компартиясынын Борбордук Комитетинин журналында 
иштедим, биз Борбордук Комитеттен башка бут партиялык 
органдарды (обком, райком ж.б.), баардык министрликтерди, 
областтык, райондук ж.б. мекемелердин иши туурасында 
жазчубуз, негиз болсо сындап жазчубуз. Азыркы тил менен 
айтканда ЖМКлар бийлик вертикалынын бир бутагы болгон.  

- Журналисттин маалымат алуу мүмкүнчүлүгү кандай 
болгон? 

- Толук мүмкүнчүлүктөр бар болчу. Маалымат бербейм 
деген партиялык-советтик орган, кызматкерди көргөн 
эмесмин. 

- Совет журналисттерине жаза турган маалымат-
тардын багыттары коммунистик партия тарабынан 
аныкталган деп айтылат, ушул чынбы? 

- Чын, албетте.  
- Журналисттин укуктары сакталчу беле? Саясий 

кысымга туш болуп куугунтукталган учурлар болгонбу? 
- Жеке мага кысым болгон эмес. 
- Сиз жарыялаган макала, материал боюнча чаралар 

көрүлгөнбү, жыйынтыктар чыгарылганбы? 
- Ар бир макала боюнча чаралар көрүлчү. Мисалы,  бир 

райондун ишин жазсан, кандай чаралар көрүлгөнү тууралуу 
обкомдон, облисполкомдон,   тийиштуу министрликтерден 
каттар келчу. Айрым учурларда ошол каттардагы маалымат 
туурабы-туура эмеспи деп, биз жазган маселелер кандай 
чечилди, абал кандай өзгөрдү деп жер-жерине барып кайра 
текшерип жазчубуз. Биз жазган сын макалалардан кийин 
колхоз-совхоздордун жетекчилери жумуштан алынганы, 
соттолуп кеткени, партсекретарлар иштен кеткен учурлары 
көп болчу. Анын себеби да тушунуктуу эле: эгер БКнын 
журналына чыккан сын материалга тоотпостук менен мамиле 
болсо, БК өзү чара көрүп коюшу мумкун эле, БК болбосо Москва 
деген бар болчу. 

Партиянын Борбордук Комитети сын макалаларга кандай 
мамиле кылганына бир мисал келтире кетейин. Бир жылы 
Кемин районуна командировкага барып,  бир жума жүрдүм. 
Биздин журнал «Сельское хозяйство Киргизии» деп аталчу, 
экономика бөлүмүнүн редактору болуп иштечу элем. Макала 
жазаардан мурда жетекчилер, адистер менен жолугуп, 
чарбаларды кыдырчумун, колхоз-совхоздордун бир-нече 
жылдык отчетторун барактап, негизги көрсөткүчтөрүн талдап 
чыкчумун.  

Келип, макаланы жазып-тапшырып коюп, отпускага 
кеттим. Бир айдан кийин келсем, сени Борбордук Комитетке 
чакырып жатат деп калышты. БКнын айыл чарба бөлүмүнүн 
башчысы чакырыптыр,  бардым. Көрсө Кемин боюнча менин 
макалам БКнын бюросунда каралып,  биринчи секретарь 
Абсамат Масалиевдин колу менен республиканын баардык 
райкомдоруна «Ишиңердин абалын ушул макалада коюлган 
суроолордун негизинде талдап чыкккыла» деген буйрук 
кетиптир.  

Борбордук Комитетке инструктор кылып жумушка алалы 
деп чакырышкан экен. Университетти бүткөнүмө 2-3 жыл 
болгон жаш журналист элем, партияга мүчө эмес  экенимди, 
экономикалык билимим жок экенин билгенде бөлүм башчы 
бушайман боло түштү,  жумушка алгыла деген буйрук 
Масалиевдин өзүнөн түшкөнбү деп калдым. Ошол эле жерден 
менин көзүмчө Биринчи май райкомуна чалышты, «өсүп келе 
жаткан жаш журналист бар, партиянын мүчөлүгүнө алгыла», 
Айыл чарба институтунун ректоруна чалышты, ушундай 
журналист бар, экономика факультетинин сырттан окуу 
бөлүмүнө алгыла».  Ал кезде кадрды ошентип издеп, 
даярдашчу. СССР, Компартия тарап кетип, Борбордук 
Комитетте иштөөгө үлгүрбөй калдым 

- Совет заманында журналисттерди чакырып чай 
берип, акча сунуштоо болгонбу? 

- Пара алыптыр деп эч бир журналист  жөнүндө 
укпаптырмын. Командировкага барган учурда, албетте, чай 
иччүбүз, ал кезде азыркыдай сервис, ашкана-кафе жок,  чай 

бергени биз жөнүндө жамандап жазба дегенди түшүндүрчү 
эмес.  

- Советтик журналистика менен азыркы журналисти-
канын негизги айырмачылыгы эмнеде деп ойлойсуз? 

- Совет заманында ЖМКлар бийлик системасына тыгыз 
интеграцияланган, бийликтин  бир бутагы сыяктуу иштеген 
деп жогоруда айтпадымбы. Мисалы, райондук газетанын 
редактору райкомдун бюросунун, областтык газетанын 
редактору обкомдун бюросунун, республикалык газетанын 
редактору партиянын Борбордук Комитетинин мүчөсү болчу. 
Чыккан газета-журналдардын дээрлик баардыгы же 
партиялык, же комсомолдук комитеттин органы болчу. 

Ал кездеги журналисттерге ишке жоопкерчиликтүү 
мамиле кылуу, материал жазаарда маалыматты кылдат 
текшерүү мүнөздүү болчу, себеби макалада такталбаган 
маалыматтар болуп калса жооп берип калаарыбызды билчүбүз. 
Заказ менен бирөөнү каралоо, жамандоо деген болгон эмес.  

2022-жыл. 

 Адылбек АКМАТОВ: 
“Сын макаламдан кийин совхоздун директору 
кызматтан алынган” 

Акматов Адылбек Жуманович 1960-
жылы 1-майда Лейлек районунун Катраң 
айылында почточунун үй-бүлөсүндө 
төрөлгөн. СССРдин 50 жылдыгы 
атындагы КМУнун журнналистика 
бөлүмүн аяктаган. Эмгек жолун Лейлек 
райондук “Алга” газетасынан баштап, 
кийин КТРКда тележурналист, 

Баткенде губернатордун басма-сөз катчысы, «Баткен таңы» 
газетасынын башкы редактору, Баткен ТВнын баш директору 
болуп эмгектенген.  

  
- Журналисттик ишиңиз биринчи кайсы жерде, кандай 

шартта башталды? 
-1986-жылы Лейлек райондук “Алга” газетасында 

баштаганмын. СССРдин доору болчу. 70 миңге жетпеген калкы 
бар Лейлек райондук гезити 10 миңден ашык нуска менен 
жумасына 3 жолу чыкчу. Советтик доордо албетте жөнөкөй, 
супсак маалыматтар гезитке жарыяланбайт эле. Ошондуктан 
кандай гана маалымат даярдоо учурунда факт, окуяга таянуу бул 
катуу талап болчу. Ошол эле мезгилде гезитке жарыяланган ар 
бир маалыматты кылдат көзөмөлгө алган райкомдун пропаганда 
жана агитация бөлүмү баа берип турчу.  

- Сизди биринчи эмгек жамаатыңыз кандай кабыл 
алышты эле? 

- Биз ошол жылы алыскы Лейлек районуна КМУннун 
журналистика факультетин аяктаган 3 журналист барганбыз. 
Бизди кабыл алган эмес. Жалаң агроном, ветврач, тилчилер 
иштеп турган маал экен, бизде штат толук силерге кызмат бере 
албайбыз деген редактордун жообунан кийин, үчөөбүз 
райкомдун биринчи катчысы Абдыкадыр Сапарбаевге кирип 
жатып араң бирөөбүз, мен андан кийин экөөсү орношуп иштеп 
калдык. Тартип катуу болчу. Райкомдун өткөргөн ар бир 
коллегия, жыйын, чечимдер жөнүндө маалыматтар ошол замат 
чыгарылып элге таратылат эле. Райкомдун өткөргөн иш 

чаралары үчүн атайын рубрикалар: «КПССдин чечимдерин 
турмушка ашырабыз», «Райкомдун бюросунда каралган маселе» 
деген сыяктуу ураан чакырыктар гезиттин ар бир санында 
жарыяланчу. 

- Журналист болуп жумушка орношуунун ошол учурдагы 
талаптары кандай эле? 

- Талап өтө катуу болчу. Жоопкерчилик андан да күч эле. 
Жумасына 3 жолу чыккан райондук гезитке маалымат берүү үчүн 
биз дайым факт, сүрөт, окуяларды издеп тапчубуз. Биз көтөргөн 
олуттуу маселелер же сын материалдар болсо райкомдун 
бюросунда каралчу болбосо сын материалга кабылган мекеменин 
жетекчиси сөзсүз сынды четтетүү же чара көргөндүгү боюнча 
редакцияга кат менен жооп берчү. Бул албетте советтик 
журналистиканын жоопкерчилигин арттырып, гезиттин аброюн 
көтөрчү. 

- Сиздин алгачкы журналисттик эмгегиңиз кайсы? 
Качан, кайсы басылмада чыккан, же эфирден кеткен? 

- Менин алгачкы журналистик эмгегим 7-класста райондук 
гезиттен башталып, «Тоң моюн почточу» чакан макалам жарык 
көрүп, натыйжада Умар деген почточу кызматтан алынган. 
Кийин студенттик мезгилде Кыргыз радиосунун «Кутмандуу 
болсун күнүңөр» аттуу сатиралык берүүдө иштеп жүрдүм. Мени 
ошол радио берүүнүн редактору атын унутуп жатам чоң 
тажыйырбасы менен бөлүшкөнү эсимде.  

- Ошол учурдагы журналисттин негизги милдеттери 
кандай эле? 

- Жоопкерчилик, башкача айтканда журналист кандай 
маалымат бербесин ал фактыга гана таянчу. Журналисттин 
маалыматы коомчулук үчүн чындык болчу. Гезитке жарыяланган 
бул маалыматты эл туура кабыл алчу. 

- Журналистке кайсы бир темаларды жазууга тыюу 
салынчу беле? 

- Улуттук касташууга, экстремизмди даңазалоого, өлкөнүн 
идеологиясына каршы маалыматтар үчүн гезитте орун 
берилбейт эле. Калган сын маалыматтарга, фелетьондорго, 
тамсилдерге чектөө коюлчу эмес. Бирок, жазылган сын 
маалыматтардын чын төгүнү үчүн журналист түздөн түз жоопкер 
эле.  

- Редактор берген тапшырмадан журналист баш тарта 
алчу беле? 

- Редактордун тапшырмасы сөзсүз аткарууга тийиш эле. Ал 
мезгилде алыскы тоо арасындагы чабандын, жылкычынын, 
дыйкандын турмушун чагылдыруу жөнүндө көп маалыматтарды 
даярдоо үчүн атайын барчубуз. Кандай иштейт, ишти эмнеден 
баштайт, анын үй шартына керектүү азык түлүктөр, гезит-
журналдар өз учурунда барабы. Чабан же механизатор советтик 
доордун саясаты менен таанышпы деген маселелер сөзсүз ошол 
даярдалган маалыматтын же очерктин ичинде камтылыш керек. 
Көбүнчө «Правда», «Советтик Кыргызстан», «Алга» гезиттерин 
окуп турган же ошол гезиттердин фонунда түшкөн сүрөттөр 
баалуу болчу.  

- Дегеле журналистте сөз эркиндиги бар беле? 
- Бар эле. Айрымдар партиянын кысымчылыгы, көргөзмөсү 

менен болчу деген ойлорун айтып жүрүшөт. Ооба, советтик 
идеологияда советтик идеологияны пропагандалоодо сөз 
эркиндиги бар эле. Эч качан мени, аны жаз, муну жазба деген учур 
болгон эмес.  

- Совет заманында бийлик башындагыларга сын 
макалалар жазылчу беле? 

- Жазылчу эле. Мен өзүм, «Жолдош төрага», «Эчтекени 
билбеген экономист» деген сын макалаларымдан кийин 
айылдык кеңештин төрагасы жана Өзгөрүш совхозунун 
экономистин бюродо кызматтан алышкан. Ал үчүн райкомдун 
биринчи катчысы Абдыкадыр Сапарбаев атайын чакырып алып 
ыраазычылыгын айткан. 

- Журналисттин маалымат алуу мүмкүнчүлүгү кандай 
болгон? 

- Журналистер үчүн баардыгы маалыматты өз учурунда 
берчү. Тескерисинче советтик журналист барганда совхоздун 
директору, порткомдор тосуп алып, кадимкидей узатышчу. Алар 
ар дайым биз жөнүндө жаман жазбаса экен деп чочулап турушчу. 
Кандай гана сын материалдар гезитке жарыяланса жоопкерчилик 
суралчу.  

- Совет журналисттерине жаза турган маалыматтардын 
багыттары коммунистик партия тарабынан аныкталган деп 
айтылат, ушул чынбы? 

- Жок. Мен советтик журналистиканы доорун басып өткөн 
адам катары андай көрсөтмөлөр берилген эмес. Каалагандай 
теманы жоопкерчилик менен жазганга эч ким тыюу салчу эмес. 
Болгону улуттук касташууларга, коммунистик партиянын 
идеологиясына каршы жазууга тыюу салынчу, жоопкерчилик 
суралчу. 

- Журналисттин укуктары сакталчу беле? Саясий 
кысымга туш болуп куугунтукталган учурлар болгонбу? 

- Андай болгон эмес. Ким советтик идеалогияны күнөөлөсө, 
ага каршы жазса ал сөзсүз жазага тартылган.  

- Сиз жарыялаган макала, материал боюнча чаралар 
көрүлгөнбү, жыйынтыктар чыгарылганбы? 

- Көрүлгөн. Жогоруда айтылгандай эки жетекчи кызматтан 
алынган. Сын материалдар сөзсүз райкомдун атайын бөлүмүндө 
каралчу. Эгерде актуалдуу болсо бюрого киргизилчү.  

- Совет заманында журналисттерди чакырып чай берип, 
акча сунуштоо болгонбу? 

- Болгон. Журналистерден баардыгы чочулашчу. Ал турсун 
укук коргоо органдары дагы, эгер алардын күнөөлөрүн далилдеп, 
маалымат даярдасаң алар сөзсүз сый көрсөткөнгө жана ал 
маалыматты ар түрдүү аракеттерин көрүшчү. Себеби маалымат 
чыгып кетсе сөзсүз ал кызматынан коштошмок же 
жоопкерчиликке тартылмак.  

- Совет заманында улуттук-баалуулуктарга байланыш-
кан темаларды жазууга чек коюлган деп айтылат, ушул 
чындыкка жакынбы? 

- Улуттук баалуулуктарды жазууга чек коюлган эмес. 
Тескерисинче тарыхый   жерлер, улуттук баалуулуктар жөнүндө 
өз орду менен жазылган макалаларга өзгөчө орун берилчү. 

- Совет заманында аял, эркек журналист деген ажырым 
бар беле? Аларга бирдей талап коюлчу беле же 
айырмачылыгы болгонбу? 

- Айырмачылыгы болгон эмес. Биздин редакцияда иштеген 
Гүлсүнай Маамова деген айым өзнүнүн сын макалалары, 
фельетондору менен өзгөчө бааланып, коммунисттик партиянын 
катарына кабыл алынган.  

- Журналисттин маянасы (калем акысы) өзүнүн 
керектөөсүн жаба алчу беле? 

- Канаттандыраарлык эле. Бирок керектөөлөрдүн баарын 
канааттандыра алчу эмес. 

- Совет журналисттерине кандай социалдык камсыз-
доолор, колдоолор болгон? Болсо кандай формада? 

- Ар тараптуу колдоолор болгон. Мисалы, коммунисттик 
партиянын катарына кабыл алуу, кызматын жогорулатуу мындан 
тышкары социалдык муктаждыктарын да чечип берчү. Мен 
Лейлек районунунда райгезитте иштеп жүргөн мезгилде 
кызматтык үй берген. Путёвкалар менен көп жерлерде эс алдым.  

- Сиздин журналист болуп калышыңызга үй-бүлөңүз, 
жубайыңыз кандай караган? 

- Мен журналист болууну өзүм чечкем. Ата-энем каршы эмес 
эле. Жубайым экөөбүз журналист болуп жүрүп үйлөнгөнбүз. 
Менин өмүрүмдүн негизги бөлүгү журналистикалык тармакта 
өттү. Ошол эле учурда райондук мамлекеттик администрациянын 
башчысы, акимдин орун басары бол деген сунуштарды да кабыл 
алган эмесмин. Ошого карабастан мен эки доордо тең журналист 
болуп иштегениме өкүнбөймүн.  

- Журналисттик ишмердүүлүгүңүздөгү кандайдыр бир 
кызыктуу окуяларды айтып берсеңиз? 

- Теле журналист болуп жүрүп, абройлуу киши Мамат 
Айбалаевден ал учурда губернатор эле, интервью алсак үн 
жазылбай калыптыр. Ал киши өтө так жана ашыкча кыймылды 
жактыра бербеген инсан болгондуктан, ага чындыкты айтып 
кайра интервью алуу үчүн 3 күн бою түйшөлгөнбүз. Акыры кайра 
кирип, ушундай болуп калды десек, аябай күлүп бизге кайра 
интервью берген күн түк эстен кетпейт.  

- Советтик журналистика менен азыркы журналисти-
канын негизги айырмачылыгы эмнеде деп ойлойсуз? 

- Советтик журналистика бул тартип, жоопкерчилик жана 
тактык деп айтаар элем. Азыр журналистердин жоопкерчилиги 
сураган мыйзам жок. Ошондуктан ашынган демократиянын 
айынан жапайы журналистика ооп бараткандайбыз. Ким акча 
берсе, чындык ошол тарапка ооп бараткандай.   

2022-жыл. 

СОВЕТ ЗАМАНЫНДАГЫ ЖУРНАЛИСТТЕРДИ ДАЯРДОО 

ТАРЫХЫНАН 

 
2016-жылы журналисттерди даярдоодо Кыргызстандагы 

алгачкы жогорку окуу жайы болгон Ж.Баласагын атындагы 
Кыргыз улуттук университетинин журналистика бөлүмүнүн 
ачылылганына 60 жыл толду.  “Советтик Кыргызстан” гезитинин 
1956-жылдын 8-июнунду чыккан санында Кыргыз мамлекеттик 
университетинин “филология факультетинин журналистика 
бөлүмүнө”  студенттерди кабыл алуу жарыялангандыгын окууга 
болот. 

СССРдин Жогорку билим берүү министрлигинин 1956-
жылдын  30-майындагы №648 буйругу менен Кыргыз 
Мамлекеттик университетинин филология факультетинде 
“Журналистика” кафедрасы ачылган. Аталган кафедра 
Кыргызстанда журналисттик   кесипке билим берүүнүн 
башатында турган. Кафедраны белгилүү адабиятчы, филология 
илимдеринин доктору, профессор Мухтар Борбугулов жетектеген. 

 

 
Факультеттин алгачкы студенттери, 1957-жыл. 

Кыска убакыттын ичинде  “журналистика” адистиги боюнча  
окуу планы иштелип чыгып,  студенттерге сабактарды берүүгө 
жогорку билимдүү, тажрыйбалуу журналисттер: Токтосун 
Мабетсариев, Мукай Сасыкулов, Бектурсун Карабаев, Рафаэл 
Овсепян тартылган. Алардын журналистика кафедрасында 
эмгектенип, журналисттик билим берүүгө чыйыр салууда  эмгеги 
зор.  Алгачкы бүтүрүүчүлөр: Кыргыз эл акыны Эсенгул Ибраев, 
белгилүү журналисттер Ильгиз Гилязитдинов, Бира Бөрүбаев, 
философия илимдеринин кандидаттары Мая Султашева, Темир 
Эсенгелдиев, жазуучу-котормочу Шаршеналы Абдылдаев ж.б. 
болушкан. 

1971-жылы  журналистика бөлүмү  айрым объективдүү  
себептер менен жабылып калган. 

Экинчи жолу журналистика  бөлүмү республикада массалык 
маалыматтардын саны көбөйүп, журналисттик кадрларга 
муктаждык күчөгөндүктөн  1974-жылы ачылган. 1974-1991-
жылдары доцент Т.Мамбетсариев журналистика кафедрасын 
жетектеп, үзүрлүү эмгектенет.  Бул жылдары журналистика 
кафедрасынын окутуучулары журналистика боюнча илимий 
изилдөө иштерин колго ала баштаган. Т.Мамбетсариев 
Кыргызстандын басма сөзүнүн тарыхын изилдеп, М.В.Ломоносов 
атындагы  Москва мамлекеттик университетинде   кандидаттык 
диссертациясын жактаган. Окутуучу  М.Сасыкулов кыргыз 
очеркинин өнүгүү маселелери боюнча изилдөөлөрдү жүргүзүп, 
айрым макалалары басылмаларга жарыялана баштаган. Кафедра 
талантуу жаш бүтүрүүчүлөр менен толукталат.  

Совет заманында журналистика бөлүмү окутуунун сапаттык 
деңгээлин жогорулатуудан сырткары студенттердин өндүрүштүк 
практикаларын натыйжалуу уюштурууга, алардын журналисттик 
жөндөмдүүлүктөрүн калыптандырууга жана өстүрүүгө айрыкча 
басым жасалган.  Талантуу журналисттерди тарбиялап чыгарууда 
Т.Мамбетсариев, М.Сасыкулов, С.Жигитов, А.Камилов,  
Р.Орозалиева, А. Халилов, А. Асанова сыяктуу мыкты педагогдор  
эмгектенген. 

1994-жылдын апрель айынан баштап кыргыз филологиясы 
факультетинин курамынан журналистика бөлүмү бөлүнүп 
чыгып, өз алдынча факультет болуп уюштурулган. Факультеттин 
курамында басма сөз жана телерадиожурналистика кафедралары 

түзүлөт. 2009–жылы жарнама иши жана коомчулук менен 
байланыш кафедрасы уюшулган. 

 

Факультеттин окутуучулары студенттер менен, 1980-жылдар. 

Кыргызстандын эгемендүүлүгүнүн алгачкы жылдары 
журналист адистерди даярдоонун сапатын жакшыртуу 
максатында стандартты иштеп чыгууга, факультетттин 
материалдык-техникалык базасын түзүүгө өзгөчө маани берилет.   

Факультет ачылгандан кийин К. Өмүркулов, М. Мусаев,  
Р.Жумалиева. А.Түмөнбаев, А.Дуйшекеева, Б.Сутенова, Б. 
Досалиева, Ж. Саалаев, А.Матисаков, Б.Тагаев, Ш.Костюк, 
О.Токтосунов, Т.Чабдарова, Ч.Капарова   сыяктуу профессорлор, 
кесипкөй адистер менен толукталган. 

Факультеттин профессордук окутуучулар курамынын  
сапаттык көрсөткүчү бир топ жакшырган:  илимдин 2 доктору, 
10дон ашык илимдин кандидаттары эмгектенет.  Алардын 
арасында профессор  Н.К.Джумагазиева, доценттер А. Д.Халилов,  
А.Т.Дуйшекеева, М.Мырзагулов, ага окутуучу Ж.Акматбекова. 

1994-жылы факультет жаңы ачылганда биринчи 
декандыгына профессор Токтосун Мамбетсариев дайындалган. 
1995-1998-жылдары филология илимдеринин кандидаты Аниса 
Бөрүбаева жетектеди. 1998-1999-жылдары филология 

илимдеринин кандидаттары, доценттер Болот Мамбетсариев, 
В.Е.Кульчицкий, профессор Лидия Михайлова башкарышты. 
1999-2000-жылдары филология илимдеринин доктору, 
профессор Сыртбай Мусаев жетекчилик кылган. 2000-2003-
жылдары факультет филолигия илимдеринин доктору Жылдыз 
Бакашеванын жетекчилигинде иш алып барса, 2003-2005- 
жылдары Асель Исаева, 2005-2007-жылдары педагогика 
илимдеринин доктору Нурлана Ахметова декандын милдетин 
аткарышкан. 

Факультетти 2007-2015-жылдары  доцент Абдыганы 
Халилов, 2015-2022-жылдары доцент Айна Дүйшекеева 
жетектешкен. 2022-жылдан журналистика факультетин 
социология илимдеринин кандидаты, доцент Ш. Костюк 
жетектеп келет (https://www.knu.kg/ky). 

Совет заманында Кыргызстандагы журналисттер Москва, 
Ленинград, Ташкент, Алматы ж.б. шаарларында 
университеттерде билимин, тажрыйбасын өркүндөтүшкөн, 
илимий даражаларды алышкан. 

Кыргызстан көз каранды эмес мамлекет болгондон кийин 
журналисттик адистер Кыргыз-Түрк “Манас” университети, 
Бишкек гуманитардык университети, Арабаев атындагы 
университети, Кыргыз-Славян университети, Борбордук 
Азиядагы Америка университети, Ош мамлекеттик университети, 
Кыргыз-Кувейт университетинде даярдалууда. 

2022-жыл 

